
Ön söz

Keçən əsrin sonunda Azərbaycan xalqı öz dövlət müstəqilliyini bərpa etdikdən sonra alimlərimiz xalqımızın tarixini obyektiv əks etdirən tədqiqatlar aparır, bu sahədə olan qıtlığın aradan qaldırılması üçün dəyərli əsərlər yaratmağa çalışırlar. Tariximizlə bağlı meydana gələn hər bir əsər zaman-zaman tariximizə xor baxanlara, böhtan atanlara, onu saxtalaşdıranlara tutarlı cavabdır.
Tələbələrə, ümumən geniş oxucu kütləsinə təqdim olunan və bütövlükdə Vətən tariximizi əhatə edən bu kitab xalqımızın həyat səlnaməsinin ən mühüm səhifələrini özündə cəmləşdirmişdir. Məlum olur ki, vətən övladlarımızın milyonlarla kvadrat kilometrlik dövlət yaratdıqları çağlar olmuşsa da, hazırda ərazimiz 86,6 min kv. km2-dir ki, onun da 20% -i yağı düşmənin tapdağı altındadır. İşğal altında olan torpaqlarımızda erməni vandalçıları ulularımızın əsrlərlə yaratmış olduqları maddi-mədəniyyət abidələrimizin daşını daş üstə qoymamışlar. Nədən torpaqlarımız bu qədər azalmışdır? Müqəddəs torpaqlarımızın paçalanması azmış kimi, sovet rejimi dövründə min kvadrat kilometrlərlə torpaqlarımız rus havadarlarının əli ilə ermənilər tərəfindən qopardılmışdır. Əvvəllər özlərinə paytaxt tapmayan ermənilər 1918-ci ilin mayından İrəvan şəhərimiz hesabına paytaxtlı oldular və əzəli torpaqlarımız hesabına ərazilərini üç dəfə çoxaltdılar. Azman tarix belə hallardan xali deyildir. Əsrlərlə mübariz ruhda formalaşmış xalqımız inanırıq ki, yenə də yağı işğalında olan torpaqlarımızı azad edəcək, əzəli sərhədlərimizi bərpa edəcəkdir.
Əminik ki, müstəqil rcspublikamız, onun istedadlı sakinləri üç rəngli bayrağımız altında yeni-yeni şərəfli tarix səhifələrinə imza atacaq, dünya sivilizasiyasına dəyərli töhvələr verəcəkdir.


I. Giriş Azərbaycan ərazisində ibtidai icma quruluşu
 və qədim dövlətlər.
(Birinci mühazirə)

Plan:
1. Giriş: «Azərbaycan tarixi» fənninin predmeti və öyrənilməsinin əhəmiyyəti.
2. İnsan cəmiyyətinin ən qədim inkişaf mərhələləri.
3. İbtidai icma quruluşunun dağılması.
4. Tayfa ittifaqları və erkən dövlət qurumları.
5. Manna dövləti.
6. Azərbaycan Midiya dövlətinin tərkibində.
7. Azərbaycan Əhəməni imperiyasının tərkibində.
8. Atropatena dövləti.
9. Albaniya dövləti.


1. Giriş. «Azərbaycan tarixi» fənninin predmeti və 
öyrənilməsinin əhəmiyyəti.

Azərbaycanın tarixi ərazisi 300 min kv. km2-ə bərabərdir ki, onun da 125 min kv. km Şimali Azərbaycanın, qalanı isə Cənubi Azərbaycanın payına düşür. Hal-hazırda Azərbaycan Respublikasının rəsmi ərazisi 86600 kv. km2-ə bərabərdir. Qalan torpaqlarımız müxtəlif tarixi hadisələr nəticəsində, müxtəlif subyektiv səbəblərdən Rusiya Federasiyasının, Gürcüstan və Ermənistan Respublikalarının əlinə keçmişdir. Bu gün rəsmi ərazisinin 20%-ə qədəri də Ermənistan Respublikası tərəfindən işğala məruz qalmışdır.

«Azərbaycan» termini tarixçilər tərəfindən müxtəlif cür mənalandırılır. Onların içərisində bu terminin odla bağlılığı daha inandırıcıdır.
«Azərbaycan tarix» kursunun mövzusu çox genişdir. Belə ki, məmləkətimiz bəşər mədəniyyətinin ilk məskənlərindən biridir. Əsrlər boyu Azərbaycan ərazisində məhsuldar qüvvələrin inkişafı prossesi getmiş, ibtidai-icma, quldar, feodal, kapitalist istehsal münasibətləri biri-birini əvəz etmiş, sosialist istehsal münasibətləri meydana çıxmış və özünü doğrultmadan dağılmışdır.
Hələ ən qədim zamanlarda Azərbaycan ərazisində dövlət meydana çıxmış, xalqımız zaman-zaman öz yüksək maddi və mənəvi mədəniyyətini yaratmış, şərq və bütün dünya xalqları mədəniyyətinin inkişafına öz hədiyyəsini bəxş etmişdir. Azərbaycanın məşhur alimləri, mütəfəkkirləri, şairləri, yazıçıları, memarları və incəsənət xadimlərinin əsərləri geniş şöhrət qazanmışdır.
Xalqın öz azadlığı və istiqlaliyyəti uğrunda yadelli işğalçılara qarşı apardığı mətin və qəhrəmalıq mübarizəsi Azərbaycanın tarixi üçün səciyyəvi əhəmiyyət kəsb edir.
XIX əsrin əvvəllərində yaranmış tarixi şərait nəticəsin-də Azərbaycan ikiyə parçalanmış - bir hissəsini Rusiya, digər hissəsini isə İran işğal etmişdir. Azərbaycan xalqının azadlıq uğrunda mübarizəsi bir an belə səngimək bilməmiş, bu mübarizə bütün XIX əsr və XX  əsrin əvvəllərində də davam etmişdir. 23 ay fəaliyyət göstərmiş ADR höküməti də məhz bu mübarizənin məntiqi nəticəsi idi. Bu gün doğma Azərbaycanımız ikinci dəfə öz istiqlalına qovuşmuşdur.
Azərbaycan tarixinin predmetinə daxil olan bütün bu məsələlərə yeni elmi nəticələr əsasında bütün mühazirələr boyu yanaşılacaqdır.
Azərbaycan tarixinin başlıca əhəmiyyəti ondan ibarətdir ki, xalqın tarixi yaddaşının möhkəmlənməsinə yaxından kömək edir, tarixi keçmiş barədə təsəvvür yaradır, etnik və dil köklərini müəyyən edir, mədəniyyəti aşıladır və hər şeydən vacib gənc nəsli vətənpərvərlik ruhunda tərbiyə edir.


2. İnsan cəmiyyətinin ən qədim inkişaf mərhələləri.

İbtidai icma quruluşu bəşər cəmiyyətinin ilkin inkişaf və ən uzun ömürlü dövrüdür. Arxeoloqlara görə ibtidai icma quruluşu Daş, Tunc və Dəmir dövrlərinə bölünür.
Məmləkətimiz dünyanın ən qədim insan məskənlərindən biridir. Bu Azərbaycanın təbii-coğrafi zənginlikləri ilə əlaqəli olmuşdur.Vaxtı ilə sovet tarixçiləri Azərbaycan ərazisində əcdadlarımızın təşəkkül tarixinin çox da qədim olmamasını iddia edirdilər. Arxeoloqlarımız bu düzgün olmayan fikrin üstündən qələm çəkmiş və sübut etmişlər ki, ulu əcdadlarımız yaşı 2,6-3 mln illə ölçülən Olduvay mədəniyyəti ilə yanaşı qoyulmağa layiq Quruçay mədəniyyətini yaratmışlar.
Quruçay arxeoloji mədəniyyəti, Qazax, Naxçıvan, Lerik və s. kimi paleolit abidələrimizi öyrənməklə arxeoloqarımız Azərbaycanın ən qədim insan məskənlərindən biri olmasını sübut etmişlər. Bacarıqlı insan tipinin yaranışı ilə başlanan və yüz min il bundan əvvəl başa çatmış Alt paleolit dövründə Azərbaycan ərazisində yaşayan insanın həyat tərzi Azıx mağarasından tapılan materiallar əsasında öyrənilmişdir. Həmin materiallardan aydın olur ki, burada insanlar daşlardan hazırlanmış kobud alətlərdən istifadə etmişlər. Getdikcə əmək alətləri təkmilləşmişdir.Qədim insanlar kiçik qruplar halında yaşayırdılar ki, buna da ulu icma deyilirdi. Odun kəşfi ibtidai insanın həyatında ciddi dəyişikliklərə səbəb oldu. Azərbaycanın qədim maddi mədəniyyət abidəsi olan Azıx mağarasında arxeoloqlarımız yaşı 700 min il olan ocaq yeri aşkarlamışlar. Azıx mağarasından yaşı təqribən 350-400 min il olan və dünyada 4-cü tapıntı hesab edilən Azıxantropun çənə sümüyü tapılmışdır.Alt Paleolit dövrünün sonunda əmək alətlərinin daha da təkmilləşməsi müşahidə olunur.
Mustye mədəniyyəti dövrü adlanan Orta Paleolit təxminən 100 min il bundan əvvəl başlanmış və e.ə. 40-cı minilliyə qədər davam etmişdir. Bu dövrdə həm bacarıqlı insanın özünün, həm də onun maddi və mənəvi həyatında böyük irəliləyişlər olmuşdur. İri kobud daş alətlər daha yararlı daş alətlərlə əvəz olunmuş, ovçuluqda mühüm rola malik nizə kəşf edilmişdir.
Mustye dövründə ibtidai insanın mənəvi həyatındakı dəyişikliklərlə əlaqədar axirət dünyasına inam, dəfnetmə mərasimləri yaranmışdır. Ulu icma dağılmış, o öz yerini qadınların rəhbərlik etdiyi qəbilə icmasına vermiş, ana xaqanlığı dövrü başlanmış, bu dövrdə bacarıqlı insan öz yerini tədricən ağıllı insana vermişdir. Mustye mədəniyyəti dövrünə aid tapıntılara Azərbaycan ərazisində Azıx, Damcılı, Daşsalahlı, Zar, Qazmalar, Qədirdərə, Çaxmaqlı, Marallı və başqa düşərgələrdə rast gəlinmişdir.
Təxminən 110 min il bundan əvvəl başlanmış və e.ə. XII minilliyə qədər davam etmiş Üst Paleolit dövründə ictimai həyatda xeyli dəyişikliklər baş vermiş, ağıllı insanın yaranması prosesi başa çatmışdır. Bu dövrün maddi qalıqlarına Qarabağ və Qazax bölgələrinin düşərgələrində daha çox rast gəlinmişdir. Son paleolit dövründə ibtidai insanlar daha rahat və mükəmməl məhsuldar əmək alətləri hazırlamağı öyrənirdilər. Üst paleolitdə insanların təsərrüfat həyatının əsasını yenə də istehlak xarakterli sahələr - yığıcılıq və ovçuluq təşkil edirdi, ibtidai insanlar daşdan və sümükdən daha nəcib və universal əmək alətləri hazırlamışlar. Onlar artıq daş və sümüklər üzərində incəsənət nümunələri yaratmağı öyrənmişlər. Matriarxat dövründə qadına sitayişlə əlaqədar rəmzi mənada çoxlu qadın təsvirləri yaradılmışdır. Son paleolit dövrü adamları əsasən mağaralarda, qazmalarda və yerüstü daxmalarda yaşayırdılar. Ümumiyyətlə, Üst Paleolit dövrünə aid respublikamızın ərazisində arxeoloji materiallar az əldə edilmişdir.
E.ə. XII–VIII minillikləri əhatə edən Mezolit dövrü bəşər tarixində mənimsəmə təsərrüfat formasından istehsaledici təsərrüfata keçidlə xarakterikdir. Belə ki, istehsaledici əsas sahələri–əkinçilik və maldarlıq meydana gəlir. Bununla da insanların ərzaq təminatı zənginləşmiş olur.
Azərbaycanda Mezolit dövründə insan yaşayışının izlərinə Qobustan, Damcılı, Zaqroş və b. yerlərdə rast gəlinir. Mezolit dövrü əhalisinin yaşayışı, məşğuliyyəti Qobustan abidələri əsasında daha çox öyrənilmişdir. Burada əmək alətləri əsasən çaxmaqdaşından və sümükdən hazırlanırdı. Mezolit dövrünün ən böyük kəşfi ox və kamanın ixtirası idi.  Bu silahın köməyi ilə insanlar uzaq məsafədən sürətlə qaçan heyvanları və hətta quşları ovlaya bilirdilər.
Qobustanda həyat təxminən 16 min il əvvəl başlanmışdır. Qobustan sakinləri ovçuluq, balıqçılıq və yığıcılıq ilə məşğul olmuşlar. Qobustan qayalarında qədim insanların ovsun-totem inamlarını-dini ayinləri, ov səhnələrini əks etdirən rəsmlər, qadın rəsmləri, heyvan sulietləri günümüzə qədər gəlib çatmışdır. Qobustandakı «Firuz düşərgəsindəki» qəbirlərdən birində tapılan məişət əşyaları Mezolit dövrü insanlarının axirət dünyasına inandıqlarını, ölünü dəfn edərkən yanına məişət əşyaları qoyduqlarını göstərir.
E.ə. VIII minilliyin sonundan mezoliti əvəz edən Neolit («‘Yeni daş dövr») Azərbaycanda e.ə. VI minilliyin ortalarına qədər davam etmişdir. Bəşər tarixində istehsaledici, əkinçi-maldar təsərrüfatına keçidin başa çatması ilə nəticələnən bu dövr «neolit inqilabı» adı altında məlumdur. «Neolit inqilabı»nın mahiyyəti, əlbəttə, təkcə yeni təsərrüfat  formalarının və yeni iş növlərinin sadəcə yaranmasında deyil, habelə istehsalatın təşkili, tərkibi və quruluşunda prinsipial dəyişikliklərdə və ictimai əməyin məğzindədir. Neolit dövründə istehsalın tarixən daha mütərəqqi təşkili yaranır. Əkinçilik və maldarlığa keçid prosesi hazır izafi məhsulu yaratdı ki, bu da bəşəriyyət tarixində ibtidai-icma quruluşunun məhvinə gətirib çıxartdı.
Azərbaycan ərazisində Neolit dövrü abidələri Damcılı, Qobustan, Kültəpə, Viləşçay, Xanlar, Ağdam, Urmiya gölü hövzəsindəki Həsənli, Hacı Firuz, Yanıqtəpə yaşayış yerləri və Zaqroş bölgəsində aşkar olunmuşdur.
O dövrdə cəmiyyətin əsas özəyini kollektiv təsərrüfata əsaslanan nəsli icmalar təşkil edirdi. Əvvəlki dövrlərdə olduğu kimi ananın mövqeyi yenə olduqca böyük idi. 
Azərbaycanda Eneolit dövrü (mis-daş dövrü) e.ə. VI minillikdən başlanır və IV minilliyin ortalarına qədər davam edir. Bu dövrdə insanlar ilk dəfə metalla tanış olmuş və misdən alətlər hazırlamışlar. Eneolit dövründə istehsal təsərrüfatı daha da inkişaf etmiş, iqtisadiyyat və mədəniyyətdə ümumi yüksəlik müşahidə olunmuş, maldarlıq və əkinçilik insanların əsas fəaliyyət sahələrinə çevrilmişdir. Eneolit dövründə əhalinin sayının artımı da müşahidə edilir, maldar-əkinçi qəbilələr geniş ərazilərə yayılırdı. Möhrə və çiy kərpiclə divar hörmə işi meydana çıxmış, divarların suvanıb naxışlanmasına başlanılmışdı. Bu dövrdə ikigözlü dulus sobalarından isifadə edilmiş, yüksək səviyyəli şirəli qablar emalına başlanılmışdır. Metaldan istifadə hələ geniş yayılmamış, daş alətlərin təsərrüfatda, məişətdə üstünlüyü qalmaqda idi. Bu dövrün yaşayış məskənləri Gəncə-Qazax, Mil-Qarabağ, Muğan, Naxçıvan bölgələrində, Urmiya gölü ətrafında və Təbriz yaxınlığında tədqiq edilmişdir.
Eneolit dövrünün əhalisi dulusçuluq, daşişləmə, sümükişləmə, toxuculuq və s. peşələrlə də məşğul olurdular. Azərbaycanın qədim əkinçiləri bir neçə buğda növü, habelə arpa əkib becərirdilər. Taxıl ehtiyatı iri saxsı küplərdə və anbarlarda saxlanılırdı. Eneolit dövründə bizə indi  məlum olan ev heyvanlarının demək olar ki, hamısı əhilləşdirilmişdi. E .ə. V minilliyin axırlarında atın əhilləşdirilməsinə başlanılmışdı. Cəlilabad rayonundakı Əliköməktəpə yaşayış məskənində tapılmış at sümükləri bunu sübut edir.
Azərbaycan sakinləri kiçik kəndlərdə qəbilə icmaları şəklində yaşayırdılar və bir neçə qohum qəbilə bir tayfanı təşkil edirdi. Yaşayış məskənləri çay kənarında, əkinçilik və maldarlıq üçün əlverişli yerlərdə salınırdı. Evlər kiçik olur, döşəməyə həsir salınırdı. Mənzilləri qızdırmaq və eləcə də yemək hazırlamaq üçün evin ortasında və ya divar önündə ocaq qalayırdılar. Belə evlərdə qoşa nikaha əsaslanan ailələr yaşayırdılar. İcma torpağında birgə çalışan bu ailələr ümumi məhsul bölgüsündən aldıqları pay hesabına dolanırdılar. Eneolit dövründə ulularımızın Mesopatomiya ərazisindəki tayfalarla əlaqələri də vardı. İbtidai icma quruluşunun bu dövrü ana xaqanlığının çiçəklənən dövrü hesab olunur. Eyni zamanda qəbilənin icma ağsaqqallar şurası da mühüm rol oynamışdır.
Eneolit dövründə insanların dünyagörüşündə və dini baxışlarında müəyyən dəyişikliklər də baş vermişdi. Belə ki, ölülər yaşayış məskənində, binaların  arasında basdırılırdı. Ölüləri qırmızı boya ilə boyayırdılar. İnsanların həyatında ovsun mərasimləri üstün yer tuturdu.
Eneolitin son mərhələsində metalişləmənin inkişafının yeni dövrü başlanmış tunc dövrünə keçidin əsası qoyulmuşdur. Məlumdur ki, mis yumşaq metal olduğundan o, daş alətləri sıradan çıxara bilməmişdi. İnsanlar ona qurğuşun, sürmə, mərgümüş və s. kimi aşqarlar qatmaqla süni metal-tunc əldə etməyi öyrənmişlər. O, daha möhkəm metal olduğundan ondan hazırlanan alətlər daş alətləri sıxışdırıb aradan çıxarmışdır. Bununla da ibtidai icmanın tarixində Daş dövrü başa çatmış, o öz yerini tunc dövrünə vermişdir. Tunc dövrü e.ə. IV minillikdən II minilliyin sonuna qədərki dövrü əhatə edir.
İbtidai icma quruluşunun inkişaf tarixində çox mühüm yer tutan tunc dövründə ağır zəhmət tələb edən kişi əməyi–xış əkinçiliyi, maldarlıq, metalişləmə və s. ön cərgəyə keçmiş, ana xaqanlığı ata xaqanlığı ilə əvəz olunmuşdur. Təsərrüfatın müxtəlif sahələri meydana gəlmiş, əmək bərabərsizliyi və sosial bərabərsizlik yaranmışdır.
Arxeoloqlar ibtidai icma quruluşunun bu dövrünü 3 mərhələyə-erkən, orta və son tunc dövrü mərhələlərinə bölmüşlər. Kür-Araz mədəniyyətinin səciyyəvi olduğu Erkən Tunc dövrü e.ə. IV minilliyin ikinci yarısından III minilliyin sonuna qədər davam etmişdir. Bu dövrün səciyyəvi xüsusiyyəti patriarxal münasibətlərin hökmran mövqeyə yiyələnməyə   başlaması-yəni   yuxarıda   dediyimiz   kimi ana xaqanlığının öz yerini ata xaqanlığına verməsi idi. Erkən tunc dövründə ulularımızın həyatına aid Qarabağda, Naxçıvanda, Xaçmazda, Qazaxda, Şəmkirdə, Qobustanda, Urmiyada zəngin materiallar əldə edilmişdir. Əhalinin sayı artır, insanlar düzən yerlərlə yanaşı dağətəyi və dağlıq yerlərdə də məskənlər salırdılar. Erkən tunc dövründə dairəvi planda olan evlərin inşasında əsasən daşdan və çiy kərpicdən istifadə edilirdi. İnsanlar dini ayinlər üçün ibadətgahlar inşa edirdilər. Belə ibadətgahlardan biri Xaçmaz rayonunun Sərkərtəpə yaşayış məskənində aşkarlanmışdır. Azərbaycanın digər yerlərində də belə ibadətgahlara rast gəlinmişdir.
Bütün Tunc dövrünün digər xaraterik xüsusiyyəti o idi ki, bu zaman birinci böyük ictimai əmək bölgüsü meydana gəlmiş, yəni əkinçilik maldarlıqdan ayrılmışdır. Tunc dövrünün ilk   mərhələsindən  başlayaraq əkinçilik və maldarlıq, habelə sənətkarlıq sahələrində xeyli irəliləyiş olmuşdur. Toxa əkinçiliyi xış əkinçiliyi ilə əvəz olunmuş, süni suvarma geniş yayılmışdı. Xışlama zamanı qoşqu heyvanlarından istifadə olunması əkin sahələrini genişləndirməyə imkan vermiş, məhsuldarlıq artmışdı. Taxılın biçiləsində və döyülməsində tunc alətlərdən istifadə olunurdu.
Erkən Tunc dövründə maldarlığın yeni sahəsi «Köçmə» maldarlıq meydana gəlmişdi. Maldarlığın inkişafı məhz onun əkinçilikdən ayrılmasına səbəb oldu.
Erkən Tunc dövründə Azərbaycanda sənətkarlıq da xeyli inkişaf etmişdi. Tuncdan əmək alətləri və silahlar, bəzək və məişət əşyaları hazırlanırdı. İbtidai icmanın bu mərhələsində insanların dünya görüşündə, dini inam və mərasimlərində də yeniliklər az olmamışdı. Belə ki, ölüləri yaşayış məskənlərindən kənarda dəfn edir, üzərində kurqanlar qururdular.
Erkən Tunc mərhələsində Azərbaycanda böyük mədəni-etnik birliklər, tayfalar və tayfa birləşmələri meydana gəlmişdir.
Orta Tunc dövrü e.ə. III minilliyin axırlarından II minilliyin ortalarına kimi davam etmişdir. Bu mərhələdə sənətkarlığın müstəqil sahəyə çevrilməsi nəticəsində ibtidai icma quruluşu dövründəki ikinci böyük ictimai əmək bölgüsü baş vermişdi, yəni sənətkarlıq əkinçilkdən ayrılmışdı. Həmin dövrdə Ön və Mərkəzi Asiya, Misir və s. bölgələrlə ticarət əlaqələri meydana çıxmışdır. Orta tunc dövründə əmlak bərabərsizliyi yaranmış, qəbilə icmasından qonşu icmaya keçid baş vermişdir. Orta Tunc dövründə güclü istehkam qurğularına, aydın seçilən məhəllələrə, su təchizatı sisteminə, möhkəmləndirilmiş qəsrlərə malik şəhər tipli məskənlər təşəkkül tapmışdır. Belə məskənlər sırasında Naxçıvan bölgəsində aşkara çıxarılmış II Kültəpə, Oğlanqala və b. yaşayış yerlərinin adları çəkilə bilər. Orta Tunc dövründə Azərbaycan ərazisində yaşamış qəbilə və tayfalar böyük tayfa ittifaqlarında birləşmişdilər. Əmlak bərabərsizliyi daha da dərinləşmişdi. Son Tunc və ilk Dəmir dövrü e.ə.  XVII -XIVəsrləri əhatə edir. Azərbaycanda ilk dəmir alətlər e.ə. II minilliyin axırları və I minilliyin əvvəllərinə aiddir.
Son Tunc və ilk Dəmir dövrü azman tarixin əvvəlki mərhələlərindən bir çox cəhətlərinə görə fərqlənirdi. Belə ki, bu dövr tarixin inkişaf qanunauyğunluqlarına görə məhsuldar qüvvələrin, təsərrüfatın bütün sahələrinin əvvəlki tarixi mərhələlərilə müqayisədə daha sürətli inkişafı cəmiyyətin quruluşundakı əsaslı dəyişikliklərlə xarakterikdir. Bu dövrdə tayfa ittifaqları yeni ictimai şəraitdə daha da güclənir, ibtidai icma quruluşunun əsasları dağılır, sinifli cəmiyyət yaranırdı. Qarabağda, Lənkəran-Astara bölgəsində, Gəncəçay hövzəsində, Şəmkir, Qazax, Şəki, Naxçıvan bölgəsində Son Tunc və Erkən Dəmir dövrünə aid abidələrdən çoxlu əmək alətləri, silahlar və ev əşyaları, bəzək nümunələri tapılmışdır ki, onlar da həmin dövrün əhalisinin həyat tərzi haqqında fikirlər söyləməyə əsas verir.
Son Tunc və Erkən Dəmir dövründə əhalinin əsas məşğuliyyət sahələrindən biri olan əkinçilik yeni inkişaf mərhələsinə daxil olmuş, şumlamada istifadə olunan alətlərin təkmilləşməsi, artıq dəmir alətlərdən istifadə taxılın becərilməsində tunc oraqdan istifadə məhsuldarlığın artırılmasına şərait yaratmışdı. Sarıtəpədə, Mingəçevirdə, Qaratəpədə aşkarlanmış iri ölçülü küplərdən və xüsusi quyulardan taxılın saxlanılmasında istifadə edilirdi. Azərbaycanın dağlıq və dağətəyi zonalarında dəmyə əkinçiliyindən, düzənlik yerlərdə və çay kənarlarında isə süni suvarmadan istifadə olunurdu. Azərbaycanın müxtəlif yerlərində süni suvarma sistemləri də aşkara çıxarılmışdı.
Son Tunc və ilk Dəmir dövründə təsərrüfatda köçmə (yaylaq) maldarlıq daha üstünlük təşkil edirdi. Təsərrüfatda atdan geniş istifadə bu dövrə təsadüf edir. Qoşqu və minik vasitəsi kimi dəvədən də istifadə edilirdi. İnsanlar dəvənin südündən, ətindən və yunundan da faydalanırdılar. Əmək alətlərinin təkmilləşdirilməsi əkinçilikdə məhsuldarlığın artmasına səbəb olmuşdu.
Orta Tunc dövründə baş vermiş ikinci böyük ictimai əmək bölgüsü sənətkarlıqda əsaslı dəyişikliklər üçün zəmin yaratdı və bununla əlaqədar Son Tunc və Erkən Dəmir dövründə sənətkarlıq yüksək inkişaf etdi, onun yeni-yeni sahələri meydana gəldi. Müxtəlif sənət sahələrinin inkişafı ilə əlaqədar sənətkarların təbəqələşməsi başlanır. Onların içərisindən peşəkar tacirlər və sənətkar tacir zümrəsi ayrılmaqla həmin şəxslər hazır məhsulun satışı ilə məşğul olurdu. Bu da öz növbəsində ticarətin sənətkarlıqdan ayrılması yolunda mühüm bir addım idi.    
Son Tunc və Erkən Dəmir dövründə daha davamlı yaşayış və təsərrüfat binaları tikilirdi. Arxeoloqlar Azərbaycan ərazisində bu dövrə aid çoxlu kurqanlar, siklop tikililəri, qaya təsvirləri aşkar etmişlər. Dağətəyi bölgələrdə ətrafı möhkəmləndirilmiş yaşayış məskənləri, düzənliklərdə mövsümi qışlaqlar, habelə kurqanlar geniş yayılmışdır. Tikinti materialları kimi daşdan, qaya parçalarından, çiy kərpicdən istifadə edilirdi. Yaşayış məskənlərinin ətrafında düşmən basqınlarından qorunmaq üçün müdafiə divarları çəkilir, bürclər inşa edilirdi. Azərbaycanın Qarabağ, Naxçıvan, Gədəbəy bölgələrində arxeoloqlarımız belə tikililərin qalıqlarını aşkarlamışlar.
Əhalinin dünya görüşündə də ciddi dəyişikliklər baş vermişdi. Belə ki, tayfa başçılarının hakimiyyətinin güclənməsi, dini və hərbi rəhbərliyi öz əlində toplaması bu şəxslərə pərəstişə səbəb oldu. Onların xatirələri öləndən sonra da əzizlənir və şərəflərinə kurqanlar yaradılırdı. Belə tayfa başçıları dəfn edilərkən onların yanına müxtəlif məişət əşyaları, silahlar, bəzəklər və öldürülmüş qulluqçuları, kənizləri və arvadı da qoyulurdı.
Son Tunc və Erkən Dəmir dövründə ata xaqanlığı daha da möhkəmlənmişdi. Bunu kişilərin dəfn olunduğu kurqanların zənginliyindən də görmək olardı.
Həyatın bütün sahələrindəki təbəddülat Azərbaycan tayfalarının uzaq mədəniyyət ocaqları ilə (İran, Fələstin, Suriya, Misir və s.) geniş mədəni-iqtisadi əlaqə saxlamalarına imkan yaratmışdı. Azərbaycanın müxtəlif bölgələrində aparılan arxeoloji qazıntılar zamanı Qafqaz, habelə Yaxın Şərqin qabaqcıl mədəniyyət mərkəzlərindən gətirilmiş ticarət predmetlərinin tapılması belə əlaqələrin əyani sübutudur. Eyni zamanda Azərbaycanda da istehsal olunan sənətkarlıq məmulatları Ön Asiya ölkələrinə və qonşu Qafqaza ixrac olunurdu. Azərbaycandan eyni zamanda adları çəkilən ölkələrə cins atlar, metal, mal-qara, kənd təsərrüfatı məhsulları da ixrac olunurdu.

3. İbtidai icma quruluşunun dağılması.

E.ə. II minilliyin sonu-I minilliyin əvvəllərində ibtidai icma quruluşunun dağılması prosesi sürətlənirdi. Səbəb ölkənin bütün vilayətlərində ictimai-iqtisadi prossesin eyni səviyyədə olmaması idi. Belə ki, şimala nisbətən cənub bölgələrdə ictimai inkişaf bir qədər yüksək səviyyədə idi. Cənubda əkinçilik və  maldarlıq, metallurgiya (tunc) yaxşı inkişaf etmiş, təsərrüfatın bəzi sahələrində, o cümlədən üzümçülükdə təbəddülat daha çox nəzərə çarpırdı. Arxeoloji mənbələrin verdiyi məlumata görə burada sənətkarlığın müxtəlif sahələri, əsasən də dulusçuluq daha geniş yayılmış, mal mübadiləsi, ticarət müstəqil sahələrə çevrilmişdi. Belə ki, Azərbaycan məhsullarının sorağı artıq Qafqazın digər bölgələrindən, ön Asiyadan və s. yerlərdən gəlirdi.
Məmləkətin cənub rayonlarında dəfn mərasimləri də təntənəli keçirilir və dəfn abidələri öz zənginliyi və kasıblığına  görə fərqlənirdi. Ümumiyyətlə, Azərbaycan ərazisində möhkəm kurqanlara çox təsadüf edilmişdir. Qəbilə başçılarına məxsus kurqanlar mürəkkəb quruluşuna, zəngin avadanlığına görə fərqlənirdi. Belə kurqanlarda ölmüş qəbilə başçısı ilə birlikdə onun arvadlarını, kənizlərini, atlarını da basdırır, yanına çoxlu silah və şəxsi əmlakını da qoyurdular.
İbtidai icma quruluşunun dağılmasına ən güclü təsir edən amil əmlak bərabərsizliyinin meydana gəlməsi, insanlar arasında ciddi təbəqələşmə, siniflərin meydana gəlməsi idi. Tərtər rayonu ərazisində Borsunlu kəndində tədqiq edilmiş kurqan qeyd olunan amilləri özundə daha yaxşı təcəssüm etdirir. Kurqanın 256 m2 sahəyə malik qəbri təxminən 200 tirlə iki qatda örtülmüşdür ki, burada qəbilə başçısı dəfn olunmuşdu. O, tunc mıxlarla bərkidilmiş, qızıl təbəqə çəkilmiş və tunc lövhələrlə bəzədilmiş taxt-kəcavə üzərinə qoyulmuşdur. Başçıdan əlavə qəbirdə doqquz insan qalıqları, 8 at skleti, çoxlu iri və xırda buynuzlu heyvan sümükləri, saxsı qablar, metal əşyalar-təbərzin balta, yastı balta, iskənə, nizə və ox ucları, kəmər və qazan qırıqları, qızıl düymələr, əqiqdən, pastadan və şüşədən muncuqlar, mərmər toppuz və s. vardı. Bu dövrdə ailələr və tayfa ağsaqqalları, icma şurası üzvləri,nüfuzlu hərbiçilər, kahinlər daha çox varlanırdılar. Varlı ailələr icmanın əkin sahələrini, otlaqları, mal-qaranı, at ilxılarını ələ keçirirdilər. Belə ailələrin varlığı Gəncəçay vadisində və Xaçbulaqda mövcud olmuş yaşayış binaları ilə sübut edilir. Belə ki, orada bir neçə otaqdan ibarət evlər həyətyanı sahə ilə başqalarından ayrılırdı.
Sinfi təbəqələşmənin varlığını təsdiq edən amillərdən biri də eyni qəbristanlıqda avadanlıq, dəfn mərasimi və quruluşuna görə biri-birindən kəskin fərqlənən qəbirlərin olması idi. Azərbaycanın ayrı-ayrı yerlərində,   o   cümlədən   Xocalı,   Dovşanlı,   Borsunlu, Sarıçoban, Mingəçevir, Gəncə, Naxçıvan, Talış və Şəki abidələrində kasıb, avadanlığı çox az olan kiçik ölçülü kurqanlara da rast gəlinmişdir.
Yeni təsərrüfat sahələrinin yaranması, ayrı-ayrı şəxslərin daha çox varlanması işçi qüvvəsinə ehtiyacı doğururdu ki, bu da icmanın kasıb üzvləri, müharibələr zamanı əsir düşənlər və qullar hesabına ödənilirdi.
Azərbaycanın ayrı-ayrı yerlərində arxeoloqların qəbirlərdən müxtəlif silahları-nizə, ox ucluqları, xəncər, qılınc, döyüş baltası, zireh paltarları, toppuz və s. aşkarlamaları artıq tayfalar, tayfa birlikləri arası münaqişələrin, hətta kiçik müharibələrin başlanmasından xəbər verir. Arxeoloji axtarışlar zamanı bu nəticəyə gəlinmişdir ki, əhali qəfil hücumlardan qorunmaq üçün daha təhlükəsiz yerlərdə, əlçatmaz məkanlarda məskən salırdılar. Belə yaşayış məskənlərinin ətrafında möhkəm müdafiə divarları çəkilmiş, dağətəyi yerlərdə və daşlarda qalaçalar, müvəqqəti sığınacaqlar inşa edilmişdi.
Döyüşlər zamanı qalib gəlmiş tayfa məğlub tayfanın bütün varidatını mənimsəyir, insanlarını isə qula çevirirdi. Ən çox qazanan tayfa başçıları və hərbiçilər olurdu.
Məhsuldar qüvvələrin və istehsal münasibətlərinin inkişafı tayfalararası mübadilənin, qonşu məmləkətlərlə ticarət əlaqələrinin yaranmasına səbəb olurdu. Bu da cəmiyyətdə sıravi icma üzvlərindən fərqlənən tacirlər zümrəsinin meydana gəlməsi ilə nəticələnirdi. Qeyd olunan amil cəmiyyətdə gedən ciddi təbəqələşmənin mühüm əlamətlərindən biri idi.
Ayrı-ayrı tayfalarda, tayfa ittifaqlarında hakimiyyətin nüfuzlu adamların əlində cəmlənməsi, cəmiyyətdəki ciddi təbəqələşmə-yoxsulların və varlıların meydana gəlməsi və s. amillər e.ə. II minilliyin axırı-I minilliyin əvvəllərində Azərbaycanın şimal hissəsində ibtidai icma quruluşunun dağılmasını sürətləndirdi. Azərbaycanın cənubunda ibtidai icma quruluşunun dağılması və sinifli cəmiyyətin yaranması ilkin dövlət qurumlarının meydana gəlməsi ilə nəticələndi.

4. Tayfa ittifaqları və erkən dövlət qurumları.

Məmləkətimizin hər yerində sinifli cəmiyyət eyni bir zamanda meydana gəlməmişdir. Azərbaycanın Arazdan şimala olan torpaqlarında ictimai, iqtisadi və sosial dəyişikliklər cənuba nisbətən xeyli ləngimişdi. Cənub torpaqlarımızda qeyd olunan münasibtlər erkən yaranmışdı ki, bu da məmləkətimizin cənub-qərb torpaqlarının İkiçayarası- Mesopotamiya ilə qonşuluqda yerləşməsiylə bağlı idi. Azərbaycanın cənub torpaqları - Mesopotamiyanın şəhər dövlətləri ilə siyasi, mədəni və iqtisadi əlaqələr qura bilmişdi.
Mənbələrin verdiyi məlumata görə qədim Azərbaycan tayfaları əkinçilik, maldarlıq və sənətkarlıqla məşğul olurdular. Artıq e.ə. III-II minilliklərdə yarımköçəri maldarlıq geniş yayılmışdı. Tayfalar arasında yeni otlaq sahələri, əkin sahələri ə1ə keçirmək uğrunda mübarizə başlanmışdı. Belə mübarizələr gedişində zəif tayfalar yaşamaq naminə daha güclü tayfalar ətrafında birləşir, beləliklə böyük tayfa ittifaqları yaranırdı.
E.ə. III-II minilliklərdə Kuti tayfaları Urmiya gölünün qərbində, su, lullubi, turrukki, tayfaları isə cənubunda məskunlaşmışdı. Su və turukki tayfaları lullubi tayfa birliyinə daxil olmaqla məşğuliyyətləri əsasən maldarlıq idi. Onlar Mesopotamiyanın şəhərləri ilə ticarət əlaqələri saxlayırdılar. E.ə. III-II minilliklərdə Arazdan şimalda Naxçıvan və Mil-Qarabağ ərazilərində Naxç, Gəngər tayfaları və başqaları yaşamışlar. Bu tayfa birlikləri müxtəlif allahlara, ilahilərə sitayiş edirdilər.
E.ə. III minillikdə Azərbaycanda müxtəlif ad daşıyan erkən dövlət qurumları meydana gəlmişdi, onlardan biri Aratta dövlət qurumu idi. O, Urmiya gölünün cənub-şərqində e.ə. III minilliyin I yarısında formalaşmışdı. Bu dövlətin adı e.ə. III minilliyin I yarısına aid Şumer dastanlarında çəkilir. İstər Şumer dastanları, istərsə də mixi yazılarının təhlili bu dövlətin məhz Azərbaycana məxsusluğundan xəbər verir. Azərbaycanın bu qədim dövlət qurumunun Şumer şəhər dövlətləri ilə iqtisadi, siyasi və mədəni əlaqələri vardı. Arattanı en, yaxud ensi rütbəsi daşıyan hökmdar idarə edirdi. Dövlətin paytaxtı da Aratta adlanırdı. Baş dini məbəd də bu şəhərdə yerləşirdi. Məbədin baş kahini Maşmaş adlanırdı. Mənbələrin verdiyi məlumata görə türk mənşəli olan Aratta hökmdarı ağsaqqallar şurasının köməkliyi ilə dövləti idarə edirdi ki, bu da qədim Azərbaycan dövlət qurumunda hərbi demokratiyanın olmasından xəbər verirdi. «En Merkar və Aratta hökmdarı» adlı Şumer dastanından məlum olur ki, Aratta ilə Şumer arasında münasibətlər tez-tez dəyişirdi. Arattada e.ə. III minilliyin I yarısında artıq dövlətə məxsus idarə orqanları və vəzifəli şəxslər meydana gəlmişdi. Şumer hökmdarları Arattanı özlərinə tabe etmək üçün səylər göstərirdilər. Aratta hökmdarları müdrik siyasət yeridir, öz ölkələrini müdafiə edirdilər. Arattada müxtəlif allahlara sitayiş mövcud idi.
Şumer şəhər dövləti olan Uruk hökmdarı Arattanı özünə tabe etməyə cəhdlər göstərsə də Ensukuşsiranna hər dəfə ona rədd cavabları verib və hətta hərbi qarşıdurmadan belə çəkinmirdi. Dinc münasibətlər dövründə isə Uruk hökmdarı En-Merkar xarici müdaxilədən qorunmaq üçün Arattadan hərbi yardım istəmişdir. Azərbaycanın bu qədim dövləti uzun müddət öz müstəqilliyini qoruyub saxlaya bildi və Şumerlə iqtisadi əlaqələrini kəsmədi.
Aratta əhalisi əsasən sənətkarlığın müxtəlif sahələri ilə məşğul olurdu. Burada məbəd və saray tikən metal, ləl-cəvahirat işi ilə məşğul olan ustalar daha məşhur idi. Qiymətli metallardan hazırlanmış əşyalar, ləl-cəvahirat İkiçayarasına ixrac edilirdi. Arattalılar müxtəlif allahlara sitayiş edirdilər.
Mənbələrin verdiyi məlumata görə e.ə. III minilliyin ikinci yarısında Azərbaycanın cənubunda-Urmiya gölündən cənubda Lullubi tayfalarının ittifaqı yaranmışdı. Bu ittifaqa Su və Turukki tayfaları da daxil idi. Bu ittifaq Lullubi dövlət qurumunun yaranması ilə nəticələndi. Lullubinin padşahlığında xırda hökmdarların hakimiyyəti mövcud idi. Lullubi hökmdarı İmmaşqun (e.ə. 2200-2170-ci illər) xırda hakimləri mərkəzi Lullubi dövlətinə tabe etdi. Bu dövlət Akkad dövləti ilə mübarizə apara biləcək səviyyəyə qədər gücləndi. Lullubilər eyni zamanda Assuriya ərazisində yaşayan hurri tayfası ilə də yaxın əlaqədə idi. Lullubi hökmdarı Anubaninin (e.ə. 2170-2150-ci illər) dövründə dövlət daha da qüvvətlənmişdi. Anubaninin uğurları «Daş sütun» üzərində mixi yazılarla həkk olunmuşdur. Bu dövlətin İkiçayarası ilə iqtisadi əlaqələri haqqında da məlumatlar vardır. Lullubilər əsasən maldarlıq və dəmyə əkinçiliyi ilə məşğul olurdular. Burada əhali səma, bərəkət və məhəbbət, ay, günəş və s. allahlara sitayiş edirdilər. E.ə. II minillikdə vahid Lullubi dövləti xırda hökmdarlıqlara parçalandı.
Urmiya gölündən qərbdə və cənubi-qərbdə məskunlaşan Kuti tayfaları birləşərək Kuti tayfa birliyi yaratdılar. Bu tayfa ittifaqı əsasında Kutium (Kuti) dövlət qurumu e.ə. III minilliyin ikinci yarısında yarandı. Kutilər Mesopotamiya ilə geniş əlaqələr saxlayırdılar. Şumerlərlə yaxşı münasibətdə olan Kutilər tez-tez Akkadın işğalçı hücumlarına məruz qalırdılar. Akkad hökmdarı Naramsuenin kutilər ölkəsinə qoşun çəkmiş, lakin məğlub olaraq geri qayıtmışdır. Akkad tərəfdən hər an gözlənilən təhlükəyə qarşı Urmiya gölü ətrafında yaşayan tayfa başçıları kutilər birlikdə ittifaqa girərək Akkad hücumlarının qarşısını hər dəfə mərdliklə alırdılar.
E.ə. XXIII əsrin sonu-XXII əsrin əvvəllərində kutilərin İkiçayarasına kütləvi axınları başlandı. Akkad hökmdarı Elamla ittafaqa girməsinə baxmayaraq bu axının qarşsını ala bilmədi. Nəticədə, e.ə. 2175-ci ildə İkiçayarasında Kuti sülaləsinin 100 il davam edən hakimiyyəti bərqərar oldu. Şumer şəhəri də kutilərə tabe edildi. Kutilərin onlara qarşı isti münasibətindən istifadə edən Şumerlilər öz daxili müstəqilliklərini qoruyub saxlaya bildilər. Bəzən bu münasibətlər müttəfiqliyə çevrilirdi. Kutilərin uzunmüddətli hakimiyyəti illərində İkiçayarasının iqtisadiyyatı və ticarəti yeni inkişaf mərhələsinə qədəm qoymuşdu. Kutilər də Şumerlər kimi aya, bərəkət və məhəbbət ilahəsinə sitayiş edir və kitabələrində sadalanan allahların ancaq Akkad adları çəkilir.Kutilərin hökmranlığı dövründə Şumerdə məbəd tikintisi və bərpası davam etdirilir.
İkiçayarasında sonuncu Kuti hökmdarı Tirikan (e.ə. 2104-cü il) olmuşdur və onun hakimliyi cəmi 40 gün çəkmişdir. Tirikana qarşı Uruk şəhərində qiyam oldu. Qiyama Uruk hakimi Utuhenqal başçılıq edirdi.
Döyüşdə Kutilər ağır məğlubiyyətə düçar oldular və hökmdar Tirikan ailəsi ilə birlikdə əsir düşdü. Bununla da e.ə. XXII əsrin axırlarında Mesopotamiyada kutilərin 100 illik hökmranlığına son qoyuldu. Kuti və Lullubi dövlət qurumları xırda vilayətlərə parçalandı.

5. Manna dövləti.

Xarici işğalçılara, xüsusən Assuriya çarlığının qəsbkar və qarətçi yürüşləri Azərbaycan torpaqlarında olan çarlıqları birləşdirmək, vahid dövlət yaratmaq zəruriyyətini meydana çıxarmışdı.
Miladdan əvvəl IX yüzilliyin II yarısında Manna dövləti Assuriya çarlarının Urmiya gölü sahili torpaqlara aramsız basqınlarına qarşı mübarizədə yaranmış və möhkəmlənmişdi. Manna miladdan əvvəl III-II minilliklərdə bu yerlərdə məskun olmuş yerli kuti, lullubi, hurrit və başqa soyların və soy birləşmələrinin varisi idi. Manna adı yerli addır və tədqiqatçılar belə hesab edirlər ki, Urmiya gölü sahili rayonlarında məskun olmuş soylardan biri Manna adını daşımışdır.
E.ə. 843-cü ildə Mannanın adı ilk dəfə III Salmanasarın kitabəsində çəkilmişdir. Aşşurlular onu «Mannalılar ölkəsi», urartulular isə «Manna ölkəsi» adlandırırdılar.
Assuriya çarlığının basqınları Manna dövləti yarandıqdan sonra da davam etsə də öz istiqlaliyyətlərini hər şeydən uca tutan vətən oğullarının və qızlarının iradəsini qıra bilməmiş, Manna dövləti hər cür əzab-əziyyətə qatlaşaraq qüvvətli dövlətə çevrilərək, hətta Assuriyaya basqın etmək qüdrətini də əldə edə bilmişdi.
Manna dövlətinin paytaxtı İzirtu şəhəri də dəfələrlə Urartunun basqınlarına məruz qalmışdı. IX əsrin sonlarında istər Urartunun və istərsə də Assuriyanın Mannaya basqınları daha da intensivləşmişdi.
Manna hökmdarları dövlətin istiqlaliyyətini qorumaq naminə Assuriyaya qarşı Urartu ilə, Urartuya qarşı isə Assuriya ilə ittifaqa girirdi.
Urartu hökmdarı İşpiuni və oğlu Menyanın dövründə (e.ə. 810-781-ci illər) Manna dəfələrlə işğalçı yürüşlərə məruz qalmış, lakin düşmən bu yerlərdə möhkəmlənib qala bilməmişdi. Urartu hökmdarları I Argişti və III Sarduri də öz sələflərinin işini davam etdirdilər. Onların da Mannaya dağıdıcı hücumları bir nəticə vermədi. Manna qüdrətli bir dövlətə çevrildi. Bu dəfə o Assur hökmdarı III Tiqlatpalasarın diqqətini özünə çəkdi. III Tiqlatpalasar Mannanın qərbinə daxil olub urartuları buradan sıxışdırıb çıxardı. O, Mannanın vilayətlərinə toxunmadığından onlar arasında müttəfiqlik münasibətləri yarandı ki, bundan istifadə edən Assuriya Urartu və Manna ilə müharibələrini davam etdirdi.
Yaranmış vəziyyətdən istifadə edən Manna hökmdarı İranzu (e.ə. 740-719) Assuriya ilə ittifaqa girdi və Urartunun işğalına məruz qalan torpaqlarını geri qaytardı. O, Mannanı mərkəzləşdirilmiş dövlətə çevirdi və ölkədə canişinlik sistemini tətbiq etdi. İranzu Mannanın ərazisini xeyli genişləndirdi. Onun hakimiyyəti dövründə Manna şimalda Araz çayına cənub və cənub-şərqdə Kassi ölkəsinə, Parsua və Midiya, qərbdə Urartuya söykənirdi. İranzunun hakimiyyəti dövründə Manna bütövlükdə Cənubi Azərbaycan ərazisində bərqərar oldu.
İranzunun dövründə Mannada ikili xarici siyasət mövcud idi. Bir  qrup Assuriyaya meyilli olmaqla Assuriyapərəst xarici siyasət yeridirdi, digər qrup isə ölkəni parçalaya biləcək Urartuya meyl göstərirdi. Bu cür ikili siyasət  daxili  qüvvələrin və vilayətlərin  mərkəzi hakimiyyət ətrafında birləşməsinə mane olurdu. İranzu xarici siyasətdə keçmişdən dərs alaraq öz mövqeyini konkretləşdirdi və Assuriya meyilli siyasətə üstünlük verdi ki, bu da ona  mərkəzləşdirilmiş dövlət yaratmağa imkan yaratdı. Lakin mərkəzləşdirilmiş dövlətin yaradılması bir çox canişinləri narahat edir və onlarda mərkəzdənqaçma meyllərini artırırdı. Bundan isə  Urartu istifadə etməyə çalışır və həmin canişinləri hakimiyyətə qarşı    üsyana sövq edirdi.
Urartu Mannaya qarşı işğalçılıq niyyətlərindən əl çəkməmişdi. Urartu hökmdarı I Rusa (e.ə. 730-714) Mannanın vilayəti olan Zikertu hakimi Metattini mərkəzi hakimiyyətə qarşı qızışdırdı. E.ə. 719-cu ildə vilayətin Dardukka və Şuandahul şəhərlərinin əhalisi üsyan edib İranzuya qarşı çıxdılar. Bu şəhərlərə qoşulan Sukka, Bala, Abişikna əhalisi də düşmən tərəfə keçdi. Urartu hökmdarı vəziyyətin ağırlığını görüb müttəfiqi Assuriya hökmdarı II Sarqona müraciət etdi. II Sarqon qiyamçılar üzərinə dərhal qoşun yeritdi, onlara divan tutdu.
İranzunun ölümü ilə Mannada mərkəzi hakimiyyət xeyli zəiflədi. Baxmayaraq ki, onun xələfi Aza (e.ə. 718-716) da atası kimi assurpərəst siyasət yeridirdi. Urartupərəst qüvvələr ona qarşı sui- qəsd təşkil etdilər. Nəticədə köməksiz qalan Aza öldürüldü, hakimtyyətə onun qardaşı Ullusunu (e.ə. 716-680) gəldi. Ullusunu Urartuya meyilli idi. Çünki onun hakimiyyətə gəlməsində I Rusanın rolu olmuşdu. Ullusunu Assuriyaya qarşı Urartu ilə ittifaq bağladı. Qəzəblənmiş II Sarqon Mannaya qoşun yeritdi. İzirtunu tutdu, qalalarını dağıtdı. Vəziyyətin ağırlığını görən Ullusunu Sarqondan aman istədi. II Sarqon onu bağışlayıb, yenidən Mannanın hakimi kimi qəbul etdi. Hadisələrin belə cərəyanı Urartunu  qane etmədi. I Rusa yenidən Mannaya qoşun çəkib onun 22 qalasını ələ keçirdi. II Sarqon e.ə. 715-ci ildə yenidən Mannada göründü. O, mərkəzi hakimiyyətə qarşı çıxmış vilayət hakimlərini ciddi cəzalandırdısa da, Assuriyaya qarşı koalisiyanın qarşısını tamamilə ala bilmədi.
Assurların zərbələrinə dözə bilməyən  I Rusa özünü öldürdü. Bundan sonra Urartu bir daha Mannanın daxili işlərinə qarışa bilmədi. Cənubi Qafqazda Kimmer-İskit-Sak çarlığının yaranmasından sonra Manna siyasətində dəyişiklik edib onlarla yaxınlaşdı. Manna hökmdarı Ahşeri (e.ə. 675-650) Assuriyadan aslılıqdan imtina etdi. Qəzəblənmiş Assur hökmdarı Aşşurbanipal (e.ə. 669-627) Mannaya qoşun çəkdi. İzirtu dağıdıldı, Ahşeri öldürüldü. Manna yenidən Assuriyanın təsir dairəsinə düşdü. Manna getdikcə zəifəyirdi. Mənbələrin verdiyi məlumata görə Azərbaycanın bu qədim dövləti tarix səhnəsində e.ə. VI əsrin əvvəllərinə qədər yaşadı. E.ə. VI əsrin əvvəllərində isə Midiya imperiyası tərəfindən işğal edildi və burada dövlət hakimiyyətinə son qoyuldu. Bununla da Manna dövləti tarix səhnəsindən silindi.
E.ə. VII əsrin əvvəllərindən başlayaraq Kimmer, İskit və Sak tayfaları qədim Azərbaycan ərazisinə, Ön Asiyaya yürüşlər etdilər, Azərbaycanın şimal ərazilərində, Urmiya gölünün qərbində və şimalında məskən saldılar. Urartululara və assuriyalılara qarşı mübarizələr gedişində mannalılar iskitlərlə ittifaqa girdilər. Saklar isə Urmiya gölünün şimalında məskunlaşdılar. Mənbələr onların İkiçayarasında-Arazla Kür arasında məskunlaşmalarından xəbər verir. Urmiyadan şimalda və qərbdə tarixi Azərbaycan torpaqlarında Kimmer, İskit və Sak tayfalarının məskunlaşdığı ərazidə İskit padşahlığı yarandı. Bu padşahlıq tarix səhnəsində e.ə. VI əsrin əvvəllərinə qədər yaşadı. E.ə. VI əsrin əvvəllərində Midiya imperiyası ilə rəqabət apara bilməyən İskit padşahlığı tənəzzülə uğradı.
Mannalılar əkinçiliklə, oturaq maldarlıqla məşğul olmuş, mal-qara, qoyun, at, dəvə saxlamışlar. Bunun üçün Mannada olduqca əlverişli təbii şərait vardı. Zamua, Gilzan əraziləri hələ qədim əkinçilik və oturaq köçmə maldarlıq ənənələrinə malik olmuşlar. Zikertu və bəzi  digər yerlərdə maldarlıq daha geniş inkişaf etmişdi. Urmiya gölü sahili torpaqlarda suvarma arxları şəbəkəsi yaradılmışdı. Mannada əkinçiliyin inkişafı ilə yanaşı, əkinçilik texnikası da xeyli inkişaf etmişdi. Belə ki, dəmir dövrünə keçidlə əlaqədar olaraq əkinçilik alətləri xeyli təkmilləşdirilmişdi. Mannada nəqliyyat vasitələri də xeyli inkişaf etmişdi. Taxılı tarlalardan daşımaq üçün iki və dörd təkərli arabalardan istifadə olunurdu. Suvarma işinin inkişafı Mannada bağçılıq və üzümçülüyün xeyli rəvac tapmasına səbəb olmuşdu. Mannada atçılıq təsərrüfatı da xeyli inkişaf etmişdi. Atlardan həm döyüşlərdə, həm də minik vasitəsi kimi istifadə olunurdu. Həsənlidə e.ə. IX əsrə aid üzərində süvari təsvir olunmuş taxtanın tapılması buna əyani sübutdur.
Manna ərazisi hələ qədim zamanlardan yeraltı və yerüstü sərvətlərlə də zəngin idi. Burada qiymətli metallar, müxtəlif metal filizləri, qiymətli daşlar, daş və ağac tikinti materialları əldə edilirdi. Mannada qızıl, gümüş, tunc və mis qab-qacaq hazırlanması sahəsində peşəkar sənətkarlar yetişmişdi.
Assuriya və Urartu işğalçıları Mannadan bac olaraq sənətkarlıq məmulatları da alırdılar. E.ə. VIII – VII əsrlərə aid Ziviyyədə Manna qalasında zəngin sənətkarlıq nümunələri tapılmışdır.Bu abidə qızıl və gümüşdən hazırlanmış döşlük, qılınc qınının və dəstəyinin hissələri, at, qoşqu ləvazimatı, gümüş, sini, buynuzvari qədəhlər, kəmər, dəmir qılınclar və s. aşkar edilmişdir. Həsənli və Ziviyyə tapıntıları Mannada metalişləmə sənətinin yüksək inkişaf etdiyindən xəbər verir. Mənbələrin verdiyi məlumata görə Assur hökmdarları Gilizan vilayətindən qızıl, gümüş, qurğuşun və mislə bərabər, xərac kimi mis qablar da almışlar.     V Şamşi-Adad Gizilbunda vilayətindən qənimət olaraq çoxlu qızıl, mis ilə yanaşı gümüş qablar da ələ keçirmişdir. Mannada mis qablar hazırlama sənəti daha çox inkişaf etmişdi. Bütün bunlar Manna şəhərlərində mövcud olan sənətkarlıq emalatxanalarında hazırlanırdı. Manna sənətkarları təkcə qeyd olunan peşələrlə kifayətlənmirdilər. Arxeoloji qazıntılar zamanı məlum olmuşdur ki, Mannada bir sıra peşələrlə yanaşı zərgər, dəmirçi, misgər, heykəltəraş, istehkam tikən, daş yonan və s. sənət növləri ilə də məşğul olan sənətkarlar vardı.
Metalın əridilməsi, onun tökülməsi sənətini də mannalılar yaxşı mənimsəmişdilər. Silah hazırlanması Mannada xeyli inkişaf tapmışdı. Onlar silahların üzərinə müxtəlif naxışlar da vururdular. Mannada toxuculuq mühüm sənət sahəsi olmuşdur. Həsənlidə qazıntılar zamanı tapılan müxtəlif parça qalıqları toxuculuqda qoyun yunundan və keçi dərisindən istifadə edildiyini göstərir. Mannalılar yun və yun məmulatlarından da vergilər verirdilər. O dövrün təsvirlərində Manna döyüşçülərinin geydikləri uzun və gödək libaslar, qadınlara məxsus geyimlər öz əksini tapmışdır.
Memarlıq sənətinin inkişaf etdiyi Mannada ustalar müdafiə istehkamları və qalalar tikmişlər. Bu da ölkənin tez-tez işğallara məruz qalması ilə bağlı idi. Manna ustaları paytaxt İzirtu, Sirdakka, Uşkaya, İştatti, Uraş, Tarui, Tarmakisu və s. kimi şəhər qalaların ətrafında möhtəşəm divarlar da inşa etmişdilər.
Arxeoloji qazıntılar zamanı əldə edilmiş müxtəlif qab-qacaqlar, silahlar və s. üzərindəki təsvirlər Mannada təsviri incəsənətin də inkişafından xəbər verir.
Mannalılar qonşu ölkələrlə iqtisadi əlaqələr də yaratmışdılar. Ticarət mübadilələri əsasən ölkədə istehsal olunan müxtəlif məhsullar və xammal vasitəsi ilə aparılırdı.
Çar hakimiyyəti Manna dövlətində daha güclü idi. O, ölkəni mütləq hakim kimi idarə edirdi.
Mənəvi mədəniyyətdə dini inamlar və pərəstiş mühüm yer tuturdu. Mannanın şəhərlərində əhalinin sitayiş etdiyi allahların heykəllərinin saxlanıldığı çoxlu ibadətgahlar vardı. Mannalıların sitayiş etdikləri mistik təsvirlərlə yanaşı, atlar da xüsusi yer tuturdu.
Mənbələrin təhlili göstərir ki, mannalılar nəinki mixı yazı ilə tanış idilər, hətta onların özlərinin yazı növü olmuşdur. Müxtəlif sənəkarlıq məmulatları üzərindəki işarələr heroqlif yazı növünə aid edilir. Bunların içərisində hətta rəqəm bildirən işarələr də vardı.
Mannalıların dil mənsubiyyətinə gəldikdə bunu söyləmək mümkündür ki, ölkə ərazisində türk dillilər, fars dillilər yaşamışlar. Daha çoxluq təşkil edən türk tayfalarının dili daha üstün olmuşdur. Hətta Manna hökmdarlarının adları da türk sözlərilə izah olunur. Mətnlərdə türk sözlərinin çoxluğu belə bir fikir söyləməyə əsas verir ki, Mannada əhalinin əsas dili ən qədim türk dili olmuşdur.


6. Azərbaycan Midiya dövlətinin tərkibində.

Mannadan cənub-qərbdə yerləşən Midiya bir dövlət kimi İranın mərkəzində meydana gəlmişdir. Gizilbunda adlı Manna vilayəti hər iki ərazinin sərhəddini təşkil edirdi. Müxtəlif mənbələrdə bu ad müxtəlif şəkildə-Maday, Matay, Amaday, Midiya kimi çəkilmişdir. Midiya dövlətinin paytaxtı Ekbatana (indiki Həmədan) şəhəri idi. Midiyalıların vətəninin adına e.ə. IX əsrin 30-cu illərinə aid assur hökmdarı II Salmanassarın daş kitabəsində rast gəlinir. Mənbələrdə bu dövləti təşkil etmiş  6 tayfanın adı çəkilir ki, onlardan biri də türk dilli tayfa idi.
Midiya ərazisi də e.ə. IX-VIII əsrlərdə dəfələrlə Assur və Urartu işğalçılarının dağıdıcı hücumlarına məruz qalmışdı. Assuriya hökmdarı III Tiqlatpalasar midiyalıların torpaqlarına çatdı və onlardan bac aldı. Assur hökmdarı II Sarqon bütün Midiya ərazisini işğal etdi və Urartuya uyan Manna canişini Dayaukkunu cəzalandırdı. Ayrı-ayrı Midiya vilayətləri II Sarqona xərac verməyə məcbur oldu.
Midiyada e.ə. VIII əsrin sonunda vahid dövlət yaradılması təşəbbüsü olmuşdur. Herodot bunu Deyokun (e.ə. 712-675-ci illər) adı ilə bağlamışdı. Deyok Midiya tayfalarını birləşdirmiş və vahid dövlət yaratmışdı. O, Ekbatan şəhərini saldırmış, qala divarları çəkdirmiş və onu Midiya dövlətinin paytaxtı elan etmişdi. Assuriyaya qarşı mübarizədə mannalılar onlara yardım etmişlər. Məhz bunun nəticəsi idi ki, e.ə. 672-ci ildə Midiya Assuriya boyunduruğunu atdı və müstəqillik əldə etdi. Midiyalılar assurlarla yenə toqquşmalı oldular. Bu dəfə assurlar skiflərin köməyindən istifadə etdilər. Assurların Kaştariti üzərində qələbəsindən skiflər istifadə etdilər və Midiyada skif ağalığı başlandı. Midiya hakimi Kiaksar (625-585-ci illər) skif ağallığına son qoydu, xırda vilayət hakimlərini mərkəzi hakimiyyətə tabe etdi. O, Assuriya ilə müharibəyə başladı, orduda nizəçi, oxçu və süvari dəstələri yaratdı və Assuriyaya qarşı Babilistanla ittifaqa girdi. Birləşmiş qüvvələr tarixçi Herodotun verdiyi məlumata görə Assur qoşununu darmadağın etdilər. E.ə. 604-cü ildə əsrlərlə qonşu dövlətləri daim təhlükədə saxlayan Assuriya imperiyası məhv edildi və torpaqları Midiya ilə Babilistan arasında bölüşdürüldü. Midiya Ön Asiyanın qüdrətli dövlətinə çevrildi. Kiaksarın hakimliyi dövründə qədim Azərbaycan-Manna torpaqları da Midiyadan asılı vəziyyətə düşdü. Çox keçmədi ki, e.ə. 590-cı ildə Manna Midiyanın bir vilayətinə çevrildi. VI yüzilliyin əvvəllərində Midiyanın sərhədləri kiçik Asiyada Qızıl İrmak (Qalis) çayına, cənubda İran körfəzinə, şimalda isə Araz çayına qədər uzanırdı. Azərbaycanın Araz çayından şimala qədər olan torpaqları bu dövlətin tərkibinə daxil deyildi. Bəs Arazdan şimala Azərbaycan torpaqları necə fəaliyyət göstərir və kimlər tərəfindən idarə olunurdu? Mənbələrin verdiyi məlumata görə hələ miladdan əvvəl VII yüzillikdə Arazdan şimaldakı Azərbaycan torpaqlarında massagetlər məskun idilər. Burada yerli soylar da az deyildi. Massagetlər bu ərazidə öz dövlətlərini yaratmış Əhəməni hökmdarı II Kiri məğlubiyyətə uğratdıqdan sonra da, bu torpaqları tərk edib getməmişdilər. Massagetləri saklar da adlandırırdılar. Sakların bu ərazidə çarlıq yaratmaları tarix ədəbiyyatında şübhə doğurmur. Onların yaratdıqları çarlığın, Sakasenanın, yaxud Şakaşenanın ərazisi şimalda Kür çayının sağ axarından tutmuş (indiki Gəncə və Qazaxdan) cənubda Urmiya gölünün sahillərinə qədər uzanırdı.
E.ə. 585-ci ildə Midiya hakimi Kiaksar vəfat etdi, taxt-taca Astiaq (e.ə. 585-550) yiyələndi. O, atası Kiaksarın yaratdığı dövlətin qüdrətini uzun müddət qoruyub saxlaya bilmədi. Astiaq zadəganların hüquqlarını məhdudlaşdırmaq siyasəti yeridirdi. Dövlətdə mərkəzləşməni ləğv etməyə çalışan qəbilə əyanlarının böyük bir qismi ilə mərkəzi hakimiyyəti var qüvvə ilə möhkəmləndirməyə çalışan Astiaq arasında ziddiyyətlər güclənmişdi. Kahinlər-maqlar da Astiaqdan narazı idi. Midiya sarayında fars meyilli qüvvələr gizli fəaliyyət göstərirdi. Bir qrup əyan fars vilayətinin hakimi II Kir ilə gizli sazişə girmişdi. Belə bir vaxtda Babilistanla münasibətlər kəskinləşdi. Hər iki dövlət Harran vilayətinə iddialı idi. Midiya ordusu müharibələrdən təngə gəlmişdi, ölkənin maddi ehtiyatları tükənmişdi. Belə bir vaxtda mərkəzi hakimiyyətə müxalifətdə olan qüvvələrin köməkliyi sayəsində II Kirin ordusu Midiya torpaqlarına soxuldu. O, üç il (e.ə. 553-550) davam edən bu müharibədə qalib gələrək Ekbatan şəhərini tutdu. E.ə. 550-ci ildə Kir Astiaqı məğlub edib əsir aldı. II Kir Midiya sarayının sərvətlərini ələ keçirib Parsaya apardı. Midiya dövləti süqut etdi. II Kir Midiya çarlarının rəsmi titullarını qəbul etdi. Midiyanın farslar tərəfindən işğalı nəticəsində midiyalılar öz dövlət müstəqilliklərini itirib farsların hakimiyyəti altına düşdülər.


7. Azərbaycan Əhəməni imperiyasının tərkibində

II Kir itaət altına alınan başqa ölkələrlə necə rəftar edirdisə, midiyalılarla da elə rəftar edirdi. II Kir qoşununun zərbələri altında Ekbatan dağıdıldı. Əhalinin bir hissəsi qul edildi və bir hissəsinin üzərinə isə bac qoyuldu. Mada bir satraplığa çevrildi. II Kir mada əyanlarını sıxışdırır, onların yerinə fars əyanlarına yeni vəzifələr verir, əhali üzərinə ödənilməsi mümkün olmayan vergilər qoyurdu. II Kir özünü Midiya şahı elan etdi. O, hakimiyyətini qanuniləşdirmək üçün Astiaqın qızı ilə evləndi və bununla da gələcəkdə Midiya taxt-tacına qarşı ola biləcək iddialara son qoymuş  oldu.   Midiya dövlətinin  keçmiş  idarə  quruluşu, midiya mədəniyyətinin bir çox cəhətləri mənimsənildi.
 Bir neçə il ərzində II Kir Midiyanın bütün ərazisini, Babilistanı, Anadoluda Lidiya dövlətini işğal etdi. Misirə qədər qərb ölkələri Əhəmənilərə tabe oldular. II Kir qədim dövrün ən görkəmli şəxsiyyətlərindən biri olub, yaratdığı Əhəmənilər dövlətində geniş bir ərazidə uzun müddət nisbi əmin-amanlığı təmin etmişdi. Belə vəziyyət sözsüz ki, Əhəmənilərin nəzarətində olan ölkələrdə təsərrüfat həyatının və beynəlxalq ticarətin çiçəklənməsinə kömək edirdi. Bu eyni zamanda mədəniyyətin inkişafına, müxtəlif ölkələrin xalqları arasında mədəni əlaqələrin genişlənməsinə də təsirsiz ötüşmədi. Əhəmənilərin  hakimiyyti dövründə xammal ehtiyatları, sənətkarlıqla və mədəni ənənələrlə zəngin olan Cənubi Azərbaycan Əhəmənilərin nəzarəti altında olan yerlər içərisində daha öncül yerlərdən birini tuturdu.
II Kir e.ə. 530-cu ildə Arazdan şimala Azərbaycan torpaqlarına qoşun çəkdi. Bu yerlərdə olduqca döyüşkən, azadlıqsevər massagetlər məskun idilər ki, onların da hökumdarı qəhrəman Azərbaycan qadını Tomris ana idi. Baş vermiş döyüşdə Azərbaycan oğulları II Kirin qoşununu darmadağın etdilər və şahənşahın özünü döyüş meydanında öldürdülər. Beləliklə əhəmənilərin Araz çayından şimalda yerləşən Azərbaycan torpaqlarını tutmaq cəhdi boşa çıxdı.
Əhəməni taxt-tacına II Kirin oğlu II Kambiz (e.ə. 530-522) yiyələnir və Misirə səfərə çıxır. O, Misirdə ikən İranda dövlət çevrilişi baş verdi. E.ə. 522-ci ildə Qaumata adlı bir kahin özünü Kirin oğlu kimi qələmə verərək Əhəməni taxt-tacını ələ keçirdi. O, əyanların hüquqlarını məhdudlaşdırmaq, kütlələrin ağır vəziyyətini yaxşılaşdırmaq  siyasəti yeridirdi. Qaumata əhalini üç illik vergilərdən azad etmiş, taxıl ambarlarını  açdırmışdı. Əhəmənilərin  digər qoluna  aid  olan I Dara Qaumata sui-qəsd təşkil edərək onu öldürtdürdü. Bisütun kitabələrində Qaumata üsyanı haqqında məlumat verilir və o «Midiyalı» adlandırılır. Yazılardan belə aydın olur ki, onun məqsədi Midiya dövlətini bərpa etmək imiş.
 Hakimiyyətə gələn I Dara (e.ə. 522-486) dövlətin tərkibinə daxil  olan bir çox ölkələrdə üsyanları yatırır və əvvəlki sərhədləri  bərpa edir. I Dara dövlətin idarə olunmasında islahat keçirir və  onu 20 satraplığa bölür. Bu bölgüyə görə hər bir canişinlik müəyyən vergi dairəsinə daxil edilmişdi. Azərbaycanda yaşayan tayfalar da bu dairələrdən birinə daxil idi.
Azərbaycan tayfalarından toplanılmış döyüşçülər fars-yunan müharibələrində Əhəməni qoşununun tərkibində vuruşurdular. Bununla yanaşı Azərbaycan əhalisi Əhəməni imperiyasının xeyrinə vergi verir, ödənclər yerinə yetirir və onun ordusunu müharibələr zamanı döyüşçülər göndərirdi.
E.ə. 490-cı ildə I Daranın, e.ə. 480-479-cu illərdə isə onun oğlu I Kserksin (e.ə. 486-485) Yunanıstana hərbi səfərləri ciddi hərbi məğlubiyyətlərlə, nəticələndi və Əhəmənilər xanədanlığı uğursuzluqlar girdabına düşdü. Belə vəziyyət səltənəti çökdürürdü. Bu zaman qərbdə gələcəkdə səltənətin, qəniminə çevriləcək bir qüvvə yetişməkdə idi. Makedoniyada II Filip baş qaldırmış, yunan dövlətlərini özünə tabe etmiş Elladanın mütləq hakiminə çevrilmişdi. O, İranla üz-üzə gəlməyi plandlaşdırır və şərqə yürüşə ciddi hazırlaşırdı. Belə bir vaxtda o, sui-qəsdin qubanı oldu. Hakimiyyətə 20 yaşlı oğlu İsgəndər (e.ə. 336-323) yiyələndi və atasının şərq siyasətini davam etdirdi. Makedoniyalı İsgəndər şərqə yürüşə ciddi hazırlaşırdı. O, hərbi sursatla gözəl təchiz edilmiş, yüksək döyüş qabiliyyətinə malik 35 minlik ordu yaratdı və öz dövrünün bacarıqlı sərkərdələri Artipatr, Ptolomey, Perdikka və başqalarını öz ətrafında cəmləşdirdi. İsgəndər Hellosontu (Dardanel boğazı) keçərək Kiçik Asiyaya çıxdı. Onun şərqə yürüşü qarşısında olduqca nəhəng, zahirən qorxunc Əhəmənilər imperiyası dayanırdı. Əhəmənilər səltənəti ağır vəziyyətdə idi. Şah ailəsi demək olar ki, məhv edilmişdi. E.ə. 336-cı ildə İran taxtına III Dara əyləşdi. III Dara da imperiyanı məhv olmaqdan xilas edə bilmədi. O, e.ə. 334-cü ildə Qranik çayı sahilində 40 minlik qoşunla İsgəndəri qarşıladı, lakin məğlub oldu. E.ə. 333-cü ildə İran orduları ilə İsgəndərin ikinci döyüşü İss şəhəri yaxınlığında (şimali Suriya sərhədlərində) oldu. Bu döyüşdə də İsgəndər qələbə çaldı. Döyüş meydanından rüsvayçılıqla qaçan Daranın anasını, arvadını və iki qızını İsgəndər əsir götürdü və çoxlu qənimətlər ələ keçirdi. Döyüşdən sonra İsgəndər bütün Kiçik Asiyaya yiyələndi. Misiri tutan İsgəndər Fərat və Dəclə çaylarını keçib e.ə. 331-ci ilin sentyabrın sonunda  Arbela yaxınlığında   Qavqamela   (Cancal)  kəndi  ətrafında  düşərgə saldı. Oktyabrın birində Makedoniya-Yunan qoşunları III Dara ilə üz-üzə gəldi. Olduqca ağır döyüşlər getdi. Mənbələrin verdiyi məlumata görə Qavqamela döyüşü qədim dövrün ən möhtəşəm vuruşması idi. Bu döyüşdə III Dara məğlub oldu. Onun qoşunu darmadağın edildi. O, Midiyanın paytaxtı Ekbatana qaçdı. Məqsədi Midiya ərazisindən yeni qoşun toplayıb mübarizəni  davam  etdirmək olsa da, İsgəndər Babili, Suzu, Pasarqradı, Persopolu tutdu.
Qavqamela döyüşündə Atropatın başçılığı altında  III Dara tərəfdən midiyalılar da vuruşurdu.  Məlumdur ki,  bu çarpışmada kadusilər, albanlar, sakasenlər də madalılarla birləşmişdilər. Bu birləşmə onu deməyə əsas verir ki, yaranmış vəziyyətdən istifadə edən Atropat bütövlükdə cənubi Azərbaycan ərazisinə, eyni   zamanda Şimali Azərbaycanın bir hissəsini, qərbi Zaqafqaziyanın xeyli hissəsini öz hakimiyyəti altına ala bilmişdi. Makedoniyalı İsgəndər Atropatın III Dara ilə müttəfiqliyindən və Qavqamela döyüşündə iştirakından xəbərdar idi. Ona görə də qələbədən  sonra onu Midiyaya satrap təyin etdi. Lakin bir qədər sonra məlum oldu ki, kaddusilər və skiflər III Daranın tərəfini saxlamırlarmış.   Görünür   Atropat   özü   də   şahənşahın tərəfini saxlamırmış. Ona görə də III Dara Madada çox qala bilmədi və imperiyanın şərq əyalətlərinə qaçdı və tezliklə orada həlak oldu. İsgəndərin qoşunu Midiyaya daxil olanda Atropat ona müqavimət göstərmədi.  Bununla da öz siyasətini dəyişib  İsgəndərin tərəfinə keçdiyini sübut etdi. Bunu hiss edən İsgəndər onu əvvəlki vəzifəsinə qaytardı. Əhəməni imperiyası diz çökdı. İsgəndər bundan sonra özünü Əhəmənilərin varisi, Asiyanın padşahı elan etdi.

8. Atropatena dövləti.

E.ə. 328-ci ildə İsgəndər Atropatı Midiyanın satrapı təyin etmişdi. E.ə. 323-cü ildə Makedoniyalı İsgəndərin ölümündən sonra onun yaratdığı imperiya ayrı-ayrı dövlətlərə parçalandı. Azərbaycanın cənubunda Atropatena dövləti yarandı. Bu dövlətin ilk hökmdarı Atropat olmuşdur.
Əhəməni şahı  III Dara onun imperiyasına daxil olan bütün torpaqlardan Makedoniyalı İsgəndərə qarşı qoşun toplamışdı. Bu qoşunların tərkibinə iranlılardan başqa, midiyalılar, Manna ərazisində yaşayan irandilli olmayan yerli kutilər, lullubilər, kaspilər, kadusilər həmçinin bu dövrdə Əhəmənilər imperiyasının tərkibinə qatılmış Azərbaycanın şimal torpaqlarının sakinləri-albanlar, saklar da daxil idilər. Mannalılardan kutilər, lullubilər və digər soylardan təşkil edilmiş qoşun hissəsinə mannalı Atropat başçılıq edirdi. Mütəxəssislərdən bir qismi belə hesab edir ki, İsgəndərin yürüşü zamanı artıq bu ərazi Manna deyil, Atropatena adlanırdı. Əhəmənilər imperiyasının dağılmasından sonra Azərbaycanın cənub torpaqlarında yaranmış Atropatena dövləti öz adını, məhz onun ilk hökmdarı olmuş Atropatın adından deyil, yerin öz adından götürmüşdür. Atropat isə öz adını doğma torpağının adından götürmüşdür.
Atropatena ərazisində hələlik dil mənsubiyyətləri elmə məlum olmayan kutilər və lullubilərlə yanaşı dilləri xalqmızın danışdığı dilin kökü ilə bağlı olan saklar, kaspilər yaşayırdılar. Xəzər dənizinin cənub və cənub-şərq sahilində geniş ərazidə yerləşib Əhəmənilərin bütün ciddi-cəhdlərinə baxmayaraq, özlərinə tabe edə bilmədikləri kassitlər, mardlar, mosxlar, tibarenlər, muklar, (muğlar), Azərbaycanın şimal torpaqlarına-Albaniyaya köçənə qədər Atropatena ərazisində məskun olmuş utilər və digər soylar yaşayırdılar. Adları çəkilən soyların dil mənsubiyyəti haqqında tarixi ədəbiyyatlarda qəti fikir yoxdur. Ancaq bir məsələ məlumdur ki, onların heç biri irandilli deyildi. Atropatena ərazisində vahid dilin, bütün soyların ünsiyyət vasitəsi olan dilin olması da şübhə doğurmur. Qeyd olunan soyların arasında Azərbaycan dilinin kökündə dayanan dillərdə danışanların olması şübhə doğurmur. Ümumiyyətlə türk və İran dillərinin qarşılıqlı təsiri və leksik mənimsəmələr birgə yaşayış regionlarında erkən dövrlərdən baş verirdi.
Azərbaycanda başqa bir qrup əhali anariak adlanırdı. Mənası «ari olmayan (yəni fars mənşəli), qeyri-ari» deməkdir. Güman etmək olar ki, Azərbaycanda ariak tayfası da yaşayırmış. Onlar türk mənşəli idilər. Sonrakı dövrlərin dil və etnik-dil vəziyyətini nəzərə alaraq demək mümkündür ki, Azərbaycanda türk etnoslarının iranlaşması baş verməmiş, bir sıra hallarda ünsiyyət nəticəsində qarşılıqlı leksik mənimsəmələr şəraitində türk etnosları öz dilni saxlamış və Azərbaycan türk dilinin yetkinləşməsi prossesi başlamışdı.
Azərbaycan termininə gəlincə burada mülahizələr haçalanır və müxtəlifdir. Onlardan yalnız birinin,  bir tarixçi olaraq özümüzün də qəbul etdiyimiz bir fikir üzərində dayanmaq istərdik. Bu fikrin əsas tərəfdarları akademik Ziya Bunyadov, Azərbaycan MEA-nın müxbir üzvi, professor Mahmud İsmayılov kimi tarixçilərimiz olmuşlar. Onların fikirlərindən məlum olur ki, Azərbaycan adının Atropatena ilə bağlılığı daha inandırıcıdır. Çünki bu sözün odla bağlılığı məlumdur. Azərbaycanın qədimdə yaşayıb-yaratmış atəşpərəst, atəşə, odu sitayiş edən övladları oda «ot», «otr», «atr», «atır», «adr», «azr», «adzr» kimi tələffüz etmişlər. Azərbaycan sözü məhz bu sözlərin təkamülündən yaranmışdır. Azər sözü irandillilərin Azərbaycan torpaqlarında məskunlaşmağa başlamalarından çox-çox qabaq meydana çıxmışdır. Azərbaycan adı şöhrətli, uca, ulu odlar yurdu, odun, alovun yüksək, ulu qoruyucusu kimi səslənir. Axı, Azərbaycan övladları atəşpərəst olmuşlar, oda, atəşə sitayiş etmişlər. Bəzi bilicilər Azərbaycan adını Atropatın adı ilə də bağlayırlar. Əslində Atropat öz adını doğma yurdunun adından götürmüşdür. Atropatın adının kökündə də od məvhumu dayanır. Atropatena adı qərinələr boyu təkamül yolu keçərək Atropatena, Aturpataqan, daha sonra isə Azərbaycan kimi tələffüz olunmuşdur. Azərbaycan adı eramızın VII əsrindən, ərəblərin istilasından sonra çəkilir.
Atropatena   (Adərbayqan)   dövləti,   əsasən,   indiki    Cənubi Azərbaycan və Azərbaycan Respublikasının bəzi cənub rayonlarını əhatə etmişdir. Ölkənin qərbində Zaqroş dağ silsiləsi uzanırdı. Ölkənin ən böyük düzənlik ərazisi Urmiya gölündən cənubda idi. Atropatenanın mərkəzi şəhəri Qazaka idi. Mənbələrdə onun adına Qanzak, Gəncək, Cənzə kimi də rast gəlinir.
İsgəndərin imperiyası onun sərkərdələri arasında bölüşdürüldü. Payına Suriya və Babilistan düşmüş sərkərdə Selevk (e.ə. 321-281) tezliklə İraq və Orta Asiyada böyük bir imperiya qurdu. Selevkilər uzun müddət romalılara və Orta Asiyada meydana gəlmiş parfiyalılara qarşı mübarizə aparmışlar. Selevk hökmdarı III Antiox (e.ə. 223-187) Baktriya, Soqdiana və Parfiyaya qarşı yürüşə başladı. III Antioxun şərq yürüşü (e.ə. 209-205) nəticəsində Hindistana qədər torpaqlar onun nəzarəti altına keçdi. III Antiox hələ hakimiyyətinin ilk dövrlərində olduqca böyük təhlükə ilə üzləşmişdi. Midiya satrapı Molon Selevkilərin hakimiyyətinə qarşı üsyan qaldırdı və dövlətin şərq vilayətlərinin demək olar ki, hamısını tutdu. Antiox çox çətinliklə bu üsyanı yatıra bildi. Molon intihar etdi. Onun cəsədi çarmıxa çəkildi. Bundan sonra Antiox Atropatenaya soxuldu. Çünki atropatenalılar Molonun üsyanında fəal iştirak etmişdilər. Selevk-Atropatena müharibəsi sülhlə nəticələndi. Bundan sonra Atropatena hakimi Artabazan Selevkilərin ali hakimiyyətini qəbul etməyə məcbur oldu.
E.ə. II əsrin əvvəlində fəallaşmış Roma e.ə. 190-cı ildə Maqnesiya döyüşündə Antioxu məğlubiyyətə uğradır. Çox keçmir ki, Elimiada vilayətində selevkilərə qarşı böyük üsyan qalxır. III Antiox üsyançılara qarşı qoşun yeridir və baş vermiş döyüşdə öldürülür. Bundan sonra selevkilər imperiyası sürətlə parçalanır.
Olduqca mürəkkəb siyasi hadisələr burulğanında IV Antiox da (e.ə. 175-163-cü illər) Selevki dövlətini böhrandan xilas edə bilmədi. Midiyada satrap Timarx üsyan qaldırdı. Yaranmış vəziyyətdən istifadə edən Parfiya hökmdarı I Mitridat Midiyanı e.ə. 148-147-ci ildə zəbt etdi. Azərbaycan Mitridatın işğal xəttindən kənarda qalmışdı. Selevkilərin tam süqutundan sonra romalılarla parfiyalıların müharibələri başlanır, Parfiyalılar Romanın şərq əyalətlərini tutub talan edir, əhalisini isə qılıncdan keçirirdilər. Armeniya hökmdarı II Tiqran (e.ə. 95-55) VI Mitridatla ittifaqa girmişdi. Onun hakimiyyətə gəlməsində parfiyalılar mühüm rol oynamışdılar. II Tiqran bu müttəfiqlikdən istifadə edərək kiçik Armeniyanın ərazisini qonşu torpaqlar hesabına xeyli genişləndirə bildi. Roma senatının qərarı ilə Lisini Lukul IV Mitridatı məğlub etdikdən sonra e.ə. 71-ci ildə Armeniyaya yola düşür. E.ə. 69-cu ildə II Tiqran məğlub olur.  Lukul döyüşü davam etdirmir.  Bu da  II Tiqrana hakimiyyətini qorumağa imkan verir. E.ə. 66-cı ildə Roma senatı görkəmli sərkərdə və dövlət xadimi Qney Pompeyi şərqə göndərir. II Tiqran müqavimət göstərmədən ona tabe oldu. Pompeyin qalib gəldiyi ölkələr arasında Atropatenanın adı çəkilmir.
E.ə. 36-cı ildə Atropatena Roma sərkərdəsi Antoninin hücumuna məruz qalır. Onu bu yerlərə hücuma təhrik edən Ərməniyə çarı II Artavazd  olmuşdu.  Antoni  ilə  II  Artavazd ölkənin  ən mühüm qala şəhərindən biri olan Fraat (Fraasp) mühasirəyə alır. Parfiya hökmdarı IV Fraatla ittifaqda olan Atropatena kifayət qədər gücə malik idi. Atropatena hökmdarı III Artabaz döyüş meydanına 40 min piyada, 10 min süvari çıxara bilirdi. Birləşmiş qüvvələr Antoninin qoşununa aman vermirdi. Erməni çarı öz müttəfiqinə xəyanət edərək, onu döyüş meydanında tək qoyub qaçdı. Antoni onun e.ə. 34-cü ildə İsgəndəriyyədə boynunu vurdurdu, başını və torpaqlarını Atropatena hökmdarına hədiyyə verdi. Antoni Atropatenada on minlərlə döyüşçü itirərək geri çəkildi.
Eramızın 20-ci illərində parfiyalılar Atropatenada atropatlar sülaləsinə son qoyub ana tərəfdən qohum olduqları sülaləni hakimiyyətə gətirirlər. Taxta çıxmış Arşakilər sülaləsi III əsrin əvvəllərinə qədər Atropatenanı idarə edirlər. Strabon, Plutarx, Ptolomey, Dion Kassi Atropatenada kifayət qədər inkişaf etmiş şəhər həyatının olduğunu təsdiq edirlər. Atropatena şəhərlərindən Fraaspa, Qazaka, Fanaspa, Aqanzana və b. şəhərlər onların əsərlərində xatırlanır. Atropatenada şəhərlər adətən karvan yolları üzərində və böyük məbədlərin ətrafında salınırdı. Bəzi şəhərlərin salınması ayrı-ayrı hökmdarların adı ilə bağlı idi. Şəhər əhalisi sənətkarlıq və ticarətlə və qismən də kənd təsərrüfatı ilə məşğul olurdular. Çoxlu ictimai binaların tikildiyi Atropatena şəhərləri çox əhalili olmuş və möhtəşəm divarlarla əhatələnmişdi. Yunanların mədəniyyətinin təsiri altında yaranmış yeni mədəniyyət -Ellin mədəniyyəti Atropatenaya da təsirsiz ötüşməmişdi. Bu mədəniyyət memarlıqda, əhalinin məişətində və dini görüşlərində özünü biruzə verirdi.
Vahid   Atropatena   dövlətinin   yaranması ölkənin təsərrüfat həyatının canlanmasına, kənd təsərrüfatının, ticarət və sənətkarılğın inkişafına səbəb oldu. Suvarma üçün əlverişli su mənbələri olması ölkədə əkinçiliyin inkişafına şərait yaradırdı. Burada taxılçılıqla yanaşı bağçılıq, xüsusən zeytun becərilməsi xeyli inkişaf etmişdi. Atropatena əhalisi kənd təsərrüfatı ziyanvericilərinə qarşı mübarizə üsullarına da bələd idilər.
 Atropatenada maldarlıq da xeyli inkişaf etmişdi. Əhali mal-qara saxlayır, qoyunçuluqla yanaşı, atçılıqla da məşğul olurdular. Balıqçılq, duz və neft  istehsalı  ilə yanaşı  sənətkarlıq  da əhalinin təsərrüfat həyatında mühüm yer tuturdu.
Atropatena qonşu İberiya və Ermənistan çarlıqları ilə, Hindistan və Babilistanla ticarət əlaqələri saxlayırdı.
Qədim Azərbaycanda ən geniş yayılmış dinə-bütpərəstlik olmaqla müxtəlif heyvanlara, günəşə, aya, başqa əşyalara sitayiş olmuşdur. Zaman keçdikcə,   qəbilələrdəki təbəqələşmə cəmiyyətin siniflərə bölünməsi və dövlətin yaranması dini təsəvvürlərdə də dəyişikliklərə səbəb olurdu. Din artıq hakim sinfin, hakim təbəqələrinin mənafelərinə uyğunlaşdırılırdı. Azərbaycan ərzisinin   cənub   torpaqlarında məskunlaşanların sitayiş etdiyi din      atəşpərəstlik   olmuşdur. Bu dinin əsasını Azərbaycanda dünyaya göz açmış Zərdüşt peyğəmbər qoymuşdur. Zərdüşt dini Atropatenada rəsmi dövlət dini olmuşdur. Bu dinin müqəddəs kitabı «Avesta» adlanırdı. Onun tarix boyu dəyişikliklərə məruz qalmış mətninin bir hissəsi zəmanimizə qədər gəlib çatmışdır. Bu dinin təliminə görə dünyada bir-birinə qarşı duran iki qüvvə: xeyir allahı Hörmüzdlə, şər allahı Əhrimən olmaqla onlar arasında daima mübarizə gedir. Yalnız xeyir allahı insanlara səadət gətirir və xeyir işlərə səsləyir. Zərdüşt dini insanların bütün bədbəxtliklərini şər qüvvələrlə bağlayırdı. Bu dinin təbliğçiləri kahinlər insanları inandırmağa çalışırdılar ki, xeyir qüvvələr şər qüvvələrə mütləq qalib gələcəkdir. «Avesta»da deyilirdi ki, allah bütün nemətləri insanlara bərabər şəkildə göndərmişdir. Lakin insanlar belə bərabərliyi pozmuşlar. Ədalətin bərpası üçün mütləq xeyir allahının qələbəsini gözləmək lazımdır. Zərdüşt dini insanları pozulmuş ədalətin bərpasına yox, xeyir allahının qələbəsini gözləməyə çağırırdı. Bu dinin Azərbaycanın müxtəlif yerlərində məbədləri vardı.  Baş məbəd isə Qazaka şəhərində yerləşən Şiz məbədi idi. Bu məbədlərdə daim od yanmış, insanlar ona təzim etmişlər.

9. Albaniya dövləti.

Əgər tarixə nəzər salsaq görərik ki, Azərbaycanımız indi olduğu kimi ta əzəldən ikiyə bölünübdür. Təqribən eyni vaxtda Arazdan cənuba olan torpaqlarımızda Atropatena, şimalda olan torpaqlarımızda isə Albaniya dövlətləri yaranmışdır. Alban adına ilk dəfə Strabonun «Coğrafiya» əsərində rast gəlirik. Albanşünasların fikrincə albanların ilk dövləti miladdan əvvəl IV yüzillikdə meydana gəlmişdi. Azərbaycanın bu antik dövləti şimalda Şarmatiya, qərbdə İberiya, cənub və cənub-qərbdə Atropatena və Ərməniyyənin bir hissəsi ilə həmsərhəd olub Xəzər dənizinə söykənirdi. Roma tarixçisi Strabon yazırdı ki, Kür çayı Albaniya ərazisindən axaraq dənizə tökülür və Kaspi vilayəti Albaniyanın tərkibinə daxildir. Bu vilayət isə Kür çayının aşağı axarında dəniz sahilinə qədərki ərazidə yerləşirdi. Antik dövr coğrafiyaşünası Klavdi Ptolomey göstərir ki, şimalda Albaniyanın ərazisi dənizə tökülən Soana çayına qədər uzanır. Alimlər Soananı indiki Samur, Sulak və hətta Terek çayı ilə eyniləşdirirdilər. Qədim Yunan və Roma müəllifləri Albaniya ərazisindən axan Kas, Çer, Alban və başqa çayların da adını çəkirlər. Alban çayını hazırki Samur, Çer çayını Aksay, Kası isə Sulak çayı ilə eyniləşdirmək olar. Onun paytaxtı Qəbələ şəhəri idi. Strabona görə Albaniya dövləti 26 dildə danışan tayfaların birliyindən yaranmışdı. Bu fikir, yəni Albaniya əhalisinin müxtəlifliyi fikri Herodotda, Ptolomeydə, Arrianda və başqalarında da vardı. Strabon həmin tayfalardan alban, sakasen, mük, uti, qarqar, sövde, kaspi, gel, leq, mərd, silv, sodi, liren və b. adlarını çəkir. Bir çox tədqiqatçıların elmi araşdırmaları bu qənaətdədir ki, Albaniyanın qədim əhalisi etnik və dil mənsubiyyəti baxımından müxtəlif olsa da, burada Qafqaz və   irandilli tayfalar yaşasa da, onların içərisində türkdilli tayfalar üstünlük təşkil etmişlər. Albanşünasların fikrincə «alban» sözünün kökündə türk sözü dayanır ki, bunun da mənası cəsur, igid, ər deməkdir. Yəni, «igidlər, cəsurlar, ərənlər ölkəsi».
Albaniya dövlətinin yaranma tarixi e.ə. IV əsrdən başlayır. Onun ərazisində yaşayan soylar ta qədimdən bu yerlərdə məskunlaşmışlar. Strabona görə bu tayfaların hər birinin ayrılıqda çarlıqları olmuş və bu çarlıqlar da mərkəzləşmiş Alban dövlətinin yaranışından əvvəl mövcud olmuşlar. Şübhə doğurmur ki, adları çəkilən və ya çəkilməyən tayfaların əksəriyyəti gəlmə olmayaraq bu  yerlərin əzəli sakinləri olmuşlar.
Albaniyada dövlətin təşəkkülü problemi ilə bağlı başqa bir fakta nəzər yetirək. Antik müəlliflərdən Plini və Yuli Solin İsgəndərin işğal etdiyi ölkələr arasında Albaniyanı da yad etmişlər. İsgəndərin vəfatından sonra onun varisləri diadoxlar arasında hakimiyyət uğrunda mübarizə getdiyi bir vaxtda Albaniyada müstəqil dövlət fəaliyyət göstərirdi. Bu o deməkdir ki, Albaniyada xırda vilayət hökmdarlarının vahid mərkəzdə birləşdirilməsinin gedişi artıq Əhəmənilərin hakimiyyəti dövründə başlanmış və İsgəndərin imperiyası dağılan zaman başa çatmışdı. Strabon e.ə. I əsrin tarixi hadisələri ilə əlaqədar yazırdı ki, «Alban hökmdarlarını indi bir hökmdar idarə edir, lakin əvvəllər hər bir dilin (yəni tayfanın) özünəməxsus hökmdarı vardı».
	Albaniya e.ə. I əsrdə Van gölü hövzəsində mövcud olan Ərməniyyə adlı kiçik bir dövlətin tez-tez hücumlarına məruz qalırdı. Onlar mənbələrdə qeyd olunduğu kimi bu yerlərə Balkanlardan gəlmişdilər və Atropatena, İberiya və Albaniya torpaqları hesabına məskunlaşdıqları torpaqları genişləndirmək istəyirdilər. Maraqlı burasındadır ki, qədim xristian mənbələri, ilk növbədə erməni müəllifləri hələ o zaman erməni çarlarının «Dənizlərdən dənizlərə uzanan böyük Erministan» xülyasını dünya tarixşünaslığına yerləşdirməyə çox səylər göstərmişlər. Bu səbəbdən ilk növbədə Azərbaycan türklərinin ta qədimdən yaşayaraq formalaşdığı torpaqları erməni çarlıqları elan etməyə doğru cəhdlər etmişlər.
E.ə. I əsrdə Albaniyanın Roma imperiyasının təcavüzünə qarşı ölüm-dirim mübarizəsinə qalxması, qəsbkarlara qarşı iki dəfə qanlı döyüşləri hərb tariximizə yazılmış şərəfli sətirlər idi. Qəsbkarlara qarşı ölüm-dirim savaşları alban soylarının birliyinin təcəssümü idi və bu birlik adi   hərbi birlik kimi başa düşülməməlidir. Çünki bu vahid etnosun, xalqın birliyi idi. Bu birliyin üzvləri olan alban soyları müxtəlif dillərdə danışsalar belə onlar arasında ümumi bir dil birliyi mövcud idi. Yoxsa ayrı-ayrı dillərdə danışan soylar 72 minlik qoşun yaradaraq vahid bir qüvvəyə çevrilməsəydilər o zaman dünyanın Lukull və Pompey kimi cəngavərlər ilə ölüm-dirim savaşlarına girə bilməzdilər. Bütün bunlardan aydın olur ki, alban soyları öz dillərini qoruyub-saxlamaqla vahid ünsiyyət dilinə də malik idilər. Məhz bu dil sadaladığımız soyların əksəriyyətinin vahid dili olan türk dili idi. Azərbaycan xalqının hələ eramızdan əvvəl artıq bir xalq olaraq təşəkkül prossesinin bünövrəsi qoyulmuşdu. Albanların Roma imperiyasının təcavüzünə qarşı mübarizəsinin ən parlaq səhifələri miladdan əvvəl 66-65-ci illərdə antik dövrün ən böyük sərkərdələrindən biri olan Pompeyin başçılığı altında Pont çarı Mitridatı təqib edən Roma qoşunlarının Albaniya ərazisinə soxulması ilə bağlıdır. İşğalçıların əsas məqsədi Xəzər dənizinin sahillərini tutmaq, Albaniya ərazisindən keçərək Hindistanla-Qara dəniz sahillərini birləşdirən ticarət yolu ilə keçirmək idi.
Pompey Kür sahilində göründü və öz qoşununu 3 məntəqədə yerləşdirdi. Alban çarı Oroys işğalçılara qəfil zərbə endirmək fikrində idi. Bu ümumiyyətlə albanların əsas hərbi taktikası idi. Oroys qəflətən Kür sahilinə yetişdi və hər 3 məntəqəyə ayrı-ayrılıqda hücum etdi. Məqsədi məntəqələrin bir-birinə kömək etməsinin qarşısını almaq idi. Miladdan əvvəl 66-cı ilin dekabrında Kür sahilində baş vermiş qanlı döyüşdə daha güclü və təcrübəli olan Roma ordusu qalib gəldi. Albanlar tərəfindən çox ağır zərbəyə məruz qalan Pompey qalib gəlsə də ölkənin içərilərinə doğru hərəkət etməyərək İberiyaya çəkildi. Albanlar onları izləyərək yadellilər üçün təhlükəli vəziyyət yaratdılar. Pompey geri dönməyə məcbur oldu və miladdan əvvəl 65-ci ildə Alazan çayı sahilində albanlar onları qarşıladılar. Oroysun qardaşı Kozis romalılara qarşı 60 min piyada və 12 min süvari çıxarmışdı. Albanlar romalıların qarşısını kəsib ölkənin içərilərinə buraxmaq istəmirdilər. Pompey hərbi taktika işlədərək alban ordusuna qarşı kiçik bir atlı dəstə çıxardı. Albanlar dərhal hücuma keçdilər. Həmin atlı dəstə geri çəkildi və alban süvarilərini Pompeyin arxada gizlənmiş piyada qoşunu mühasirəyə aldı. Qanlı döyüş baş verdi. Kozis Pompeyə hücum edib, əlindəki nizə ilə ona zərbə endirdi. Zirehli geyim Pompeyi labüd ölümdən xilas etdi. Pompey əks zərbə ilə onu yaraladı Döyüşdə salamat qalmış alban qoşun hissələri meşəyə çəkildilər. Pompey intiqam məqsədilə meşəni yandırtdırdı. 
Alazan döyüşündə Albanların çoxsaylı qız-gəlinləri də iştirak etmişdi. Tarixçi Arrian bu döyüşlə bağlı yazırdı: «Əsirlər arasında yaralanmış çoxlu sayda qadın var idi». Bu mənzərəni  görən   romalılar  heyrətə  gəlmiş və  alban qadınlarını amazonkalılar kimi dəyərləndirmişlər. Yenidən müqavimət göstərmək məqsədi ilə Oroys dağlara çəkildi. Pompey Qafqaz altında düşərgə salaraq Oroysu yanına dəvət etdi. Lakin Oroys Pompeyin yanına gəlmədi, ona hədiyyələr göndərdi və sülh istədi. Oroysun barışıq təklifini Pompey qəbul etdi. Hadisələri şərh edən Plutarx yazırdı: «döyüşdən sonra Pompey Hirkan, yaxud Kaspi (Xəzər) dənizinə doğru hərəkətə başladı, lakin sürünən zəhərli ilanlar üzündən bu niyyətindən əl çəkdi». Onu Xəzər sahilinə çıxmaq niyyətindən daşındıran çətinliklərdən biri də Albanların ona müqavimət göstərməsi idi. Pompey Albanlar və digər tayfalarla müqavilə bağladı.
Romalılar cənubi Qafqazı tutmaq niyyətlərindən əl çəkməmişdilər. Miladdan əvvəl 36-cı ildə Roma sərkərdəsi Antoni 100 minlik qoşunla şərqə yürüşə başladı. Parfiyanın müqavimətinə rast gəlib Misirə qayıtdı. Lakin  sərkərdəsi Publi Kanidi Krası Azərbaycanın cənub-qərb torpaqlarında saxladı. Plutarx  bu  münasibətlə  yazırdı: «Krass iber  və alban hökmdarlarına qalib gəldi və Qafqaza çatdı». Dion Kassi də bu məlumatı təsdiq edir. Onun məlumatına görə, Krass Albaniyaya soxulur, albanlara qalib gəlir, hökmdar Zoberi romalıların tərəfinə çəkir, yəni Romanın müttəfiqinə çevirir.  Miladın I əsrində Albaniyada hakimiyyətə gələn yeni hökmdarlar Roma ilə diplomatik əlaqələr saxlayırdılar. Mövcud isti münasibətlərə baxmayaraq romalılar Albaniyanı işğal etmək, özlərindən asılı vəziyyətə salmaq niyyətlərindən əl çəkməmişdilər. Roma imperatoru Neron 68-ci ildə Albaniyaya yürüş hazırlayırdı. Onun ölümü və Romada baş vermiş üsyan bu planın həyata keçirilməsinə mane oldu. Sonrakı illərdə də romalıların Albaniya üzərinə yürüşləri olmuşdur. Bu yürüşlərdən birini özündə əks etdirən Qobustan qoruğundakı sal daş üzərindəki yazının zamənəmizə qədər gəlib çatmasıdır. Bu daşın üzərində bizim eranın 90-cı illərində burada imperator Domisianın göndərdiyi sərkərdənin başçılığı altında XII ildırım saçan legionun olması qeyd olunur.
  Albaniyanın Roma ilə əlaqələri III əsrin ortalarına qədər davam etmişdir. Bu əlaqələr yalnız sıx iqtisadi-siyasi və mədəni münasibətlərə söykənirdi.
 Yeni eranın başlanğıcında Albaniya əhalisi dəfələrlə şimal tayfalarının da hücumlarına sinə gərməli olmuşdur. Belə ki, həmin tayfalar Dərbənd keçidi vasitəsi ilə Albaniya ərazisinə daxil olur, qarətlər edir, çoxlu qənimətlərlə geri qayıdırdılar. I-III əsrlərdə bu tayfalar tez-tez  Albaniya ərazisinə yürüşlər edirdilər. Alban ərazisinə bu tayfaların ən böyük yürüşlərindən biri 72-74-cü illərdə olmuşdur. Onlar Albaniya ərazisindən keçib Atropatenaya daxil olmuş, yol boyu yaşayış məntəqələrini talan etmişlər. Şimal tayfalarının Albaniya ərazisinə basqınları sonrakı illərdə də davam etmişdir.
Albaniyada yaşayan soylar əkinçilik və oturaq maldarlıqla məşğul olurdular. Antik müəlliflərin məlumatlarından göründüyü kimi Albaniya torpaqları çox bərəkətli idi. Həmin müəlliflər yazırlar ki, «çox vaxt bir dəfə əkilmiş torpaq iki-üç dəfə məhsul verir, həm də birinci dəfə yığılan məhsul sonrakılardan əlli qat artıq olur. Torpaq dingə qoyulmur, dəmir kotanla deyil, adi ağac kotanla becərilir». Albaniya əhalisi bərəkətli torpaqlarında buğda, arpa və darı əkirdi. Albanların öz əkin sahələrini suvarmaq üçün geniş suvarma sistemləri var idi. Arxeoloqlar Mil və Muğanda həmin dövrə aid suvarma sistemlərini aşkar etmişlər. Albaniya əhalisinin kənd təsərrüfatının müxtəlif sahələri haqqında ən dəyərli məlumatları Strabon vermişdir. Strabon yazır ki, «alban düzənlikləri çay və başqa suvarma vasitələri ilə Babilistan və Misir düzənliklərindən yaxşı suvarılır. Bunun nəticəsidir ki, torpaq həmişə yamyaşıl olur, çox yaxşı otlaqlar vardır». Strabon albanların üzümçülük və çaxır istehsalı ilə də məşğul olmalarından xəbər verir. O, yazır: «Üzümlüklər o qədər üzüm yetişdirilir ki, yığıb-yığışdırmaq mümkün olmur». Mənbələr albanların bağçılıqla da məşğul olmalarını bildirirlər. Onların məlumatına görə burada nar və qoz da yetişdirilirdi. Bunu arxeoloji tapıntılar da təsdiq edir. 
Albaniyada üzümdən müxtəlif məhsullar hazırlanır, şirə çəkilir, şərab istehsal edi1irdi. Ölkə ərazisində şərabçılığın da inkişaf etməsini arxeoloji tapıntılar təsdiq edir.
Əhalinin təsərrüfat həyatında maldarlıq xüsusi yer tuturdu. Buna Albaniyanın zəngin təbii şəraiti, ucsuz-bucaqsız otlaqları da imkan verirdi. Mənbələr albanların iribuynuzlu heyvanlar və qoyun-keçi saxlamalarından, cins atlar yetişdirmələrindən xəbər verir. Qoyun-keçi daha çox yayılmışdı: Klavdi Elian bu münasibətlə yazırdı ki, «kaspilərin keçiləri ağappaqdır, buynuzları yoxdur, boyları alçaq, burunları enlidir».
 Mənbələr albanların çoxsaylı dəvələrinin olmasından da xəbər verir. Mal-qara yerli əhalini ət, dəri, yun həmçinin lazım olan digər xammallarla təmin edirdi.
Albanlar balıqçılıqla da məşğul olurdular. Onlar balığı həm yeyir, həm də ondan müxtəlif şeylər düzəldirdilər. Albanlar balığın içalatından güclü yapışqan düzəltməyi də bacarırdılar. Yunan müəllifi Elian yazırdı: «Kaspilərin ərazisində böyük göl var. Bu göldə uzunburun adlanan böyük balıqlar yaşayır. Balıqların içalatını bişirərək, ondan yapışqan hazırlayırlar. Bu yapışqan hər şeyi çox möhkəm yapışdırır. Elə yapışdırır ki, on gün suda saxlayanda da qopmur. Hətta fil sümüyü ilə işləyən ustalar da bu yapışqandan istifadə edir».
Albaniyada sənətkarlıq yüksək səviyyədə inkişaf etmişdi. Arxeoloji qazıntılar zamanı Alban abidələrindən tapılmış saysız-hesabsız əmək alətləri, silahlar, məişət avadanlıqları, bəzək şeyləri bunu bir daha təsdiq edir. Materialların təhlili bu nəticəyə gəlməyə əsas verir ki, tapılan şeylərin əksəriyyətini yerli ustalar düzəltmişlər. Albaniyada məşğuliyyətin bu sahəsi ilə nəinki şəhər əhalisi hətta kəndlərdə də məşğul olanlar vardı. Alban sənətkarlarının hazırladıqları məmulatlar yüksək keyfiyyətinə görə qonşu ölkələrlə aparılan ticarətin əsas predmetləri sayılırdı.
Albaniya ərazisində zəngin filiz yataqlarının olması bu yerlərdə metallurgiyanın ta qədimdən mövcudluğuna və inkişafına zəmin yaratmışdı. Arxeoloji qazıntılar zamanı Albaniya ərazisindən metaldan hazırlanmış əmək alətləri, silahlar, bəzək şeylərinin tapılması da bu fikri təsdiq edir. Qəbirlərdə aşkara çıxarılan əşyalar ölkədə dəmir, mis, qızılişləmənin yüksək inkişafından xəbər verir. Alban ustaları metalı əritmək, qəlibə tökmək, kəsmək və döymək kimi texniki üsulları yüksək səviyyədə bacarırdılar.
Albaniyada sənətin  digər sahələrindən  dulusçuluq, toxuculuq, tikinti materialları istehsalı, sümükişləmə və ağacişləmə, daşişləmə, boyaqçılıq, dabbaqlıq, dülgərlik, dərzilik, çəkməçilik və s. inkişaf etmişdir. Alban sənətkarlarına şüşə və şüşə məmulatı istehsalı da məlum idi. Albaniyada dövlətin yaranmasından sonra daxili və xarici ticarət xeyli  genişlənmişdi. Ölkənin ərazisindən mühüm karvan yolları keçirdi. Belə yollardan bəzilərinin qalıqları indi də qalmaqdadır. Yollar boyunca körpü, qüllə, qala və başqa tikililərin xarabalarına rast gəlinir. Albaniyanın ərazisindən əsas baş yollardan əlavə Qəbələ, Mingəçevir, Şamaxı, Torpaqqala, habelə digər məskənləri və şəhərləri birələşdirən ticarət yolları da keçirdi. Şimalla cənubu birləşdirən Xəzər dənizi boyu uzanıb gedən beynəlxalq ticarət yolu iqtisadi və mədəni əlaqələr yaratmaqda xüsusi rol oynamışdır. Mənbələrdə qeyd olunur ki, Albaniyadan keçən beynəlxalq su yolu da çox əhəmiyyətli idi. Orta Asiyadan keçib Hirkan (Xəzər) dənizi və Kür çayı vasitəsilə, bir qədər də quru yolla Hindistandan gətirilən mallar Qara dənizə çıxarılırdı. Romalılar Albaniya ilə ticarət əlaqələrinə böyük maraq göstərirdilər. Böyük Dəhnə kəndi ərazisində arxeoloqlarımızın aşkar elədikləri yunan daş kitabəsindən bunu aydın görmək olar. Kitabədən görünür ki, şərq ölkələri ilə ticarət əlaqəsinə girmək istəyən romalılardan əlavə, şərq sakinləri də ticarət əlaqələrinə cəhd göstərirdilər. Şərqdən qərb ölkələrinə, habelə avropaya gedən ipək yolu məhz bunun nəticəsində açılmışdı. Bu yolla aktiv əmtəə mübadiləsinə eramızdan əvvəl I əsrdən imkan yaranmışdı. Azərbaycanın müxtəlif yerlərindən tapılmış pul dəfinələri göstərir ki, Albaniya dövlətində ticarətdə puldan geniş istifadə edilmişdir. Bu dəfinələr içərisində ən qədimi İsgəndərin adından kəsilən gümüş pullardır. Mənbələrin verdiyi məlumata görə artıq e.ə. III əsrin birinci yarısından başlayaraq Albaniyanın özündə pullar kəsilmişdir.
Albaniyada şəhər həyatı xeyli inkişaf etmişd. Bu şəhərlərin tarixini müəyyənləşdirmək çətindir. Onların bir çoxunun nə adını, nə də yerini tarix qoruyub saxlaya bilmişdir. Albaniyanın qədim şəhərləri barədə ilk məlumatı bizə qədim yazılı qaynaqlar, əsasən yunan və latın dillərində olan mənbələr verirlər. Ptolomey   Azərbaycanın şimal torpaqlarında-Albaniyada olan 29 şəhər və yaşayış məntəqəsinin adını çəkir.  Ptolomeyin xəritəsində öz əksini  tapmış Alban şəhərlərinin yerləşməsi ilə indiki yerləşmə uyğun gəlmir. Ptolomeyin mətnində deyilir ki, Qerra çayı mənsəbində Qelda şəhəri, Alban çayının mənsəbində Qaytara şəhəri, Soana çayının mənsəbindən bir qədər aralıda Telabiya şəhəri, Kyasiya çayının mənsəbində Albana şəhəri var idi. Göstərilən çaylardan heç birinin adını tarix qoruyub saxlamadığı kimi, adlarını sadaladığımız dörd şəhərin nə özləri, nə də adları tarixdə qalmamışdır.   
Ptolomey yuxarıda qeyd olunun 4 şəhərdən başqa Taqoda, Baktriya, Sanva, Diqlana, Niqa kimi yaşayış məntəqələrinin də adını çəkir. Yunan müəllifinə görə Alazan və Kür çayları arasında Mosiqa, Samunida, İobula, İuna, Embolyon, Adiabala, Ablana, Mamaxeya, Osika, Sioda və Baruki kimi şəhərlər mövcud olmuşdur. Ptolomeyin adını   çəkdiyi   Kabalaka   tədqiqatçıların   fikirlərinə   görə Qəbələ, Mamaxeya Şamaxı şəhərləridir.  Bundan əlavə antik müəlliflər öz əsərlərində Bakı, Naxçıvan (Nəşəvə) kimi şəhərlərin də adlarını çəkirlər. Adları çəkilən və çəkilməyən Alban şəhərləri ölkənin inzibati, iqtisadi, mədəni və ideoloji mərkəzləri idi. Onların əhalisi sənətkarlıq, ticarət, əkinçilik və maldarlıqla məşğul olmuşlar.
Albanların dini təsəvvürləri haqqında da mənbələrdə məlumatlar az deyildir. Onlar bütpərəstlik dininə inanırdı. Fəza cisimlərinə daha çox sitayiş edirdilər. Antik müəlliflərdən Strabon Albanların Zevs-Göy, Helios-Günəş, Selena-Ay allahlarına inandıqları haqqında məlumat verirdi. Arxeoloji qazıntılar zamanı əldə edilmiş maddi-mədəniyyət nümunələri ulularımızın zəngin mənəvi səviyyəsinin göstəricisi idi. 

2. Azərbaycanda feodal münasibətlərinin 
meydana çıxması.

Azərbaycanda feodalizm cəmiyyətinə xas olan ictimai-iqtisadi münasibətlər III-V əsrlərdə yaranmışdı. Yeni münasibətlərin iqtisadi və sosial əlamətləri iki min ildən yuxarı davam edən quldarlıq dövründə meydana gəlmişdi. Etiraf etməliyik ki, bu dövrə aid yazılı mənbələrin məhdudluğu üzündən quldarlıq təsərrüfatının dağılması prossesini hərtərəfli işləmək mümkün olmadı. Erkən feodalizm dövrünün sosial-iqtisadi münasibətlərinə aid yazılı mənbələr isə az-çox söz deməyə imkan verir ki, Sasani imperiyasının hakimiyyəti qismən ön Qafqazı da əhatə etdiyindən bu imperiyaya daxil olan ölkələrdə feodal münasibətləri arasında bir eynilik vardı.
Digər yerlərdə olduğu kimi Azərbaycanda da feodal münasibətləri birdən-birə yaranmamış, onun rüşeymləri hələ quldarlıq dövründə meydana gəlmişdi. Belə ki, məhsuldar qüvvələrin və istehsal münasibətlərinin tədricən inkişafı feodal istehsal üsulunun bərqərar olmasına şərait yaradırdı. Bu isə feodal ukladının getdikcə daha üstün mövqeyə malik olması və zaman keçdikdə mövqelərini möhkəmləndirməsi ilə bağlı idi. Dəmirin əmək alətlərinin hazırlanmasında üstün mövqeyi, əkinçilik və sənətkarlıqda əmək məhsuldarlığının artmasına gətirib çıxardı. Məhz bunun nəticəsində taxıl sahələri genişləndi, süni suvarma sistemləri şəbəkəsi yarandı, müxtəlif sənət növləri meydana gəldi, ticarət yollarına yaxın şəhərlərdə və yaşayış məntəqələrində mal mübadiləsi və ticarəti inkişaf tapdı.
Torpaq sahibkarlığında yeni səciyyəvi cəhətlər meydana gəldi. Quldarlıq quruluşu dövründə torpaq hökmdarlara, dini qurumlara, ayrı-ayrı quldarlara mənsub idi ki, belə torpaqlarda qulların, məcburi əmək adamlarının əməyindən istifadə olunurdu. Heç bir qazanc əldə edə bilməyən işçi qüvvəsinin əmək məhsuldarlığını artırmağa marağı olmur, nəticədə becərilməmiş torpaqların sahələri artır, əmək məhsuldarlığı azalırdı.
 Ölkədə baş verən siyasi prosseslər torpaqların yüksəktəbəqələrin əlində cəmlənməsinə şərait yaradırdı. İstismarçı sinif nümayəndələri torpaq sahibkarlarına çevrilirdilər. Dövlət torpaqları    xidmət müqabilində hərbiçilərə və dövlət işçilərinə paylanırdı. Dövlət xüsusi xidmət adamlarına da torpaqlar verirdi. Belə torpaqlar mülk, sahibi isə feodal adlanırdı. Çox vaxt həmin adamlara  torpaqla birlikdə onu əkib becərən kəndlilər də hədiyyə edilirdi. Torpaq sahibləri ilə torpağı becərənlər arasında yeni münasibətlər yaranırdı ki, bu da feodal istehsal münasibətləri idi. Feodalizm cəmiyyəti adı da məhz buradan yaranmışdı. Beləliklə bir sıra başqa ölkələrdə olduğu kimi Azərbaycanda-Atropatena və Albaniyada da hakim feodal sinfi onlardan asılı vəziyyətdə olan, feodal torpaqlarından istifadə edib, bunun müqabilində onlara götürdükləri məhsuldan vergilər ödəyən aslı kəndlilər silki yarandı. Kəndlilər feodallardan aslı vəziyyətdə olub, sahibkarın torpağını becərməli, məhsulun müəyyən hissəsini ona verməli idi. Bundan başqa kəndli bir sıra mükəlləfiyyətlər də icra etməli idi. Azərbaycan kəndlisi özü xüsusi mülkiyyətə malik olsa da, onun əsas gəliri   icarəyə götürdüyü   feodal   torpağından   idi. Azərbaycanda feodallara çox vaxt azatlar və ya naharatlar, əsas istehsalçı qüvvə olan kəndlilərə şinakanlar deyilirdi.
Kəndlilər arasında da təbəqələşmə gedirdi. Belə ki, mülki bərabərsizliyin baş verməsi onların bir qisminin varlanmasına və xırda feodallara çevrilməsinə gətirib çıxarırdı. Yeni eranın ilk əsrlərində ölkədə baş verən siyasi hərc-mərclik, hakimiyyətin Sasanilərə tabe edilməsi, yoxsul kəndlilərin sayını daha da artırırdı. Yaranmış vəziyyətdən feodallar istifadə edib daha çox varlanırdılar.
Azərbaycanın təsərrüfat həyatında natural forma üstün mövqeyə malik idi. Kəndlilər özünün və asılı olduğu feodalın təlabatını ödəmək üçün məhsul istehsal edirdi. Feodal malikanəsi daxilində əyricilik, toxuculuq, boyaqçılıq, dabbaqlıq, əmək alətləri və silah istehsalı kimi sənət sahələri geniş yayılmışdı. Mal mübadiləsi ticarətdə əsasən üstünlük təşkil edirdi. Qeyd olunduğu kimi kəndlilər sahibkarlara vergilər verir və dövlətin xeyrinə bir sıra mükəlləfiyyətlər icra edirdilər. Kəndlilər feodala və onun dəstəsinə minik verməli, səfər vaxtı onları yedizdirməli idilər. Dövlət mülkiyyəti hesab olunan qalaların, körpülərin, yolların inşası kəndlilərin məcburi əməyinə daxil idi.
Feodal münasibətlərinin ölkəmizdə yaranması məhsuldar qüvvələrin inkişafının nəticəsi olsa da hər yerdə bərabər səviyyədə    getmirdi. Ölkənin bəzi yerlərində quldarlıq münasibətlərinin qalıqları qalmaqda idi.
Digər yerlərdə olduğu kimi Azərbaycanda da əhalinin əsas hissəsini kəndlilər təşkil edirdi. Dövlətə vergi verənlər də əsasən onlar idilər. Cəmiyyətin digər üzvləri olan sənətkarlar və tacirlər də vergi verənlər zümrəsinə daxil edilmişdi. Ümumiyyətlə Azərbaycanın da daxil olduğu Sasani dövlətində əhali 4 sosial təbəqəyə bölünürdü: kahinlər, döyüşçülər, mirzələr, vergi verənlər (kəndlilər, sənətkarlar və tacirlər).
Azərbaycanda, ümumiyyətlə şərq ölkələrində feodalizmin öz səciyyəvi xüsusiyyətləri vardı. Qərb ölkələrindən  fərqli  olaraq Azərbaycan feodalları-torpaq sahibləri təsərrüfatla məşğul olmurdular. Azərbaycan kəndlisi təhkimli kəndli hesab olunmurdu. Çünki o sahibkarlardan yalnız iqtisadi cəhətdən asılı idi. Torpaqdan icmalıqla istifadə edən   kəndlilər  istifadə etdikləri  torpaqların müqabilində feodallara vergi verirdilər. Azərbaycanda feodalizmin xüsusiyyətlərindən biri də o idi ki, burada kəndli icmalarının mülkiyyətində olan torpaqlar mövcud olmaqla və bu torpaqların sahibləri feodallara vergi vermirdilər.
Başqa bir özünəməxsusluq ondan ibarət idi ki, Avropada feodal cəmiyyəti V əsrin sonlarından XV əsrin sonlarına qədərki dövrü əhatə etdiyi halda, Azərbaycanda bu formasiya daha erkən-III əsrdən başlayaraq XIX əsrin ikinci yarısınadək davam etmişdir.

2. Azərbaycan Sasanilərin işğalı altında. Sasani zülmünə qarşı   mübarizə.

III yüzilliyin əvvəllərində İranda Arşakilər sülaləsini Sasanilər sülaləsi əvəz etdi. Bu sülalənin nümayəndəsi Ərdəşir (224-241) Parfiya dövlətini süquta uğratdı və 226-cı ildə Sasanilər dövləti yarandı. Bu hadisə Azərbaycanla İran arasında qarşılıqlı siyasi münasibətlərin dəyişməsinə səbəb oldu. Sasanilər öz hakimiyyətlərini möhkəmləndirdikdən sonra geniş işğalçılığa başladılar. Azərbaycanın cənub torpaqlarını-Atropatenanı 227-ci ildə zəbt etdilər, burada dövlət hakimiyyətinə son qoyub, onu Sasani dövlətinin vilayətlərindən birinə çevirdilər. Atropatena öz iqtisadi qüdrətinə görə Sasanilər dövlətində əhəmiyyətli yer tuturdu. Təbriz bu dövlətin mühüm mərkəzlərindən biri oldu, Sasanilərin dövlət dini olan Zərdüştliyin baş məbədi yenə də Atropatenanın baş şəhəri olan Qazakada qaldı. Zərdüşt dini Sasanilər dövlətində o qədər böyük əhəmiyyət kəsb etmişdi ki, Sasani hökmdarları taxta çıxmazdan əvvəl özlərinin mərkəzi şəhərlərindən Qazakaya piyada ziyarətə gedirdilər. Məbədin böyük torpaq sahəsi var idi və burada 10 minə qədər adam işləyirdi, məbədin kahinləri bu torpaqdan xeyli gəlir götürürdülər. Sasanilər öz hakimiyyətlərini möhkəmləndirmək, əsarət altına aldıqları xalqları itaətdə saxlamaq üçün mühüm vasitə kimi bu dindən istifadə edirdilər. Şahənşah I Şapur (241-272) itaət altına alınmış ölkələrdə Zərdüştliyi zorla yaymaq haqqında əmr vermişdi. Atropatena əvvəlki dövrlərdə olduğu kimi Sasanilər dövründə də Zərdüşt dininin ideoloji və təlim mərkəzi olaraq qalırdı.Sadalanan bütün bu faktlar Atropatenanın dini mərkəz kimi şöhrətindən xəbər verir.
Atropatenanın işğalı Sasanilər üçün bir də ona görə əhəmiyyətli idi ki, bu ərazidən gələcəkdə Roma imperiyası ilə baş verə biləcək döyüşlər üçün mühüm strateji meydan kimi istifadə etmək mümkün idi. Atropatena Sasanilərin şimal mərzbanlığını təşkil edirdi. Çox keçmədi ki, Atropatena özünün iqtisadi yüksəliş dövrünə qədəm qoydu. Belə ki, burada əvvəlki dövrlərlə müqayisədə əmtəə istehsalı genişlənir, ölkədə kənd təsərrüfatı məhsullarına təlabat getdikcə artırdı. Çinə və Hindistana gedən ticarət yolları yenə də Atropatena ərazisindən keçirdi.Bu yollar üzərində Ərdəbil, Təbriz, Qazaka, Fraaspa, Marağa kimi şəhərlər yerləşirdi. Bu şəhərlərin mühüm, ticarət yolları üzərində yerləşməsi onların dünya ticarətinə cəlb edilməsi üçün şərait yaradırdı. Mənbələrin verdiyi məlumata görə Sasanilər Atropatenadan döyüşçülər də toplayırdılar.
Ön Asiyada, o cümlədən İranın siyasi təsir dairəsinə daxil olan ölkələrdə xristianlıq yayılmağa başladı. Sasanilər xristian dininə mənfi münasibətdə idilər, çünki onlar xristianları Romanın tərəfdarları kimi qəbul edirdilər. Onlar Zərdüştlüyə xristianlığın yayılmasının qarşısını almaq, öz hakimiyyətlərini möhkəmləndirmək, əsarət altına aldıqları xalqları itaətdə saxlamaq vasitəsi kimi baxırdılar.
Sasani hökmdarı I Şapurun dövründə (241-272) Sasanilərə tabe olan ölkələr içərisində Şimali Azərbaycanın da (Albaniya) adı çəkilir. Albaniyanın Sasanilərə tabe olması Nəqşi-Rüstəmdə   I Şapurun məbədlərinin birində tapılmış yazısında da təsdiqlənir. Elmə bu da məlumdur ki, Romallılarla Sasanilər arasında Ərməniyyə uğrunda 100 ildən yuxarı çəkmiş müharibələr 387-ci ildə sülh müqaviləsi ilə nəticələndi. Ərməniyyədə dövlət hakimiyyətinə son qoyuldu və Albaniya Sasani hakimiyyətinə qəti olaraq tabe edildi.
Sasanilərdən asılılıq, onların vergi siyasəti çox ağır nəticələrə gətirib çıxardı və onlara qarşı müxtəlif etirazlar baş verirdi. Manixeyçilik hərəkatı Sasani zülmünə qarşı çevrilmiş hərəkatlardan biri idi. 215-ci ildə Cənubi Mesopatamiyada anadan olmuş Mani özünün dini təlimini yaratmışdı. Bu təlimə görə zərdüştlük, xristianlıq və buddizim dinləri hesabına vahid ümumdünya dini yaranmalı idi. Mani təlimi işıq və qaranlığın bir-birinə qarşı mübarizəsi üzərində qurulmuşdu.O, bütün ədalətsizliklərə son qoyulmasını insanın şər qüvvələrdən xilas olmasında görürdü. Mani dini təlimi bəşər övladını mövcud istsmara qarşı mübarizəyə səsləsə də, əslində bu təlim insanları bəzi dünya nemətlərindən imtinaya da çağırırdı. Bu təlim qısa bir zamanda İrandan Roma imperiyasının hüdudlarına, Afrika və İspaniyaya, şərqdə isə Orta Asiyaya qədər yayılmışdır. Mani təlimi Sasanilərin hakimiyyətinə qarşı çevrimiş ciddi təhlükə idi. Məhz bu səbəbdən onu 276- cı ildə edam etdilər. Manixeyçilikdəki ədalətsizliyə, zülmə qarşı fəal çağırış ideyası sonralar məzdəkizim dini təliminə və hərəkatına güclü təsir göstərdi. Bütün bunlar Azərbaycanın cənubunda gedən siyasi proseslər idi. Bəs Şimalda-Albaniyada sosial-iqtisadi, siyasi vəziyyət necə idi? Mənbələrdən əldə edilmiş məlumatlar bu problemlərə cavab verməyə kifayət edir. Belə ki,  I Şapurun ölümündən sonra Albaniya yenidən müstəqil xarici siyasət yeritməyə başılayır. III əsrin sonu IV əsrdə Albaniya dövlətinin ərazisi şimalda Qafqaz dağlarından Araz çayınadək, qərbdə İberiyadan Xəzər dənizinədək uzanırdı. Bütün Albaniya ərazisi təbii sərhədlərə bir çox hissələrə ayrılmışdı. Erkən feodalizm dövründə Albaniyanı Arran da adlandırmışlar. Bəziləri bütövlükdə, bəziləri isə bir hissəsini belə, qalan hissəsini isə Şirvan və Muğan adlandırmışlar. Bəzi tədqiqatçılara görə hələ miladdan əvvəl II yüzillikdə türkdilli oğuzlardan olan Salarların böyük axını olmuş, onlar yeni əhali ilə qaynayıb-qarışmış və Albaniyaya Arran adını da onlar vermişlər. Belə hesab edirlər ki, türkdilli xalqlardan başqa heç bir xalqda Arran sözü yoxdur. Həmin tədqiqatçılar Albaniyanın düzənlikdə, Mil düzündə olan böyük bir vilayətinin - Paytakaranın da adını Arranla bağlayırdılar.
Mənbələrin verdiyi məlumata görə Albaniyada on bir vilayət olmuşdur. Bu vilayətlər Kür çayının həm sol sahili boyu, həm də sağ sahili boyu, cənubda Araz çayına qədər olan ərazini əhatə edirdi. Bu vilayətlərdən biri olan Kambisena İberiya ilə həmsərhəd olub, ərazisi Alazanla Kürün sağ axarı arasında, Alazanın Kürə töküldüyü yerə qədər əhatə edirdi. Bu ərazinin əhalisi əsasən saklardan, albanlardan və lpinlərdən ibarət idi. Bu vilayətin əhalisi türkdilli idi.
Əcəri vilayəti Qəbələ vilayəti ilə qonşu idi. Əcəri, Qəbələ vilayətinin cənubunda, Qarasu və Girdiman çayları arasında idi. Qəbələ vilayəti isə Lipiniyanın cənubunda, Əcəridən şimalda, Şəki və Çolaya qədər ərazini əhatə edir. Tədqiqatçıların fikrincə Qəbələ vilayətində xeçmatiklər, ijimaxlar, qluarlar, qatlar, sabirlər, xəzərlər, bulqarlar, barsillər yaşayırdılar.
Albaniyanın Çola vilayəti Xəzərin qərb sahilində, Dərbənd keçidindən başlamış Beşbarmaq dağına qədər uzanan ərazini tuturdu. Tədqiqatçıların fikrincə bu ərazi də türkdilli soyların məskəni olmuşdur. Bu vilayətin adından da görünür. Lipinya vilayəti Çola ilə Şəki vilayətləri arasındakı ərazini əhatə edirdi.
Doğma yurdun vilayətlərindən biri olan Şəki vilayəti Albaniyanın şimal-qərb ərazisini əhatə edirdi, qərbdə və cənubda sərhədləri Kambisenaya qədər uzanırdı. Şəkidə Albanlar və Utilərlə yanaşı qədim Sakların qalıqları da yaşayırdılar. Kür çayının sağ sahilində isə Albaniyanın Arsaq, Uti, Paytakaran və Sünik vilayətləri yerləşirdi. Paytakaran vilayəti əslində keçmiş Kaspiana vilayətinin ərazisini əhatə edirdi. O, Albaniya ərazisinin cənub-qərb torpaqlarını, Mil və Muğan düzlərinin bir hissəsində yerləşirdi. Miladdan əvvəl 55-ci ildə bu ərazi Atropatenanın, gah da Albaniyanın tərkibində olmuşdur. 336-cı ildə maskutların çarı Sanatürk (ona hunların böyük sərkərdəsi də deyirdilər) Paytakaranı tutdu, Ermənistanı ələ keçirərək bir il əlində saxladı.
Albaniya   əyalətlərindən   biri-şərqdə   Paytakaran, cənubda Arsaq və şimalda Kür çayı ilə həmsərhəd olan Uti vilayəti idi. Bu vilayətlərin  tərkibinə Girdiman  vilayəti də daxil  idi.  Yuxarıda qeyd etdiyimiz kimi Kür çayının sağ sahilində olan vilayətlərdən biri də Arsaq idi. Əyalətin əhalisini ta qədimlərdən qarqarlar, hunlar, utilər, xəzərlər və basillər təşkil edirdi. Göründüyü kimi bu vilayətin adının «ər» və «saq» hissələrinə bölünməsi göstərir ki, türkdilli saklar bu ərazidə hələ miladdan əvvəl VII əsrdə məskunlaşmış və erkən feodalizm dövründə də yaşamağa davam etmişlər. Bu ərazinin sakinləri olan hunlar da bu yerlərə gələndə öz dil qohumlarını tapmış, heç bir müqavimətə rast gəlməmiş və yerli əhali ilə qaynayıb qarışmışlar.
Xristian dini yayılandan sonra da Arsaq vilayəti Albaniyanın siyasi və təsərrüfat həyatında mühüm rol oynamışdır. Bu məsələyə bir qədər də aydınlıq gətirmək üçün xronoloji ardıcıllığı pozmaq məcburiyyətindəyik. Belə ki, VIII yüzillikdə Albaniya, o cümlədən Arsaq ərəblər tərəfindən zəbt edildikdən sonra Arsaqda Mehranilərin hakimiyyəti ləğv edildisə də, yüz il sonra o öz nominal müstəqilliyini bərpa etdi. Ərəblərin hakimiyyəti dövründə arsaqlılar öz xristian dinini qoruyub saxlya bildi. Alban kilsəsinin xeyli zəifləməsi, qonşuluqdakı erməni kilsəsinin xilafətlə ittifaqa girməsi nəticəsində Arsaq əhalisinin xristianlığın ermənilərə məxsus məzhəbinə keçməsinə, daha sonra isə dillərini itirmələrinə səbəb oldu. Arsaq əhalisi erməniləşdirildi. Halbuki, Dağlıq Qarabağ «ermənilərinin» ulu babaları ermənilər deyil yuxarıda adlarını çəkdiyimiz soylar olmuşlar.
Albaniya çarlığına daxil olan vilayətlərdən biri də Sünik idi. Sünik Albaniya ərazisinin cənubunda, qərbdə Ərməniyyə, şimalda Arsaq, cənubda isə Göyçə gölünə qədər uzanan böyük əraziyə malik idi.
Yuxarıda qeyd olundu ki, I Şapurun ölümündən sonra Albaniya qismən müstəqilləşdi. Sasani taxtına əyləşən II Şapurun (309-379) hakimiyyəti dövründə Albaniyada daxili vəziyyət xeyli mürəkkəbləşdi. Bu dövrdə cənubi Qafqaz, o cümlədən Albaniya torpaqları Sasani və Roma imperiyaları arasında mübarizə meydanına çevrilmək üzrə idi. Belə bir mürəkkəb siyasi vəziyyətdə II Şapur Albaniya ilə münasibətlərə xüsusi diqqət verirdi. O, Arşakilərdən olan Urnayra bacısını ərə verdi və onu Alban taxt-tacına əyləşdirdi (343 -371). Urnayrın hakimiyyəti dövründə Albaniya əsasən müstəqil siyasət yeridirdi. O, sasanilərlə nəinki qohumluq, eyni zamanda müttəfiqliyi qoruyub saxlamağa çalışırdı. Bu özünü Sasani-Roma müharibələri dövründə daha açıq biruzə verdi. Romalılarla-Sasanilər arasında 359-cu ildə Amid yaxınlığındakı döyüşdə Alban hökmdarı Urnayr Sasanilər tərəfdən vuruşurdu. Bu döyüşdə II Şapur qələbə çaldı. Bu qələbə ilə Albaniyanın Arsaq, Kaspiana, Marlar ölkəsi (indiki Naxçıvan) vilayətləri geri qaytarıldı. II Şapur xristian dininə qarşı təqibi gücləndirdi.
Romalılar şərq ərazilərində Roma təsirini bərpa etməyə cəhd göstərdilər. Bu dəfə hər iki imperiyanın qoşunu 371-ci ildə Dzirav yaxınlığında üz-üzə gəldi. Bu döyüşdə də Albanlar Sasanilərin köməyinə gəlmişdi. Urnayrın Sasanilərin müttəfiqi kimi çıxışının əsas məqsədi ilk növbədə Albaniya torpaqlarının bütövlüyünü qoruyub saxlamaq və Van gölünün qərb sahilindəki kiçik erməni çarlığı dəstələrinin Azərbaycana qarşı qəsbkarlıq yürüşlərinə son qoymaq idi. Dzirav döyüşü birləşmiş Sasani-alban qüvvələri üçün uğurlu olmadı. Onlar məğlub oldular və Urnayr ağır yaralandı. Döyüşün nəticələrinə görə Albaniya Uti, Sakasen, Girdiman vadisidən məhrum oldu. Qeyd etdiyimiz kimi bu müharibə 387-ci ildə sülh müqaviləsi ilə nəticələndi. Müqaviləyə görə Van gölü yaxınlığındakı kiçik erməni çarlığı ləğv edildi, ərazisi romalılarla sasanilər arasında bölündü. Albaniya Dzirav döyüşündə itirdiyi vilayətlərini geri qaytardı.
IV əsrin əvvəllərində Albaniyada xristianlıq yayılmağa başladı. Lakin bu dini yalnız Albaniyanın kiçik bir ərazisində, Qarabağın dağlıq hissəsində yaşayan feodal əyanları qəbul edirdilər. Sasani şahı I Yezdəgerd hakimiyyətinin ilk illərində xristian dini etiqadına imkan verir, xristianların xidmətindən istifadə edirdi. İmperiyanın digər hakimi II Yezdəgerdin vaxtında (438-457) isə Sasani mərzbanları xristianlığa qarşı mübarizəni gücləndirirdilər. O, Albaniyanın və ona qonşu olan ölkələrin feodallarını ktesifona çağırtdıraraq onları atəşpərəstliyi qəbul etməyə məcbur etdi. Hakimlərin əksəriyyəti atəşpərəstliyi qəbul etsələr də, gizli şəkildə xristianlığa etiqadı davam etdirirdilər. Alban hökmdarı II Vace (440-463) dayısı II Yezdəgerdin təzyiqi ilə xristianlıqdan imtina etdi, atəşpərəstliyi qəbul etdi. Xristianlıqdan imtina etmiş Sünik hökmdarı Vasak Albaniyada Sasani dini ideologiyasını möhkəmləndirmək uğrunda mübarizə aparırdı.
Atropatenada olduğu kimi, Azərbaycanın Şimalında-Albaniyada da feodallar iki qrupa bölünürdülər. İri feodallar patriklər, orta və xırda feodallar azatlar adlanırdı. Azatlar patriklərin vassalı hesab olunurdular. Feodallar qarşısında azatların yerinə yetirəcəkləri vəzifələr daha çox idi. Onlar müharibə vaxtı hökmdarlara qoşun verməli, sarayda müəyyən vəzifələr tutmalı, müharibə vaxtı alban və sasani qoşunlarının tərkibində vuruşmalı idilər. Xidməti vəzifəyə görə hökmdarlardan torpaq payı alan azatlar can  vergisindən azad idilər.
Atropatenada olduu kimi Albaniyada da feodal münasibətləri daha erkən meydana gəlmiş  və V-VII əsrlərdə hakim mövqe qazanmışdı. Feodal torpaq mülkiyyəti iki qrupa bölünürdü. Onlardan biri -  destakert, feodalın şəxsi mülki olan torpaq üzərində irsi mülkiyyət hüququ,  ikincisi isə – Xostak adlandırılan şərti torpaq mülkiyyəti olmaqla hakim zümrənin nümayəndələrinə vassal xidməti müqabilində dövlət tərəfindən müvəqqəti istifadə üçün vcrilirdi. Feodal münasibətlərinin doğurduğu siniflərdən biri də əhalinin əsas hissəsini ləşkil edən və bilavasitə istehsalla məşğul olan kəndlilər idi. Kəndlilər azad icma üzvlərindən və feodal torpaqlarında çalışan torpaqsız və az torpaqlı kəndlilərdən ibarət idi. Mənbələrdən məlum olur ki, Albaniyada qullar da qalmaqda idi. Kəndlilərin ödədikləri əsas vergilər torpaq (xaraq) və can (qezit) vergiləri idi. 
Azərbaycanı  idarə edən mərzbanlar böyük səlahiyyətlərə malik idilər. Bütün inzibati və məhkəmə hakimiyyəti onların əlində cəmləşmişdi. Onlar hətta ölüm hökmü belə çıxarmaq hüququna malik idilər. Canişinlər vergilərin toplanmasına, sasani zülmünə qarşı qalxmış üsyanların qarşısını almaq səlahiyyətlərinə də malik idilər.
Sasanilərin Azərbaycanda vergi siyasəti dözölməz idi və o xalqın vəziyyətini olduqca ağırlaşdırmışdı. Sasani hakim təbəqələri xalqın hesabına küllü miqdarda sərvət toplaya bilmişdilər.
Sasani şahlarının köçürmə siyasətinin mahiyyətində əsasən yerli əhalini farslaşdırmaq dayanırdı. Onlar özlərinə bu yerlərdə sosial dayaq yaratmaq fikrində idilər. Albaniyaya köçürülənlər yerli əhalinin hesabına münbit torpaqlarda məskunlaşdırılırdı. Köçürülənlər «tatlar» («yad», «özgə») adlanırdılar. Fars ləhcəsində danışan tatlar türk etnoslarının qonşuluğunda məskən salır və onların dilinin və mədəniyyətinin təsiri altına düşürdülər. 
Sasanilərin Albaniya ərazisindən orduya döyüşçülər toplamaları daha ağır idi. Hər bir döyüşçü silah və yaraqla özü-özünü təmin etməli idi. Onlar Sasanilərin apardıqları uzun müddətli müharibə meydanlarına göndərilir, çoxu geri qayıda bilmir, yalnız şikəst olanlar öz yurd-yuvalarına qayıda bilirdilər.
Sasanilər yerli əhalinin ağır xidməti bahasına şimaldan köçəri türk tayfalarının hücumlarının qarşısını almaq üçün Dərbənddən-Beşbarmaq dağına qədər böyük daşlardan sədlər çəkdirirdilər. Dərbənd yaxınlığında çəkilən belə sədlərdən birinin uzunluğu 40 km-ə qədər uzanırdı. Bu sədlərə baxmayaraq onlar da hunların hücumlarının qarşısını ala bilmirdi.
Dini zəmində Qafqazda sasani hakimiyyətinə qarşı etirazlar artırdı. Albaniya hökmdarı II Vaçe bu mübarizəyə qoşulmadı. Ancaq Alban xristianlarının dini başçısı Katalikos, xristian alban əyanları mübarizəyə qoşulmuş və Sasani hakimiyyətinə qarşı üsyana qalxmışdılar. 450-ci ildə Xalxalda (indiki Qazax rayonu ərazisində) Sasani qoşunu üsyançılar tərəfindən məğlubiyyətə uğradıldı. Bundan sonra üsyançılar Albaniyanın şəhər və qalalarına hücum edərək, Qafqaz dağlarındakı «hun keçidinə» (Dərbəndə) gəlib çatdılar. Vəziyyətin ağırlığını görən II Yezdigerd Cənubi Qafqaza Mihr-Nersenin basçılığı altında ordu göndərdi. 451-ci il may ayının 26-da Maku yaxınlığındakı Avaray çölündə üsyançı dəstələrlə Sasani ordusu arasında döyüş oldu. Üsyançılar məğlub oldular və Alban dağlarına, Arsaq meşələrinə çəkildilər. V əsrin 50-ci illərinin sonunda İranda hakimiyyət uğrunda mübarizə qızışdı. Bundan istifadə edən II Vaçe öz mövqeyini dəyişdi və yenidən xristinlığı qəbul etdi. Cənubi Qafqazın bir çox hakimləri ilə ittifaqa girən Alban hökmdarı iranlılarla müharibəyə başladı. İran şahı Firuz hunların köməyi ilə II Vaçeni məğlub etdi. II Vaçe 463-cü ildən hakimiyyətdən əl çəkməli oldu. Bundan sonra Arsaqda hakimiyyətə sahib olan III Vaçaqan (493-510-cu il) 493-cu ildə bütövlükdə Albaniyanın hökmdarı oldu. O, Albaniyada, xristian dininin yayılmasında fəal rol oynadı və digər dinləri təqib etdirdi. 498-ci ildə III Vaçaqan Aquen (indiki Ağdam yaxınlığında) məclisini çağırdı və xristian dinini qanuniləşdirdi. Lakin buna baxmayaraq xristianlıq Albaniyada dərin kök sala bilmədi. VI əsrin əvvəlləri üçün Sasanilər Cənubi Qafqazda müstəqil dövlət qurumlarını ləğv etdilər. 510-cu ildə III Vaçaqan hakimiyyətini itirdi. Albaniyada Sasani mərzbanlarının uzun müddətli (510-629) hökmranlıq dövrü başlandı. İran şahı I Xosrov Ənişirəvan (531-579) Sasani imperiyasını hərbi-inzibati idarələrə böldü. Albaniya və eləcə də Adərbayqan şimal kustakına daxil edildi.

3. Azərbaycan VI-VII yüzilliyin əvvəllərində. 
Girdiman knyazlığı

 481-484-cü illərdə Cənubi Qafqazda baş vermiş üsyandan sonra şahənşah Balas müəyyən güzəştlərə gedərək Cənubi Qafqaz xalqları ilə sülh müqaviləsini  bağlamağa məcbur oldu. Cənubi Qafqaz xalqları Sasanilərin siyasətindən olduqca narazı idi. Nəticədə bu siyasətə qarşı xalq hərəkatı başlandı. Bu dövrdə baş vermiş ən guclü hərəkatlardan biri Məzdəkilər hərəkatı idi. 481-529-cu illəri əhatə edən bu hərəkata Məzdək oğlu başçılıq etmişdir. Məzdək təliminin əsas müddəası ədalətli cəmiyyət qurmaq, insanlar arasında əmlak bərabərliyi yaratmaqdan ibarət idi. Məzdəkə görə xeyrin şər üzərində qələbəsini allahın və işıqlı qüvvələrin köməyi ilə təmin etmək olar. Məzdəkizmin əsas qayəsini Mani və Bundos təlimləri təşkil edirdi. Onlar şər qüvvələri məhv etmək üçün insanları fəal mübarizəyə çağırırdılar. Məzdəkizm də məhz ədalətsizliyə qarşı fəal mübarizənin tərəfdarı idi. Bu təlimə görə yalnız mübarizə yolu ilə ədalətli cəmiyyət qurmaq olar.
Məzdəkilər hərəkatı I Qubadın (488-531) hakimiyyəti illərində geniş vüsət aldı. Bu xalq hərakatı bütövlükdə Azərbaycana yayılmışdı. Sasanilərdə həddən artıq varlanmış feodallar mərkəzi  hakimiyyətlə hcsablaşmırdılar. Onların müqavimətini qırmaq üçün I Qubad məzdəkilərə hamilik edirdi. Dövləti bürümüş aclıq zamanı Məzdəkin məsləhəti ilə I Qubad dövlətin taxıl anbarlarını xalq üçün açdı.
Narazı əyanlar I Qubadı taxtdan saldılar. Yalnız Heptal hökmdarın köməyi ilə o hakimiyyətini bərpa edə bildi və məzdəkilərdən üz döndərdi. Onun oülu Xosrov (531-579) isə məzdəkilərə qanlı divan tutdu. Orta əsrlərin bu böyük xalq hərəkatı məğlub olsa da ideyaları uzun müddət yaşadı. 
VII əsrin əvvəllərində Albaniya əhalisinin bir qismi xristianlığı qəbul etmiş, əksəriyyti isə qədim dinlərə ibadəti saxlamışdı. Albaniyada siyasi üstünlük uğrunda Bizansla-İran arasında gedən mübarizə bir müddət Sasanilərin xeyrinə həll olunmuşdur.   
Belə  bir vaxtda artıq Türk dövləti – Xəzər xaqanlığı yaranmışdı. Onun sərhədləri Orta Asiyadan – Cənubi Qafqaza kimi uzanırdı. Xəzər xaqanlığı ilə ittifaqa girən Bizans İranla müharibəyə başladı (571-591). Bizans ordusu Albaniyanın Girdiman vilayətinə qədər gəlib çatdı, burada yaşayan sabirlər türk etnoslarını itaət altına aldı. Lakin Bizans ordusu Albaniyanı tərk etdikdən sonra, sabirlər İran hakimiyyətinə  tabe oldular.
Sasani şahı IV Hörmüz (579-590) turk xaqanlığı ilə müharibəyə başladı. Türklərin hücumlarının qarşısı alındı. Hörmüzün ölümündən sonra taxta oğlu II Xosrov Pərviz (590-628) keçdi.     II Xosrovun şahlığına qarşı Sasani sərkərdəsi Bəhram Çubin buna etiraz edərək qiyam qaldırdı. Bizansa qaçmış Xosrov Pərviz Bizans imperatoru Mavrikinin köməyi ilə 591-ci ildə yenidən İran taxt-tacına sahib oldu. Elə həmin il Bizansla sülh müqaviləsi bağlayan Xosrov Pərviz Ermənistanın və Gürcüstanın bir hissəsini güzəştə getdi.
602-ci ildə Bizansla Sasanilər arasında münasibətlər yenidən gərginləşdi və müharibə başlandı. Bundan istifadə edən Alban katolikosu Viro və Alban xristian hakimləri II Xosrova qarşı üsyan qaldırdılar. Lakin xristianların Albaniyada bu üsyanı uğursuzluğa düçar oldu. Viro Ktesifona qaçdı və 25 il şah sarayında nəzarətdə saxlanıldı. Şah Vironu katalikos rütbəsindən və Albaniyadakı gəlir mənbələrindən məhrum etdi. 
Yeni Bizans imperatoru II İrakli (610-641) Sasanilərə qarşı qəti hücuma başladı. O, Dvini keçib Naxçıvana daxil oldu, sonra Qanzakı (Gəncə) tutdu və dağıtdı. İrakli qoşunları Paytakarana daxil oldu. Alban hakimləri II Xosrovun əmri ilə Partav (Bərdə) şəhərini tərk edərək gizlənirlər, digər dinlərin numayəndələri isə şəhərdə qalır. Sasani sərkərdələri Bizans ordusunu Uti və Sünik vilayətlərindən çıxarır, öz ölkəsinə qovurlar. Bizans Xəzər xaqanlığı ilə müqaviləyə əsasən ondan kömək istədi. Xaqanlığın aparıcı əsas qüvvələri türk etnosları idi. Xəzərlər başda şahzadə Şat olmaqla Albaniyaya soxuldular və Azərbaycanın bir hissəsini talan etdilər. Bundan sonra Xəzər xaqanlığının şahzadəsi II Xosrovdan tutduğu Bizans ərazilərini boşaltmağı tələb etdi. Çətinliklə də olsa Sasani şahı xəzərlərlə toqquşmanın qarşısını müəyyən müddətə ala bildi. 
628-ci ildə xəzərlər yenidən Albaniyaya hücum etdilər. Partav hakimi Qayşaq şəhərin müdafiəsini təşkil edə bilmədi və İrana qaçdı. Tiflisə istiqamət alan Xəzərlər burada İrakli ilə müttəfiq kimi görüşdülar. Xəzərlər geri qayıtdıqdan sonra İrakli Albaniyanın Girdiman vilayətinə gələrək Girdiman hakimi Varaz Qriqora xristianlığın xalkedon (diofizit) təriqətini qəbul etdirdi. 
Sasani hökmdarı II Xosrov Pərviz sui-qəsd nəticəsində öldürülür. Taxt-taca sahib olmuş onun oğlu II Qubad saray həbsxanasında olan bütün məhbusları azad edir. O, padşahlığının ilk illərində  əhalini 3 il vergilərdən azad edir. Alban katolikosu Viro da əsirlikdən azad edilir. 628- ci ildə II Qubad Bizansla sülh müaqviləsi  bağlayır. Bizansın nəzarətində olan torpaqları geri qaytarır. II Qubadın şahlığı uzun sürmədi. O, 6 aydan sonra qəflətən vəfat etdi. Sasanilərdə hakaimiyət boşluğundan istifadə edən Cebu xaqan Tiflisi tutub oğlu Şatı Albaniyaya göndərir. Şahzadə Şat Albaniyadakı  sasani mərzibanın və  katolikos Viroya tabe olmaq barədə xəbər göndərir Mərziban müqavimət göstərmədən İrana qaçır. Viro Çaraberd qalasında hakim xristian din xadimlərini başına toplayıb onlara hədiyyələrlə Şatın hüzuruna getməyi məsləhət bilir. Şat onları böyük hörmətlə qəbul edir. Albaniya bir əsirdən çox Xəzər xaqanlığının təsiri altında qalır. 
Şahənşah II Qubadın  ölümündən sonra 4 il ərzində İran taxt-tacında 10 şah dəyişdi. Nəhayət III Yezdigerd (632-651) hakimiyyətə gəldi. Albaniyanı yenə də Xəzər xaqanının  canişini idarə edirdi. Sasani hökmdarının səylərinə baxmayaraq Göyçə gölü ətrafı da Xəzər xaqanlığına tabe edildi. 
VII əsrin əvvəllərində Albaniyada Mehranilər sülaləsinin hökmranlığı başlanır. Mənbələrin verdiyi məlumata görə Mehranilərin hakimiyyəti əvvəl Girdiman vilayətində bərqərar olmuş, sonra isə mərkəz Bərdə şəhərinə keçmişdi. Mehranilərin Albaniyada məskunlaşmasını qələmə alan Alban tarixçisi Moisey Kalankaytukluya görə sülalənin banisi hesab edilən Mehran II Xosrovla qohum imiş. II Xosrov Bizans imperatoru Mavrikinin köməyi ilə sasani taxt-tacını geri qaytardıqdan sonra atasının ölümündə müqəssir olanlara qarşı cəza tədbirləri görmək qərarına gəldi. Bu sui-qəsdə əli olan Mehran qorxuya düşüb Albaniyaya üz tutdu. Kalankaytuklunun yazdığına görə «O, özü ilə nəslə mənsub olan 30 min ailə götürüb Albaniya və böyük Partav şəhərinin yanındakı Uti vilayətinə gəldi və oradan xəzərlərin yanına getmək fikirində idi». Bundan ehtiyatlanan II Xosrov ona məktub göndərdi və məktubda bildirdi ki, «Dövlətin istənilən yerində mülk götürüb camaatınla qala bilərsən». Bu xəbəri Girdiman vilayətində alan Mehran orada da məskunlaşdı. Əslində bu vilayətdə türk mənşəli Sabirilər məskunlaşmışdılar. Bəzi tədqiqatçıların fikirincə bu sülalənin əsasını sabirilər qoymuşdu. Bəzi tarixi qaynaqlar isə səhv olaraq Mehraniləri fars mənşəli hesab edir, hətta onların  Girdimanda məskunlaşmasını sasanilərin siyasəti ilə bağlayırlar. Bu yalnış fikirin heç bir elmi əsası yoxdur. Əslində Girdimanda Albanlarla yanaşı, dil və etnik cəhətdən onlara qohum olan Sabirlər də yaşayırdılar. Mehranilər Alban–Sabir  mənşəli olmaqla siyasi şəraitə uyğun olaraq, tədricən bütün Albaniya üzərində öz hakimiyyətlərini bərqərar etdilər. Mehranın nəvəsi cəsur Vardan (600-615) Girdiman qalasını tikdirdi. Mənbələrin təhlilindən aydın olur ki, Albaniyada xristian dini təriqətlərinin qəbulunda tez-tez dəyişkənliklər özünü göstərirdi. Bu əvvəlki dövrlərdə də belə olmuşdur. Belə dəyişkənlik Albaniyanın sözsüz ki, siyasi həyatına da təsir göstərirdi. Əgər Vardan xristian dininin monofizit təriqətini qəbul etmişdirsə, onun nəvəsi Varaz-Qriqor İraklinin hüzurunda  xristianlığın deofizit etiqadını qəbul etdi və bununla da Bizansın siyasi təsiri altına düşdü. Bu elə bir vaxta təsadüf edir ki, Bizans türklərlə ittifaqda Sasanilərə qarşı mübarizə aparırdı. Katalikos Viro 630-cü ildə Sasani əsirliyindən xilas oldu, albaniyaya qayıtdı və Varaz-Qriqoru xristianlığın monofizit təriqətinə qaytardı.
Varaz - Qriqorun varisi Cavanşir (636-680) bütün Albaniyanın hakimi olduqdan sonra Bərdəni Albaniyanın paytaxtı etdi. Cavanşir hakimiyyətinin ilk dövründə Sasani şahı III Yezdigərdə tabe idi və onun tərəfində ərəblərə qarşı vuruşurdu.

4. Azərbaycan xalqının və dilinin təşəkkülü.

Azərbaycan xalqının soy kökünün və dilinin təşəkkülünün  öyrənilməsi bu gün də aktual olaraq qalır. Belə ki, azman tarixmizlə bağlı bu problemlər ətrafında mübahisələr çox olub və bəzi hallarda bu gün də davam etməkdədir. Halbuki, məsələlərin elmi, tərbiyəvi əhəmiyyəti ilə yanaşı siyasi əhəmiyyəti də çoxdur. Tariximizi tədqiq edənlər həmişə belə fikirdə olmuşlar ki, XI əsrə qədər nə Azərbaycan məvhumu, nə də Azərbaycan xalqı olub. Guya XI əsrdə Səlcuq türkləri tərəfindən zorla türkləşdirilmiş iranlıların bir hissəsi mövcud imiş. Həqiqət isə bundan ibarətdir ki, Səlcuqlar bu yerlərdə onlarla qohum dildə danışan əhali ilə rastlaşmışlar. Onlar azərbaycanlıların dilini dəyişməmiş,əksinə onlarla qaynayıb-qarışmış eltnik proseslərin gedişinin iştirakçısı olmuşlar.
Məlumdur ki, bu və ya digər  xalq yüzilliklər boyu davam etmiş soy birləşmələrinin qaynayıb-qarışması, onlar arasında dil birliyinin meydana çıxması ilə yaranmışdır. Fikirimizə aydınlıq gətirmək üçün torpağımızda yaşayan soylara, onların dil mənsubiyyətinə nəzər yetirmək və hər iki problemlə bağlı bəzi tədqiqatları gözdən keçirmək lazımdır.
Miladdan əvvəl ikinci minilliyin sonu-birinci minilliyin əvvəllərində Azərbaycan torpaqlarında bir sıra soy birləşmələri məskun idilər. Onların əksəriyyəti yerli olub lap qədimdən bu ərazidə yaşamış digər qruplar isə (gəlmə soylar deyil yerli soylar nəzərdə tutulur) müxtəlif səbəblər üzündən bu ərazilərdən uzaqlaşmalı olmuşlar. Bu sonuncu soyların bəziləri uzun yüzilliklərdən sonra yenidən öz əvvəlki yurdlarına qayıtmışlar. Azərbaycan torpaqlarına yürüşlər zamanı gəlmə soyaların da bəziləri bizim yurdumuzda məskunlaşmış, bir qismi isə uzaqlaşmağa, başqa torpaqlara getməyə məcbur olmuşlar. Bu proses haqqında söhbət açdığınız dövrdən əvvəllər də baş vermişdi. Bəzi tədqiqatçılar belə hesab edirlər ki, türkdilli soyların ulu nəsillərinin ilk məskəni Ön Asiya olmuşdur. Bu məsələnin tədqiqatçıları göstərirlər ki, şümmerlərlə qonşuluqda məskunlaşmış türkdilli soyların dilləri ilə şummerlərin  dillərinin bir-birinə qarşılıqlı təsiri olmuşdur. Onlar bunu hər iki dildən gətirdikləri külli miqdarda oxşar sözlərlə təsdiq edirlər. Tədqiqatçılar qeyd edirlər ki, sonrakı yüzilliklərdə Ön Asiyada yaşamış bir çox soylar, xüsusən türkdillilər şərqə, Orta Asiya torpaqlarına hərəkət etmiş bir neçə yüzillikdən sonra isə onların əks miqrasiya prosesi başlanmış, onlar yenidən yaxın və Ön Asiyaya, həmçinin Azərbaycan torpaqlarına gəlmişlər.
Azərbaycan ərazisində təşəkkül tapmış ilk tayfa ittifaqları, eləcə də bilavasitə Manna və Midiya tarixi ilə məşğul olan tədqiqatçılar İ. Əliyev, Q. Melikaşvili, İ. Diakonov, S. Qaşqay və başqaları Azərbaycan xalqının ulu əcdadlarından biri olan kutilərin dilini Qafqaz-Hürri və ya Zaqqoş-elam dilləri qrupuna aid etmişlər. Lullubi dilini alimlər Zaqroş-elam dilləri qrupuna, hürri dilini Qafqaz dillərinin şərq qoluna aid edirlər. Azərbaycan alimlərindən Q. Qeybullayev kutilərin və lulubilərin mənşəyini başlıca olaraq qonşuluqda yaşayan Şumer, Elam, Urartu kitabələrində üzə çıxarılan və bəzi alimlər tərəfindən türk mənşəli sayılan sözlərə görə Altay-türk mənşəli hesab etmişdir. Y. Yusifova görə Cənubi Azərbaycan ərazisində yaşayan Lullubi, Kuti, Su, Turukki və başqa tayfalar protürk olmuş, qonşu şumerlərlə yaxın ünsiyyətə girmiş və şumer dilinə təsir göstərmişlər. Azərbaycan dili mütəxəssislərdən biri          A. Məmmədov azərbaycanlıların etnik başlanğıcında türklərin iştirakını tarixi-müqayisəli dilçilik vasitəsi ilə təsdiq etməyə çalışır. Onun fikirincə türk tipli dil sistemi və onu cənubi Qafqaz ərazisində təcəssüm etdirən Azərbaycan dilinin qədim layları mövcud baxışların qəbul etdiyi kimi eramızın ilk əsrlərinə deyil,daha əvvəllərə-ən aşağısı 3-4 min il bundan əvvələ aiddir.
Dilçi alim T. Hacıyevin daha qəti söylədiyi fikrə görə dil sistemlərinin uyğunluğu ən azı onu təsdiq edir ki, 6 min il əvvəl türk dilli etnoslar Şumerlə yaxın mədəni, siyasi-iqtisadi (ən çox da Midiya istiqamətindən) əlaqədə idi.
Xalqımızın ulu əcdadları arasında e. ə. IV yüzillikdə təşəkkül tapmış, qaynaqların sərkərdə Atropatın adi ilə bağladığı Atropatenanın əhalisi xüsusi yer tutur. Tədqiqatçılar        (İ. Əliyev, S. Qasımov, İ. Dyakonov və b) antik müəlliflərə əsaslanaraq bu xalqı midiyalıların bir hissəsi adlandırırlar. Mənbələrdəki məlumatların təhlili Cənubi Azərbayan əhalisinin bir hissəsinin danışdığı ‘‘azəri’’ adlanan dilin fars dilindən başa düşülməz dərəcədə kəskin fərqləndiyini, bir çox ləhcə və dialektlərə parçalandığını göstərir. Q. Qeybullayev atropatenlərin dilini azəri dilindən fərqləndirir, Atropatena xalqını «Manna və Midiya etnoslarının birbaşa varisi», atropatenlilərin dilini isə «əsrlər boyu davam etmiş etnik prosesin nəticəsində təşəkkül tapmış türkdilli dil» sayır. Onun fikrincə Azərbaycan dili burada yaşayan və çoxluğu təşkil edən türk mənşəli əhalinin dili idi.
Saklar və işguzlar haqqında ayrı-ayrı mənbə və tədqiqatçıların fikirlərindən dəlillər gətirən Mahmud İsmayılovun ümumiləşmələri daha maraqlıdır. Belə ki, 1989-cu ildə Türkiyədə çap olunmuş «Adlarımız» adlı iri həsmli kitabda qeyd edilir ki, saklar indiki türklərdir. Qaynaqlarda Kiri məğlubiyyətə uğratmış Azərbaycanda məskunlaşmış sakların hökmdarı Tomris sak hökmdarı Alp Ər Tuğanın qızı hesab  edilir.
Müasir tarix ədəbiyyatında bir çox işquzşünaslar işquzları irandilli hesab edirlər. Onların əllərində olan yeganə subut-dəlil onomastika  materialları –işquz çarları və onların allahlarının, adları etnonimlər, toponimlərdir. Bu onomastika materiallarını tədqiq edən alimlərin fikirincə, toponimlər olmaqla onların açılışı İran dillərinə uyğun gəlir. Ancaq işquzlar qeyd etdiyiniz kimi, iyirmi soydan ibarət olmuşdur. Əlbəttə onların içərisində irandillilər də olmuşdur ki, həmin onomastik materiallar məhz onlara aiddir.
Başqa alimlər isə külli miqdarda qaynaqlara istinad edib başqaları tərəfindən irandillilər qrupuna daxil edilən onomastika materiallarının bir çoxunun türk mənşəli olmasını sübut etmişlər.
Görkəmli alim, akademik V.V. Bartold «Türkmən xalqı tarixinin oçerkləri» kitabında yazır ki, «IX yüzilliyin birinci yarsına aid olan Məhəmməd Xarəzminin əsərlərində Ptolemeyin iki işquz ölkəsindən birincisi-qərbdəki «türklər torpağı» ilə, ikincisi, şərqdəki «işquzlar torpağı» eyniləşdirilir. «Göründüyü kimi o, Ptolemeyin adlarını çəkdiyi hər iki işquz ölkəsini qədim azərbaycandillilərə aid edir».
Məşhur türkşünaslar Vamberi, Qeza, Quum, A. Nad və b. hesab edirlər ki, qədim «qimerlərin və işquzarın bir qismi türkdilli olmuşlar». VI yüzillikdə yaşamış Bizanslı müəllif Menandır yazır ki, «qədimdə  türklərə saklar deyirdilər». 
Bir sıra alimlər hesab edirlər ki, alban etnonimi Alp-alb (igid cəsur qoçaq) türk sözündən və an şəkilçisi birləşməsindən əmələ gəlmişdi. Alban sülaləsinin banisi Araunun da adı («ərən», yəni «igid», «cəsur») türkcə yazılır.
Sasani işğalı dövründə daha dəqiqi erkən orta əsirlərdə Azərbaycan bütövlükdə bir canişinlik təşkil edirdi. Sasani canişini Dərbənddə otururdu. Ərəb müəlliflərindən biri Araz çayından Dərbəndə qədər olan ərazini «Yuxarı Azərbaycan» adlandırır. Eyni zamanda Azərbaycanın bu hissəsi həmdə arran adı ilə məlum idi. Tədqiqatçıların fikrincə, arran yerli türk mənşəli aran-»düzən, isti düzən yer» sözünün ərəbcə tələffüs formasıdır.
Azərbaycan ərazisinin qədimdən türkdillilər-türklər ölkəsi olmasını sübut etmək üçün yuxarıda kifayət qədər dəlillər gətirdik. Azərbaycan ərazisinin bütövlükdə türklər ölkəsi olmasını sübuta yetirən VII yüzilliyin əvvəlinə dair məlumatlar da az deyildi. Hələ Məhəmməd peyğəmbərin sağlığında  (o, 632-ci ildə vəfat etmişdir) bir sərkərdə Mosulu ələ keçirdikdən sonra şimala atlı qoşun göndərdi. Bu qoşun türklərin hakim olduğu torpaqlara daxil oldu. Onlar Azərbaycan türklərindən xeyli əsir apardılar. Başqa bir qaynaqda da eyni sözlər təkrar olunur, lakin burada Mosul hökmdarı deyil, Yəmən knyazı Tuqbanın qoşunlarının Azərbaycana soxulmasından söhbət açılır.
Azərbaycan ərazisində dilləri azərbaycan dilinin kökündə dayanan soyların çox güclü olmasını digər qaynaqlarda da görmək olar. Xəlifə Muaviyyənin yaxın adamı olan bir nəfərin söylədiyi və ərəb dilli mənbələrdə öz əksini tapmış dəlil söylədiyimiz nöqteyi nəzərdən çox maraqlıdır. O, yazır ki; «Müaviyyənin yanında idim. Bu zaman Ermənistan valisindən ona namə gəldi. O, naməni oxudu və qəzəbləndi. Sonra katibini çağırıb dedi: Onun naməsinə belə cavab yazın: «Xatırladırsan ki, türklər mənim torpağıma doğru gəlib oranı qarət ediblər, bəzi şeyləri ələ keçiriblər, sonra türklərin dallarınca adam gəlmiş, ələ keçirtdiklərini geri almışlar. Anan səni itirsin. Birdə belə iş tutma və onları heç bir şeyə təhrik etmə, ələ keçirdikləri şeyləri geri almağa çalışma. Mən Peyğəmbərdən eşitmişəm ki, onlar yovşan bitən yerə qədər gedəcəklər». Muaviyyənin bu fikri ilə uyğunluq təşkil edən digər sözləri də maraq doğurur: «nə qədər ki, türklər bizlərə toxunmurlar, onlardan uzaq gəzin». Gətirdiyimiz iqtibasdan ilkin nəticə çıxarmaq olar. Əvvəla, Muaviyyəyə gəlmiş məktubda söhbət şübhəsiz ki, Azərbaycandan gedir. Belə ki, Azərbaycan ərazisi Ərəb xəlifələri tərəfindən təşkil edilib, Ərməniyyə adlanmış inzibati bölgüyə daxil idi və Ərməniyyə canişininin başqa yerlərdə yaşayan türklər barəsində xəlifəyə yazmasına nə hacət! İkincisi isə, VII yüzillikdə türk dillərinin Azərbaycan ərazisində nə qədər böyük qüvvə olmasına əyani sübutdur.
Beləliklə, III-V əsrlərdə Azərbaycan türk dillərinin vahid dil kimi yetkinləşməsi prosesi başlamış və bu proses VII-VIII əsrlərdə Azərbaycan türk dilinin yetkinləşməsi ilə başa çatmışdı. Bununla da vahid etnik və dil birliyinə malik olan Azərbaycan türk xalqı təşəkkül tapmışdı. Azərbaycan türk xalqı müəyyən tarixi ərazidə yaranmışdı.


5. Mədəniyyət.

Erkən orta əsrlərdə Azərbaycan mədəniyyəti mürəkkəb siyasi şəraitdə inkişaf edirdi. Bunu maddi mədəniyyətə aid etmək olar. Belə ki, antik dövrə nisbətən azərbycanın erkən orta əsrlər maddi mədəniyyəti zəif öyrənilmişdir. İlk mənbələrdə onlarla şəhərin adı çəkilməsinə baxmayaraq, bunların heç birində hələlik geniş miqyaslı qazıntı işləri aparılmamışdır. Bu çatışmamazlığa baxmayaraq mənbələrdən bir daha məlum olur ki, şəhərsalma ənənəsi erkən orta əsrlərdə də davam etmişdir. Bu dövrdə Azərbaycanda Dərbənd, Bərdə (Partav), Çola, Hunzaket (Hun şəhəri), Paytakaran, Təbriz (Tavris), Ərdəbil, Naxçıvan, Qanzaq (Gəncə), Şəki, Şəmkir, Qəbələ, Şamaxı, Şabran, Xalxal, Beyləqan və başqa şəhərlər də var idi. Bu şəhərlərin əksəriyyətində tarixin sonrakı mərhələlərində də yaşayış davam etmiş, şimala gedən yollar üzərində sədlər tikilmişdir. Sasanilər bu işə ciddi yanaşırdılar. Çünki Azərbaycanın şimalı tez-tez köçəri tayfaların dağıdıcı hücumlarına məruz qalırdı. Bunlardan Beş barmaq, Şirvan sədlərini qeyd edə bilərik. Onlardan ən möhtəşəmi Samur çayından şimalda Dərbənd yaxınlığında tikilmişdi. Mənbələrin verdiyi məlumata cörə bu möhtəşəm səddin uzunluğu 40 km-ə qədər idi. 
Erkən orta əsrlərdə Azərbaycanda müdafiə istehkamları-qalalar da inşa edilirdi. Onlardan Torpaqqala, Cavanşir qalası, Çarabert və s. qalalar keçirilməz yerlərdə inşa edilmişdir.
Albaniyada xristianlığın yayılması ilə əlaqədar məbəd tikintisi də geniş yayılmışdı. Onların qalıqları Qəbələ, Qax, Yuxarı Qarabağ, Şəki, Zaqatala, Mingəçevir, Ağdam, Kəlbəcər, Laçın, Qubadlı və s. yerlərdə qalmaqdadır.
İlk orta əsrlərdə müxtəlif tip qəbristanlıq lararxeoloji qazıntılarla tədqiq edilmişdir. Artıq qəbirlərə məişət əşyaları qoymaq xeyli azalmışdı.
İlk orta əsrlərdə əhalinin təsərrüfat və məişət həyatında metal aparıcı rol oynamışdır. Metal emalı haqqında xeyli məlumatlar əldə edilmişdir. Geoloji axtarışlar zamanı filiz yataqları yaxınlığında metal əridən kürələr tapılmış və öyrənilmişdir. Bütün bunlar göstərir ki, ulularımız metaləritmə mədəniyyətini yaxşı mənimsəmişdilər.
Arxeoloji qazıntılar zamanı məlum olmuşdur ki, azərbaycan əhalisi dulusçuluq mədəniyyətini incəliklərinə qədər öyrənmiş, dulus qabları istehsal edərkən ayaq çarxından ilk orta əsrlərdə də istifadə etmişlər. Dövrün əsas qab nümunələri iri təsərrüfat küpləri, nehrə, səhəng, bardaq, küp, qazan, tava, təknə, duzqabı, çıraq və s. idi. Arxeoloji qazıntılar tədqiqatçılarımızın bu qənaətə gəlməsinə səbəb olmuşdur ki, antik dövrdən fərqli olaraq, ilk orta əsrlərin sonlarında Azərbaycanda dulusçuluq mədəniyyətində tənəzzül dövrü başlamışdır.
Azərbaycanın maddi mədəniyyətində orta əsrlərdə şüşə məmulatları istehsalı xüsusi yer tutur. Ulularımıza şüşə istehsalı mədəniyyəti hələ çoxdan məlum idi. Qəbələdə, Qax rayonunda, Amarasda şuşə istehsalı üçün işlədilən kürə qalıqları və hətta istehsal alətləri aşkar edilmişdir. Azərbaycan şüşə məmulatlarının istehsalında tökmə və üfürmə üsullarından istifadə edilmişdir. Arxeoloji qazıntılar zamanı Azərbaycanın müxtəlif yerlərindən məişətdə işlədilən şüşə məmulatlarının qalıqları aşkar edilmişdir.
İlk orta əsr təbəqələrindən daşdan hazırlanmış maddi mədəniyyət qalıqları, sümük əşyalar və bəzək şeyləri bu dövrdə onlardan geniş istifadədən xəbər verir. İlk orta əsrlərdə ağacişləmə sənəti də xeyli inkişaf etmişdi. Bunu arxeoloji tapıntılar bir daha sübut edir.
Azərbaycan ərazisində Sasani padşahlarının adlarına zərb edilmiş çoxlu sikkələr də aşkar edilmişdir. Bu imperiya əyalətləri arasında sıx iqtisadi əlaqələrin olmasından xəbər verir. 
İlk orta əsrlər dövründə arxeoloji qazıntılar zamanı yazılı abidələrə az da olsa təsadüf edilmişdir. Belə ki, əsasən III-VIII əsrlərə aid alban yazıları Mingəçevir ərazisində daha çox tapılmışdır.
Albaniyada xristianlıq qəbul edilənə və dövlət dininə çevrilənə qədər albanların öz yazısı olmuş, bütün ölkə üçün tayfalar arası ünsiyyət vasitəsi kimi alban-arran dili geniş vüsət tapmışdır. Ulularımızın öz doğma dillərində yazı və ədəbiyyatlarının olması tarixi zərurətdən yaranmışdır. Antik müəlliflərə görə albanlar hələ miladdan əvvəl I əsrdə öz yazılarından istifadə edirdilər. Miladdan əvvəl mövcud olmuş alban əlifbası V əsrin əvvəllərində daha da təkmilləşdirilmiş və bu əlifba 52 hərfdən ibarət idi. Müasir dövrdə alban dili ilə erməni dilini eyniləşdirənlərə cavab olaraq onu demək olar ki, erməni müəllifləri özləri tarixən etiraf etmişlər ki, alban dili ermənilər üçün «yad» dil idi. Məhz bu dövrdə «Tövrat»ın, «İncil»in alban dilinə tərcüməsi alban dilinin və əlifbasının əlahiddəliyindən xəbər verir. O, da qeyd edilməlidir ki, Albaniyada tərcümə ədəbiyyatı ilə yanaşı, yerli, orijinal dünyavi ədəbiyyat da yaranırdı. V-VII əsrlərdə öz çiçəklənmə dövrünü keçirən alban yazılarından beynəlxalq yarışmalarda da  istifadə edilirdi. V-VII əsrləri alban dili və ədəbiyyatının inkişafı dövrü hesab etmək olar. Belə ki, allioqrafik əsərlərdə, tarixi xronikalarda, hüquqi sənədlərdə, dünyəvi qanunlarda alban dili təcəssüm etdirilirdi. Albaniyanın tarixşünaslığından söz açarkən Moisey Kalankatuklunun I-X əsrlər Albaniyasına həsr edilmiş «Alban tarixi» xüsusilə qeyd edilməlidir. Bu əsər Azərbaycanın ictimai-iqtisadi, siyasi, ideoloji və mədəni tarixini, eləcə də tarixi coğrafiyasını və etnoqenezini öyrənmək baxımından olduqca maraqlıdır.
Saray şairi Dəvdəkin Cavanşirin ölümünə həsr etdiyi mərsiyyəsi Azərbaycan ədəbiyyatının ilk nümunələrindən biridir. Bu mərsiyyəsində Dəvdək Cavanşir şəxsiyyətinin böyüklüyünü təcəssüm etdirməyə çalışmışdır.
Beləliklə, erkən orta əsrlər dövründə Azərbaycan mədəniyyəti, keçmiş ənənələri əsasında inkişaf etdirilir və qonşu xalqların mədəniyyətinə öz təsirini göstərirdi.




III. Azərbaycan ərəb xilafətinin tərkibində.
(Üçüncü mühazirə)

1. Azərbaycanda siyasi və sosial-iqtisadi vəziyyət. 

Xilafət ordularının Cənubi Qafqaza hücumları ərəfəsində Azərbaycanda siyasi vəziyyəti mürəkkəb idi. Bizans imperiyası ilə Sasanilər arasında Cənubi Qafqaza sahib olmaq uğrunda miladın III əsrindən başlanın müharibələr fasilələrlə VII əsrin 30-cu illərinədək davam etməklə müxtəlif vaxtlarda onların arasında bağlanılan sülh müqavilələri davamlı olmurdu. Döyüşlər əsasən Azərbaycan ərazisində aparılmaqla müharibənin bütün ağırlıq dərəcəsi də məhz xalqımızın çiyinləri üzərinə düşürdü. Bu da ölkənin təsərrüfat həyatına ağır zərbələr vurur və məhsuldar qüvvələrin inkişafına mane olurdu. Ölkəni müharibələr meydanına  çevirmiş işğalçılar torpağımızda azğınlıq edir, əhalini doğma-yurd yuvasından zorla köçürür, mahir sənətkarları əsir götürərək, özləri ilə aparır, xalqın sərvətlərini talan edirdilər.   
VII əsrin əvvəllərində Sasani-Bizans müharibələrinin yeni mərhələsi başlandı. 603-cü ildə Şahənşah Xosrov Pərvizin hücumu ilə başlanan və 25 il davam edən bu müharibədə üstünlük Sasanilər tərəfdə oldu. Sasani qoşunu əhəmiyyətli qələbələr qazanıb Qüdsü qarət etdi, «Müqəddəs xaç» şah sarayına gətirildi, Misir tutuldu, paytaxt Konstantinopol təhlükəyə düşdü. Lakin Sasanilər bu üstünlüyü axıra qədər əllərində saxlaya bilmədilər. 623-cü ildə Bizans imperatoru II İrakli 120 minlik qoşunla hücuma keçib Dəbili və Naxçıvanı qarət etdi, Qazaka şəhəri talan olundu. Atəşpərəstlərin Qazakadakı baş məbədi dağıdıldı. II İrakli Cənubi Azərbaycanda külli miqdarda əsir və qənimət ələ keçirdikdən sonra şimala hərəkət etdi. Özünə gələn Sasanilər Bərdə yaxınlığında Bizans ordusunu mühasirəyə aldı. Çətin vəziyyətə düşən II İrakli böyük hədiyyələr hesabına xəzərləri öz tərəfinə çəkə bildi. Yalnız bundan sonra Sasani ordularına ağır zərbələr endirildi. II İraklinin və Xəzərlərin birləşmiş qüvvələri tərəfindən Mədain xarabılığa çevrildi. Bütün bu uğursuzluq Xosrov Pərvizin taxtdan salınması və edamı ilə nəticələndi. Müharibənin bu mərhələsindən Bizans qələbə ilə çıxdı. 629-cu ildə qarşı tərəflərin bağladıqları sülh müqaviləsinin şərtləri çox ağır olsa da Albaniya yenə də Sasanilərin hakimiyyəti altında qaldı. 
Xəzərlər VII yüzilliyin 30-cu illərində Albaniyanı işğal etdilər. Albanlar onlara hər il xərac verməli oldu. Ölkənin cənub hissəsi İrandan tam asılı vəziyyətdə olsa da, şimal hissəsi yarımasılı vəziyyətdə idi, istiqlaliyyətini qismən saxlaya bilmişdi. 
Azərbaycan şah hakimiyyətinə tabe olduğundan, burada torpaq üzərində mülkiyyət, inzibati idarə qaydaları, vergi sistemi, dini ayinlər ümumimperiya qaydaları əsasında həyata keçirilirdi. Azərbaycanı idarə edən mərzban vaxtlı-vaxtında şah xəzinəsinə bacın verilməsinə, qanunlara əməl olunmasına cavabdeh idi. Müəyyən vaxtlarda xəzərlərə və şah xəzinəsinə vergilərin ödənilməsinə baxmayaraq, Azərbaycanın təbii sərvətlərinin zənginliyi burada təsərrüfatda olan canlanmaya öz müsbət təsirini göstərirdi. Alban tarixçisi Musa Kalankaytuklu Albaniyanın zəngin təbiətini, təbii sərvətlərini vəsf edərək iftixar hissi ilə yazırdı: «Uca Qafqaz dağları arasında yerləşən Albaniya ölkəsi çoxlu təbii sərvətlərlə dolu və zəngindir. Kür çayı ətrafındakı çöllərdə bolluca taxıl və çaxır, neft və duz, ipək və pambıq, çoxlu zeytun ağacı vardı». Dağlarda qızıl, gümüş və oxra çıxarılırdı. Ulularımıza yüksək əkinçilik mədəniyyəti məlum idi. Kür-Araz vadisində süni suvarmaya əsaslanan dənli bitkilər becərilirdi. Buğda, arpa, darı kimi dənli bitkilər ölkənin hər yerində becərilirdi. Azərbaycan əyalətlərinin bəzilərində əhali ipəkçiliklə də məşğul olurdu.
Tarixən Azərbaycan əhalisinin əsas məşğuliyyət sahələrindən biri də maldarlıq idi. Yaylaqların, qışlaqların, bol yemin, şirin suyun olması bu yerlərdə maldarlığın inkişafına şərait yaradırdı. Burada cins atlar, dəvələr,zərif yunlu qoyun və keçilər bəslənilirdi. Əhalinin məşğuliyyətində balıqçılıq da mühüm yer tuturdu. Dünyanın ən nadir və qiymətli balıq növləri Xəzərdən, Kürdən və digər çaylardan ovlanırdı. Mənbələrdə bu yerlərdə tutulan, qurudularaq xarici ölkələrə aparılan qiymətli balıq növləri haqqında maraqlı məlumatlar verilir.
Azərbaycan yeraltı sərvətlərlə də zəngin idi. Burada dəmir filizi, mis, neft, daş, duz yataqları vardı. Azərbaycan yataqlarından qızıl, gümüş, qurğuşun, civə və s. çıxarılırdı. Mənbələr Azərbaycanda metal emalının inkişafından da xəbər verirdilər ki, bu da öz növbəsində müxtəlif sənət növlərinin yaranmasına təkan verirdi. Şimallı-cənublu Azərbaycan torpaqlarının təbii coğrafi mövqeyi, mühüm dünya ticarət yollarının bu yerlərdən keçməsi ticarətə marağı zaman-zaman artırırdı. Azərbaycandan dünyanın bir sıra yerlərinə ipək, pambıq. boyaq maddəsi, neft, yaş və quru meyvə, zəfəran, balıq məhsulları və s. ixrac olunurdu. Azərbaycanın Bərdə, Varsan və Təbriz kimi şəhər sənətkarlarının hazırladıqları məmulatlar dünya bazarlarının ən rəvac malları sayılırdı. Mənbələrdə Xəzər dənizinin beynəlxalq ticarətdə rolundan dönə-dönə bəhs edilirdi. Azərbaycanın beynəlxalq ticarətində Hindistanla Çinin xüsusi yeri vardı.
Azərbaycanda feodal münasibətlərinin bərqərar olması şəhər həyatının canlanmasında, əmək bölgüsünün inkişafında, azad sənətkarların meydana gəlməsində özünü təcəssüm etdirirdi, sənətkarlığın, ticarətin bir sözlə məhsuldar qüvvələrin inkişafı ilə bağlı qədim şəhərlərlə yanaşı, yeni şəhərlər də meydana gəlirdi. Orta əsr müəlliflərindən İbn Hövqəl yazırdı: «Bərdə şəhərinə gəldikdə, bura Aranın anası (paytaxtı) və bu yerlərin ən yaxşısıdır. Şəhər çox böyükdür. Rey və İsfahandan sonra, İraqla Təbəristan arasında Bərdə kimi böyük və məhsuldar yer yoxdur».
Azərbaycanın göstərilən dövrdə Dərbənd, Şabran, Şamaxı, Qəbələ, Şəki, Şəmkir, Gəncə, Paytakaran, Naxçıvan, Təbriz və Qazaka kimi şəhərləri mühüm sənətkarlıq və ticarət mərkəzləri sayılırdı. Azərbaycan şəhərlərində əhalinin əksəriyyəti tacirlər, ruhanilər, sənətkarlar və b. təşkil edirdilər.

2. Albaniya hökmdarı Cavanşirin
yadellilərə qarşı mübarizəsi.

22 yaşında Cavanşir (642-681) Albaniyanı idarə etməyə başladı. Onun hakimiyyətinin ilk illəri olduqca mürəkkəb siyasi şəraitə-ərəblərin hücumu ərəfəsinə təsadüf edir. Cavanşir görkəmli sərkərdə, diplomat və dövlət xadimi idi. Bunu orta əsr müəllifləri də etiraf edirlər. Onlar Cavanşirin ərəblərə qarşı döyüşlərdə ad çıxararaq vətəninə qayıtması, hökmdar paltarında taxta çıxması, ölkənin vacib işləri ilə məşğul olması haqqında məlumatlar verirlər. 
Cavanşir ərəb ordularına qarşı yeddi ildən artıq vuruşdu. Qadsiyyə yaxınlığında baş verən döyüşdə (637) o, öz cəsurluğu ilə fərqləndi. Ərəblər 640-cı ildə Sasani şahını paytaxt Ktesifonda mühasirəyə aldılar. Altı ay ərzində Cavanşir 3 minlik alban qoşunu ilə Ktesifonun müdafiəsində iştirak etdi. 642-ci ildə Cavanşirin başçılıq etdiyi alban qoşununun iştirakı ilə Nəhavənd yaxınlığında vuruşma oldu. Döyüşdə Sasani qoşunu darmadağın edildi. Sasani şahənşahı III Yezdəgird Dəclə sahilindəki qalada gizləndi. Ərəblərin qələbəsindən sonra alban sərkərdəsi Cavanşir «iranlılarla vidalaşır»Atropatakan əyalətinə, ordan isə öz əyalətinə gəldi.
Cavanşir 642-643-cü illərdə, hələ atası Varaz Qriqorun sağlığında Albaniyanın birinci böyük knyazı oldu. Həmin illərdə əərəblərin məğlub etdiyi İran feodal dəstələri Albaniyaya soxuldu. O, Sasani feodallarını əzdi, Bərdədə əsir götürülmüş anasını və qardaşlarını xilas etdi. Musa Kalankaytuklu bu münasibətlə yazırdı: «Cavanşir çox qəzəbləndi və hirsləndi. O, Kambisen vilayətinə gələrək döyüşə hazırlıq gördü. Cavanşir çox qızğın döyüşdə başından yaralandı, sağalaraq yenə özünə gəldi və düşmənlə o vaxta qədər vuruşdu ki, onlardan heç biri sağ qalmadı». 
642-645-ci illərdə ərəblər Adurbadaqan tərəfdən Cənubi Qafqaza hücum edərək, Albaniyaya soxuldular, lakin burada tam möhkəmlənə bilmədilər. Ərəblərə qarşı mübarizə aparmaq üçün Cavanşir Bizans imperatoru ilə ittifaqa girdi. Bizans imperatoru II Konstantin Alban imperatoru ilə 654-cü ildə görüşdü və onlar hər iki tərəfi maraqlandıran məsələləri müzakirə etdilər. Cavanşir 2 dəfə II Konstantinlə görüşdü «Alban tarixi» əsərində bu münasibətlə yazılırdı. «O, imperator sarayına şah kimi daxil oldu. Cavanşiri görən kimi Konstantin onu qucaqladı və bütün əyanlarından yuxarıda oturtdu. «Alban hökmdarı Bizansdan vassal asılılığı şərtləri ilə Albaniyanın müstəqilliyini və dövlətçiliyini saxlaya bildi. Musa Kalankaytuklu Cavanşirin bu dövrdə hökmranlıq etdiyi ölkənin ərazi hüdudlarını dəqiqliklə göstərib: «O, öz ölkəsinin və İberiya sərhədlərindən Dərbəndə və Araz çayına qədər olan torpaqların mütləq hakimi kimi bu əraziləri idarə edirdi». Əsas rəqiblərin mübarizə apardığı bir dövrdə Albaniya ikinci bir təhlükə ilə üzləşdi. Bələncər yaxınlığında ərəbləri darmadağın edən xəzərlər 662-ci ildə Albaniyaya hücum etdilər. Bu dəfə Cavanşir onları məğlub edib, ölkə hüdudlarından kənara qovdu. Lakin 664-665-ci illərdə xəzərlər yenidən Albaniyaya hücum etdilər. Onlar Kür çayını keçərək Araza yaxınlaşdılar, albanları əsir alaraq mal-qaranı apardılar. Cavanşir xəzərlərlə ittifaq bağladı və Xəzər xaqanının qızı ilə evləndi. Xəzərlərin döyüş qabiliyyəti Kiçik Asiyanın bir sıra vilayətlərinin ərəblər tərəfindən işğal olunması, Bizansın zəifləməsi, Cənubi Qafqaz ölkələrinə qarşı Ərəblərin yeritdiyi təcavüzkar siyasət, Cavanşiri Bizansla müqaviləyə yenidən baxmağa sövq etdi. Xarici hücumlardan qorunmaq üçün Albaniyaya xilafət kimi güclü bir dövlətin himayəsi lazım idi. Yaranmış vəziyyəti nəzərə alan Cavanşir xilafətə qarşı siyasətini dəyişdi və ərəblərlə diplomatik danışıqlara girməyə üstünlük verdi. Cavanşir 667-ci ildə xəlifə Müaviyyənin sarayına Dəməşqə getdi. Xilafətlə bağlanan ittifaq sayəsində Albaniya əhalisi 3 il vergilərdən yaxa qurtara bildi. 670-ci ildə Cavanşir xəlifənin dəvəti ilə yenidən Dəməşqə səfər etdi, çox böyük  hörmətlə qarşılandı və nüfuzu xəlifənin gözündə o qədər qalxdı ki, xəlifə Bizansla xilafət arasında diplomatik danışıqlarda onun vasitəçi olmasını istədi. Cavanşir danışıqları elə məharətlə apardı ki, hər iki tərəf razı qaldı. «Alban tarixi»ndə Musa Kalankaytuklu qeyd edirdi ki, …Xəlifə axşam yeməyinə onunla oturdu. Cavanşirin dərin biliyinə heyrət etdi. Ona Hindistandan gətirilmiş  və yaxşı təlim görmüş bir fil, iti yerişli 52 at və Sünik knyazlığını bağışladı. Ərəblərlə ittifaqda Cavanşir Albaniyanı yunanların, farsların və xəzərlərin hücumlarından xilas etdi. Yaranmış sakitlik təsərrüfatın, sənətkarlığın, ticarətin, mədəniyyətin müəyyən inkişafına şərait yaratdı, əhali əmin-amanlıq şəraitində təsərrüfat və abadlıq işləri ilə məşğul oldu.
Azərbaycanın cənubu xilafətin işğallarından sonra ərəb canişinləri tərəfindən idarə olunmağa başlasa da, Albaniya Cavanşirin uğurlu siyasəti nəticəsində daxili müstəqilliyini saxlaya bildi və xilafətin vassalı kimi ancaq vergi ödəmək şərti ilə asılı vəziyyətə düşdü.
Fəal xarici siyasət yeridən Cavanşir ölkənin daxili müstəqilliyini qoruyub-saxlaya bildi və xarici dövlətlərlə diplomatik əlaqələr qurmağa çalışdı. Mərkəzi hakimiyyəti möhkəmləndirmək məqsədi ilə o, iri feodal əyanlara qarşı mübarizəyə başladı Bundan qəzəblənən bizanspərəst feodallar 681-ci ildə onu sui - qəsdlə qətlə yetirdilər. Cavanşirin qətli Albaniyanın gələcək həyatına ciddi zərbələr vurdu. Dünyəvi əyanların nümayəndələri və Alban katalikosu Yeliazarın iştirakı ilə «böyük knyaz taxtına» sülalənin digər nümayəndəsi Varaz Tridat əyləşdirildi. Xəlifə I Yəzid (680-683)  Varaz Tridatı (680-699) şərq vilayətlərinin canişini və Albaniyanın hökmdarı kimi tanıdı. Ölkə yenə də ərəblərə bac verməkdə davam edirdi. Daxili müxalifəti ram edən Varaz Tridat knyaz hakimiyyətini onun əvvəlki ərazi hüdudlarında bərpa etdi.
Xəzərlərin çoxsaylı ordusu «Cavanşirin qisasını almaq» adı altında Albaniyaya doğru hərəkət etməyə başladı. Onlar Albaniyanın Qəbələ, Uti vilayətlərini talan edərək, mal-qaranı özləri ilə apardılar. Varaz Tridat da Cavanşirin yolu ilə gedərək xəzərlərə diplomatik yolla təsir göstərmək qərarına gəldi. O, ölkə katalikosu Yeliazarı xəzərlərin yanına göndərərək ‘‘öz sadiqliyini və sevgisini’’ onun vasitəsi ilə bildirdi. Varazın bu və bundan sonrakı tədbirləri bir nəticə vermədi., xəzərlərin basqınlarının qarşısını almaq mümkün olmadı. Varaz Tridat ərəblərlə yaxınlaşmağa səy göstərdi. Ərəblərlə yaxınlıq yaratdığına görə öz oğulları ilə birlikdə 699-cu ildə girov kimi Konstantinopola göndərildi və beş il orada qaldı. Albaniyada baş verən proseslər ərəbləri ölkənin daxili işlərinə qarışmağa məcbur etdi. Ərəblər VIII əsrin əvvəllərində Cənubi Qafqazdakı Bizans tərəftarlarını cəzalandırmaq məqsədi ilə buraya qoşun yeritdi. Xilafət qoşunları 705-ci ildə Albaniyaya gəldi. Sərkərdə və dövlət xadimi Cavanşirin sonuncu varisi Şeruyə Suriyaya aparıldı və orada edam edildi. Bu dövrdən Albaniya həm faktiki, həm də hüquqi cəhətdən ərəblərin əsarəti altına düşdü. Albaniyanı Ərəb əmirləri idarə etməyə başladılar. Alban kilsəsi öz müstəqilliyini 1836-cı ilə qədər saxlaya bildi.

3. Ərəb istilası və islam dininin yayılması.

VII əsrin əvvəllərində Ərəbistan yarımadasında Məhəmməd peyğəmbərin banisi olduğu yeni dünya dini-islamın meydana gəlməsi cəmiyyətin konsolidasiyasına gətirib çıxartdı. Ərəblərin çox hissəsi Məhəmməd peyğəmbərin hakimiyyətini tanıdılar və ona «Allahın yerdəki elçisi, dinin və dövlətin başçısı» kimi inam gətirdilər. İslam dininin qəbulunu hər kəsin vicdanına buraxan, yalnız təbliğə üstünlük verən Məhəmməd peyğəmbər ərəb dünyasında siyasi üstünlük əldə etdi və bütpərəstliyə qarşı qəti mübarizəyə başladı. İslamı qəbulda bütpərəstlərə möhlət də verilirdi. Möhlət bitdikdə, bütpərəstlər öz inadlarından dönmədikdə silaha əl atılırdı. VII əsrin 30-cu illərində təşəkkül tapan xilafət geniş işğalçılıq yürüşləri vasitəsi ilə İspaniyadan Çin hüdudlarına qədər geniş bir ərazidə yaşayan müxtəlif xalqların, o cümlədən azərbaycanlıların həyatında kökölü dəyişikliklər etdi. Xəlifə Əbu Bəkr (632-634) işğalçı ərəb ordularının sərkərdələrinə belə bir göstəriş vermişdi: «Düşmənləri şikəst etməyin, nə kiçik uşaqları, nə çox qoca adamları, nə də qadınları oldürməyin. Yemək üçün lazım olandan artıq qoyun, inək və dəvələri kəsməyin. Sizi qəbul edən hər bir şəhər və xalq ilə müqavilə bağlayın onlara verdiyiniz vədlərə sadiq olun, qoy onlar biz gələnə qədər əməl etdikləri qayda və qanunlarla yaşasınlar».    
Ərəblərin Sasani imperiyasının Xəzərsahili vilayətlərinə, o cümlədən Azərbaycana real hücumu 643-cü ildə, Nəhavənd və Həmədanın fəthindən (642) sonra baş verdi. Azərbaycan mərzbanı İsfəndiyar ibn Fərruxzad Dəstəbə adlanan yerdə ərəblərin qarşısını kəsməyə səy göstərdi, lakin döyüşdə məğlub oldu. İsfəndiyarın Azərbaycanın müxtəlif yerlərindən topladığı qoşun da Ərdəbil yaxınlığında məğlubiyyətə uğradı. Bu döyüşdə İsfəndiyar əsir düşdü. Azərbaycanlılar ərəblərlə müqavilə bağlamalı oldular. Müqavilənin şərtlərinə görə azərbaycanlıların islamı qəbul etməyən hissəsi öz dinində qalmaqla cizyə-can vergisi verməli idilər. Bu bir daha islamın azərbaycanlılara zor gücünə qəbulunu təkzib edən faktdır. Müqaviləyə qədər qadınlar, uşaqlar, ağır xəstələr bir sözlə imkansızlar vergidən azad edilir, ərəblər yerli əhalinin tarixi adət-ənənələrinə hörmətlə yanaşılmasına öhdəlik verirdilər. Bu uğurdan sonra ərəb qoşunları Dərbəndin strateji əhəmiyyətini nəzərə alaraq Xəzərsahili ilə şimala doğru hərəkət etdi. Xilafət qoşunları Dərbəndə yaxınlaşdığı zaman Dərbəndin sasani mərzbanı Şəhriyarla danışıqlar başlandı. Danışıqlardan sonra döyüşsüz təslim olan dərbəndlilər ərəb qoşununda xidmət edib şimal sərhədlərini qoruduqları müddət ərəzində öz dinlərində qalmaq şərti ilə vergilərdən azad edildilər. 
Azərbaycanın müxtəlif yerlərinə, o cümlədən Muğana göndərilən ərəb qoşunları yerli əhali tərəfindən ciddi müqavimətlə üzləşirdilər. Ərəblər özləri etiraf edirdilər ki, bu vaxta qədər vuruşduqları saysız-hesabsız ölkələrin heç birində Azərbaycanda olduğu qədər güclü müqavimətə rast gəlməmişdilər. Onları heyrətə gətirən xalqımızın mübarizə əzmi və vətən eşqi idi. Muğan əhli ilə bağlanan müqaviləyə görə əhali cizyə vermək şərti ilə öz dinlərində qalmalı, müsəlmana qarşı səmimi olmalı, ərəb döyüşçüsünü bir gün evində saxlamalı idi. Əgər öhdəliklər pozulardısa heç kəsə aman verilməyəcəkdi.
Ərəblər şimala yürüşlərini davam etdirdilər və Dərbəndi ötüb xəzərlərlə üzləşdilər. Sərkərdə Əbdürəhmanın başçılıq etdiyi ərəb qoşunu 643-cü ildə Bələncər yaxınlığında xəzərlər tərəfindən məğlub edildi və sərkərdə Əbdürrəhman öldürüldü. Bununla da ərəb döyüşçüsünün məğlub edilməzliyi mifi puça çıxmış oldu. Bundan sonra ərəblərin Azərbaycana birinci yürüşü başa çatmış oldu. Beləliklə ərəblər xəlifə Ömərin dövründə Azərbaycan ərazisinin yalnız cənub hissəsini və Dərbəndədək xəzərsahili torpaqlarını tuta bildilər. 
Ərəblər Azərbaycan kimi zəngin, sərvətli ölkədən əl çəkmək istəmirdilər. Onlar böyük itkilər bahasına olsa da, bu diyar uğrunda mübarizəni davam etdirdilər. Azərbaycanlılar xəlifə Ömərin ölümü ilə mərkəzdə baş verən siyasi vəziyyətdən istifadə edərək, üsyan qaldırdılar. Xəlifə Osmanın (644-656) göstərişi ilə Azərbaycana ikinci yürüş başlandı. Azərbaycanın Arazdan cənubdakı ərazilərin təkrar işğalı ərəblər üçün uğurlu oldu. Ərəb sərkərdəsi Salman ibn Rəbiyyə Arazı keçərək, Albaniya ərazisinə hücum etdi, xeyli əsir götürdü və zəngin qənimət əldə etdi. Digər ərəb sərkərdəsi Həbib ibn Musləmə ərəblərin inzibati baxımdan Arran ərazisinə aid etdikləri Tiflisi tutdu. Sərkərdə Rəbiyyə Beyləqanı, Bərdəni tutdu. Bundan sonra ərəblər Arsaq, Uti, Sakasena, Şəmkir və s. sol sahili əraziləri Qəbələ, Şəki, Şirvan, Lakz, Təbəsaranı işğal etdilər. Dərbənd yenidən fəth edildi. Bir qədər sonra Dərbəndə gəlmiş Xəzər xaqanı şirvanlıları və dərbəndlilərı ərəblərlə olan müqavilələrini pozmağa təhrik etdi. 653-cü ildə Salman yenidən Dərbəndə daxil oldu və xəzərləri təqib etdi. Bələncər yaxınlığında ərəblərlə-xəzərlər yenidən görüşdülər. Baş verən döyüşdə yenə xəzərlər qələbə çaldılar. Sərkərdə Salman öldürüldü. Ərəblər özləri türk döyüşçülərinin igidliyinə heyran qalmışdılar. Azərbaycanın çox hissəsi yenidən Ərəblərin idarəçiliyindən çıxdı. Yeni qüvvələrlə Cənubi Qafqaza göndərilən Həbib ibn Musləmə Şirazda düşərgə saldı. O, buradan ərəblərin əvvəlki yürüşlər zamanı Qafqazdakı işğal etdikləri bütün yerlərin hakimlərinə və sakinlərinə müraciət göndərərək, itaət tələb etdi. Bir qədər sonra xəlifə Osman İbn əl-Yəməni Qafqaza vali təyin etdi. Yeni vali canişinliyin mərkəzini Bərdəyə köçürdü. On illik mübarizədən sonra Azərbaycanın şimal hissəsi də Ərəb xilafətindən asılı vəziyyətə düşdü.
I Mərvanın xəlifəliyi (684-685) dövründə albanlar ərəblərə vergi verməkdən imtina etdilər. Xəzərlərlə ərəblər arasında sülh müqaviləsi yenidən pozuldu. Xəlifənin Azərbaycanın şimalında nəzarətinin zəifləməsindən istifadə edən xəzərlər 685-ci ildə Cənubi Qafqaza hücum etdilər. Bu illərdə Bizans da Cənubi Qafqaza iddialarından əl çəkmirdi. Bizans qoşunları bu yerləri tez-tez basqınlara məruz qoyurdular. Xilafət və Bizans arasında əldə edilən barışığa əsasən Cənubi Qafqaz ölkələrindən alınan vergilər iki imperiya arasında bərabər bölündü. Bizans 692-ci ildə Ərəblərlə bağladığı müqaviləni pozub Şama hücum etdi və ağır məğlubiyyətə uğradı ki, bu da Cənubi Qafqazda, o cümlədən Azərbaycanda ərəblərin mövqeylərinin möhkəmlənməsinə səbəb oldu. 
Azərbaycanda mövqeylərini möhkəmləndirdikdən sonra Xilafət xəzərlərlə daha mütəşəkkil müharibəyə başladı. Bu müharibələr kiçik fasilələrlə əsrin sonuna qədər davam etdi. Qanlı döyüşlərdə tərəflərdən heç biri hərbi üstünlüyü uzun müddət əlində saxlaya bilmirdi.
Xəlifə I Valid (705-715) qardaşı Məsləmə ibn Əbdül Məliyi Dərbəndə göndərdi. Azərbaycanın bütün qala və şəhərlərini ələ keçirən Məsləmə 714-cü ildə çətinliklə də olsa Dərbəndi tuta bildi. Ərəblər burada yenə möhkəmlənə bilmədilər. Xəzərlərin Azərbaycana 730-cu ildə 300 minlik qüvvə ilə hücumu daha təhlükəli idi. Ərdəbilə yaxınlaşan xəzərlər Savalan dağı yaxınlığında ərəbləri darmadağın etdilər. Onlar Diyarbəkirə, Mosula yetişdilər. Qüvvələrini səfərbər edən ərəblər Hilat şəhri ətrafında çətinliklə də olsa onları dayandıra bildilər və hücuma keçdilər. Gərgin döyüşlərlən sonra ərəblər xəzərləri Azərbaycandan sıxışdırdılar. Xəzərlər ərəblərlə sülh müqaviləsi bağladılar və onların bir hissəsi islam dinini qəbul etdi. Belə bir müqaviləyə baxmayaraq Xəlifə Harun ər-Rəşidin dövründə VIII əsrin sonlarında xəzərlər 100 minlik qoşunla yenidən Azərbaycana soxuldular. Onlar Arranda Ərəb quvvələrini məğlub edərək 100 minə qədər əsir apardılar. Yalnız əsrin sonuncu ilində hər iki tərəf arasında bağlanan müqaviləyə əsasən xəzərlərin bu yerlərə hücumlarına son qoyuldu. 100 ildən artıq davam edən xəzər-ərəb müharibələri Azərbaycana hədsiz fəlakətlər gətirdi. 
Yalnız 100 illik gərgin mübarizədən sonar Azərbaycanı fəth edən Xilafət xalqın mübarizə ruhunu qırmaq üçün müxtəlif üsullara əl atdı. Onlar çox vaxt əhali ilə mülayim rəftar etmə yolunu seçir və bir çox hallarda güzəştə gedirdilər. Azərbaycanda vuruşan ərəb sərkərdələrinə xilafətdən belə bir göstəriş gəlmişdi ki, adamları şikəst etməsinlər, qocaları, uşaqları və qadınları öldürməsinlər. Yerli əhalinin qayda-qanunlarla yaşamalarına və adət-ənənələrini davam etdirmələrinə mane olmasınlar. O dövrün mənbələri dönə-dönə xatırladır ki, ərəbistanın özündə başqa fəth edilən yerlərdə olduğu kimi Azərbaycanda da yalnız bütpərəstlər zorla, lazım gəlsə qılınc gücünə müsəlmanlaşdırılırdılar. Yerdə qalan əhaliyə isə öz dinlərində qalmalarına icazə verilirdi. Hətta ‘‘Əhli Kitab’‘ olmayan atəşpərəstlərə belə ilk əvvəllər öz dinlərində, qalmağa icazə verilirdi ki, onlar əvəzində can vergisi–cizyə ödəyirdilər. Cizyə vergisinin alınmasında da müəyyən  güzəştlər vardı. Beləki, uşaqlar, qadınlar, xroniki xəstələr, heç bir vəsaiti olmayan amansız və heç bir gəliri olmayan zahidlər bu vergini ödəməkdən azad idilər. 
İslamın ilk dövrlərində tədqiqatçıların fikrincə onu, əhalinin yuxarı təbəqələri qəbul edirdilər. Bununla onlar ərəblərin şəxsində özlərinə arxa tapmaq məqsədi güdürdülər. Bununla da onlar öz mülklərini və torpaqlarını qorumuş olurdular. Mənbələrdən və arxeoloji materiallardan aydın olur ki, islam Azərbaycanın şimalında, cənubu ilə müqayisədə daha gec mənimsənilmişdi. Kəndlərə nisbətən şəhər əhli islamı daha həvəslə qəbul edirdilər. Sənətkar və tacirlər də islamı müqavimətsiz qəbul edirdilər. Bununla onlar cizyədən canlarını qurtarır, varidatlarını qoruyurdular. 
İslam dini Azərbaycanın cənub hissəsində Muğanda, Mildə, Xəzər sahilində, Kür və Araz çayları boyunda daha sürətlə yayıldı. Ulularımız yeni dini daha ümüdverici, obyektiv və ədalətli olduğuna görə məmuniyyətlə qəbul edirdilər. İslam riyakarlıqdan çəkindirir, qəlblərə rahatlıq gətirir, onları paklaşdırır, yüksək hisslər, əxlaq təlqin edirdi. İslam əxlaqı insanlara başqasının əməyinə və sərvətinə göz dikməməyə, kimsəsizlərə, şikəstlərə, əlacsızlara yardım əli uzatmağa, paxıllıqdan, xudpəsəndlikdən, təkəbbürlükdən uzaq olmağa dəvət edirdi.
Beləliklə, ərəblərin işğalının ilk mərhələsindən keçən üç əsr ərzində bütün Azərbaycan əhalisinin əksəriyyəti islamlaşdı. Bu prosesin birinci mərhələsində islamı yayan əsas qüvvə başlıca olaraq ərəblərin özləri idisə, IX əsrin sonu–X əsrin əvvəllərində bu işi islamı qəbul etmiş yerli əhali özü görürdü. İslamın yayılmasında Azərbaycanda inşa edilən məscidlərin də böyük rolu vardı. Hələ Həzrət Əlinin (656-661) xəlifəliyi dövründə Azərbaycanda ilk Cami məscidi Ərdəbildə Cənubi Azərbaycanın hakimi əl-Əşas ibn Qeys tərəfindən inşa edildi.

4. Xilafətin ağalığı dövründə Azərbaycanda
sosial iqtisadi  və siyasi vəziyyət.

Xilafət dünyanın üç qitəsində – Asiya, Afrika və Avropada  onlarla ölkəni işğal etdi. İstilanın ilk vaxtlarında ərəblərin dövlət təşkilatçılığı cəhətdən kifayət qədər idarəçəlik vərdişləri yox idi. Ona görə də işğal olunmuş əraziyə nəzarət məqsədi ilə adətən həmin yeri fəth etmiş ordunun başçısı vali təyin olunurdu. İşğalın geniş şəkil aldığı sonrakı illərdə Sasanilərin çox əsirlik idarə sistemindən istifadə etməyə başladılar. Onlar Sasanilərin mərzbanlıqlarına bənzər  əmirlik (canişinlik) sistemi yaratdılar. Əvvəllər yaranmış beş əmirliyin dördüncüsünə Azərbaycan daxil edildi. Sonralar inzibati qurluşda dəyişiklik edən ərəblər Azərbaycanı Əlcəzirə adlanan üçüncü əmirliyin tərkibinə daxil etdilər. Əmirliklər özləri də daha kiçik inzibati vahidlərə mahal və məntəqələrə bölünürdü. Vergilərin toplanması və nizama salınması ilə əlaqədar Azərbaycanın sərhədləri və əhalisi dəqiqləşdirildi. İnzibati qurluşdakı yeni dəyişikliyə görə Azərbaycanın Şimal sərhəddi Dərbənd, Cənub ərazisi isə Həmədanla müəyyənləşdirildi. Azərbaycanın inkişaf etmiş şəhərlərindən Təbriz, Ərdəbil, Marağa, Mərənd, Beyləqan, Şamaxı, Bərdə, Naxçıvan, Dərbənd, Qəbələ həm də mahal mərkəzləri idi. Xəlifə tərəfindən təyin olunan əmirlərə böyük səlahiyyətlər verilmişdi. Bütün mülki və hərbi hakimiyyət əmirlərin əlində cəmlənmişdi. Mülki işlərə, vergilərin toplanmasına nəzarət edən şəxs amil, məhkəmə işlərinə baxan qazi əmirlik aparatının məmurları idi. Əmirliyin məmur aparatında islamı qəbul etmiş yerli əyanlar da xidmət edirdilər. Lakin Ərəblər idarəçiliyi yaxşı mənimsədikcə yerli məmurları bu işdən uzaqlaşdırırdılar.
Ərəblər işğal etdikləri yerlərdə güclü rabitə sisemi yaratmışdırlar. Rabitə mərkəzləri (poçtlar) «Vərid» adlanırdı ki, onlar da xüsiusi öyrədilmiş göyərçinlərdən istifadə edirdilər.
Yerli əyyanların idarəçilikdən uzaqlaşdırılmaları onların xilafətin siyasətindən narazılığına səbəb olurdu. Ona görə də çox vaxt xilafət əleyhinə qalxmış üsyanlara onlar başçılıq edirdilər. 
Ərəblərin Azərbaycan ərazisində əsas dayağı ərəb əyyanları və silahlı qüvvələr idi. Azərbaycanın əksər şəhərlərində ərəb qarnizonları yerləşdirilmişdi. Üsyanların, ixtişaşların yatırılmasında əsayişin bərpa edilməsində həmin silahlı qüvvələrdən istifadə edilirdi. Ərəblər mövqelərini möhkəmləndirmək üçün Azərbaycan və Arana böyük miqdarda ərəb əhalisi köçürürdülər. Hələ Xəlifə Əli ibn əbu Talibin dövründə Azərbaycana hakim təyin edilən əl-Əşas ibn  Qeys Ərdəbildə xeyli ərəb məskunlaşdırdı. VIII əsrin 30-cu illərində Məsləmə isə Dərbəndə də 24 min ərəb məskunlaşdırdı. Abbasilər sülaləsinin hökmranlığı dövründə minlərlə  ərəb ailələri Azərbaycana axışdı. Ərəblərin Azərbaycana köçürülmə siyasəti IX əsrin I rübünə kimi davam etdirildi. Köçürmə siyasətinin əsas məqsədi yerli əhalini ərəbləşdirmək idi. Əksinə, gəlmə ərəblər yerli əhalinin içində əriyib yox oldular, onların izi ancaq bəzi kəndlərimizin adında qalmışdır. Xtilafət Sasanilərin vergi qaydarsına qismən dəyişiklik etməklə onları qüvvədə saxladılar. İstilanın ilk dövründə vergilər xeyli yüngül idi. Onlar vergini tək-tək adamlardan deyil, bütün ölkədən alırdılar. Əsas vergi xərac və cizyədən ibarət idi. Xərac bütün əhalidən, cizyə isə xristianlardan alınırdı. Xəlifə Əlinin vaxtında keçirilən islahatlara görə vergi bütün torpaqlardan deyil yalnız həmin il əkilən torpaqlardan, yəni götürülən məhsuldan alınmağa başlandı. Xəlifə Əlinin vergi islahatının əsas mahiyyəti o idi ki, əsas diqqət xərracı yığmağa deyil, torpağı səmərəli əkib-becərməyə yönəldilmişdi. Əgər belə olmazdısa az vaxtan sonra ölkə var yoxdan çıxar və adamlar məhv olardı. Xəlifə Hişamın dövründə isə vergilərin toplanmasında yeni qaydalar təsdiq edildi. Həmin qaydalara görə əsas diqqət kənd təsərrüfatına yönəldilməli idi. Onun göstərişi ilə 725 – ci ildə Azərbaycan əhalisi, mal-qarası, torpağı siyahıya alındı və vaxtı ilə ləğv edilmiş  vergilərin yenidən yığılmasına başlanıldı. Əlavə vergilər müəyyən edildi. Bağ sahibləri, dəyirmanlar və sənətkar emalatxanaları və s.  olan adamlar əlavə vergiyə cəlb edildilər. Sənətkarlardan, müxtəlif peşə sahiblərindən, hətta rahiblərdən də cizyə vergisi toplanılırdı. Vergilərin ağırlığından təkcə yoxsulların deyil, hətta iri feodalların da vəziyyəti günü-gündən ağırlaşırdı. Vergilərdən cana gəlmiş kəndlilər öz kəndlərini tərk edir, iri feodalların yanında muzdurluq edirdilər. Nəticədə, onların torpaqlarını feodallar ələ keçirirdilər.
750- ci ildə Xilafətdə Əməvilər sulaləsini Abbasilər (750-1258) əvəz etdi. Abbasilər dövlətin idarəçiliyində və vergilərin toplanılmasında bir sıra yeni qaydalar tətbiq etdilər. Onlar Azərbaycanda Əməvilərə  məxsus torpaqları və mülkləri ələ keçirdilər. Yeni qaydalara görə torpağın əkilib biçilməsindən asılı olmayaraq vergi alınmağa başlanıldı. Acgözlüyünə görə xəlifə əl-Mənsura xalq «pul atası» ləqəbini vermişdi. Xəlifə Harun ər-Rəşidin dövründə (786-809) vergilər bir qədər də artırıldı. Hətta bağlarda ağaclara da vergi qoyulmuşdu. Harun ər-Rəşidin göstərişi ilə 15 yaşına çatan hər bir şəxsdən vergi alınmalı idi. Xilafət xəzinəsinə Azərbaycanın cənub hissəsindən ildə 4 milyon dirhəm, Muğandan 300 min dirhəm vergi daxil olurdu.
Vergi yığanların özbaşnalıqlarından adamlar təngə gəlmişdirlər. Onlar vergiləri vaxtında verə bilməyənləri döyür, təhqir edir, şəxsiyyətini alçaldır, arvadlarını və uşaqlarını qula çevirirdilər. Vergilər təkcə xəracdan və cizyədən ibarət deyildi. İnsan həyatını təmin edən bütün sahələrdən müharibə zamanı əldə edilən hərbi qənimətlərdən, əsirlərdən, daşına bilən əmlakdan xüms (beşdə bir) deyilən vergi alınırdı. Bundan başqa mal-qaradan, əkin və meyvədən, qızıl və gümüşdən zəkat (sədəqə) deyilən vergilər alınırdı. Zəkat vergisi mahiyyət etibarı ilə daha humanist məqsədlər üçün-ruhanilərin, yetimlərin, şikəstlərin və  əlacsızların ehtiyacları üçün toplanırdı. Neft mədənləri və duz gölləri üzərinə də vergi qoyulmuşdu. Mənbələrdə Azərbaycandan toplanılan  vergilərin məbləği haqqında konkret rəqəmlər olmasa da, təqribi  hesablamalara görə bu rəqəm 8 milyon dirhəmə bərabər idi. 
Xilafətin işğalından sonra Azərbaycanda yararlı torpaqların xeyli  hissəsi xəzinənin mülkiyyəti elan edildi. Feodalitzm dövründə  Azərbaycanda beş növ torpaq sahibliyi vardı. 
1. Divan və ya sultan (xəlifə) torpağı adlandırılan dövlət torpaqları. 
2. «İqta» hərbi xidmətə görə müəyyən şəxslərə bir qayda olaraq  verilirdi. Belə torpaqların sahibləri məcburi hərbi mükəlləfiyyət  daşımır, xəzinəyə müəyyən miqdarda vergi verirdi. «İqtanın» iki vorması  vardı. Onların biri bağışlanan «iqta» idi ki, sahibinin şəxsi  mülkiyyətinə çevrilir və nəsildən-nəsilə keçirdi. «İqtanın» nəsildən-nəsilə keçməyən forması da vardı. Əslində o icarə edilən torpaq  sahəsi adlanırdı. 
3. Yerli feodalların–»malik»lərin irsi mülkiyyətində olan «mülk» torpaqları. Belə torpaqları almaq, satmaq, bağışlamaq olardı. 
4. Müsəlman dini idarələrinin ixtiyarında olan «vəqf» torpaqları. Belə  torpaqları almaq, satmaq və xüsusi mülkiyyətə çevirmək olmazdı.
5. «İcma» torpaqları. Kəndlərdə əhaliyə məxsus əkin yerləri  biçənəklər, otlaqlar, meşələr, qəbristanlıqlar və s. «icma» torpaqlarına daxil idi.
Xilafətin ilk dövrlərində Azərbaycanda təsərrüfatın, sənətkarlığın, ticarətin, şəhərlərin və ümumiyyətlə, məhsuldar qüvvələrin inkişaf ahəngi xeyli ləngidi. 

5. Ərəb əsarətinə qarşı xalq azadlıq hərəkatı. Babək.

Xilafətin ağır vergi siyasəti, məmurların özbaşnalığı, feodal  zülmünün güclənməsi yerli feodal əyanların vəzifələrdən  uzaqlaşdırılması və s. səbəblər yadellilərə qarşı üxumxalq qəzəbini son  həddə çatdırmışdı. 
Əməvilər sülaləsinin siyasətinə qarşı hələ VII əsrin ortalarında  xilafətin mərkəzində və asılı ölkələrdə mübarizə kəskinləşdi. Xilafətin  mərkəzindəki üsyanın əsas iştirakçıları xəlifənin xalq tərəfindən seçilməsini tələb edən «xaricilər» təriqətinin üzvləri idi. Çıxışlar bir neçə  ölkədə eyni vaxtda başladığından onun öhdəsindən gəlmək olduqca çətin idi. Hələ Xəlifə Osmanın hakimiyyəti dövründə (644-656)  azərbaycanlılar üsyan etdilər. Ərəb sərkərdəsi  Abdullah İbn-Şubeyi bu üsyanı  yatırdı. 
VII əsrin ortalarında Azərbaycanı yenidən üsyan dalğası bürüdü. Bu üsyanı ərəb sərkərdəsi Məsləmə yatırdı və bu yerlər yenidən itaətə  gətirildi. 
Xilafətə qarşı Azərbaycanda çıxışlar 745-752-ci illərdə daha geniş vüsət aldı. Bu hadisələri qələmə alan ərəb tarixçisi əl-Kutinin dediyinə görə, «Mərvan ibn Məhəmməd Xəlifə olan kimi Azərbaycan və  Ərməniyyədə iqtişaşlar başlandı». Üsyanda əhalinin bütün təbəqələri iştirak edirdi və onlara yerli feodal əyanlar başçılıq edirdilər. Bu səbəbsiz deyildi. Ərəblər Azərbaycanda möhkəmləndikcə feodalları dövlət aparatından uzaqlaşdırır, onların torpaqlarını, kəndlilər üzərindəki hüququnu və digər imtiyazlarını məhdudlaşdırırdı  Ona görə də feodallar xilafətdən daha çox narazı idilər.  Üsyan 748-ci ildə Beyləqanda Müsafir ibn Kəsirin (Küseyir) başçılığı altında başlandı. Vaxtı ilə Dərbənd  hakiminin köməkçisi  vəzifəsində olan Müsafir mərkəzdə hakimiyyət uğrunda gedən dini-siyasi çəkişmədən istifadə etdi. Müsafir vergi  zülmündən zara gəlmiş xalqın köməyi ilə qalxmış üsyana başçılığı öz əlinə aldı. Üsyan dalğası azərbaycanın xeyli hissəsini bürüdü. Yalnız mərkəzdə hakimiyyəti ələ almış Abbasilərin ilk nümayəndəsi Əbu-Abbasın (750-754) qardaşı Əbu Cəfər ibn Məhəmməd Azərbaycan, Ərməniyyə və Əlcəzirənin valisi təyin  edildikdən sonra bölgədəki vəziyyəti sabitləşdirmək mümkün oldu. Üsyançılara qarşı göndərilmiş 100 minlik  qoşun iqtişaşlara son qoydu. Müsafir öldürüldü. 
VIII əsrin ortalarında hakimiyyəti ələ keçirmiş Abbasilərin  dövründə bütün üsyanlar amansızlıqla yatırıldı. Çox keçmədi ki, Azərbaycanda xilafətə qarşı çıxışlar yenidən gücləndi.
778-779- cu ildə yalnız Azərbaycanın cənub hissəsini deyil,  Təbəristan, İsfahan və b. yerləri də bürüyən «əl-Müxəmmirə» «qırmızı geyinmişlər» adı ilə məşhur olan xürrəmilərin ilk məlum çıxışı baş verdi.  Lakin bu çıxış tezliklə yatırıldı. 
Yaranmış ağır vəziyyəti nisbətən sakitləşdirmək üçün Xəlifə əl-Mehdi xərac sistemində dəyişikliklər etdi: torpağın sahəsinə görə alınan  vergi–məhsula görə alınan vergi ilə əvəz edildi. Bunun əvəzinə meyvə  ağaclarına, zeytunluq və üzümlüklərə xərac qoyuldu. Əhalinin kəskin  narazılığına səbəb olan bu vəziyyət bütün cənubi Qafqaz  ərazisini  bürüyən yeni çıxışlara gətirib çıxardı. Vergi yükünün ağırlığı, xəzərlərin VIII əsrin 60-cı illərindən artan hücumları nəticəsində əhalinin  güzəranının pisləşməsi üsyan və çıxışların sayını artırdı. 794- cü ildə  Beyləqanda başlanan üsyanın başında «əş-Şərri» (şərəşur adam) ləqəbinə görə xaricilər təriqətinə mənsubluğu anlaşılan Əbu Müslim  dururdu. Üsyan çox keçmədən bölgənin hər yerinə yayıldı. Onun başlamasına əsas bəhanə bərdəlilərin xəlifə tərəfindən xərac toplamaq üçün ora göndərilən Əbu-Sabahı öldürmələri oldu. Geniş əks-səda tapmış bu üsyanın  yatırılması üçün xəlifənin göndərdiyi böyük qoşunu üsyançılar məhv etdi. Xəlifə qoşunlarının nəzarət etdiyi bəzi  şəhərlər, o cümlədən Bərdə, Beyləqan, Naxçıvan və s. üsyançıların əlinə keçdi. Lakin Əbu Müslimin qəfil ölümü, ardıcılların səriştəsizliyi üsyanın zəifləməsinə  səbəb oldu. Əmir Yəzid ibn Məzyədin başçılıq etdiyi qoşun üsyançıların son hücumunu da dəf etdi. 
VIII əsrin sonlarında Xəlifə canişinləri tərəfindən idarə olunan Azərbaycan və Arran vilayyətlərində ərəb üsul-idarəsinin həyata keçirdiyi sərt tədbirlərə baxmayaraq iğtişaşlar səngimək bilmirdi. Xəlifə Harun ər-Rəşidin xilafətin şimal vilayətlərinə təyin etdiyi Səid ibn Səlimə əl-Bəhilinin valiliyi  dövründə (793-799) cizyə verməkdən imtina edən, vergi məmurlarının bir necəsini qətlə yetirən, qalanını isə şəhərdən qovan dərbəndlilərin qiyamı baş verdi. Dərbənd hakimi Nəcm ibn Haşım edam edildi. Onun oğlu Həyyumun şəhərə dəvət etdiyi xəzərlər ölkədə qaldıqları 70 gün ərzində ərəblərə qarşı vuruşmağla yanaşı, yerli əhaliyə də böyük zərər yetirdilər; ölkə dağıdıldı, minlərlə insan əsir alındı. 798-799-cu illərdə  «Şirvan məliki» adlandırılan yerli feodal ibn Şuca Şamaxıda qarışıqlıqdan istifadə edərək mərkəzin tabeliyindən çıxa bildi. Həmin əsrin son ilində Harun ər-Rəşidin təyin etdiyi yeni Ərməniyyə, Azərbaycan, Arran və Bab əl-Əbvab valisi Yəzid ibn Məzyəd (799-801) Şirvanda baş verən üsyanı yaratmaqla yanaşı Xəzərlərin Arana növbəti hücumunu dəf etdikdən sonra ölkədə əminamanlığın yaradılması üçün  tədbirlər gördü.
Xalqımızın azadlıq mübarizəsinin parlaq səhifələrindən  biri ərəb xilafətinə qarşı 60 ildən artıq davam etmiş Xürrəmilər hərəkatıdır.  Tədqiqatçılar «Xürrəm» sözünü müxtəlif mənalarda şərh etmişlər. Akademik Ziya Bünyadova görə «Xürrəm»  sözü pəhləvi dilində  sönməyən od və günəş mənasını verir. 
Xürrəmilər cəmiyyətdəki bütün ədalətsizliklərin kökünü sosial və  mülki bərabərsizlikdə görürdülər. Onlar torpağın və digər istehsal  vasitələrinin xalqın ixtiyarına verilməsini istəyirdilər. Sosial bərabərlik idealları xürrəmiləri məzdəkilərə yaxınlaşdırırdı. Xürrəmilər bir qədər də irəli gedərək Xülafətin milli əsarətinə qarşı, Azərbaycanın istiqlaliyyətini bərpa etmək üçün mübarizəyə qalxmışdılar. 
Xürrəmilər vahid allahı qəbul etmir, bununla da islama qarşı çıxırdılar. Onlara görə, dünya daim mövcud olduğu kimi, insanların ruhu da əbədidir. Dünyada iki qüvvə–xeyir və şər arasında fasiləsiz mübarizə gedir və bu mübarizədə xeyirin qalib gəlməsi mütləqdir, tarixdə ilk dəfə yadelli zülümkarlara qarşı mübarizədə azadlıq rəmzi kimi xürrəmilər qırmızı bayraq qaldırmış və qırmızı paltar geyinmişdilər. Ona görə də Ərəblər onları Mühəmmirlər (qırmızı paltar geyənlər) adlandırmışdılar. Onların ilk çıxışları 778-ci ildə olmuşdu.
Xürrəmilər hərəkatı IX əsrin əvvəllərində daha da intensivləşdi. Belə ki, 808-ci ildə Ərdəbil mahalında Savalan dağlarında, Qarabağda və Muğanda xürrəmilərin Bəzz qalasının sahibi Cavidanın başçılığı ilə üsyanı oldu. Üsyançıların sayı 10 min nəfərdən çox idi. Harun ər-Rəşidin göndərdiyi 10 min nəfərlik qoşun bu üsyanı yatıra bilsə də xürrəmilərin bir hissəsi dağlara qaçaraq mübarizəni davam etdirdilər. Xürrəmilər hərəkatını zəiflədən onun ayrı-ayrı qolarına rəhbərlik edən Cavidanla Əbu İmranın düşmənçiliyi idi. Bu düşmənçilik 816-cı ildə onları üz-üzə qoydu. Əbu İmran öldürüldü. Cavidan isə aldığı yara səbəbi ilə üç gündən sonra həlak oldu. İcmaya rəhbərlik onun ən yaxın silahdaşı gənc Babəkə keçdi.
Babək (əsl adı Həsən idi) 798-ci ildə Ərdəbil yaxınlığındakı Bilalabad kəndində kasıb bir ailədə anadan olmuşdu. Onun atası Abdulla kiçik yağ alverçisi idi. Anası Bərimənd bir gözündən şikəst kəndli qızı idi. Babək bir yaşında ikən atadan yetim qaldı. O, kiçik yaşlarından çobanlıq etmiş, sonra sarvanlıqla məşğul olmuş, gənc yaşlarında isə Təbrizə gəlib sənətkar yanında şagirdlik etmişdi. O, xürrəmilərin təlimi ilə Təbrizdə ikən tanış olmuşdu.
Babək xürrəmilər hərəkatının məcrasını dəyişərək onu tamamilə xilafətə qarşı yönəltdi. Babəkə görə xürrəmilər torpağa sahib olmalı, zalımları (ərəbləri) məhv etməli, məzdəkiliyi dirçəltməli idilər. Babəkin çağrışı ilə Azərbaycan və Arranın müxtəlif güşələrindən axışan ərəblərdən narazı əhalinin hesabına xürrəmilər ordusunda yalnız suvarilərin sayı 20 min nəfərə çatdı. Çox keçmədən Azərbaycanın cənub torpaqlarının xeyli hissəsi ərəblərdən təmizləndi. Xürrəmilər hərəkatı sürətlə qonşu vilayətlərə də yayıldı. İlk növbədə ərəblərə qarşı üsyan qaldırmış Beyləqanlılar Babəkə qoşuldular. Bu hərəkat o qədər nüfuz qazandı ki, xilafətin bəzi tanınmış xadimləri və əmirləri də Babəklə müttəfiqlik edirdilər. Təbəristan hakimi Məziyər, Mərənd hakimi İsma əl-Kürdi, xilafətdən ayrılmağa  cəhd edən Gənubi Qafqaz canişini ibn Həsəmə, eləcə də yerli feodalların çoxu öz mənafeləri naminə Babəklə yaxınlaşmağa çalışırdılar. Xürrəmilərin ilk uğurları bu hakimlərin separatizmini gücləndirmişdi. Babəkə qoşulanlar arasında Azərbaycanda uzun illər ərzində yerliləşdirilərək məskunlaşmış və mal-mülk sahibi olmuş ərəblər də vardı. Onlar VIII əsrin 20-ci illərinin əvvəllərində xürrəmilərin uğur qazandıqları mövcud qarşıdurmadan istifadə edərək mərkəzi hakimiyyətə qarşı çıxdılar. Babəkin başçılığı ilə 21 il davam edən mübarizə Ərəb xilafətinə ağır zərbə vurdu, onun əsaslarını sarsıtdı.Ayrı-ayrı xürrəmi dəstələrinə Babəkin ən yaxın köməkçiləri, xalq içərisindən çıxmış Abdin, Abdulla, Tərxan, Rüstəm, Müaviyyə və başqa görkəmli sərkərdələr başçılıq edirdilər. Onlar ərəblərin mülk və malikanələrini ələ keçirir, xəlifənin ordu hissələrinə hücumlar edirdilər. Xürrəmilərin uğurları Xəlifə əl-Məmunu onlara qarşı daha ciddi addımlar atmağa məcbur etdi. 819-cu ildə Babəkə qarşı göndərilən nizami ordu uğursuzluğa düçar oldu. İki il sonra Azərbaycan və Arranın yeni valisi İsa ibn Məhəmmədin qoşunu da döyüş meydanında məğlubiyyətlə üzləşdi. Nəhayət 827-828-ci illərdə Babəkə qarşı döyüşən ərəb sərkərdəsi Məhəmməd ət-Tusi müvəffəqiyyət qazana bildi. Buna Arranda yerli feodallar arasında baş vermiş çəkişmələr və qiyamlar şərait yaratdı. 829-cu il iyunun 3-də Həşdadsər döyüşü baş verdi. Bu döyüş Xürrəmilərin qələbəsi ilə başa çatdı ki, ərəblər burada 30 min döyüşçüsünü və sərkərdə ət-Tusini itirdi.
833-cü ildən sonra Xəlifə Məmunun ölümü ilə Xürrəmilər hərəkatı yeni vüsət aldı. Üsyan İsfahan, Fars və Kuhistanı da bürüdü. Xəlifə əl-Mötəsim Xilafətin varlığı üçün ciddi təhlükə yarandığını hiss edirdi. O, Həmədan yaxınlığında düşərgə salmış Xürrəmilərə qarşı yeni qoşun göndərdi. Orduya İsaq ibn-İbrahim sərkərdəlik edirdi. Döyüş ərəblərin qələbəsi ilə nəticələndi və strateji əhəmiyyətli Həmədan şəhəri geri qaytarıldı. Bundan sonra Xəlifə Bizansla aparılan çoxillik müharibəyə ara verib, bütün qüvvələri xürrəmilərə qarşı yönəltməyə qərar verdi. 835-ci ildə Afşin adlı məşhur və təcrübəli türk mənşəli sərkərdə Babəkə qarşı vuruşan ordulara baş sərkərdə təyin edildi. Afşin öz qərargahını xürrəmilərə yaxın Bərzəndə köçürdü, bir sıra ciddi hazırlıq tədbirləri görüldü. Mötəsim Afşini İranın mərkəzi əyalətlərinə və Azərbaycana hakimi təyin etmiş, ona böyük səlahiyyətlər vermişdi.Ərəb komandanlığı əks-kəşfiyyatı gücləndirir, xürrəmilər arasında təfriqə salmağa, ən yaxşı sərkərdələrini xəyanət yolu ilə aradan götürməyə başladı. İsma əl-Kürdi, Tarxan və başqaları bu cür aradan götürüldü.
Ərəblərə qarşı azadlıq mübarizəsi uzandıqca xürrəmilərin sıraları seyrəlirdi. Babəkin sabiq müttəfiqləri olan yerli feodallar Səhl ibn-Sumbat, ibn-Bəyiş, Əbu Musa və b. ondan uzaqlaşdılar, Babəkə xəyanət etdilər. 
Xəlifə əl-Mötəsim hərbi əməliyyatlar olmayan günlərdə Afşinə hər gün 5 min dirhəm, döyüş günlərində isə 10 min dirhəm ödəyirdi. 835-836-cı illərdə ərəblərlə xürrəmilər arasında gah bu, gah da digər tərəfin qələbəsi ilə nəticələnən döyüşlər baş verirdi. Üsyançıların qüvvəsi azalsa da, hələ də ərəblər üçün ciddi təhlükə idilər. 836-cı ildə Həşdadsər dağı yaxınlığında üsyançılar ərəblər üzərində parlaq qələbə qazandılar. Sərkərdə Buğa döyüş meydanından qaçmaqla canını qurtara bildi. Xəlifə 837-ci ildə Afşinin köməyinə iki böyük ordu və 30 min dirhəm pul göndərdi. 
1837-ci il avqustun 26-da son döyüş başlandı. Babəkin müttəfiqi Bizans imperatorunun 100 minlik ordusunun arxadan ərəblərə zərbə endirmək cəhdi üsyançıların vəziyyətini yüngülləşdirə bilmədi. Ağır döyüşlərdən sonra Babəkin istinadgahı Bəzz qalası ərəblər tərəfindən alındı. Bəzz döyüşü orta əsr müharibələri tarixində ən çox insan qırğınına səbəb olan döyüşlərdəndir. Yaralananlardan və itkin düşənlərdən əlavə ərəblərdən 100 min nəfər, Xürrəmilərdən 80 min nəfər həlak oldu. Bəzz qalasına daxil olan ərəblər onu 3 gün yandırdılar, müdafiəçilərdən 8 min nəfərə yaxın və Babəkin ailə üzvləri əsir alındı. Babək isə qardaşı Abdullah və kiçik dəstə ilə mühasirəni yararaq, Bizansa getmək üçün çətinliklə Arazı keçib Arsaqa daxil oldu. Babək bir neçə günlüyə keçmiş müttəfiqi alban knyazı Səhl ibn Sumbatın qalasında sığınacaq tapdı. Hələ babəkilər hərəkatının ilk illərində ərəblərə qarşı çıxışları ilə ad çıxarmış Şəki sahibi olan bu Alban məliki vəziyyətin ərəblərin xeyrinə dəyişdiyini gördükcə xilafətlə barışığın vacibliyini dərk etdi. Ərəblər Babəki diri tutub gətirən adama 2 milyon dirhəm mükafat elən etmişdi. Səhl ibn Sumbat xəyanət yolu tutaraq Babəki ərəblərə təslim etdi. Səhlin gumanı doğruldu: onun bu hərəkətini yüksək qiymətləndirən xəlifə, Səhlə fəxri xələtlə yanaşı «Batrik tacını» təqdim etdi və onu vergidən azad etdi.
Əsir alınan Babək Afşin tərəfindən 838-ci il yanvarın 4-də xilafətin paytaxtı Samirə şəhərinə, xəlifə əl-Mötəsimin hüzuruna gətirildi. Bəzi mənbələrin məlumatına görə, Babək elə həmin gün, bəzilərinə görə isə bir qədər fərqli tarixdə, martın 14-də işgəncə ilə edam edildi. Hətta təəssübkeş orta əsr müəllifləri də edam zamanı mərdlik və mətanət nümayiş etdirən Babəkə heyranlıqlarını gizlətmirlər. Sağ əli kəsildikdən sonra Babək həmin əli ilə sifətini qana boyayır. Səbəbini soruşduqda «sifətimi qana boyadım ki, rəngimin qaçdığı görünməsin»–deyir. Cəllad Babəkin əllərini və ayaqlarını kəsdikdən sonra boynunu vurdu. Xəlifə üsyançılara dərs vermək üçün Babəkin başını Xorasana göndərdi, bədənini isə hündür bir ağacdan asdırdı.
Xürrəmilər hərəkatı məğlubiyyətə uğrasa da, bu qələbəni «İslamın ən böyük qələbəsi», Babəkin əsir alındığı günü «Müsəlmanların bayram günü» hesab edən ərəblərə çox baha başa gəldi: 21 ilin ərzində babəkilər xilafətin 225 min döyüşçüsünü və xeyli sərkərdəsini məhv etdi. Xilafətin tarixində dini siyasi çıxışların ən əzəmətlisi olan, ərəb üsul-idarəsinə qarşı xalq azadlıq müharibəsi səviyyəsinə ucalan bu hərəkat az qala Abbasilər dövlətini məhv edəcəkdi. Babəkilər hərəkatı xilafətin məzlum xalqlarla qarşılıqlı münasibətlərini gərginləşdirdi, imperiyanın parçalanmasını sürətləndirdi. Babəkin ardıcılları IX əsrin sonuna qədər xilafətə qarşı çevrilmiş yeni çıxışlarda iştirak etdilər. Arranın xeyli hissəsi xilafətin asılılığından çıxdı. Abbasilər dövlətinin əsaslarını sarsıtmış məhz bu üsyandan sonra mərkəzi həkimiyyətdə yaranmış çətinliklərdən istifadə edən yerli hakimlər müstəqillik almağa çalışırdılar. 

6. Xilafət dövründə Azərbaycanın təsərrüfat həyatı.

Xilafət dövründə Azərbaycanda təssərrüfatın, sənətkarlığın, şəhərlərin ümumiyyətlə,məhsuldar qüvvəllərin ahəngdar inkişafı xeyli ləngidi. Xilafət bütün bu proseslərin qarşısını ala bilmədi. Ərəb xilafətinə tabe edilmiş ölkələrlə Azərbaycan arasında iqtisadi və mədəni sahədə qarşılıqlı əlaqələr artdı. Azərbaycan təkcə xilafətə tabe olan ölkələrlə deyil, onların təsirində olmayan ölkələrlə də iqtisadi-mədəni əlaqələr qura bilmişdi. 
VII əsrin II yarısı – X əsrdə Azərbaycanın iqtisadi həyatında əkinçilik və maldarlıq aparıcı yer tuturdu. Əkinçiliyin müxtəlif sistemləri geniş surətdə yayılmışdı. Azərbaycanda iki tarlalıq, üç tarlalıq əkin sahələri mövcud idi. Süni suvarma sistemlərinin yaradılması əkinçiliyin inkişafına təkan vermişdi. Azərbaycanda taxıl bitgiləri-buğda, darı, çəltik və arpa daha geniş yayılmışdı. 
Hələ qədim zamanlardan Azərbaycanda əkilən qızıl boya özünə məxsus yer tuturdu. Ölkənin şimal vilayyətlərində yaxşı keyfiyyətli zəfəran becərilirdi. İpəkçilik artaraq aparıcı yerlərdən birini tuturdu.
Azərbaycanın müxtəlif yerlərində aparılan arxioloji qazıntılar  bostançılığın inkişaf edərək yayıldığını, bu dövrdə onun artaraq təssərrüfatın müstəqil sahəsinə çevrildiyini təsdiq edir. Ərəblər özləri etiraf edirdilər ki, Azərbaycanda bitən narın dünyada tayı bərabəri yoxdur. Ərəb müəlliflərinin əsərlərində dəfələrlə xurma, püstə, badam və fındığın adları çəkilir, meyvələrin yaş və qurusunun Yaxın Şərqin bir çox ölkələrinə ixrac edilməsindən danışılır.
Bağçılıqla yanaşı, Azərbaycanda bu dövrdə üzümçülük də inkişaf etmişdi. Ərəb tarixçiləri Azərbaycanın bütün şəhərlərində üzümün bol olduğunu, onun qurusunun Yaxın Şərq ölkələrinə ixracını qeyd etmişlər.
Xilafət dövründə Azərbaycanda maldarlığın oturaq və köçmə formaları yayılmışdı. Bununla  yanaşı Azərbaycanın maldarlıq  təssərrüfatında, yarımköçəri maldarlıq da meydana gəlmişdi. Maldarlığın inkişafına ən çox təsir edən  amil Azərbaycanın təbii şəraiti idi. 
VII-X əsrlərdə Azərbaycanda atçılıq da xeyli intisar tapmışdı. Ərəb müəllifləri Azərbaycada qıvraq, davamlı at cinslərinin yetişdirilməsindən məlumatlar vermişlər. 
Bu dövrdə Azərbaycanın ticarət əlaqələri də xeyli genişlənmişdi. Azərbaycan tacirləri təkcə Xilafətə daxil olan ölkələrlə deyil, digər ölkələrlə də ticarət əlaqələri qura bilmişdilər. Daxili və dünya ticarət  yollarının qovşağında yerləşən Dərbənd, Şamaxı, Beyləqan, Bərdə, Ərdəbil, Təbriz, Marağa, Naxçıvan və s.  Azərbaycan şəhərlərinin ticarət əhəmiyyəti daha da artmışdı. Bərdə, Ərdəbil, Gülsurə bazarları əsas ticarət mərkəzləri sayılırdı. Azərbaycanın belə ticarət mərkəzləri  Şərqin və Qərbin diqqət mərkəzində idi. Dünyanın müxtəlif ticarət mərkəzlərindən Azərbaycan bazarlarına tacirlər gəlir və gətirdikləri malları asanlıqla realizə edir və geri qayıdarkən  öz vətənlərinə müxtəlif çeşiddə mallar alıb aparırdılar. Azərbaycana gəlmiş tacirləri buradakı ucuzluq daha çox cəlb edirdi. Ərəb müəlliflərindən  biri yazırdı:  «Burada yeyinti və ticarət mallarının qiyməti çox  ucuzdur və hətta havayıdır… Ona görə də hər yerdən buraya tacirlər gəlir».
Dünya  bazarlarına Bərdədən ipək, yaxşı pərdələr  qatırlar, müxtəlif parçalardan tikilmiş libaslar, Dərbənddən kətan parça, zəfəran, marena (qırmızı boya), Beyləqandan şirniyyat şeyləri, boyalı və boyasız  qablar, Dəbildən yun paltar, xalça, Bakıdan neft, zəfəran, digər şəhərlərdən qızıl, gümüş və misdən hazırlanmış qablar, dolçalar, nəfis şüşə qablar, büllurlar, cəvahirat, zərgərlik məmulatları, ləziz meyvə  quruları, müxtəlif balıqlar və s. ixrac edilirdi. Bu dövrdə Azərbaycan şəhərlərinin tranzit ticarətdə də rolu böyük idi. Rusiya, Almaniya, Skandinaviya və Pribaltika ölkələri ilə, habelə şərq ölkələri ilə ticarətdə Azərbaycanda zərb edilmiş  pul mühüm rol oynayırdı. Dərbənd, Bakı, Astrabad Xəzər sahilində xilafətin şimal və şərq ölkələri ilə ticarətində əsas dəniz limanları hesab olunurdu. Bu dövrdə Azərbaycanın Rusiya ilə də geniş ticarət əlaqələri var idi. Bu şimal ölkəsindən Azərbaycan bazarlarına samur, dələ, tülkü xəzi, ox, yapışqan, qılınc, zirehli geyim, mis, mum kimi ticarət malları gətirilirdi. 
VII-X əsrlərdə sənətkarlığın və ticarətin inkişafı Azərbaycanın şəhər həyatına da öz müsbət təsirini göstərirdi. Ərəb istilası ilə əlaqədar  dünya ticarət yollarının bir hissəsi öz istiqamətini dəyişdi və Qara dənizdən şərqə-Xəzərə doğru yönəldi. Bunula əlaqədar olaraq  Azərbaycan şəhərlərinin rolu xeyli artdı. Bərdə şimalla şərq arasında  tranzit ticarət mərkəzinə çevrildi. Ərəb mənbələri orta əsr Azərbaycanın Marağa, Ərdəbil, Salmas, Mərənd,  Beyləqan, Naxçıvan, Şamaxı, Dərbənd, Şabran, Şəki, Qəbələ, Bakı, Gəncə, Şəmkir və  b. şəhərlərinin  gözəl təbiətindən, zəngin sərvətlərindən, əhalinin məşğuliyyətindən,məişətindən, adət və ənənələrindən dönə- dönə söz açırdılar. 
            
8. Mədəniyyət

Xilafət dövründə Xilafətə tabe olan ölkələrdə sosial-iqtisadi və  siyasi sahələrdə dəyişikliklər Azərbaycanın da mədəni həyatına öz güclü təsirini göstərdi. İslamı qəbul etmiş ölkələrin bir-biri ilə hərtərəfli əlaqələri mədəniyyət sahəsində də təbəddülata yol açdı. Digər  ölkələrdə  olduğu kimi Azərbaycanda da islam mədəniyyətinin yayılmasında məktəb və mədrəsələrin rolu böyük idi. Bu tədris ocaqlarında dini  elmlərlə yanaşı şagirdlərə dünyəvi elmlər də – şərq dilləri, fəlsəfə, məntiq, hüquq, riyaziyyat, astranomiya, əl–cəbr və s. elmlər öyrədilirdi. 
Dünyanın aparıcı mədəniyyətlərindən sayılan islam mədəniyyətinin zaman-zaman zənginlənməsində Azərbaycan mədəniyyətinin də rolu böyük idi. Azərbaycan alimləri nəinki vətəndə, bir çox islam ölkələrində yaşayıb-yaradırdılar. Ərəb dilində yazılmış elmi və bədii əsərlərlə tanış olan Azərbaycanın alimləri öz dəyərli  əsərləri ilə dünya mədəniyyəti xəzinəsini, eləcə də İslam mədəniyyətini zənginləşdirirdilər. 
Azərbaycanın Ərdəbil, Marağa, Təbriz, Şamaxı kimi şəhərləri əsas mədəniyyət mərkəzləri sayılırdı. Qeyd olunan dövrdə Azərbaycanda ədəbiyyat, hüqüqşünaslıq və başqa ictimai elmlərlə birlikdə  təbiətşünaslıq, riyaziyyat, astranomiya və b. dəqiq elmlərin yayılması üçün əlverişli şərait vardı. Azərbaycan alimləri Platonu, Aristoteli, Hipoqratı, Qaleni artıq ərəb dilinə tərcümədə oxuya bilirdilər. Məhəmməd İbn Musa əl-Xarəzmi ilk dəfə sabit məntiqi qaydalar əsasında cəbr elminin bünövrəsini qoymuş, Əbubəkir Məhəmməd ər-Razı (865-925) tübbə, Əbu Abdullah əl-Bəttani (858-929) astronomiyaya dair dəyərli əsərlər yazmışlar. İslam hüququna dair dəyərli əsərlər yazmış alimlərdən Əhməd ibn Harun əl-Bərdəi (844-914), Məkki İbn Əhməd əl-Bərdəi, Cəfər İbn İmran əs-Salması və b. adlarını çəkmək olar. IX-X yüzilliklərdə Azərbaycan alimlərindən Məhəmməd əl-Bakuvi, Yaqub əl- Kindi, əbu Nəsr əl-Fərabi və b. yazıb-yaratmışlar.
Tarix elminin inkişafı sahəsində Musa Kalankatuklu xüsusi yer tutur.  Onun «Alban tarixi» əsəri Albaniyanın siyasi və mədəni həyatına həsr  edilmiş bir əsər idi. 
VII-X əsrlərdə Azərbaycan  ədəbiyyatında da xüsusi canlanma müşahidə olunurdu. Tədqiqatçıların «Azərbaycan şifahi və yazılı ədəbiyyatının babası» adlandırdığı «Kitabi-Dədə Qorqud» dastanı xilafət dövründə tamamlanıb başa çatmışdı. Dövlət dilinin ərəb dili  olmasına baxmayaraq bu dastan ilk türk dilli ədəbiyyat nümunəsi hesab edilir. «Kitabi Dədə Qorqud» dastanı IX əsrdə ərəb dilinə tərcümə edilməklə islam mədəniyyətini daha da zənginləşdirdi. 
Azərbaycanın ən erkən ərəbdilli şair və ədiblərindən Musa Şəhəvad, Əbül-Abbas əl-Əma, İsmayıl ibn Yasar, onun oğlu İbrahim, qardaşı Məhəmmədin yaradıcılığı məhz VII-VIII əsrlərə təsadüf edir. Azərbaycan ədəbiyyatının görkəmli nümayəndələrindən Dəvdəkdən bizə yalnız Cavanşirin ölümünə yazdığı mərsiyyə yadigar qalmışdır.
Azərbaycanda islamın yayılması memarlığın inkişafına da öz təsirini göstərmişdir. Arxeoloji qazıntılar zamanı VII-X əsrlərə aid dəyərli maddi mədəniyyət nümunələri əldə edilmiş və məlum olmuşdur ki, Azərbaycan memarlığında məktəb və mədrəsələrin, məscidlərin inşası daha üstünlük təşkil edirdi. Bu dövrdə Azərbaycan memarlığında gümbəzli tikililər geniş yayılmışdı.



IV. Azərbaycan feodal dövlətləri 
(IX əsrin II yarısı-XII əsr).
(Dördüncü mühazirə)
Plan:
1. Şirvanşahlar dövləti
2. Sacilər dövləti
3. Salarilər dövləti
4. Slavyanların Azərbaycana hücumu
5. Şəddadilər dövləti
6. Rəvvadilər dövləti
7. Fzərbaycan Səlcuq dövlətinin tərkibində
8. Şirvanşahlar dövlətinin yüksəlişi
9. Azərbaycan Atabəylər dövləti
10. Azərbaycanın sosial-iqtisadi vəmədəni həyatı

1. Şirvanşahlar dövləti.

VI əsrin əvvələrində Sasanilər Albaniyada Arşakilər sülaləsinin hakimiyyətinə son qoydular. Nəticədə qədim Şirvan torpağında, Şabrançay və Gilgilçay hövzələri ərazisində şirvanşah titullu hakimlərin idarə etdiyi siyasi qurumun yaranması üçün əlverişli şərait yarandı. Bəzi tədqiqatçılar bunu Sasani şahənşahı I Xosrovun islahatları ilə əlaqələndirirlər. Belə ki, I Xosrov Azərbaycanın şimal vilayətlərinin mühafizəsi naminə belə bir bufer dövlətin yaranmasına etiraz etməmişdir. Şirvanşahlığın ilk hakimləri haqqında məlumat yoxdur. Lakin bu fakt məlumdur ki, ilk Şirvanşahlar I Xosrovun və Bəhram Çubinin nəsilləri ilə bağlı idi. 
642-643-cü illərdə Şirvanşahlar dövləti Ərəb Xilafətinin hücumuna məruz qalmış və ondan asılı vəziyyətə düşmüşdü. Bu dövrdə Şirvan ərazisi dəfələrlə xəzərlərin və digər köçəri türkdilli tayfaların hücumlarına da məruz qalmışdı. 
IX əsrdə xilafətin xeyli zəifləməsi, feodal münasibətlərinin möhkəmlənməsi nəticəsində iri feodalların mövqeləri qüvvətlənmiş, əyalət hakimlərinin mərkəzdən qaçma meylləri güclənmişdi. Feodal zülmünə qarşı mübarizə gedişində imperiyanın ucqarlarında, eləcə də Azərbaycanda xırda feodal dövlətləri – əmirliklər yaranırdı. Bu dövlətləri ayrı-ayrı sərkərdələr idarə edirdilər. Həmin sərkərdələrin əsasını qoyduqları feodal nəsilləri getdikcə öz ərəb mənşələrini itirir və yerliləşirdilər. Onların Ərəb xilafətindən asılılığı formal xarakter daşıyırdı. Sasanilərin və ərəblərin 600 illik hökmranlığından sonra Azərbaycan ərazisində feodal dövlət qurumlarının yaranması tarixi dövlətçilik ənənələrinin yenidən bərpası idi. Belə dövlətlərdən biri də Şirvanşahlar dövləti idi. Şirvan əvvəllər Azərbaycanın şimal-şərqində kiçik vilayət idi. Dərbənddən Kür çayına kimi Xəzər sahillərindəki Azərbaycan torpaqlarını əhatə edirdi. Vilayətin mərkəzi Şamaxı–Dərbənd ticarət yolunun üstündə, Xəzər sahilində yerləşən Şirvan şəhəri idi. Sonralar Şirvan hakimlərinin özlərinə tabe etdikləri geniş ərazilər də ‘‘Şirvan’‘ adlanmağa başladı. Bu dövləti Məzyədilər sülaləsi idarə edirdi. Bu sülalə mənşəcə Rəbiyyə adlı ərəb tayfasına mənsub olub, Arranı işğal edən Salman ibn Rəbiyyənin dövründən Azərbaycanda möhkəmlənmişdilər. Məzyədilərin nümayəndəsi olan görkəmli sərkərdə Yezid ibn Məzyəd xəlifə Harun ər-Rəşidin (789-809) dövründə Cənubi Qafqaz vilayətlərinin hakimi idi. Bu sülalə yarımmüstəqil Bərdə əmriliyi yaratmışdı. Əmirliyin mərkəzi Bərdə şəhəri idi. Yezidin ölümündən sonra oğlu Məhəmməd İbn Yezid vali təyin edildi. O, 859-cu ildə Gəncə şəhərini bərpa etdirdi və bu şəhəri özünə mərkəz seçdi.
Məhəmməd ibn Yezidin qardaşı oğlu Heysəm ibn Xalid 861-ci ildə özünü Şirvanın mustəqil hakimi elan etdi. O, mərkəzi hökümətlə əlaqəni kəsdi. Beləliklə, müstəqil Şirvanşahlar dövləti yarandı. 917-ci ildə qonşu Lahicanşahlıq Şirvanşahlar dövlətinə birləşdirildi. Şirvanşah Əbu Tahir (917-948) qədim Şamaxını bərpa etdirib, paytaxtı buraya köçürtdü. Bununla da Şirvanşahlar dövlətinin müstəqilliyi daha da möhkəmləndi. Məzyədilər sülaləsinin hakimliyi dövründə Azərbaycanın şimalındakı xırda feodal mülklərinin Şirvan ətrafında birləşdirilməsi davam etdirildi. Məzyədilərin hakimiyyəti dövründə Qəbələ (981- 982), Bərdə (982) və Şabran (983) ələ keçirildi və Şirvanşahların ərazisi Bərdə və Beyləqana, Araz çayına qədər uzanırdı. Keçmiş Albaniyanın şərq hissəsi bu dövlətin tərkibində idi. Ərəb mənşəli feodal nəsil Haşimilər tərəfindən idarə olunan Dərbənd əmirliyinin Şirvanşah dövlətinə birləşdirilməsinin hərbi-strateji baxımdan çox böyük əhəmiyyəti vardı. Şirvan şahları Dərbənd səddini və şəhərin qala divarlarını da təmir etdirmişdilər. Xorasan və Tabasaranın, ayrı-ayrı vaxtlarda Şəkinin Şirvanşahlara tabe edilməsi bu dövlətin nüfuzunu daha da artırdı. Şirvanşahlar XI yüzilliyinin əvvəllərində – 1014-cü ildə Xəzər dənizi vasitəsilə Bakıya gələrək Bakı yaxınlığındakı adada yerləşmiş ruslarla da toqquşması olmuşdur. Onların Bakıya basqını sonrakı yüzillikdə də təkrar olunmuşdu. 1030-cu ildə rusların 38 gəmidə Bakı limanında görünməsi bu dəfə də toqquşmasız keçinmədi. İki ildən sonra da ruslar Şirvan torpaqlarına basqın edərək böyük qənimətlərlə geri qayıdarkən Dərbənd əmiri onların yolunu kəsdi və qənimətləri əllərindən aldı. Şirvanşahlarla onun qonşuluğunda yerləşən Şəddadilər dövləti arasında tez-tez feodal müharibələri baş verirdi.
Xilafətin zəiflədiyi dövrdə Azərbaycanın şimal-şərq torpaqlarında müstəqil Şirvanşahlar dövlətinin meydana gəlməsi Azərbaycan dövlətçiliyinin bərpası baxımından mütərəqqi tarixi bir hadisə idi. 

2. Sacilər dövləti.

Xalq azadlıq hərəkatının zərbələri altında xilafətin zəiflədiyi dövrdə Azərbğaycanın cənub torpaqlarında feodal dövlətləri yaranmaqla bu dövlətlərdə hakim sülalələr tez-tez dəyişilirdi. Belə dövlətlərdən biri də Sacilər dövləti idi. Bu dövlətin əsasını mənşəcə türk sülalərindən olan Sacilər qoymuşdular (879-941). Azərbaycanda 60 ildən yuxarı hakimiyyətdə olan bu sülalə mənşəcə mərkəzi Asiyanın Əşrusən vilayətinin qədim nəsillərindən idilər. Onların məşhur ərəb sərkərdəsi Afşin ibn Kavusla qohumluqları vardı.
Sacilər dövlətinin yaranması Azərbaycanda gedən etnik-siyasi proseslərin məntiqi nəticəsi idi. Belə ki, bu yerlərin xilafətin tərkibinə qatılması türk tayfalarının mövqeyini xeyli möhkəmlətmişdi. Çoxillik xilafət-bizans müharibələri dövründə ərəblər bu yerlərə Mərkəzi Asiyadan türk qəbilələri köçürmüş və bununla da Bizansa qarşı dura biləcək ərəb-türk yaxınlaşması bir reallığa çevrilmişdi. Xilafət qoşunlarının tərkibində çoxlu türk döyüşçüləri vardı. Bizansa qarşı müharibələrdə bir çox hərbi əməliyyatlara türk sərkərdələri başçılıq edirdilər. Sacilər sülaləsinin banisi Əbu Sac da belələrindən biri idi. O, özünün sərkərdəlik məharətini döyüş meydanlarında dəfələrlə göstərə bilmişdi. Məhz xilafətə sədaqətli xidmətinə görə Azərbaycan mülk olaraq ona verilmişdi. Əbu Sacın oğlanları Məhəmməd və Yusif də xilafətin məşhur sərkərdələri idi. Onun ölümündən sonra oğlu Məhəmməd 889-cu ildə Azərbaycana hakim təyin edildi. Təbərinin yazdığına görə, o, «Azərbaycana gəldikdən sonra dərhal özünü müstəqil elan edib, xilafətə tabe olmaqdan boyun qaçırdı» Məhəmməd Marağanı, Ermənistanı, Gürcüstanı özünə tabe etdi. Bununla da nüfuzu xeyli artdı və qonşu hakimlər ondan çəkinməyə başladılar. 901-ci ildə taun xəstəliyindən qəflətən vəfat edən Məhəmmədi taxtda oğlu Divdad əvəz etdi. Lakin çox keçmədi ki, əmisi Yusif onu taxtdan saldı və özü xəlifənin Azərbaycanda hakimi və canişini oldu. 915-ci ilə kimi Yusif Azərbaycanda və Ərməniyyədə öz hakimiyyətini möhkəmləndirdi. Çox keçmədi ki, Azərbaycan bütövlükdə onun hakimiyyəti altında birləşdi. Yusif şah 912-ci ildən Xilafətə vergi verməkdən tamamilə imtina etdi.
Azərbaycanın Sacilər dövləti X əsrin əvvəlləri üçün Zəncandan Dərbəndə qədər bütün Azərbaycan torpaqlarını əhatə etdi. Azərbaycanın şimal sərhədlərini möhkəmləndirmək məqsədi ilə Yusif şah Dərbənd səddini bərpa etdirdi. Onun adına Marağada, Bərdədə, Ərdəbildə pullar zərb edilməsi Azərbaycan Sacilər dövlətinin müstəqilliyindən xəbər verirdi. Azərbaycan torpaqlarının vahid bir hakimiyyət altında olması iqtisadi və mədəni əlaqələrin genişlənməsinə şərait yaratdı. Lakin bu proses uzun sürmədi. Xilafətə vergi verməkdən imtina etmiş Sacilərlə Xilafət arasında müharibələrə səbəb oldu. Döyüşlərdən birində Yusif şah ərəblər tərəfindən əsir alındı və 3 il xilafət zindanında yatdı. Ərəb xəlifəsi yaxın adamlarının məsləhəti ilə 922-ci ildə onu əsirikdən azad etdi. Əsirlikdən geri qayıdan Yusif hakimiyyətini bərpa etdi. Onun hakimiyyətdə möhkəmlənməsi, siyasi nüfuzunu bərpa etməsi, xilafəti olduqca narahat edirdi. Bütün bunları nəzərə alan xəlifə onu ikiçayarasında təhlükəli bir səfərə, xilafətə qarşı üsyan qaldırmış qərimətlərə qarşı müharibəyə göndərdi. 927-ci il  dekabrın 27-də  Kufə şəhəri yaxınlığında Yusifin qoşunu məğlub oldu. Yaralı Yusif şah əsir düşdü və öldürüldü. Sacilər taxtına Yusif şahin sərkərdəsi Deysəm gəldi. Lakin o, dövləti siyasi tənəzzüldən xilas edə bilmədi. 942-ci ildə Sacilər sülaləsini Salarilər əvəz etdi.

3. Salarilər dövləti.

Saciləri Salarilər sülaləsi (942-981-ci illər) əvəz etdi. Mənşə etibarilə Deyləm vilayətindən olan (indiki Gilan) salariləri bəzi orta əsr mənbələri gəngərlərdən sanırlar. Dövlətin paytaxtı Ərdəbil şəhəri idi. Salari hökmdarları öz hakimiyyətlərini möhkəmləndirmək, ərazilərini genişləndirmək üçün qonşu ölkələrlə müharibələr aparırdılar və eyni zamanda Azərbaycan ərazisini şimaldan basqın edən köçəri tayfalardan qoruyurdular. Salarilər Azərbaycanın bəzi şimal torpaqları, o cümlədən Bərdəni, Şirvanşahlar dövlətini özlərindən asılı vəziyyətə salmışdılar. Salarilərin şimal sərhədləri Dərbəndə qədər uzanırdı. Onlar erməni feodal hakimlərini də özlərinə tabe edə bilmişdilər. Salarilərin hakimiyyəti dövründə feodal ara müharibələrinin arası kəsilmirdi. Aparılan müharibələr ölkənin təsərrüfat həyatına ağır zərbə vurur, xalq kütlələrinin  güzəranını  ağırlaşdırır, bu isə əməkçi kütlənin narazılığna və üsyanlara səbəb olurdu. Belə üsyanlardan biri Dərbənddə baş vermişdi. Azərbaycan ərazisinin böyük hissəsinin vahid dövlətin tərkibində birləşdirilməsi məhsuldar qüvvələrin inkişafına, sənətkarlığın, ticarətin irəliləməsinə təkan verdi. Salari hökmdarları öz dövlətlərində vergi sistemini qaydaya salmaq məqsədilə 955-ci ildə vergi islahatı keçirdi. Lakin dövlətdə dinclik və əmin-amanlıq yox idi. Bu  təkcə qonşu ölkələrlə aparılan ara müharibələrilə bağlı olmayıb, həm də Salari hökmdarı öldükdən sonra onun oğlanları arasında hakimiyyət uğrunda gedən mübarizə ilə də bağlı idi. Məsələn, Salari hökmdarı Mərzban 936-cı ildə öləndən sonra onun oğlanları və qardaşları arasında hakimiyyət uğrunda mübarizə başlandı. Bu mübarizədə Mərzbanın qardaşı Vəhsudan hakimiyyəti ələ keçirərək, iki qardaşı oğlu və arvadlarını həbs edərək öldürdü. Mərzbanın sağ qalmış oğlu İbrahim qüvvə toplayıb əmisi ilə mübarizəyə girdisə də, məğlubiyyətə düçar oldu.  Lakin bir müddət sonra, o, yenidən baş qaldırdı və hakimiyyəti ələ ala bildi. Əmi ilə qardaşoğlu arasında gedən mübarizə zamanı Salarilər dövləti xeyli zəiflədi, bir çox vilayətlər, o cümlədən Şirvan sahlığı ondan ayrıldı. İbrahim bu prosesə son qoyaraq  bu vilayətləri öz hakimiyyəti altında birləşdirə bildisə də, Salarilər dövlətinin əvvəlki qüdrətini bərpa edə bilmədi. Şəddadilərin Azərbaycanın şimal torpaqlarını Salarilərdən ayırıb müstəqil dövlət yaratmaları da bu dövrdə olmuşdur. Salarilər  dövləti Rəvvadilər dövlətinin təzyiqi altında süquta uğradı, onun ərazisi Rəvvadilər dövlətinin tərkibinə qatıldı. 
          

4. Slavyanların Azərbaycana hücumu.

Slavyanların (rusların) Azərbaycanla əlaqəsinin tarixi xeyli  qədimdir. Orta əsrlər dövründə bu əlaqələr daha da genişləndi. Bunu çoxsaylı mənbələr də təsdiq edir. Belə mənbələrdən birində deyilirdi: «ruslarla Azərbaycan arasında ticarət və s. əlaqələr hələ çox qədimdən başlanmışdır, Kiyev rusu dəniz və çay yolları ilə qərbdə-Bizans, şərqdə Xəzər dənizi vasitəsi ilə digər ölkələrlə ticarət edirdi».
Əvvəllər Volqa-Xəzər dənizi vasitəsi ilə bu yerlərə ticarət məqsədi ilə gələn rusların X əsrdən başlayaraq məqsəd və məramları dəyişdi və çox keçmədən Xəzəryanı vilayətlərə soyğunçuluq yürüşləri təşkil  etməyə başladılar. 909-914-cü illərdə onlar Xəzərsahili vilayətlərə belə basqınlar etmişdilər. Bu yürüşlərdə onlar çoxlu insanları qılıncdan keçirmiş, talançılıq və soyğunçuluqla məşğul olmuşlar. 
30 illik fasilədən sonra ruslar daha böyük qüvvə ilə hücuma keçdilər. Onlar bu dəfə Şirvanı və Xəzərsahili vilayətləri deyil Bərdəni hədəfə götürmüşdülər. Çünki Bərdə təbii-coğrafi mövqeyinə, zənginliyinə, gözəl iqliminə görə onlara daha cəlbedici görünürdü. Bu dəfə ruslar Azərbaycana bu yerlərdə möhkəmlənmək üçün gəlmişdilər. Ruslar Xəzər dənizindən Kürə keçib onun mənsəbinə doğru üzdülər və Bərdə yaxınlığındakı Mübarəki deyilən kənddə sahilə çıxdılar. Onlar 944-cü il avqustun 24-də Bərdəni mühasirəyə aldılar. Salarilərin Bərdədəki naibi 5600 nəfərlik qüvvə ilə müqavimət göstərdisə də, qüvvələr qeyri  bərabər olduğundan ruslar əhalini qılıncdan  keçirib, şəhəri amansızcasına qarət etdilər. Bütün bu məhrumiyyətlərə baxmayaraq bərdəlilər müqavimət göstərməyi dayandırmadılar. Mənbələrin verdiyi məlumata görə ruslar Bərdədə qaldıqları günlər  ərzində şəhər əhlindən 20 min nəfəri qılıncdan keçirmişdilər. 
Salari hökmdarı Mərzban ibn Məhəmməd 30 min nəfərlik qoşunla  özünü Bərdəyə yetirdi və şəhəri mühasirəyə aldı. Günlərlə davam edən  döyüşlərdə hər iki tərəfdən xeyli miqdarda insan tələf oldu. Mərzbanın növbəti hücumlarından birində 700 rusu məhv etdisə də şəhəri ala bilmədi. Mosul hakiminin Azərbaycanın cənub sərhədlərini pozaraq  Xoy və Səlması ələ keçirməsi Mərzbanı geri qayıtmağa məcbur etdi. O, eyni zamanda Bərdənin mühasirəsini davam etdirmək üçün 4000 min nəfərlik qüvvə ayırdı. Bərdəlilərin mübarizə əzmini qıra bilməyən, çoxlu tələfat verən və yoluxucu xəstəliklərdən qırılmağa başlayan ruslar şəhəri əldə saxlaya bilmədilər. Onlar çoxlu qənimətlərlə Bərdəni yandırıb, gecə ikən buranı tərk etdilər. Gəmilərə doluşub ölkələrinə qayıtdılar. Rusların Bərdəni yandırmalarından sonra bu şəhər özünə gələ bilmədi. 6 aya yaxın rusların əlində olan Bərdədə əhalinin çox hissəsi qırıldı, ticarət və sənətkarlıq demək olar ki, söndü.
Slavyanların bir qədər sonra - 987, 1030, 1032, 1033-cü illərdə də Azərbaycana çox da böyük olmayan qüvvələrlə basqınları haqqında mənbələrdə məlumatlar vardır.  

5. Şəddadilər dövləti.

X əsrin II yarısında yaranmış əlverişli şəraitlə bağlı meydana  gələn feodal dövlətlərdən biri də mərkəzi Gəncə olan Səddadilər dövləti idi. Bu dövlətin banisi kürd əsilli Məhəmməd ibn Şəddad idi. O, siyasi fəaliyyətə X əsrin ortalarından başlamışdı. Bu dövlət Azərbaycanın Salarilər dövlətinin mövcudluğu dövründə yaranmışdı. Mərzbanın əsrlikdə olmasından istifadə edən müəyyən qüvvələr hakimiyyət uğrunda mübarizəni qızışdırmışdılar. Bu isə dövlətin xeyli zəifləməsinə ona tabe olan feodal əyanlar içərisində müstəqillik meyillərinin güclənməsinə səbəb olmşdu. Yaranmış vəziyyətdən istifadə edən Məhəmməd ibn Şəddad Dəbili tutdu. Lakin burada möhkəmlənə bilmədi. Əsirlikdən qayıdan Mərzban Dəbili tutdu. Məhəmməd ibn Şəddadın ölümündən sonra oğlanları Fəzl və Ləşkəri Gəncəyə gəldilər və 971-ci ildə Salariləri Gəncədən çıxarıb hakimiyyəti ələ aldılar və məhz həmin ildən Şəddadilər dövləti rəsmi fəaliyyətə başladı. Şəddadilər dövlətinin ərazisi Kür və Araz çayları arasındakı torpaqları əhatə edirdi. Məhəmməd ibn Ləşkəri yaranmış dövlətin ilk hakimi oldu. 979-cu ildə onun ölümündən sonra hakimiyyət oğlu Mərzbanın əlinə keçir. Onun  hakimiyyəti dövründə Şəddadilərdən asılı olan bir çox vilayətlər itirilir. 985-ci ildə Ləşkərinin qardaşı Fəzl Mərzbanı öldürür və Gəncədə taxda əyləşir. Fəzl qardaşı Ləşkərinin müstəqil siyasətini davam etdirir və Bərdəni, Beyləqanı, Xaçını, Sünüki, Gorusu, Naxçıvanı, Divini və b. yerləri yenidən  Şəddadilər dövlətinin tərkibinə qatır. Ermənistanın  bir neçə vilayətini  özündən asılı vəziyyətə salır. Orta əsr müəllifləri onu bacarıqlı dövlət xadimi və ağıllı diplomat kimi xarakterizə edirlər. Fəzl 1030-cü ildə bu yerləri tez-tez narahat edən xəzərlər üzərinə uğurlu hücumlar edərək onlardan çoxlu adam qırır, əsr götürür və qiymətli qənimətlər ələ keçirir. Fəzlin hakimliyi dövründə Şəddadilər dövlətində sənətkarlıq, ticarət və mədəniyyət  xeyli inkişaf tapır. Ticarətin inkişafında onun 1027-ci ildə Araz çayı üzərində saldırdığı körpü böyük rol  oynayır. Fəzl Şirvanşah Mənücöhrə qızını ərə verməklə onlarla da  dostluq münasibətlərini tənzimləyə bilmişdi.
Fəzlin fəvatından sonra Səddadi taxt-tacına Əbüləsvər Şavur  sahib olur (1050-1067). Onun hakimliyi dövründə Şədadilər dövləti daha da möhkəmlənir. Şavur orduda islahat keçirdi. Gəncənin müdafəsini möhkəmləndirmək üçün onun ətrafına hasar və xəndəklər çəkdirdi. Şavurun tapşırığı ilə 1063-cü ildə dəmirçi İbrahim Gəncənin məşhur darvazalarını düzəltdi. Cənubi Qafqazı öz təsir dairəsinə almağa çalışan Bizans imperiyasına arxalanan erməni və gürcü feodallarına qarşı Şavur bir sıra müvvəfəqiyyətli hərbi əməliyyatlar apardı. Lakin bölgədə siyasi vəziyyətin dəyişməsi ilə əlaqədar olaraq Şavur səlcuqların vassallığını qəbul etməyə məcbur oldu. Şavurun ölümündən sonra hakimiyyətə gələn III Fəzlun (1074-1088) Səlcuqlarla mübarizəyə qərar verdi. Səlcuqlar üçün də öz növbəsində Şəddadilərin daxili müstəqilliklərini saxlaması təhlükə idi. Ona görə də Səlcuq Sultanı Məlik Şah Gəncəyə qoşun yeritdi. III Fəzlunu əsir götürüb, Bağdada göndərdi və o, 1088-ci ildə orada öldü. Bununla da Şədadilər dövləti suqut etdi. 
  
6. Rəvvadilər dövləti.

Azərbaycan feodallarından  biri Təbriz, Marağa və Əhər hakimi Əbülheyca 981-ci ildə axırıncı Səlari hökmdarı İbrahim ibn  Mərzbanı (962-981) hakimiyyətdən salıb yeni Azərbaycan feodal dövlətinin-Rəvvadilər dövlətinin əsasını qoydu. Rəvvadilər hələ VII əsrdən Cənubi Azərbaycana köçürülmüş ərəb mənşəli sülalə idi. Bu nəslin banisi əslən Yəmənli olan ər-Rəvad əl-Əzdi idi.  Əzdilər hələ VIII əsrin sonlarında Azərbaycanın cənubunda yarım-müstəqil feodal dövlətinə cevrilmiş Rəvvadi əmirliyini zaman-zaman müstəqilləşdirdi. Səlariləri məğlubiyyətə uğratdıqdan sonra Rəvvadilər Azərbaycanın cənub torpaqlarında qəti olaraq möhkəmlənərək, Muğan  hakimliyini də özlərindən asılı vəziyyətə saldılar. Rəvvadilər dövlətin paytaxtını Azərbaycan torpaqlarının iqtisadi, siyasi və mədəni baxımdan birləşdirilməsi üçün çox əlverişli coğrafi mövqedə yerləşən  Təbriz şəhərinə köçürdülər. Rəvvadilərin hakimiyyəti illərində  şərq ölkələrini, Aralıq dənizi və Qara dəniz sahillərini, Dərbənd keçidi vasitəsi ilə Volqa və Şərqi Avropa ilə birləşdirən beynəlxalq karvan yoollarının qovşağında yerləşən Təbriz şəhəri daha da  böyüdü və hər tərəfli inkişaf etdi. Təbriz eyni zamanda şərqin ən böyük ticarət, sənətkarlıq və mədəniyyət mərkəzlərindən birinə çevrilmişdi. Rəvvadilərin hakimiyyəti dövründə Azərbaycanda Oğuz türklərinin  mövqeyi daha da möhkəmləndi. Mahmud Qəznəvinin 1028-ci ildə Xorasan oğuzlarına vurduğu ağır zərbədən sonra təqribən 2000  oğuz ailəsi Azərbaycana köçdü və Rəvvadi hökmdarı Vəhsudanın (1020-1059) icazəsi ilə burada məskən saldı. Bundan sonra Azərbaycana oğuz türklərinin yeni-yeni axınları baş verdi. 
1045-ci ildə Səlcuq dövlətinin hökmdarı Toğrul bəy Həmədanı işğal etdi. Onlar Rəvvadilərin torpaqlarında möhkəmləndilər. 1054-1055-ci illərdə Təbrizin mühasirəsindən sonra Rəvvadi hökmdarı  Vəhsudan Səlcuq sultanı Toğrul bəyin hakimiyyətini tanıdı. 1060-1063-cü illərdə Toğrul bəyin başçılığı ilə Rəvvadilərin tabeliyində olan  şəhərlərə hücumlar oldu. Səlcuq sultanı Alp Arslan (1063-1072) Azərbaycandakı feodal mülklərin səlcuqilərin vassalı olan sahibləri üzərində təsir gücünü artırmaq üçün Cənubi Qafqaza yürüş etdi. 1065-ci ildə Alp Arslan Rəvvadi hökmdarı Məvlanı hakimiyyətdən kənar etdi. Səlcuq əmirlərindən biri Təbrizə hakim təyin edildi. Bununla da bir əsr hakimiyyətdə olan Rəvvadilər sülaləsi hakimiyyətdən uzaqlaşdırıldı. 

7. Azərbaycan Səlcuq imperiyasının tərkibində.

Səlcuqların Cənubi Qafqaza hücumları ərəfəsində Azərbaycanda  mövcud olan Şirvanşahlar, Şəddadilər və Rəvvadilər arasında siyasi və iqtisadi əlaqələr zəif idi. Bu dövlətlər arasında gedən feodal ara müharibələri ölkənin inkişafını ləngitməklə yanaşı, onun xaricdən olan hücumlara qarşı ümumi müdafiə qüvvəsini azaldırdı. Belə bir vəziyyətin yaranması Azərbaycanda feodal pərakəndəliyinin nəticəsi idi. 
Azərbaycanda mövcud olan belə bir tarixi şərait Səlcuqların  basqınları üçün zəmin yaratdı. Bəs kim idi səlcuqlar? Bir müddət Xəzər-Aral bölgələrində yaşayan, X əsrin II yarısında isə Buxara həndəvərlərində möhkəmlənən səlcuq tayfalarının xeyli hissəsi Qəznəvilər dövlətinin başçısı I Mahmud (988-1030) tərəfindən Xorasan əyalətində yerləşdirildi. Qəznəvilər səlcuqların başçıları Mikayıl və İsraili də həbs elətdirdi. Qəznəvilərə tabe olmaq istəməyən səlcuqlar burada dəfələrlə üsyan qaldırdılar. I Məsud onların bu çıxışlarını qətiyyətlə yatırdı. Onların bir hissəsi qərbə doğru hərəkət edərək Rəvvadi Vəhsudanın yanına gəldilər. Vəhsudan onları yaxşı qarşıladı, onların qılıncından  rəqiblərinə qarşı mübarizədə istifadə etdi. Sonradan Marağanı talan etdiklərinə görə Vəhsudan səlcuqlardan üz döndərdi. 
1038-ci ildə Xorasanda qalan oğuzlar səlcuq nəslindən olan Toğrul və Cağrı bəy qardaşlarının başçılığı altında birləşərək Nişapurda  Oğuz dövlətinin əsasını qoydular. 
Səlcuqları 1040-ci ildə Dəndənəkan (Mərv yaxınlığında) döyüşündə Qəznəvi qoşunlarına qalib gəlməsi İrana olan yolu açmaqla oğuz ellərinin taleyində, orta və Ön Asiyanın, eləcə də orta əsrlər Avropasının sonrakı tarixi inkişafında mühüm mərhələ oldu. 1042- ci ildə oğuzlar Reyi tutdular. Bu şəhər onların Orta Asiya və Qafqaza doğru hərəkətləri üçün dayaq məntəqəsinə çevrildi. 
Xarici siyasi vəziyyətin son dərəcə gərginləşməsi, bir-biri ilə ədavətdə olan Azərbaycan feodal dövlətlərini öz aralarında və qonşuları ilə münasibətləri tənzimləməyə sövq etdi. Rəvvadi Vəhsudanın XI əsrin 30-cu illərinin sonunda Gəncəyə səfəri iki dövlət arasında hökm sürən gərginliyi aradan qaldırmaq məqsədi güdürdü. Lakin görülən tədbirlər oğuzlardan təşkil edilmiş, çevik, döyüşkən və nizami qoşun hissələrinə malik səlcuqların genişlənməkdə olan hücumlarının qarşısını  ala bilmədi. 1043-cü ildə Reyə gələn Toğrul bəy bu şəhəri Səlcuq  dövlətinin paytaxtı elan etdi. 1045- ciildə Həmədan işğal olundu. Pərakəndə və zəif müqavimətlə qarşılaşan səlcuqlar Azərbaycanın cənub hissəsində, Rəvvadilərin torpaqlarında möhkəmləndilər. 1046-cı ildə Azərbaycana göndərilən Qutlamış böyük qoşunla Gəncəni mühasirəyə aldı. Mühasirə il yarım davam etdi. Lakin müdafiə istehkamlarının möhkəmləndirilməsi nəticəsində hücum dəf olundu. Gəncəyə olan bu hücum Şəddadilər kimi Şirvanşahları da dövlətin paytaxtı Şamaxının ətrafına möhkəm daş  hasarlar çəkdirmələrinə, dəmir qapılar qoydurmalarına səbəb oldu. Bununla bərabər səlcuqlar Cənubi Qafqaza hücumlarına ara vermirdilər. 1054-1055-ci illərdə Təbrizin müharibəsindən sonra Rəvvadi hökmdarı Vəhsudan Səlcuq sultanı Toğrul bəyin hakimiyyətini tanıdı, sultana qiymətli hədiyyələr göndərdi.  Elə həmin il Şəddadi hökmdarı Şavur da Səlcuq təbəliyini qəbul etdi.  Hətta bizanslılarla döyüşmək üçün sultanın ixtiyarına böyük qoşun verdi. Bundan sonra Səddadilər Səlcuq sultanlarının müttəfiqlərinə onların bölgədə yürütdükləri siyasətin aparıcılarına çevrildilər. Bununla yanaşı, Səddadilər yaranmış vəziyyətdən istifadə edib torpaqlarını  genişləndirmək üçün də istifadə etdilər. Səlcuqlar Gürcüstana hücum etdikdə, Şəddadi Şavur Cəfəri əmirlərinin Tiflisədək Kür çayı boyunca yerləşən qalalarını ələ keçirməyə cəhd göstərdi. 1053-1064-cü illərdə  Şəddadi hökmdarının qoşunları üç dəfə Şirvana hücum edib, böyük qənimət əldə etdilər. 
Səlcuq sultanı Alp Arslan (1063-1072) Azərbaycandakı feodal mülklərinin səlcuqların vassalı olan sahibləri üzərində təsir gücünü artırmaq üçün Cənubi Qafqaza yürüş etdi. 1066-cı ildən başlayaraq oğuzların Şirvan ərazisinə hücumları başladı. Şirvanşah I Fəribürz (1063-1096) Şəddadi Fəzl kimi sultan Alp Arslana öz xidmətini təklif etdi və əvəzində onun himayəsçliyi üçün təminat aldı. Şirvan səlcuqlardan vassal asılılığına  düşsə də zəifləmədi, əksinə XI əsrin  sonunda Şirvanda siyasi yüksəliş başlandı, XII əsrdə isə Şirvanşahlar  dövləti artıq özünün çiçəklənmə dövrünə qədəm qoydu. 
Rəvvadi hakimləri isə rəsmi olaraq səlcuqların ali hakimiyyətini tanısalar da imkan düşən kimi bu asılılıqdan azad olmağa cəhd  göstərdilər. 1065-ci ildə Alp Arslan Rəvvadi hökmdarını hakimiyyətdən kənar etdi, səlcuq əmirlərindən biri Təbrizə hakim təyin edildi. 
1068-ci ildə hakimiyyətə gələn Bizans imperatoru IV Diogen oğuzların hərəkətinin qarşısını almaq məqsədi ilə hərbi kompaniyaya başladı. Bu kompaniyanın son mərhələsində Azərbaycanı tutmaq planlaşdırmışdı. Lakin bizanslıları qabaqlayan sultan Alp Arslan Məlazgird (Malazgird) yaxınlığında onlarla üzləşdi. 1071-ci il avqustun 26-da burada baş verən qanlı döyüş Bizansın məğlubiyyəti ilə başa çatdı. 
Məlazgird döyüşündən sonra səlcuqlar Orta Asiyadan Aralıq dənizinədək, Cənubi Qafqazdan İran körfəzinədək olan geniş  torpaqların sahiblərinə çevrildilər. 1072-ci ildə Alp Arslan öldü. Hakimiyyətə oğlu Məlikşah (1072-1092) keçdi. Onun  hakimiyyəti  dövründə demək olar ki, bütün Azərbaycan torpaqlarının da daxil edildiyi  Səlcuq imperiyası hərbi-siyasi qüdrətinin ən yüksək zirvəsində idi. Azərbaycanın ayrı-ayrı vilayətləri  sultanın təyin etdiyi səlcuq əmirləri tərəfindən idarə edilməyə başlandı. Yalnız Şirvanşah Fəribürzun siyasi çevikliyi səlcuqlardan vassal asılılığda olan Şirvanın dövlətçiliyini saxlaya bildi. 1075-ci ildə Şəddadilər sülaləsinin nümayəndələrinin Gəncədəki hakimiyyətinə son qoyulduqdan sonra bu şəhər səlcuqların ətraf yerləri tabelikdə və nəzarətdə saxlamaq üçün əsas bazasına çevrildi. Şəddadilər dövlətinə mənsub ‘‘Naxçıvanşah’‘ titullu əmir Əbu-Duləfin idarə etdiyi Naxçıvan da səlcuq əmirliyinin tabeliyinə keçdi. Ani və Dəbildə Şəddadilər sülaləsinə mənsub əmirlər uzun müddət Səlcuqların vassalı oldular. 
Böyük Səlcuq sultanlarının Məlikşahdan sonrakı hakimiyyətləri dövründə Səlcuq imperiyasının tənəzzülü baş verdi. Parçalanma nəticəsində biri digərindən aslı olmayan dövlətlər yarandı. 
Böyük Səlcuq imperatorluğunun parçalanmasından sonra yaranmış ən qüdrətli dövlətlərdən biri Azərbaycan atabəylərinin idarə etdiyi Eldənizlər dövləti idi. 

8. Şirvanşahlar dövlətinin yüksəlişi.

Hakim dairələrin hakimiyyət uğrunda ardı-arası kəsilməyən mübarizəsi, yerlərdə əhalinin narazılığı, üsyanlar böyük Səlcuq imperiyasının dağılmasına, Azərbaycanda feodal dövlətlərinin bərpasına səbəb oldu. İlk növbədə Şirvanşahlar dövləti yenidən dirçəldi. Səlcuq sultanlarına tabe olsa da Şirvanşahların hakimiyyətinə tamamilə son qoyulmamışdı. Şirvanşah I Fəribürz və oğlanları II Mənuçöhr və I Əfridun ölkəni müstəqil idarə edirdilər. Gürcü feodalları da səlcuq türklərinin əsarətindən xilas olmaq üçün Şirvanşahlarla yaxınlaşmağa çalışırdılar. Bununla yanaşı onlar Azərbaycanın qərb torpaqlarını da mənimsəmək fikrində idilər. IV David daha fəal, xarici siyasət yeridirdi. O, nigah diplomatiyasından istifadə edib, Bizans və qıbçaqlarla ittifaq yarada bilmişdi. IV David 45 min qıpçağı Gürcüstana köçürmüşdü ki, gələcək planlarının reallaşdırılmasında onlardan istifadə edə bilsin. Gürcü və erməni feodalları hətta səlibçilərlə də əlaqə qura bilmişdilər. Erməni-gürcü yaxınlaşmasının əsas məramı müsəlman əhalinin Qafqazdan sıxışdırılıb çıxarılması, Azərbaycan torpaqlarını öz aralarında bölüşdürmək idi. 
IV David öz gücünü qohumu və müttəfiqi Şirvanşaha qarşı hücumda sınadı. Belə ki, 1117-ci ildə şahzadə I Demetrinin başçılığı ilə Şirvana qoşun yeritdi. Gürcülər Şirvanda şəhər və kəndləri  çapıb-taladı, külli miqdarda hərbi qənimət və əsir ələ keçirərək geri qayıtdı. 1120-ci ildə isə IV David daha böyük qoşunla Şirvana hücum etdi. Qəbələni, Şəkini, Şamaxını tutdu, çoxlu sərvətlə geri qayıtdı. Döyüşdə öldürülən Şirvanşah I Əfridunun yerinə hakimiyyətə oğlu III Mənuçöhr (1120-1160) gəldi. O, Gürcüstanla münasibətləri isti məcraya yönəltdi. III Mənuçöhrün arvadı Tamar və onun gürcü əhatəsi bu işdə böyük rol oynadılar. III Mənuçöhr Şirvan dövlətinin ənənəvi siyasətini pozaraq səlcuq türklərindən üz döndərdi. Çünki o, gürcülərlə ittifaqa daha çox inanmış və IV Davidin əsas məqsədinin mahiyyətini başa düşməmişdü. Şirvanşahlar səlcuqlarla ittifaqdan çıxdı və onlara bac verməkdən imtina etdi. 
1121-1122-ci illərdə IV David ciddi hazırlıq işlərindən sonra Səlcuq sultanı Toğrulla müharibəyə başladı və qıpçaqların 30 minlik qoşununu məğlub edib, 4000 min nəfər əsir götürdü. Tiflisi və Dumanisini ələ keçirib səlcuqilardan asılılığa son qoydu. Bundan sonra IV Davidin nüfuzu daha da artdı. 
Səlcuq sultanı Sultan Məhəmməd onlardan üz döndərmiş III Mənuçöhrü cəzalandırmaq üçün 1123-cü ildə Şirvana qoşun yeridib Şamaxını tutdu və III Mənuçöhrü həbs etdi. Bu şirvanlıların  böyük narazılığına səbəb oldu. Bu hadisədən çox keçmədi ki, IV David 30 minlik qoşunla yenidən Şirvana gəldi. Baş vermiş döyüşdə Sultan Mahmud məğlub olub, Şirvanı tərk etdi. Səlcuqların Şirvana bu axırıncı yürüşündən sonra buranın dirçəliş tarixi başlandı və III Mənuçöhr hakimiyyətini yenidən bərpa etdi. 
IV David Şirvan torpaqlarını Gürcüstana qatmaq fikrində idi. O, bu məqsədlə buraya bir neçə dəfə hücumlar etdi. Şirvan şəhər və qalalarında gürcü qarnizonlarını yerləşdirdi. Lakin onlar bu yerlərdə çox qala bilmədilər. IV Davidin ölümündən sonra (1125) onlar Şirvanı tərk etdilər. Gürcüstanın yeni çarı IV Demetrinin 30 illik hakimiyyəti dövründə Gürcüstanla Şirvan arasında müharibələr dayandı və münasibətlər sabitləşdi, əmin-amanlıq yarandı. Şirvanşah III Mənuçöhr IV Davidin hücumları zamanı dağıdılmış şəhər və qalaları bərpa etdirdi, Bakının qala divarlarını tikdirdi. Kürün üzərində yeni körpü saldırdı, geniş abadlıq işləri aparmaqla yanaşı, Qoşun çəkib Gürcüstandakı qıpcaqları əzişdirdi və Arrana qabiliyyətli yürüş təşkil etdi. Onun 40 illik hakimiyyətinin son 36 ili ərzində Şirvan torpaqlarına yadelli işğalçı ayağı dəymədi. 
Çariça Tamar Mənuçöhrün vəfatından istifadə edib Şirvanı Gürcüstana qatmaq istədi. Şirvan taxt-tacı uğrunda mübarizə onun əl-qolunu açmışdı. Bu mübarizədə hakimiyyətə yiyələnmiş Ağsitan Tamarı Gürcüstana qaytardı. Çariça orada bir rahibə kimi fəvat etdi. Ağsitan Şirvanın müstəqilliyini möhkəmləndirdi, gürcülərlə, atabəylərlə yaxın münasibətlər saxladı. Atabəylərlə isti münasibətlər uzun sürmədi. Qızıl Arslanın dövründə Ağsitan Atabəylər dövlətinin daxili işlərinə qarışaraq oraya qoşun yeritdi, lakin məğlubiyyətə uğrayıb geri qayıtdı. 
Şirvan yenidən 1175-ci ildə xarici basqına məruz qaldı. Bu dəfə slavyanlar 73  gəmi ilə Xəzər sahillərində göründülər. Onlar Lənkərana qədər irəlilədilər. Şirvan qoşunları dəniz döyüşündə Slavyan gəmilərini məhv etdilər. 
1192-ci ildə Şirvanşahların paytaxtı Şamaxı dəhşətli təbii fəaləkətlə üzləşdi. Paytaxt Bakıya köçürüldü. I Axsitanın varislərinin hakimiyyəti dövründə Azərbaycanın şimal torpaqlarında yaranmıış siyasi sabitlik, qonşu dövlətlərlə yaxşı münasibətlər, iqtisadi inkişafın və mədəniyyətin tərrəqqisinə şərait yaratdı. 

9. Azərbaycan Atabəylər dövləti.

Səlcuq imperiyası daxilində hakimiyyət uğrunda çəkişmələr 1118-ci ildə Azərbaycanın da daxil edildiyi İraq sultanlığının təşkili ilə nəticələndi. Lakin İraq sultanlığının və başqa səlcuq sultanlıqlarının daxilində də hakimiyyət çəkişmələri gedirdi və bu «Atabəylər» adlı yeni dövlət birləşmələrinin təşkili üçün şərait yaratdı. Bu yeni dövlətlərin başçıları az yaşlı səlcuq  şahzadələrinin «Atabəy» titullu tərbiyəçiləri oldu. Getdikcə möhkəmlənən Atabəylər qəyyumluq etdikləri şahzadələrin yalnız adı qalan hakimiyyətlərini tədricən öz əllərinə keçirə bildilər. O cümlədən Azərbaycanda da belə Atabəylik yarandı. 
Yaxın və Orta Şərqin əzəmətli dövlətlərindən olan Azərbaycan Atabəylər dövlətinin yaradıcısı zəmanəsinin ağıllı diplomatı və uzaqgörən dövlət xadimi Şəmsəddin Eldəniz idi. Onun uşaqlığı son dərəcə məşəqqətli keçmişdi. O, qul bazarında satılaraq əldən-ələ keçmişdi. Ancaq sonradan tale üzünə gülərək onu Sultan II Toğrulun sarayına gətirib çıxarmışdı. Onun fövqaladə fitri isdedadı, iti ağlı, hərbi sahədə rəşadəti, at çapmaq, ox atmaq məharəti sultanın diqqətini cəlb etdi. II Toğrulun qadını Möminə Xatunun və ağıllı məsləhətləri sayəsində o, saraydakı münaqişələrə qoşulmadı. Sultan və ailəsinə sadiq qaldı, tədricən rütbələr pilləkəninin yuxarı zirvəsinə qalxdı. Əvvəlcə əmir vəzifəsinə yüksəldi. Sultan II Toğrul 1135-ci ildə ölümündən az əvvəl onu az yaşlı oğlu Arslan şaha atabəy təyin etdi. Toğrulun ölümündən sonra Sultan Məsud Şəmsəddin Eldənizi Möminə xatunla evləndirdi. Şəmsəddin Arslan şahın həm də atalığı oldu. Eldənizlə Mömünə xatunun izdivacından eldənizlər dövlətinin böyük hökmdarları Məhəmməd Cahan Pəhləvan və Qızıl Arslan dünyaya gəldi. Sultan Məsud 1136-cı ildə Arranı iqta şəklində Eldənizə bağışladı. Əvvəl Bərdəni iqamətgah seçmiş Şəmsəddin yerli əmirləri öz tərəfinə çəkərək, tədricən bütün Azərbaycanı özünə tabe edə bildi. Alban tarixçisi Mxtar Qoşun məlumatına görə, Şəmsəddin böyük hökmdarı özünə tabe edə bilib, türkmənlərin qiyamını yatırdı, Arran ölkəsində bütün çıxışların qarşısını aldı. Beləliklə, 1136-cı ildə Azərbaycan Atabəyləri dövlətinin və Eldənizlər sülaləsinin əsası qoyuldu. Tədqiqatçılar Azərbaycan Atabəylər dövlətinin və onu idarə edən sülalənin tarixini-təşəkkül (1136-1160), çiçəklənmə (1161-1191) və tənəzzül (1191-1225) dövrlərinə bölürlər. Təbriz və Naxçıvan Azərbaycan Atabəylər dövlətinin paytaxtı oldu. Səlçuq şahzadələri arasında gedən mübarizədən istifadə edərək Eldəniz Sultan Məsudun asılılığından xilas oldu. Hətta 1160-cı ildə 20 min süvari ilə Həmədana daxil olub, atabəyi olduğu Arslan şahı sultan taxtına əyləşdirdi. 
Eldənizin nüfuzundan qorxuya düşən xəlifə Arslan şahın sultanlığını təsdiq etmədi. Lakin 1161-ci ildə Eldəniz Həmədan yaxınlığında xəlifənin və onun müttəfiqlərinin qoşunlarını məğlub etdi. Rey vilayətini iqta şəklində oğlu Cahan Pəhləvana verdi. Eldənizin vassalığını qəbul edən Rey hakimi İnanc, qızı İnanc xatunu Cahan Pəhləvana ərə verdi. 1160-cı ildə Arslan şahın İraq sultanı olması ilə Şəmsəddin bütün sultanlığın faktik hökmdarına çevrildi. Bu vaxtdan başlayaraq «əzəmətli atabəy» adını alan Şəmsəddin bütün fəaliyyətini qəyyumluq etdiyi Arslan şahın hakimiyyətini möhkəmlətmək uğrunda mübarizəyə yönəltdi, beləliklə «atabəy» ləqəbi özünün ilkin mənasını dəyişərək, hökmdarın yüksək titulu oldu. Tarixçi Sədrəddin əl Hüseyninin yazdığına görə, Şəmsəddin «Azərbaycana, Arrana, Şirvana, Cibələ, Həmədana, Gilana, Mazandarana, İsfahana və Reyə sahib olur». Onun daşıdığı «məlik» titulu atabəy hakimiyyətinin irsi olduğunu bildirirdi. Şəmsəddin Eldəniz Azərbaycan Atabəyləri dövlətinin sərhədlərini genişləndirməyə nail olmuşdu. 
Monqol hücumlarınadək dövlətin qərbdə əsas rəqibi onunla daim münaqişədə olan gürcü hökmdarları idi. 1161-ci ilin avqustunda çar III Georginin başçılıq etdiyi gürcü qoşunları həmin dövrdə Arranın tərkibində, eldənizlərin tabeliyində olan Ani, az sonra Dvin şəhərlərini qarət və talan edib, əhalisini əsir aldı. Çox keçməmiş Gəncə də bu cür müdaxilə və talana məruz qaldı. Atabəy Eldənizin Xilat, Rum və başqa yerlərin hakimləri və əmirləri ilə birlikdə yaratdığı birləşmiş qüvvələr Gürcüstana hücum edərək, uzun sürən hərbi əməliyyata başladılar. Gürcülər məğlub edildilər. 1164-cü ildə Ani yenidən gürcülərin hücumuna məruz qalsa da, həmin ilin sonunda azad edildi. Şəmsəddin Eldəniz Anini Şəddadilərdən olan əmir Şahənşahın ixtiyarına verdi. Gürcü qoşunlarının Gəncə (1166), Ani, Naxçıvan (1174) və başqa yerlərə yeni hücumları 1175-ci ildə Atabəy Eldənizin, Sultan Arslan şahın, Xilat və Diyarbəkr hakimlərinin birləşmiş qüvvələri Cahan Pəhləvanın başçılığı ilə əks hücumla dəf edildi. Azərbaycan Atabəylər dövlətinin şərq sərhədləri isə tez-tez Xarəzmşah qoşunlarının hücumlarına məruz qalır.
1175-ci ilin noyabrında Azərbaycan Atabəylər dövlətinin yaradıcısı Eldənizin arvadı Mömünə xatun Naxçıvanda vəfat etdi. Dövlətin təşəkkülündə və ilkin inkişafında onun böyük rolu olmuşdu. Məhz onun diplomatik səyi nəticəsində Eldəniz, əslində, bütün sultanlığın gerçək sahibinə çevrilmişdi. Mömünə xatun ömrünün sonunadək Naxçıvanda yaşamışdı. Eldəniz öz sevimli qadınının şərəfinə Naxçıvan şəhərində məqbərə tikdirməyə başlamışdı. Möminə Xatundan bir ay sonra o da vəfat etdi. Məqbərənin tikintisi 1186-cı ildə başa çatdırıldı. Həmədanı tərk edərək Naxçıvana gələn Məhəmməd Cahan Pəhləvan Azərbaycan Atabəylər dövlətinin ikinci atabəyi oldu. Dövlətin tarixində mahir siyasətçi və görkəmli dövlət xadimi kimi özünəməxsus yer tutmuş Cahan Pəhləvanın öz atası kimi sultanlığın faktiki hakimiyyətini ələ ala biləcəyindən ehtiyat edən İraq əmirləri Sultan Arslan şahı ona qarşı qaldırmağa çalışırdılar. Sultan Arslan şah qardaşı ilə barışır, sultanlığın idarəsini ona tapşırır və çox keçmədən vəfat edir. Cahan Pəhləvan Arslan şahın 7 yaşlı oğlu III Toğrulu (1174-1194) sultanlıq taxtına oturdaraq, özü də onun atabəyi olur. Dövlət hakimiyyəti əslində Cahan Pəhləvanın əlinə keçir. Qarşdaşı Qızıl Arslanı Azərbaycana və Arrana canişin təyin edən Cahan Pəhləvan onu Naxçıvanda qoyaraq, özü Həmədandakı sultan sarayında qaldı, mərkəzi hakimiyyətin möhkəmləndirilməsi üçün mühüm tədbirlər gördü. Cahan Pəhləvanın dövründən başlayaraq Azərbaycan Atabəylər dövlətinin idarə edilməsi məqsədilə, başda vəzir olmaqla, ali idarə təşkil edilmişdi. Cahan Pəhləvan 70-ə yaxın şəxsi məmlükünü ən mühüm dövlət vəzifələrinə təyin etmiş, onların köməyi ilə dövlət idarəçiliyinin özünəməxsus sistemini-məmlük, elitasını yaratmışdı. Hakimiyyətdə olduğu 10 il müddətində dövlət heç bir xarici müdaxiləyə məruz qalmadı. Mütəmadi olaraq Azərbaycana hücum edən gürcülərlə sülh bağlanmış, təhlükəli şərq qonşusu Xarəzmşahlarla və xilafətlə dostluq münasibətləri yaradılmışdı. Öz sağlığında o, türk qızı Qüteybə xatundan olan oğlu ƏbuBəkri Azərbaycana və Arrana hakim qoymuş, qardaşı Qızıl Arslanı onun atabəyi etmişdi. Rey, İsfahan və İraqın qalan hissələrini Rey hakiminin qızı İnanc xatundan olan oğlanları Qutluq İnanc Mahmud və Əmir Əmiran üçün nəzərdə tutmuş, Həmədan vilayətini kənizdən olan oğlu Özbəyə vermişdi. Mahir siyasətçi olan Cahan Pəhləvan bu yolla oğlanları arasında gələcəkdə ola biləcək daxili çəkişmələrin qarşısını almağa çalışmışdır. Müasiri ibn əl-Əsir onun haqqında yazırdı: ‘‘O, xoşxasiyytli, ədalətli, müdrik və səbirli hökmdar idi. Onun hakimyyəti dövründə ölkələr sülh şəraitində, rəiyyət isə əmin-amanlıqda yaşayırdı’’. Onun ölümündən sonra hakimiyyətə gələn Qızıl Arslanın (1186-1191) siyasi hadisələrlə zəngin hökmdarlığı dövründə Azərbaycan Atabəylər dövlətində mərkəzi hakimiyyətə qarşı çıxışlar baş verdi. Bəzi məmluklər, Sultan III Toğrul, Cahan Pəhləvanın arvadı İnanc xatun Həmədana gələrək ona qarşı çıxdılar. Bir neçə gün davam edən döyüşdən sonra Atabəy qoşunları geri çəkildi. Lakin rəqib cəbhəsində ziddiyətlər səngimirdi. Xəlifə əl-Nasirin köməyindən istifadə edən Qızıl Arslan 1188-ci ilin martında təntənə ilə Həmədan şəhərinə daxil oldu, Xəlifə fərmanı ilə müstəqil hökmdar elan edildi. Qızıl Arslan İnanc xatunla evlənməklə, qardaşı oğlanları ilə barışığa nail oldu. Sultan III Toğrulu məğlub etdi. O, İraq sultanlığının mütləq hakimi ola bildi. Qızıl Arslan Şirvanşah I Axsitanla toqquşmada qələbə çaldı və Dərbəndədək bütün torpaqları ələ keçirdi. Bütün bu uğurlarına baxmayaraq o, saray çəkişmələrinin qarşısını ala bilmədi. Bütün bu fitnə-fəsadlar 1191-ci ildə Qızıl Arslanın öldürülməsi ilə nəticələndi. Saray daxili çəkişmələr Azərbaycan Atabəylər  dövlətinin tənəzzül dövrünün başlanmasına səbəb oldu. Mərkəzi hakimiyyəti ələ keçirmək üstündə ara müharibələri başlandı. Azərbaycanda hakimiyyəti Əbubəkr (1191-1210) ələ keçirdi. 1194-cü ildə Gürcüstan və Şirvanşahların birləşmiş qoşunları Şəmkir və Beyləqan vuruşmalarında Əbubəkri ağır məğlubiyyətə uğratdılar. Azərbaycan atabəylərinin zəifləməsi, feodal müharibələrinin səngiməməsi ölkəni viranə qoydu. Atabəy Özbəyin (1210-1225) hakimiyyəti illərində Eldənizlər dövlətinin süqutu daha da sürətləndi.
Bütün bu siyasi proseslər bir daha göstərdi ki, Azərbaycan dövlətlərindən heç biri nə Eldənizlər, nə də Şirvanşahlar ölkəni qüvvətli xarici təhlükədən qorumaq imkanına malik deyildi.

10.  Azərbaycanın sosial-iqtisadi və mədəni həyatı.

Azərbaycanın təbiətinin əlverişliliyi burada əhalinin kənd təsərrüfatı ilə məşğul olmasına imkan yaratmışdısa da, əkinlər, meyvə bağları vaxtaşırı xarici istilaçıların tapdağına çevrilir və məhv olurdu. Azərbaycanın Böyük Səlcuq imperatorluğunun tərkibinə daxil olması ölkənin Yaxın və Orta Şərq ölkələri ilə, türk dünyası ilə ənənəvi ticarət münasibətlərinin yenidən canlanması, qarşılıqlı əlaqələrin genişlənməsi üçün əlverişli imkanlar yaratdı. 
XII əsrdə qüdrətli və geniş ərazili Azərbaycan Eldənizlər dövlətinin yaranması, həmçinin Şirvanşahlar dövlətinin güclənməsi şəksiz müsbət hadisə idi və eyni zamanda məhsuldar qüvvələrin inkişafını daha da sürətləndirdi. Bu, həm də təsərrüfatın bütün sahələrinin canlanmasına, mədəniyyətin çiçəklənməsinə təkan verdi.
Mildə, Muğanda, Şirvanda, Naxçıvanda, Beyləqanda, Qarabağda, Təbrizdə, Urmiyada, Ərdəbildə, Zəncanda və s. yerlərdə köhnə suvarma sistemləri bərpa olundu, yeniləri istifadəyə verildi.
Kənd təsərrüfatının taxılçılıq kimi ənənəvi sahəsi daha çox inkişaf etmişdi ki, bu da daxili tələbatı ödəyə bilirdi. Taxılçılıqla yanaşı pambıq, zəfəran, boyaq, kətan və s. kimi texniki bitkilər də becərilirdi. Şəkidə, Bərdədə, Şirvanda, Beyləqanda, Gəncədə və başqa yerlərdə ipəkçilik geniş yayılmışdı. Yerli sənətkarlar ipəkdən zərif parçalar toxuyur və gözəl paltarlar tikirdilər.
Bağçılıq qeyd olunan dövrdə kənd təsərrüfatının əsas sahələrindən biri idi. Azərbaycanın şəhər və kəndləri başdan-başa bağlarla əhatə olunmuşdu. Bağlarda müxtəlif meyvələr yetişdirilirdi.
Azərbaycanın kənd təsərrüfatının əsas sahələrindən biri də maldarlıq idi. Yaylaq və qışlaqların çoxluğu təsərrüfatın bu sahəsinin inkişafına şərait yaradırdı. Qafqaz dağlarının ətəklərində, Savalan, Şirvan, Muğan və Mil düzlərində xırda buynuzlu heyvan sürüləri, at ilxıları, dəvələr saxlanılırdı.
Göstərilən dövrdə Azərbaycanda feodal münasibətləri daha da inkişaf etdi və təkmilləşdi. İlk növbədə torpaq münasibətlərində, yəni torpaq üzərində xüsusi mülkiyyət xeyli gücləndi. Torpaqlar əsasən dövlət xəzinəsinin-hakim sülalələrin əlində cəmlənmişdi. Bu mülkiyyət forması xas, yəni xanədan torpaqları adlanırdı. Feodalların da ixtiyarında böyük torpaq sahələri var idi. Bu torpaqlar mülk, onların sahibləri isə mülkədarlar adlanırdılar. Mülkədarlar öz mülklərinin tam sahibi idilər. Göstərilən torpaq sahibliyi növlərindən başqa iqta adlanan torpaqlar da mülkədarların ixtiyarında idi. Mülkədarlara bu torpaqları, onların dövlət, şah, sultan qarşısındakı müəyyən xidmətlərinə görə dövlət bağışlayırdı. Lakin bu torpaqlar mülkədarın mülkiyyəti olmurdu, o bu torpaqlardan yalnız istifadə edir, torpaqları becərən kəndlilərdən vergi yığırdı. Mülklər mülk sahibi–mülkədar öləndən sonra onun varislərinə keçirdi, iqta isə şərti torpaq mülkiyyəti idi, yəni mülkədar öldükdən sonra yenə dövlətin ixtiyarına keçirdi. Lakin zaman keçdikcə iqta torpaq mülkiyyəti mülkə çevrilirdi.
Azərbaycan kəndliləri iki təbəqəyə bölünürdü–rəiyyətlər və əkərlər. Rəiyyətlərin hamısının pay torpağı var idi. Bu torpaqlar mülkədarlara məxsus idi və rəiyyətlər həmin torpaqları əkib-becərdiklərinə görə yetişdirdikləri məhsulun müəyyən hissəsini torpaq sahiblərinə verirdilər. Adətən rəiyyətlərin əkin alətləri və qoşqu heyvanları olurdu. Əkərlərin isə nə pay torpaqları, nə əkin alətləri, nə də qoşqu heyvanları olurdu. Əkərləri sonrakı yüzilliklərdə rəncbərlər də adlandırırdılar. Azərbaycan kəndlilərinin az hissəsini təşkil edən əkərlər öz ailələri ilə birlikdə bu və ya digər feodalın qapısında bir qarın yeməyə qulluq etməyə məcbur idilər. Əkərlər öz ağalarından tam asılı idilər. Onlar özbaşına bir yerə getdikdə, yaxud qaçmağa cəhd göstərdikdə ağır cəza alırdılar. 
Hakim sinfin ağır zülmü, feodal istismarı xalq kütlələrini, şəhər zəhmətkeşlərini onlara qarşı mübarizəyə qaldırırdı. XII yüzillikdə Azərbaycan şəhərlərinin bir çoxunda çıxışlar–üsyanlar olmuşdur. Bu üsyanlardan ən böyüyü Gəncədə, Təbrizdə, Beyləqanda, Şamaxıda və başqa şəhərlərdə baş vermişdi.
XI-XII yüzilliklər Azərbaycan şəhərlərinin inkişafında xüsusi mərhələni təşkil edir. Təbriz, Şamaxı, Naxçıvan, Şəki, Gəncə, Bərdə, Bakı, Salmas, Beyləqan, Mərənd, Ərdəbil, Dərbənd kimi şəhərlərin bəziləri mövcud feodal dövlətlərin paytaxtları olmuşdur. Bu şəhərlərin hamısı ölkənin sənətkarlıq, ticarət və mədəni mərkəzləri idilər. Onlardan bəzilərinin əhalisi 200 min nəfərdən çox idi. Bu şəhərlər içərisində Gəncə 1139-cu il zəlzələsinə qədər öz inkişafına görə xüsusilə fərqlənirdi. O vaxt Gəncə indiki Gəncənin yerləşdiyi sahədən 5 km şimal-şərqdə idi. Şəhər üç tərəfdən hasara alınmışdı. 1139-cu il zəlzələsi şəhəri yerlə-yeksan etdi. Şəhər əhalisindən 230 min adam həlak oldu. Kəpəz dağı dağ çaylarının qarşısını kəsdi, Göygöl, Maralgöl və s. göllər yarandı. Tezliklə Gəncə şəhəri bərpa edildi. Azərbaycan şəhərlərindən Bakı liman şəhəri kimi mühüm əhəmiyyət kəsb etdirdi, şəhər hasar içərisində idi. Orta əsr şəhərlərinin hamısının darısqal küçələri ensiz olub, çoxu dalana bənzəyirdi. Evləri birmərtəbəli idi. Hündür möhtəşəm binalar varlılar və əsilzadələrə məxsus idi. Şəhərlər sənət sahələrinə görə məhəllələrə bölünürdü. Şəhərlilər kənd təsərrüfatı ilə də məşğul olurdular. Şəhərlərin həyatında sənətkarlıq mühüm yer tuturdu. Gəncə ipək parçaları ilə geniş şöhrət qazanmışdı. Bərdə, Şamaxı və Təbrizdə də ipək, eyni zamanda yun, pambıq və kətan parçalar toxunurdu. Azərbaycanın ipək parçaları Orta Asiyaya, Gürcüstana, Ermənistana başqa ölkələrə ixrac olunurdu. Kəndlərdə olduğu kimi, şəhərlərdə də xalçaçılıq geniş rəvac tapmışdı. Azərbaycan sənətkarları tikmə – balış üzləri, süfrələr, canamazlar, pərdələr və s. hazırlayırdılar. Bu tikmələrdə qızıl, gümüş, bürünc qarışıq saplardan geniş istifadə olunurdu. İpək parçalar qızıl və gümüşdən hazırlanmış muncuqlarla bəzədilirdi. Sənətkar dərzilər ipək, pambıq və şal paltarlar tikirdilər. Üst geyimləri arasında ən çox yayılanı arxalıq idi. 
Şəhərlərdə fəaliyyət göstərən sənətkarlar məişətdə işlədilən müxtəlif saxsı və mis qablar qayırırdılar. Çox vaxt bu qabların, xüsusən saxsı və kaşı qabların üzərinə müxtəlif bəzəklər vurulurdu. Azərbaycan sənətkarları yerli xammaldan–Daşkəsən dəmir filizindən, Gədəbəy misindən istifadə edirdilər. Bu dövrdə Azərbaycanda, ümumiyyətlə şərq ölkələrində bədii sənətkarlıq çox yüksək inkişaf etmişdi. Halbuki bu dövrdə Qərbi Avropa rəngli qlazur sənətinin nə olmasını belə bilmirdi. Qərbi Avropa sənətkarları yalnız XIII-XVI yüzilliklərdə şərq ölkələrindən öyrəndikləri texniki üsulları tətbiq etməyə başlamışdılar. Azərbaycan sənətkarları başqa şərq ölkələrində olduğu kimi həmkarlar adlanın təşkilatda birləşirdilər. Bu təşkilatlara ustalar başçılıq edirdilər. Hər təşkilatın öz bayrağı var idi. Bu həmkarlar təşkilatı öz üzvlərinin hüququnu müdafiə edirdi. Bu təşkilata əxilər də deyirdilər. 
XII yüzillikdə Azərbaycan şəhərlərində ticarət də xeyli inkişaf etmişdi. Demək olar ki, şəhərlərin hamısında bir və ya bir neçə karvansara var idi. Bu karvansaralarda müxtəlif ölkələrdən gəlmiş tacirlər yerləşdirilirdilər. Azərbaycanın xarici ticarətində, xüsusən qərb ölkələri ilə ticarətdə qabaqlar əsas yeri Bizans imperiyasının ərazisi vasitəsilə aparılan ticarət mühüm yer tuturdu. XII yüzillikdən başlayaraq ticarət əlaqələri Xəzər dənizi və Volqa hövzəsi yoluna keçdi. Bu isə Azərbaycanda Bakı və Niyazabad kimi liman şəhərlərinin əhəmiyyətini artırdı. Azərbaycandan əsasən ipək, ipək parçalar, zərgərlik şeyləri, xalça, saxsı və mis qablar, meyvə qurusu, zəfəran, balıq və s. ixrac olunurdu. Ticarətin inkişafı yolunda ən böyük əngəl rəxtar vergisi idi, bir feodalın ərazisindən digərinin ərazisinə keçəndə mütləq rəxtar vergisi, indiki dillə söyləsək, kömrük verməli idi. Azərbaycan ərazisindən şərqi qərblə birləşdirən karvan yolu keçirdi ki, bu da ölkədə ticarətin daha da canlanmasına təkan verirdi. Dünyanın bir çox ölkələrindən Azərbaycana tacirlər gəlirdilər. 
IX-XII yüzilliklərdə Azərbaycan mədəniyyətində də mühüm irəliləyiş olmuşdur. Bu baxımdan çox vaxt tariximizin «qızıl yüzilliyi» adlandırılan XII yüzillik xüsusilə fərqlənmişdir. Bu dövrdə Azərbaycan torpağında böyük alimlər, filosoflar, şairlər nəsli yetişmişdir. Azərbaycan mədəniyyətinin inkişafı bütün Şərq dünyasının mədəniyyətinə öz təsirini göstərmişdir.
Azərbaycan alimləri elmin müxtəlif sahələri olan təbabət, astronomiya, coğrafiya, tarix və fəlsəfə ilə məşğul olurdular. Orta əsr müəllifləri əsasən Bərdə, Şirvan, Salmas, Marağa, Təbriz və başqa şəhərlərdə cəmləşmiş alimlərin adlarını çəkirlər. Azərbaycan filosoflarından Bəhmənyarın adı ölkəmizin sərhədlərindən çox-çox uzaqlarda məşhur idi. Digər görkəmli alim Xətib Təbrizi olmuşdur. Arxeoloji qazıntılar nəticəsində tapılmış, üzərində planetlərin hərəkət istiqamətini göstərən, gildən qayrılmış lövhə göstərir ki, Azərbaycanda astronomiya elmi ilə də məşğul olmuşlar.
Göstərilən yüzilliklərdə Azərbaycanda elmlə yanaşı təhsil işi də inkişaf edirdi. Ölkəmizin şəhərlərində dünyəvi və ruhani məktəbləri fəaliyyət göstərirdi. Ruhani məktəbləri mədrəsələr adlanırdı. Məktəblərdə və mədrəsələrdə dini fənlərlə yanaşı tarix, fəlsəfə, astronomiya və hesab dərsləri də keçirilirdi.
Azərbaycanda memarlıq xüsusilə inkişaf etmişdi. Azərbaycan öz memarları ilə məşhur idi. Memar Əcəminin Naxçıvanda ucaltdığı məqbərələrdən Mömünə Xatun məqbərəsi indi də durur. Araz üzərində salınmış on bir və on beş tağlı, gözəl sənət əsərləri kimi qiymətli körpülərin tikilməsi, yaxud bərpa edilməsini bu dövrə aid edirlər. Şamaxı yaxınlığındakı Gülüstan qalası, Naxçıvan yaxınlığındakı Əlincəqala, Lerik rayonundakı Oğlanqala da IX-XII yüzilliklərdə tikilmişdir. Bakıdakı Qız qalasının tikilməsi də bu dövrə aid edilir. Lakin belə mülahizə var ki, Qız qalasının tikilməsi çox əvvəllərə aiddir ancaq bu dövrdə təmir olunmuşdur. Gəncə şəhərinin, yuxarıda haqqında danışdığımız darvazaları, Şamaxı şəhərində baş vermiş bütün böyük zəlzələlərin dağıdıcı təsirinə sinə gərib qalmış məscid o dövrün gözəl memarlıq nümunələridir. Azərbaycan ustaları bir sıra şərq ölkələrində, o cümlədən Səmərqənddəki gözəl abidələrin tikilməsində də iştirak etmişlər.     
IX-XII yüzilliklərdə Azərbaycan mədəniyyətinin ən çox inkişaf etmiş sahələrindən musiqi, rəssamlıq və xüsusilə, ədəbiyyatı qeyd etmək lazımdır. Azərbaycanın tətbiqi sənət ustaları, musiqiçiləri, xanəndələri, aşıqları–ozanları şərq dünyasüında məşhur idilər. Hələ bu dövrdən qabaq qədimdən yaranaraq dildən-dilə, ağızdan-ağıza keçmiş artıq yazıya alınmış xalqımızın idrakının məhsulu olan «Kitabi Dədə Qorqud» bu dövrdə xalq arasında daha geniş yayıldı.
Dünya poeziyası, ümumiyyətlə mədəniyyəti xəzinəsinə əvəzsiz incilər bəxş etmiş böyük Nizami Gəncəvi, Xaqani Şirvani, Məhsəti xanım Gəncəvi, Əbü-Üla Gəncəvi, Fələki Şirvani, Mücirəddin Beyləqani bu dövrdə XII yüzillikdə yaşayıb yaratmışlar. Adlarını çəkdiyimiz şairlər o qədər böyük şəxsiyyət olmuşlar ki, bir xalqı dünya xalqlarına tanıtmaq üçün onlardan birinin adını çəkmək kifayətdir. Biz böyük qürurla deyə bilərik ki, xalqımız dünya mədəniyyəti xəzinəsinə poeziya günəşləri olan Xaqanini və Nizamini vermişdir.
Böyük şair Əfzələddin Xaqani (1120-1190) Şamaxıda dünyaya gəlmiş, orada yaşamış, Şirvanşahlar sarayında ədəbi məclisləri bəzəmiş, vətənpərvər şair olmuşdur. Cavan ikən saraya can atmış, lakin sarayda özünü qanadı qırılmış quş kimi hiss etmiş və tamamilə saraydan üz çevirmişdi. Bunun nəticəsidir ki, Xəlifə sarayının şairi kimi o dövr üçün böyük şərəf sayılan təklifdən boyun qaçırmışdı. Böyük şair qoca yaşlarında doğma Şamaxını tərk edib Təbrizə köçmüş, orada da vəfat etmişdir. Xaqaninin əsərlərində Azərbaycan-Qafqaz xalqları tərənnüm edilir. Xaqani gürcü dilini bilirdi.
Mütəfəkkir şair, bütün şərq dünyasının şairləri tərəfindən poeziyanın günəşi sayılan İlyas Yusif oğlu Nizami Gəncəvi (1141-1209) Gəncədə anadan olmuşdur. 
Böyük şair bütün ömrünü Gəncədə keçirmiş, saraylara dəvəti rədd etmiş, həmişə öz xalqının içərisində olmuşdur. Onun «Sirlər xəzinəsi», «Xosrov və Şirin», «Leyli və Məcnun», «Yeddi gözəl», «İsgəndərnamə» kimi əsərləri dünya şöhrəti qazanmışdır. Sonrakı yüzilliklərdə yaşamış şərqin bir çox şairləri onun əsərlərindən faydalanaraq gözəl sənət əsərləri yaratmışlar.  

1. Monqolların Azərbaycana yürüşü. Sultan Cəlaləddinin
Azərbaycanı zəbt etməsi və istilaçılara qarşı mübarizə.

 XII yüzilliyin sonu XIII yüzilliyin əvvəllərində köçəri maldar monqollarda feodal münasibətlərinin inkişafı nəticəsində hərbi köçəri başçılar meydana çıxdı. Onlardan daha güclüsü Çingiz xan Monqol dövlətini yaratdı. (1206). Çingiz xan ilk növbədə döyüş qabiliyyəti yüksək olan ordu yaratdı və ətraf əraziləri zəbt etməyə başladı. Çingiz xan tezliklə bütün Çini, orta Asiyanı zəbt etdi. O, qüdrətli Xarəzm şahlığını da diz çökdürüb, 1220-ci ildə İrana və oradan Azərbaycana soxuldu.
Monqolların Azərbaycana birinci yürüşü ərəfəsində ölkədə vəziyyət yaxşı deyildi. Belə ki, yerli feodal əyanlarının çəkişmələrə və ziddiyyətlərə başı qarışmışdı. Onlar düşmənə qarşı birgə mübarizə aparmaq üçün birləşə bilməmişdilər və hətta ona səy belə göstərmirdilər. Azərbaycan ərazisində gedən bütün bu proseslər feodal pərakəndəliyinin hökm sürməsindən xəbər verirdi. Ölkə hüdudlarının bir qismi Atabəylərin, bir qismi Şirvanşahların, bir qismi isə Rəvvadillər nəslindən olan Ağsunqurilərin hökmranlığı altında idi. Bunların içərisində daha qüdrətlisi olan Atabəylər özünün artıq tənəzzül dövrünü yaşamaqda idi. Sonuncu hökmdar Özbək (1210-1225) feodal qruplarının əlində oyuncağa çevirilmişdi. Daxili çəkişmələr gündən-günə şiddətlənirdi. Onu Özbəyin İraqi-Əcəmdəki müvəffəqiyyətsizliyi daha da dərinləşdirmişdi.
1220-ci ilin yanvarında monqollar Cəbə və Sabutayın başçılığı ilə Xorasandan və İraqi-Əcəmdən keçərək Azərbaycan ərazisinə soxuldular. Qarşılarına çıxan şəhər və kəndləri viran və talan edən monqollar Təbriz şəhərinə hücum etsələr də, böyük təzminat müqabilində niyyətlərindən əl çəkdilər. Özbəyin gürcü hökmdarı və başqa qonşu hakimlərlə rəqibliyi unudaraq, ümumi düşmənə qarşı birgə vuruşmaq çağrışı cavabsız qaldı. Marağanı, Ərdəbili, Sərabı və başqa yaşayış məntəqələrini ələ keçirib viran və talan edən monqollar Rəşidəddinin məlumatına görə Naxçıvanı da viran  və talan  etməyə və əhalisini qırmağa başladılar. Yalnız Naxçıvan hakimi, Özbəyin oğlu Xamuşun monqollara tabe olması qırğını dayandırdı. Onlar yenidən Təbrizə döndülər. Bu dəfə də şəhər hakimi Şəmsəddin Tuğrayi bac verməklə Təbrizi dağıntılardan xilas etdi. 1221-ci ildə monqollar Beyləqana üz tutdular. Şəhər əhalisinin gərgin müqavimətinə baxmayaraq buranı işğal etdilər, sakinləri isə qılıncdan keçirdilər. Gəncə qalasının alınmazılığı şəhəri xilas etsə də, onu təzminatdan qurtarmadı. Şirvanşahlar dövlətinin paytaxtı Şamaxı şəhərini isə, hətta qalın divarlar da xilas edə bilmədi. Şirvanlıların rəşadətinə baxmayaraq, mühasirəyə düşmüş Şamaxı dağıdıldı, qarət olundu, əhalisi məhv edildi. Monqolların Dərbəndi ələ keçirmək çəhdi isə baş tutmadı. Bununla da monqolların kəşfiyyat xarakterli birinci yürüşü başa çatdı. Monqollar Dərbənddən yan keçərək Şimali Qafqaza getdilər. 1223-cü ildə Don çayının qolu olan Kalka çayı sahilində Sabutay və Cəbə rus knyazlarının və qıpçaqların birləşmiş qüvvəllərini darmadağın etdilər. Çox keçmədən 1223-ci ildə başlayan qıpçaq və gürcü basqınları azərbaycanlıları yeni bəlalarla üzləşdirdi. 
Xarəzmşah Məhəmmədin kiçik oğlu Cəlaləddin Xarəzmşahlar dövlətinin monqollar tərəfindən məhv edilməsində günahkar saydığı Abbasi Xəlifəsi  Ən-Nasiri cəzalandırmaq üçün 1225-ci ildə Bağdada yürüş etdi. Xəlifə qoşunlarını məğlubiyyətə uğradan Cəlaləddin həmin ilin may ayında Azərbaycan ərazisinə soxuldu. Heç bir müqavimət görmədən Marağa şəhərini, 7 günlük müqavimətdən sonra isə Təbriz şəhərini ələ keçirdi. Özbək əvvəl Gəncəyə sonra isə Əlincəyə qaçdı və burada öldü. Bununla da Azərbaycanda Eldənizlər dövləti süqut etdi. Şəmsəddin Eldənizin övladlarına tabe olan ərazilər Cəlaləddinin əlinə keçdi.  Ağsunqurilər dövləti də 1227-ci ildə süqut etdi. Şirvanşahlar da Cəlaləddinə  vergi verməyə məcbur oldular.
Cəlaləddinin Azərbaycanı işğal etməsi qonşu dövlətləri də narahat etdi. Kiçik Asiyanın, Şamın və Şimali Mesopotamiyanın bütün kiçik xanədanları Cəlaləddinə qarşı ittifaq yaratdılar. 1230-cu il avqustun 10-da Ərzincan yaxınlığında, Yəssə-Çəmən dağı yanında baş verən əsas döyüşdə onun ordusu darmadağın edildi. Xilatda sığınacaq tapan Cəlaləddin, qoşununun qalıqları ilə Azərbaycana qayıtdı. Bu məğlubiyyət monqolların Azərbaycana yeni hucumuna səbəb oldu. Cəlaləddin monqollara qarşı ittifaq yarada bilmədi. Azərbaycanın  bir çox bölgələrində,  xüsusi ilə, Gəncədə və başqa yerlərdə özbaşnalıqlar törədən xarəzm dəstələrinə qarşı qiyamlar baş verdi. Gəncədəki üsyana (1231) Bəndər adlı şəxs başçılıq edirdi. Qiyamı dinc yolla nizama salmaq cəhdləri nəticə vermədi. Şəhərə daxil olan və qiyamı amansızlıqla yatıran sultan, Bəndəri və 30 silahdaşını edam etdirdi.
Az sonra, qonşu hakimlərdən kömək gözləməyin əbəs olduğunu başa düşən sultan Gəncəni tərk etdi. Monqolların mühasirəsindən çıxan Cəlaləddin 1231-ci ilin avqustunda Diyarbəkrə çəkildi və burada kürdlər tərəfindən qətlə yetirildi. 

2. Monqolların ikinci yürüşü və Azərbaycanın istila olunması. Azərbaycan Hülakülər dövlətinin tərkibində

1231-ci ildə Cormağunun başçılığı ilə Monqol qoşunları Cənub istiqamətindən yenidən Azərbaycana soxuldular. Marağanı zəpt edərək şəhər əhalisi üzərinə ağır vergi qoyan monqollar Təbrizi mühasirəyə aldılar. Aparılan danışıqlar nəticəsində Təbriz əhalisi xərac ödəməli oldular. Şəhərin bir çox tanınmış sənətkarları Monqol imperiyasının paytaxtı Qaraqoruma göndərildi. Monqollar Təbrizdən Gəncəyə doğru hərəkət etdilər. Şəhər dörd il müdafiyə olunmasına baxmayaraq 1235-ci ildə düşmən əlinə keçdi. Gəncə daha dörd il xaraba vəziyyətində qaldı və yalnız 1239-cu ildə onun bərpasına cəhd göstərildi. Şəmkir şəhəri də monqollara güclü müqavimət göstərdi. Çox çətinliklə şəhərə girə bilən monqollar onu yandırdılar, əhalini qılıncdan keçirdilər. Tovuz və s. şəhərləri ələ keçirən monqollar 1239-cu ildə Dərbəndi tutdular və beləliklə də bütün Azərbaycan ərazisini ələ keçirdilər.  Monqollar ilk yürüşdən fərqli olaraq bu dəfə ölkəni tərk etmədilər. Azərbaycan və eləcə də Cənubi Qafqaz ərazisi 1239-1256-cı illərdə  Böyük Monqol xaqanlığının təyin etdiyi canişinlər tərəfindən idarə olundu. İlk canişin Arqun Ağa oldu. Monqollar bu zəngin məmləkəti öz aralarında bölüşdürdülər. Təkcə Muğan ərazisi 110 monqol əmirinə verildi. Yerli feodallar monqol canişinlərinin vassalına çevrildilər. Monqol işğalına baxmayaraq Cənubi Qafqaz  və Kiçik Asiyada bəzi feodallar hələ də öz müstəqilliklərini qoruyub saxlaya bilmişdilər. Monqollara qarşı hər yerdə azadlıq mübarizəsi səngimək bilmirdi. Böyük monqol xaqanı Münke (1251-1259) qardaşı Hülakü xanı 1253-cü ildə güclü qoşunla bu ərazilərə göndərdi. 1256-cı ildə Azərbaycan yenidən istila edildi. Monqollar 1258-ci ildə Bağdadı tutdular və 500 ildən artıq hökmranlıq edən Abbasilər xilafəti süquta uğradı. Hülakü xan zəbt etdiyi ərazilərdə 5-ci monqol ulusu-Hülakülər dövlətini təsis etdi. Hülakü xan  ‘‘Elxan’‘ titulunu qəbul etdi və onun yaratdığı dövlət ‘‘Elxanilər dövləti’’ kimi tanındı. Bu dövlət Azərbaycanda 1357-ci ilə qədər mövcud oldu. Hülakü dövlətinin mərkəzi vilayəti Azərbaycan idi. Dövlətin paytaxtı müxtəlif illərdə Azərbaycanın Təbriz və Marağa şəhərləri olmuşdur. Elxan köçəri monqol-türk feodallarına arxalanaraq iqtisadi cəhətdən qüvvətli bir dövlət yarada bilmişdi. Hülakü xan ölkənin şimal vilayətlərində güclü qarnizonlar yerləşdirdi. Oturaq əhali güclu istismara məruz qaldı, yerli feodallar sıxışdırıldı. Hülakü xanın hakimiyyətinin son illərində, feodal ara çəkişmələri gücləndi, hakimiyyət uğurunda mübarizə gücləndi. Abaqa xanın (1265-1282) hakimiyyəti dövründə hakimiyyət uğrunda mübarizə daha da gücləndi. Abaqa xandan sonra hakimiyyətə yiyələnən Əhməd xanın (1282-1284) və Arqun xanın (1284-1291) zamanında dövlət daha da tənəzzülə uğradı. Keyxatu xan da (1291-1295) vəziyyəti nizamlaya bilmədi. Vəziyyətin ağırlığını görən şahzadə Qazan xan mübarizəyə girişdi. Özünə güclü dayaq yaratmaq məqsədi ilə islam dinini qəbul etdi. Qazan xan (1295-1304) Qarabağda Hülakilər dövlətinin başçısı elan olundu. Qazan xanın yeritdiyi siyasətdən köçəri feodallar olduqca narazı idilər. Ona bir neçə dəfə səmərəsiz sui-qəsdlər təşkil etdilər. Qazan xan çətinliklə də olsa müxalif qüvvələri ram edə bildi. Ölkədə ciddi islahatlar keçirib təsərrüfatı dirçəltdi, ölkənin iqtisadi nüfuzunu bərpa etdi. Hülakülər dövləti Məhəmməd Xudavəndə Ulçaytunun (1304-1316) və oğlu Sultan Əbusəidin (1316-1335) vaxtında da öz qüdrətini qoruyub saxlaya bildi. Lakin XIV əsrin 30-cu illərində dövlət yenidən tənəzzülə uğradı, daxili feodal ara müharibələri gücləndi, hakimiyyət uğrunda çəkişmələr artdı. Bu möhtəşəm dövlətin zəifləməsinin əsas səbəblərindən biri hülakülərlə qızıl ordalılar arasında aparılan müharibələr idi. Cingiz xanın vəsiyyətinə görə Hülakü xanın zəbt etdiyi ərazilər Batu xanın nəslinə verilməli idi. Hülakünün bu tapşırığa əməl etməməsi və öz dövlətini yaratması iki monqol ulusu arasında düşmənçiliyə səbəb oldu. Bu dövlətin təsisi qızıl ordalıları zəngin Azərbaycan torpaqlarıyla, misirlə ticarətdən məhrum edirdi. Onlar arasında 1263, 1265, 1290-cı illərdə çox ağır döyüşlər getdi. Birincidə qızıl ordalılar, ikinci, üçüncü və dördüncü döyüşlərdə hülakülər qalib gəldilər. Bu müharibələr əsasən Azərbaycan ərazisində aparıldığından ölkə iqtisadiyyatına ciddi ziyan gətirdi.    

3.Azərbaycan Çobanilərin və Cəlairilərin
hakimiyyəti dövründə

XIV əsrin 30-cu illərində  Hülakülər dövlətində feodal müharibələri şiddətləndi. Dövlət öz vahidliyini itirib müxtəlif hissələrə parçalandı. Azərbaycanda (Şirvandan başqa) hakimiyyəti iki monqol nəslindən olan feodallar, əvvəlcə Çobanilər, sonra isə Cəlairilər ələ keçirdi. Birincinin banisi Elxan Əbusəidin yanında xidmət edən sərkərdə Çoban idi. 
Türk-monqol mənşəli Sulduzilər nəslindən olan baş əmir Çoban 1325-ci ildə Qızıl Ordaya müzəffər yürüşündən sonra dövlətin faktiki hakimi kimi fəaliyyət göstərməyə başladı. Lakin Elxan Əbusəid Çobandan narazı feodalların köməyi ilə 1328- ci ildə Çoban və onun tərafdarlarını öldürdü.
Elxan Məhəmməd Xanın (1336-1338) hakimiyyəti dövrundən başlayaraq hakimiyyət uğrunda mübarizə yeni forma aldı: feodal qrupları dövlətin ayrı-ayrı vilayətlərində müstəqiləşmək uğrundakı mübarizəyə girişdilər. Bu mübarizədə çobanilərin, cəlarilərin və Xorasan əmirlərinin başçılıq etdikləri feodal qrupları daha fəal iştirak edirdilər. Əmir Çobanın nəvəsi Şeyx Həsən Çobani (Kiçik Həsən) 1338-ci ildə öz rəqibi Şeyx Həsən Cəlairiyə qalib gələrək Məhəmməd Xudavəndənin qızı Satıbəy xatunu (1338-1340) padşah elan edib dövləti onun adından idarə etməyə başladı. Həsən Çobani öldürüldükdən sonra (1340) Azərbaycanda hakimiyyət, faktiki olaraq onun qardaşı Məlik Əşrəfin əlinə keçdi (1344-1356). Çobani feodallarının zülmündən cana gəlmiş Təbriz əhalisi 1344-cü ildə üsyan etdi, Əşrəf çətinliklə üsyanı yatıra bildi. Əşrəfin soyğunçu vergi siyasəti xalqın narazılığını artırırdı. XIV əsrin 30 cu illərində Hülakilər dövlətinə daxil olan bir sıra ərazilərdə, xüsusən Xorasanda Əşrəfin soyğunçu vergi siyasəti xalqın narazılığını artırırdı. XIV əsrin 30-cu illərində Hülakülər dövlətinə daxil olan bir sıra ərazilərdə, xüsusən Xorasanda ‘‘Sərbədarlar’‘ adlı hərakat yayılır. Həsən Curi adlı bir şeyx dərviş ordeni yaratmışdı. 
1337-ci ildə sakinlərinin çoxu Şeyx Curinin müridləri olan Bastin kəndində kəndlilər kəndə gecələməyə gəlmiş monqol məmurunu öldürdülər. O zaman monqol məmurunu öldürmək bilərəkdən başını dar ağacına qoymaq demək idi. Buna görə də xalq bu cəsurları ‘‘Sərbədarlar’‘ adlandırırdılar. Üsyan çox sürətlə yayıldı. Üsyançılar Səbzəvar şəhərini alıb öz dövlətlərinin paytaxtı etdilər. Sərbədarlar bütün Nişapur və Məşədlə birlikdə bütün qərbi Xorasanı ələ keçirdilər.
Axırıncı hülakü elxanı Tuga Timur Xan səpbədarların başçılarını Kurqana, yanına çağırdı. 1353-cü ildə ziyafət zamanı sərbədarlardan biri Elxanı öldürdü. Bununla Elxanilər dövləti qəti olaraq dağıldı. 
Sərbədar dövlətində kəndlilər məhsulun onda üç hissəsini xəzinəyə ödəyir, əlavə heç bir vergi vermirdilər.
Çobani feodallarının zülmü xalq kütlələrinin ciddi narazılığına səbəb oldu. Çobanilərin Şirvanşahlarla da münasibətləri gərginləşdi. Çobani Əmiri Məlik Əşrəfin zülmündən cana gələn, xalqın adından çıxış edən Qazi Məhəmməd Bərdəi Qızıl Orda xanı Canı bəyin (1341-1357) yanına gələrək onu Azərbaycana dəvət etdi. Cani bəy 1357- ci ildə yürüş edib Təbrizi tutdu. Qəddar Çobani Əmiri Əşrəf öldürüldü. Bununla da Çobani feodallarının  ‘‘Hülakülər’‘ səltənətini davam etdirmək uğrundakı mübarizəsi başa çatdı. Canı bəy oğlu Bərdi bəyi Təbrizdə taxta oturdub geri döndü. Lakin iki aydan sonra Bərdi bəy Qızıl Ordaya qayıtmalı oldu. Buna səbəb atası Çanı bəyin qəfil ölümü idi. Vəziyyətdən istifadə edən Çobanilər Əxicuqun (1357-1359) başçılığı ilə hakimiyyətə yiyələnməyə cəhd göstərsələr də buna nail ola bilmədilər.
1341-ci ildə İraqi-Ərəbdə müstəqil dövlət qurmuş çəlairilər Azərbaycana olan iddiallarından əl çəkməmişdilər. Cəlairi Şeyx  Həsən və onu əvəz etmiş oğlu Şeyx Üveys (1359-1374) dəfələrlə Azərbaycanı tutmağa cəhd etsələr də, uğur qazana bilmədilər. Onların 1359-cu ildəki yürüşü isə Azərbaycanın zəbti ilə başa çatdı. Təbriz Cəlairilər dövlətinin paytaxtı oldu. Şeyx Üveys dövlətin möhkəmləndirilməsi üçün ciddi tədbirlər gördü. O, Şirvanşahları da vassal asılılığına sala bildi. Onun qəfil ölümü hakimiyyət uğrunda feodal çəkişmələrinə yol açdı. Son nəticədə hakimiyyətə Sultan Əhməd (1382-1410) yiyələndi. Onun hakimiyyəti dövründə Azərbaycan daxili feodal çəkişmələri  və  xarici hücumların meydanına çevrildi. Buna səbəb Toxtamış və Teymur kimi fatehlərin tarix səhnəsinə çıxmaları və ətraf ərazilərə yürüşlərə başlaması oldu. 

4. Şirvanşahlar dövləti XIII-XIV əsrlərdə

Azərbaycanın böyük bir vilayəti olan Şirvanı əsrlər boyu şirvanşahlar idarə etmişdilər. Qızıl Arslanın ölümündən sonra (1191) müstəqil fəaliyyət göstərməyə başlayan Şirvanşahlar dövləti daha da möhkəmləndi. Kür çayından, Dərbənd mahalını şimal hüdudlarına qədər ərazini əhatə edən Şirvanşahlar dövlətinə Bakı, Quba, Dərbənd, Salyan, Samur, Tabasaran, Şəki əraziləri və İlisunun aşağı hissəsi daxil idi.
Monqolların ilk yürüşü zamanı Şirvan dövlətinə Güştasp (1203-1225)  başçılıq edirdi. O, ölkənin idarəsi ilə ciddi məşğul olmurdu. Çox vaxt  iri feodallar onunla hesablaşmırdı. Bunu görən oğlu III Fəribürz (1225-1243) onu hakimiyyətdən qovdu və Şirvan taxt-tacına yiyələndi. Onun hakimiyyəti xalqın ürəyincə idi və ona görə də yeni hakimi müdafiə etdi. Fəribürz Sultan Cəlaləddinlə müqavilə bağlayıb, ona xərac ödəsə də dövlətin müstəqilliyini qoruyub saxlaya bildi. Monqollar Cənubi Qafqaza ikinci yürüşləri zamanı Şirvanı  və Dərbəndi də ələ keçirdilər. Şirvanşahlar  monqol asılılığını qəbul etdisə də daxili müstəqilliyini saxladı. Hülakülərin dövründə Şirvan öz mustəqilliyini tədricən itirdi. Şirvanı hülakülər tərəfindən  təyin olunan əmirlər idarə edirdilər. Belə bir vəziyyət XIV əsrin 30- cu illərinə qədər davam etdi.
Çobanilərin ağalığı dövründə Şirvanşah Kavus (1345-1372) bac verməkdən imtina etdi. Çobani  Əşrəf iki dəfə Şirvana qoşun yeritdi. Şirvanşahlar Çobanilərin ağalığını qəbul etməli oldu. Azərbaycan cəlairilərin hakimiyyətdə olduğu zamanda da Şirvanşahlar öz daxili müstəqilliyini qoruyub saxlaya bildi. 1364-cü ildə Şirvanda Cəlairilərə qarşı üsyan qalxdı və 1367-ci ildə isə Şirvanşah Kavus Təbrizə yürüş etdi və şəhəri aldı. Lakin  o, burada çox qala bilmədi. Cəlairi Şeyx Üveys Şirvana yürüş etdi və Kavus qalada möhkəmləndi. Kavusu  həbs etdirən Üveys 3 ay onu yanında saxladı və yalnız bundan sonra azad etdi və o, Şirvana yenidən hakim təyin olundu. Onun ölümündən sonra hakimiyyətə gələn oğlu Hüşəng (1372-1382) dövləti idarə etməkdə zəiflik göstərdi. Şirvan əhalisi ondan olduqca narazı idi. Bu narazılıq son nəticədə üsyana çevrildi və Hüsəngin öldürülməsinə səbəb oldu. Hüşəngin ölümündən sonra, doğma əmisi oğlu Şeyx İbrahim Dərbəndi hakimiyyətə gəldi (1382-1417). Onun babaları bir zamanlar Dərbənd hakimi olmuşdular.
Şirvanşah I İbrahimin hakimiyyəti dövründə Teymurun yürüşləri ilə şərq ölkələrində siyasi vəziyyət kəskinləşdi. Şirvan Şimal və Cənub istiqamətindən kəsgin hücumlara məruz qaldı. İki tərəfdən təhlükə altında qalan I İbrahim uzaqgörən siyasət yeritdi və düşmənin birindən istifadə edərək, digərinə qarşı mübarizə aparmaq taktikasını üstün tutdu. O, Qarabağda olan Teymurun hüzuruna gedərək ona qiymətli hədiyyələr apardı və onunla müttəfiq olaraq, Şirvan hakimi kimi tanındı. Şimal sərhədlərinin mühavizəsi də ona tapşırıldı. İbrahim Teymurun Qızıl Ordaya qarşı yürüşlərində iştirak etdi, Teymura qarşı çıxan yerli feodallarla, o cümlədən, Şəki hakimi Seyid (Sidi) Əhmədlə münasibətlərin qaydaya düşməsində mühüm rol oynadı. Toxtamış ilə Teymur arasında gedən müharibələr Şirvanın təsərrüfatına ciddi ziyan vursa da, İbrahim ölkəni dirçəldə bildi. Dərbəndin müdafiə istehkamlarını möhkəmləndirdi.
Teymurun ölümündən sonra (1405) I İbrahim teymurilərə qarşı yeni siyasi xətt götürdü. Teymuri imperiyası daxilində hakimiyyət uğurunda gedən mübarizədən istiıfadə edən İbrahim Gəncəni və Qarabağın xeyli hissəsini ələ keçirə bildi, Şəki, Ərdəbil hakimi, Qaraman tayfa başçısı, Gürcü çarı ilə ittifaq bağladı. Müttəfiqlər 1405-ci ilin yayında Kür çayının sahilində teymuri Ömərin qoşununu məğlubiyyətə üğratdılar. Bu zaman Ömərə qarşı usyan qaldırmış əhali İbrahimi Təbrizə dəvət etdi. 1406-cı ilin mayında İbrahim Təbrizə daxil oldu və qısa müddətə də olsa da, Azərbaycanı öz hakimiyyəti altında birləşdirdi. Lakin sonrakı hadisələr İbrahimin Təbrizdən geri qayıtmasına səbəb oldu.

5. Toxtamışın və Əmir Teymurun Azərbaycana
yürüşləri

Azərbaycanda siyasi sabitsizlik Əmir Teymurun və Qızıl orda xanı Toxtamışın bu ölkəyə hücumları üçün əlverişli şərait yaratdı. Əmir Teymur bir sıra vilayət başçılarına tabe olmaq təklifi ilə məktublar göndərdi.
Əmir Teymur 1385-ci ildə Xorasanı tutdu və bununla da Azərbaycanın başı üzərini təhlükə aldı. Bu xəbəri alan Sultan Əhməd ona qarşı qoşun göndərdi, lakin Sultaniyə vuruşmasında ağır məğlubiyyətə düçar oldu. Teymur bu qələbədən sonra Sultaniyədə çox qala bilmədi. Belə ki, Orta Asiyadakı qarışıqlıq onu geri dönməyə məcbur etdi. Bundan tstifadə edən Qızıl Orda xanı Toxtamış 1385-ci ildə 90 minlik qoşunla Dərbənddən,  Şirvandan keçərək Azərbaycana soxuldu və Təbrizi mühasirəyə aldı. Təbriz əhli doğma şəhərlərini müdafiəyə qalxdılar. Hər yerdə müdafiə xəndəkləri qazıldı. Toxtamış Təbrizin möhkəm müdafiə olunduğunu görüb hiyləyə əl atdı. Şəhər əhlindən 250 min tümən bac alıb geri çəkiləcəyinə söz verdi. Silahı yerə qoyan və bac yığmağa başı qarışan şəhər əhlindən xəbərsiz Toxtamış qəflətən şəhərə daxil oldu. Təbriz Toxtamış qoşunları tərəfindən 8 gün qarət edildi. Əhaliyə olmazın zülmlər edildi. Sultan Əhməd təbrizlilərin köməyinə gəldisə də məğlub olub geri çəkildi. Toxtamış Marağa şəhərini də ələ keçirdi. O, qoşununu iki hisəyyə ayırdı. Qoşunun bir hissəsi Mərəndə, Naxçıvana gəlib əhalini qarət etdi və şəhərləri dağıtdı. Digər hissə isə Əhər istiqamətində irəlilədi. Qarabağda görüşən hər iki dəstə 200 minə qədər əsirlə şimala çəkildilər.
Bu işğalçının ardınca 1386-cı ildə Əmir Teymur Çənubi Qafqaza yürüş etdi. Sultaniyəyə gələn Əmir Teymurun əmirləri burada yerli hakim Adillə birləşib Təbrizə daxil oldular. Təbriz əmirləri isə  Əlincə qalasına və Bağdada çəkildilər. Təbriz Adilin əlinə keçdi. Bu dəfə də Sultan Əhmədin təbrizlilərin köməyinə gəlməsi nəticəsiz qaldı. Teymurun yaxınlaşması xəbərini alan Sultan Əhməd Naxçıvana və oradan da Bağdada çəkildi. Bir müddətdən sonra Teymur Təbrizə daxil oldu və oradan da Naxçıvana getdi. O, qışı Qarabağda keçirdi. Əmir Teymur Qarabağda olarkən Şirvanşah İbrahim onun yanına qiymətli hədiyyələrlə gəldi və müttəfiqlik haqqında əhdnamə bağladı.
Orta Asiyada yenə vəziyyət gərginləşdi. Toxtamışın Buxara və Səmərqəndə hücumu xəbərini alan Əmir Teymur Azərbaycanı tərk etdi. Lakin o, işğal etdiyi Cənubi Qafqazda öz canişinlərini saxladı. Tezliklə Əmir Teymurun canişinləri və yerli feodallar arasında Azərbaycanda hakimiyyəti ələ almaq uğrunda mübarizə qızışdı. Sultan Əhmədin Təbrizdə hakimiyyətini bərqərar etməsinə çalışan Əmir Mahmud Xalxalinin idarə etdiyi feodal qrupu, Qara Yusifin başçılıqı ilə qaraqoyunlular, Marağa hakimi Yadigar Şahın dəstələri və hakimiyyətdə möhkəmlənməyə can atan teymuri əmirləri bu çəkişmələrin başlıca iştirakçıları idi. Gərgin mübarizələrdən heç biri qalibiyətlə çıxmadı. Bu əsnada Teymurun qoşunları yenidən Azərbaycan sərhədlərində göründü.
1387-ci ilin əvvəllərində Toxtamışın qoşunu Dərbənddən keçib ikinci dəfə Azərbaycana soxuldu. Miranşah öz qoşunu ilə Kür sahilində onu qarşıladı. Şirvanşah İbrahim də teymurilərə köməyə gəldi. Toxtamış duruş gətirə bilməyib geri çəkilməyə məcbur oldu. 1395-ci il aprelin 15-də Teymur Şirvan qoşunları ilə birlikdə Terek sahilində Toxtamışın hərbi qüvvələrini əzdi. Toxtamış şimala çəkildi və  Sibir xanı Şadı bəy tərəfindən öldürüldü. 
Əmir Teymurun  qarşısında ən böyük təhlükə Osmanlı imperiyası idi. ‘‘Bu kiçik dünyanı iki padaş idarə edə bilməz, elə bir padşah da kifayətdir’‘ prinsipindən çıxış edən Əmir Teymur Şirvan və Şəki hərbi dəstələri ilə birlikdə I Bəyazidə qarşı yeridi. 1402-ci ildə Ankara yaxınlığında baş vermiş qanlı vuruşmada Bəyazidin qoşunlarını darmadağın edib, özünü də əsir götürdü. Bundan sonra Teymur Misirə yüküş etdi və Sultan Fərəci öldürdü.
Əmir Teymur ümumiyyətlə 27 ölkəni ələ keçirmişdi. 1404-cü ilin sonlarında şaxtalı havada Teymur 200 minlik qoşunla Çinə səfərə başladı. Lakin yolda ikən Otrarda 1405-ci il fevralın 18-də 69 yaşında bərk soyuqdəymədən öldü. Vəsiyyətnə əsasən cənazəsini Səmərqəndə gətirib Şeyx Bərəkənin ayaq tərəfində dəfn etdilər. 
Teymurun qəfil ölümündən sonra onun imperiyası daxilində çəkişmələr başlandı, feodal müharibələri şiddətləndi. Mərkəzdə baş vermiş çəkişmələr ətraf yerlərə də təsirsiz ötmədi. Azərbaycan hakimi Mirzə Ömər Əmir Teymurun ölüm xəbərini alan kimi, öz adına xütbə oxutdurdu, və müstəqilləşməyə səy göstərdi. İmperiyanın hər yerində azadlıq hərəkatı genişləndi. Yaranmış vəziyyətdən I İbrahim məharətlə istifadə etdi. Belə ki, o, teymurilərə tabeçilikdən imtina edib, tam müstəqillik qazandı.

6. Azərbaycanın iqtisadi və mədəni həyatı

Monqol istilaları Azərbaycan iqtisadiyyatına ağır zərbələr endirdi. Belə ki, ölkədə işçi qüvvəsi kəsgin surətdə azaldı, bir sıra şəhərlər, xüsusilə Beyləqan, Gəncə, Ərdəbil dağıdıldı, bəziləri adi yaşayış məntəqələrinə çevrildi. İqtisadiyyatın müxtəlif sahələri, əsasən kənd təsərüfatı, suvarma sistemi daha güclü dağıntıya məruz qaldı. Buna səbəb olan amilərdən biri köçəri monqol tayfalarının yerli oturaq əhalini sıxışdırması, özlərinə məxsus köçərilik ənənələrini davam etdirərək kənd təssərüfatı üçün məhsuldar torpaqları otlaqlara çevirmələri idi. Nəticədə, ilk monqol yürüşləri dövründə Azərbaycanda əkin sahələrinin yalnız onda biri kənd təssərüfatı üçün yararlı vəziyyətdə qaldı.
XIII əsrin ortalarında Hülakülər dövlətinin meydana gəlməsi və mərkəzi hakimiyyətin güclənməsi təsərrüfatda müəyyən canlanmaya səbəb oldu. Bu dövrdə monqol xanlarının həyata keçirdikləri iqtisadi siyasətin əsasını yerli feodalların torpaq sahələrini zəbt etmək və əhalinin istismarı nəticəsində var- dövlətə yiyələnmək təşkil edirdi. Hülakü və oğlu Abaqa xanın dövründə ölkə iqtisadiyyatı müəyyən dərəcədə inkişaf etsədə, sonradan iqtisadiyyatda tənəzzül dövrü başlandı və getdigcə dərinləşdi. İqtisadiyyatı hərtərəfli böhran bürüdü. Bu da dövlət xəzinəsinin boşalmasına səbəb oldu. Keyxatu xan bu prosesin qarsısını ala bilmədi.
Dövləti iqtisadi və siyasi böhrandan xilas etmək məqsədilə Qazan xan ciddi addımlar atdı və islahatlar keçirdi. Onun torpaq, vergi, məhkəmə, rabitə və ticarət sahələrindəki islahatları ölkə iqtisadiyyatının yüksəlməsinə, dövlətin tənəzzül prosesinin qarşısının alınmasına və qüvvətlənməsinə səbəb oldu. Qazan xan hərbiçilərə iqta torpaqları paylanmasını rəsmiləşdirdi və bununla da hərbi xərclərin azaldılmasına, hərbiçilərin xidməti məsuliyyətlərinin artırılmasına nail oldu. Qazan xanın keçirdiyi torpaq islahatının tərkib hissələrindən biri boş qalmış torpaqların istifadəsi üzrə həyata keçirilən tədbirlər idi. Belə torpaqlar qeydiyyata alınır və sahibi onu becərmədikdə başqalarına paylanır və becərilməsi üçün imkanlar yaradılırdı. Qazan xanın vergi sahəsindəki tədbirləri də səmərəli oldu. Bütün vergilər və onların miqdarı                                  dəqiqləşdirildi, onların toplanmasında ciddi qayda-qanun qoyuldu, vergilərdən əldə olunan gəlirlərin xərclənməsi üzərində nəzarət gücləndirildi. İslahatlar məhkəmə sisteminə  də şamil edildi. Belə ki, Qazan xanın göstərişi ilə məhkəmə  sistemindəki özbaşnalıq qismən də olsa aradan qaldırıldı, rüşvətxorluq  halları azaldıldı, 30 ildən artıq vaxtı keçmiş iddialar qanunsuz hesab olundu. Qazi vəzifəsinə təyinatlara xüsusi fikir verildi. Rabitə sahəsində də ciddi tədbirlər həyata keçirildi. Əsas ticarət yollarında hər üç vərsəngdən (20-21 km) bir rabitə dayanacaqları-yamlar yaradıldı. Onlara yam əmirləri təyin olundu. Rabitədə istifadə olunan yarlıq və «paydza»lar (lövhəciklər) dəyişdirildi, onlardan istifadə üzərində nəzarət qoyuldu. Beləliklə ölkədə rabitə yam sistemi yaradıldı.
Qazan xanın keçirdiyi islahatla ticarətdə işlədilən pul, çəki, ölçü vahidləri sabitləşdirildi,ticarət yollarının, bazarların mühavizəsi gücləndirildi. İslahatları nəticəsində ölkənin iqtisadi vəziyyəti tənzimləndi, xəzinə gəlirləri artaraq 17 min tüməndən 2100 tümənə çatdı. Təsərrüfatın inkişafı XIV əsrin 20-ci illərininin sonuna kimi davam etdi. İslahatlarının həyata keçirilməsində dövlətin baş vəziri, həkim, tarixçi Rəşiddədinin böyük xidmətləri olmuşdur.
XIV əsrin 30-cu illərində Azərbaycanda iqtisadi vəziyyət yenidən ağırlaşdı və bu hal əsrin ortalarına – Cəlairi Şeyx Üveysin dövrünə kimi davam etdi. Buna səbəb Hülakülər dövründə mərkəzi hakimiyyətin zəifləməsi, feodal ara çəkişmələrinin artması, dövlətin ərazisinin müxtəlif hissələrə parçalanması, Azərbaycanda Çobani feodal qrupunun zülmü, eləcədə ölkəyə olan aramsız xarici hücumlar, müharibələr oldu. Dövrün tarixçisi Həmdullah Qəzvini 40-cı illərin əvəllərində ölkənin «Qurda, tülkiyə məskən, bayquşa  vətən» olduğunu qeyd edirdi. Əbubəkir əl-Qütbü əl-Əhəri isə Azərbaycanda «Zülm, bahalıq və vəba kimi üç şeyin bol olduğunu» xəbər verirdi. Cəlairi Şeyx Üveysin dövründə ölkə iqtisadiyyatında müəyyən canlanma müşahidə olunsa da, Azərbaycan ərazisinin Teymur və Toxtamışın hücumları dövründə döyüş meydanına çevrilməsi təsərrüfat həyatına ciddi təsir göstərdi və iqtisadi vəziyyətin yenidən tənəzzülünə səbəb oldu. Azərbaycana monqolların yürüşləri və monqol hökmranlığı ölkənin aqrar qurluşuna böyük təsir göstərdi. Ölkədə əvvəllər mövcud olmuş ənənəvi torpaq mülkiyyəti formaları ilə yanaşı (xassə, vəqf, mülk, camaat və s.) divan, iqta torpaq mülkiyyəti formaları da geniş yayıldı. Monqolların gəlişi ilə ölkədəki  vergi və mükəlləfiyyətlər  həm sayca, həm də verginin miqdarına görə artdı. Dövrün mənbələrindən aydın olur ki, monqol ağalığı dövründə əhali arasında 40-a yaxın vergi və mükəlləfiyyətlər ödəmişlər. Əhalidən toplanan vergilər içərisində qopçur, üləfa, kalan, fərh, cizyə, bağbaşı, xani-şümarə və s. vergi növləri daha ağır idi və xalq kütləsinin müflisləşməsinə səbəb olurdu.
Məmləkətimiz tarixən münbit, məhsuldar torpaqlara, zəngin bitki örtüyünə malik ölkə idi. Azərbaycanda hər cür dənli bitkilər, buğda, arpa, çəltik, qarğıdalı, bostan və bağ bitkiləri, texniki bitkilər, xüsusi ilə pambıq becərilirdi. Ölkənin ayrı-ayrı bölgələri müxtəlif bitki növü ilə məşhurlaşmışdı. Kənd təsərrüfatında süni-suvarma şəbəkəsi mövcud idi. Bu sahədə əsasən çay sularından və kəhriz sistemindən istifadə olunurdu. Teymurun dövründə Arazdan Beyləqana Bərlas su arxı çəkildi və kənd təsərrüfatının inkişafında mühüm rol oynadı. Kənd təsərrüfatı bitgilərinin becərilməsinə xüsusi diqqət yetirilirdi. İstixanalardan, süni suvarmadan, kötan ilə şumlamadan, şoran torpaqların yuyularaq münbitləşdirilməsindən geniş istifadə edilirdi. Bitgiləri xəstəliklərdən və ziyanvericilərdən qorumaq üçün müxtəlif tədbirlər görülürdü. 
Kənd təssərrüfatının mühüm sahəsini heyvandarlıq təşkil edirdi. Azərbaycanın  bütün bölgələrində qaramal və davar saxlanılırdı. Azərbaycan atları dünya şöhrəti qazanmışdı. Marko Polo Azərbaycanda çoxlu yaxşı atın olduğunu və Hindistana aparılıb baha qiymətə satıldığını bildirirdi.
XIII əsrin əvvəllərində Azərbaycanda şəhərlər yüksək inkişaf səviyyəsində idi. Şəhər iqtisadiyyatında sənətkarlıq və ticarət mühüm yer tuturdu. Əsrin əvvəllərində ölkədə irili-xırdalı 60-dan çox şəhər və qalalar var idi. Gəncə, Təbriz, Naxçıvan, Marağa, Ərdəbil, Dərbənd və s. Azərbaycanın əsas şəhərlərindən idi. Onların bəzilərində 100 mindən artıq əhali yaşayırdı. Monqol yürüşlərinin dağıdıcı təsirinə baxmayaraq şəhərlərin inkişafı davam etdi, yeni şəhərlər salındı. Təbriz Hülakülər dövlətinin paytaxtı olaraq daha sürətlə inkişaf edirdi. Onun ərazisi genişlənərək 4 min hektara çatdı. Şəhər 25 min addım (24 km) uzunluğunda divar ilə əhatə olunmuşdur. Şəhərdə 1 milyona yaxın adam yaşayırdı. Təbriz şəhərinin ətrafında salınmış Rəşidiyyədə 30 min ev vardı. Bu dövrdə  Azərbaycanda Mahmudabad şəhəri salındı. Azərbaycanın bir çox yerlərində–Təbrizdə, Abşeronda ölkənin müdafiə qüdrətinin möhkəmlənməsinə xidmət edən qalalar tikildi. Mərdəkandakı iki qala–Nardaran qalası,  Ramana qalası bu dövrün tikililərindəndir.
Azərbaycan şəhərləri yarım aqrar xüsusiyyətə malik olsalar da onların iqtisadiyyatında sənətkarlıq və ticarət mühüm yer tuturdu. Şəhər əhalisinin sənətkarlıq və ticarətlə məşğul olan zümrəsi çoxluq təşkil edirdi. Bir çox Azərbaycan şəhərləri, xüsusilə Təbriz şərqin mühüm sənətkarlıq və ticarət mərkəzinə çevrilmişdi. Şəhərdə hər bir sənət növü üzrə sənətkarlıq məhəllələri mövcud idi. Bazarlarda əsnaf və sənətkarların xüsusi yerləri vardı. Azərbaycan şəhərlərində əvvəlki ənənəvi sənət növləri davam etdirilirdi. Toxuculuq, xalçaçılıq, metalişləmə, keramika, dulusçuluq, dəri istehsalı, ağac emalı, şüşə istehsalı, tikinti işi, şirniyyat, bədii işləmələr və s. əsas sənətkarlıq sahələrini təşkil edirdi. Şirvan öz ipəyi, Gəncə soyuq silahı, Xoy mis məmulatı, Şiz qızıl və qurğuşun emalı ilə tanınırdı. Elxanilər dövründə silah hazırlanması sahəsində keyfiyyət dəyişikliyi də baş verdi. Bir çox sənətkarlar monqollardan əxz etdikləri «tora» adlanan üçtiyəli ox ucluqları hazırlayırdılar. Sənətkarlar «əxi» adlanan dini-ictimai, siyasi və peşə birlikləri yaratmışdılar. Belə birliklər çox vaxt «əsnaf» və ya «möhtərif», monqollar dövründə isə «ozan» adlanırdı. «Əxi» birlikləri xüsusi nizamnamələr–»fütüvvətnamə»lər əsasında fəaliyyət göstərirdilər.
Hülakülər və Cəlairilər dövlətlərinin mərkəzi vilayəti kimi Azərbaycan xarici və daxili ticarətdə aparıcı rol oynayırdı. Bu dövlətlərin ərazisindən keçən 5 əsas karvan yolunun əksəriyyətinin Azərbaycanla əlaqəsi vardı. Təbriz dünya əhəmiyyətli ticarət yollarının kəsişdiyi məkan idi. Şimal, cənub-şərq yolları Təbrizi dünyanın bir çox ticarət mərkəzləri ilə birləşdirirdi. Azərbaycan ərazisində ümumi uzunluğu təxminən 2 min km-dən ibarət olan ticarət yolları şəbəkəsi mövcud idi.
Azərbaycan sənətkarlarının məhsulları şərq və qərb ölkələrinə ixrac olunur və yüksək qiymətləndirilirdi. Venesiya, Genuya, Qızıl Orda və s. dövlətlərlə ticarət əlaqələri daha geniş idi. Azərbaycandan ixrac olunan əmtəələr arasında kənd təssərüfatı məhsulları xüsusi yer tuturdu. Ölkəyə çoxlu xarici mallar idxal olunurdu. Təbriz bazarlarında Seylon, Kəşmir, Mərv, Tus, Şiraz, Şan, Çin, rus knyazlıqarı, Almaniya və s. ölkələrdən gətirilən müxtəlif çeşidli mallar satılırdı. Qazan xanın keçirdiyi islahatlar ölkədə ticarətin daha da inkişafına təkan verdi.
Azərbaycanda ticarətin inkişafı və geniş vüsət alması ölkədə pul tədavülünün tənzimlənməsini tələb edirdi. Azərbaycanın müxtəlif şəhərlərində-Təbriz, Gəncə, Şamaxı, Marağa, Naxçıvan, Bərdə, Ərdəbil, Urmiya, Bakı, Beyləqan, Qəbələ və s. şəhər və qalalarında zərbxanalar mövcud idi və onlarda müxtəlif ölçüdə və vəzndə qızıl, gümüş və mis sikkələr kəsilirdi.
Ölkədəki ictimai proseslər, monqol hücumları, daha sonra ara müharibələri, Əmir Teymur və Toxtamışın basqınları mədəni həyata da təsirsiz ötüşmədi. Əvvəlki dövrlərdə olduğu kimi təhsil sisteminin əsasını məktəb və mədrəsələr təşkil edirdi. İbtidai təhsil verən məktəblərə əsasən 5-6 yaşlı uşaqlar qəbul olunurdu. Burada  əsas fikir şəriət dərslərinə verilirdi. Yetim uşaqların da təhsili unudulmamışdı. Onlar üçün «Darül-itam» (Yetimlər evi), «Beyt ül- təlim» (Təlim evi) adlanan məktəblər fəaliyyət göstərirdi. Şagirdlər elmin müxtəlif sahələri ilə müstəqil məşğul olur, vaxtaşırı ustalarının mühazirələrinə qulaq asırdılar.
Uşaqlara orta təhsil verən mədrəsələrdə isə dini təlimlə yanaşı, dünyəvi elmlər, o cümlədən ictimai və texniki elmlər öyrədilirdi. Mədrəsələrdə təhsili 2 müdərris aparırdı. Onlardan biri şəriət dərslərini, digəri dünyəvi dərsləri tədris edirdi. Mədrəsələr əsasən iri məscidlərin nəzdində fəaliyyət göstərirdi. Şagirdlərin təhsil haqqı ya şəxsi hesabdan, ya da məscidin gəlirlərindən ödənilirdi. Azərbaycanda ali ruhani təhsil verən mədrəsə yalnız Təbriz şəhərində idi. O, Bağdadın məşhur Nizamiyyə mədrəsəsi ilə müqayisə olunacaq dərəcədə nüfuzlu idi. Təbrizin Rəbi Rəşidi məhəlləsində yerləşən bu təhsil ocağı şərqdə yaradılmış 2-ci nüfuzlu təhsil ocağı idi. Bu tədris ocağında istedadlı gənclər təhsil alırdılar. Onun əsasını dövrünün görkəmli alimi,dövlət xadimi, həkim Fəzlullah Rəşidəddin qoymuşdu. Mənbələrin verdiyi məlumata görə bu tədris müəssisəsində 500-ə qədər alim çalışır, 7 min tələbə təhsil alırdı. Burada şərqin bir çox ölkələrindən elm-bilik dalınca gələn tələbələr daha çox idi. Bu mədrəsə müasir universitetlərlə müqayisə olunacaq dərəcədə nüfuzlu idi. Tarixdə Rəşidəddin mədrəsəsi kimi tanınan mədrəsədə müxtəlif ixtisaslar–təbiətşünaslıq, fəlsəfə, tarix, təbabət, astranomiya, məntiq, ilahiyyət və s. üzrə şöbələr vardı. Mənbələrdə deyildiyi kimi Rəşidəddin mədrəsəsi yaxın şərqdə elmin inkişafında çox böyük rol oynamışdır. Mədrəsənin 60 min nüsxə kitabın cəmləşdiyi kitabxanası da vardı.
XIII – XIV əsrləri eyni zamanda Azərbaycanda bir çox elm sahələrinin inkişafı ilə də xarakterizə etmək olar. Alimlərimiz bu dövrdə dünya elm xəzinəsinə astronomiya, riyaziyyat tibb, tarix, coğrafiya, ədəbiyyat, dil, musiqi, memarlıq, incəsənət və s. elm sahələrinə aid dəyərli əsərlər bəxş etmişlər. Marağa rəsədxanası bu cəhətdən daha xarakterik idi. Əsası 1259-cu ildə Nəsrəddin Tusi tərəfindən Marağada qoyulan bu rəsədxanada dövrünün qüdrətli alimləri çalışır, təcrübələr aparırdılar. Burada 100-dən artıq alim elmi axtarışlarla məşğul idi. Rəsədxananın 400 min əlyazmaya malik kitabxanası da fəaliyyət göstərirdi.
Nəsrəddin Tusi (1201-1273) əvvəllər Hülakü xanın məsləhətçisi, sonra isə Abaqa xanın vəziri olmuşdur. Hülakülər dövlətinin idarəçiliyinin və maliyəsinin tənzimlənməsi bilavasitə onun adı ilə bağlı idi. Alimin qəbri üzərində bu sözlər yazılmışdır: «Elmin köməkçisi, elm ölkəsinin şahı, dövrün anası hələ belə oğul doğmamışdı». Nəsrəddin Tusi «Zic Elxani» («Elxani cədvəlləri»), «Əxlaqi Nasirin» («Nasirin əxlaqa dair kitabı») və s. kimi qiymətli əsərlərin müəllifi idi.
Azərbaycanda tibb elmi məhz XIII – XIV əsrlərdə özünün xüsusi inkişaf mərhələsinə yüksəlmişdi. Bu işdə Rəşiddədinin tibb elminə dair əsərləri də daha böyük şöhrət qazanmışdı. Azərbaycanlı tibb alimiləri Qahirə, Dəməşq, Bağdad və s. şəhərlərdə şöhrət tapmışdırlar. Onların içərisində Məhəmməd Naxçıvani nəinki Azərbaycanda, eyni zamanda  Yaxın Şərqin tanınmış tibb alimlərindən idi. Məhəmməd Naxçıvaniyə görə  insanın sağlamlığının əsas özəyi onun əqli və fiziki inkişafıdır.
Qeyd olunan dövrdə Rəbi Rəşidi məhəlləsində fəaliyyət göstərən şəfa evində tibbə aid  tədqiqatlar və təcrübələr aparılması ilə yanaşı Azərbaycandan və Yaxın Şərqin bir çox ölkələrindən gələn xəstələr müalicə olunur və şəfa tapırdılar. Bu şəfa evində 50-yə qədər həkim fəaliyyət göstərirdi. Rəbi Rəşidi şəfa evində tibb sahəsində 5 ilin müddətində yüksək ixtisaslı həkimlər də hazırlanırdı. İctimai elmlərin inkişafı sahəsində dövrünün görkəmli alimi Rəşiddədinin rolu daha böyük idi. O, 14-ə qədər əsərin müəllifi idi. Rəşiddədinin bu əsərləri içərisində dövrünün tarixini özündə əks etdirən «Came ət-təvarix» («Tarixlər toplusu») əsərinin xüsusi yeri vardır. Bu əsərdə əsasən Hülakü nəslindən olan xanların tarixi qələmə alınmışdır. Rəşiddədinin bu dəyərli əsərində dünyanın bir sıra ölkələrinin tarixinə dair də qiymətli məlumatlar vardır.
XIII əsrdə Qafqaz Albaniyasında baş vermiş hadisələr haqqında Gəncəli Kirakos dəyərli məlumatları qələmə almışdır. Zəkəriyyə Qəzvini, Həmdullah Qəzvini, Əbdürrəşid Bakuvi Azərbaycanda coğrafiya elminin inkişafında mühüm rol oynamış  alimlərdəndir.
XIII-XIV əsrlərdə Azərbaycanda inkişaf etmiş elm sahələrindən biri də fəlsəfə və hüquq idi. Bu sahədə Mahmud Şəbüstərinin adı xüsusilə qeyd edilmişdir. Onun «Gülşəni-raz» («Sirlər gülşəni»), «Səadətnamə» əsərləri daha məşhur idi.
Monqol işğalları, Hülakilər dövlətinin tənəzzülündən sonra hakimiyyət uğrunda gedən qızğın mübarizə, feodal çəkişmələri, Azərbaycanın tez-tez müharibələr meydanına çevrilməsi, Əmir Teymurun və Toxtamışın dağıdıcı hücumları ədəbiyyata da öz mənfi təsirini göstərmişdir. Azərbaycan dilli şairlərdən İzzəddin Həsənoğlunun divanından yalnız bir qəzəl zəmanəmizə qədər gəlib çatmışdır. «Dəhnamə» adlı əsərin, «Cami-cəm» məsnəvisinin və 10 min beytdən ibarət divanın müəllifi Əhvədi Marağayi (1274-1338) əsərlərində fəlsəfi, dini və ictimai fikirləri təcəssüm etdirmişdir. Bu dövrün görkəmli ədiblərindən Arif Ərdəbili «Fərhadnamə», Əssar Təbrizi «Mehr və müştəri» əsərləri ilə məşhur idilər. 
XIV əsr ədəbiyyatında hürufilik xüsusi yer tuturdu. Hürufilik «hərf» sözündən olub ərəb hərflərinin ilahiliyini, Allahın iki təzahür yolundan birini məhz səsdə, nitqdə, hərflərdə olduğunu bəyan edirdi. Hürufilərə görə Allah söz, kəlam şəklində görünür. Məhz buna görə də 28 hərfdən ibarət olan ərəb əlifbası müqəddəsdir, məhəbbət və gözəlliyin əsasını təşkil edir.
Hürufilik həm də İslam dini ehkamlarına, teymurilər hökmranlığına qarşı yönəldilmiş dini-siyasi hərəkat idi. Onun banisi Şeyx Fəzllulah Cəllaləddin Nəimi idi. O, özünün dünya görüşü, fəlsəfi təlimi və bədii fikir zəminində yetişmişdir. Hürufilik məzdəkilik, xürrəmilik  və əxilik hərəkatı ilə üzvü surətdə bağlı idi. Bu təlimə görə insan öz varlığında olan ilahi ünsürü əxlaqi-mənəvi təkamül yolu ilə inkişaf etdirir və Allah dərəcəsinə yüksəlir. Bu nəzəriyyənin sosial-kökünə varanda, hürufilərə görə hökmdarlar və din-şəriət xadimləri ədalətsiz, qan içən və riyakardırlar. Bəşəriyyəti ədalətə qovuşdurmaq üçün yeni təbli hökmdar, kamil insan lazımdır. Hürufilər kamil insanları qəsbkar və zalım hökmdarlara qarşı qoyurdular. Başqa sözlə bu dövrdə teymurilər zülmünə qarşı geniş xalq kütlələrinin azadlıq mübarizəsinə başçılıq edən müxtəlif ideoloji cərəyanların başçılarından biri də Fəzllulah Nəimi idi. Hürufilik ilk dəfə Naxçıvanda, Astrabadda yayılmış, Teymurilərə qarşı mübarizədə əhəmiyyətli rol oynamışdır. Onlar irticaçılar tərəfindən təqib olunurdular. Fəzlullah Nəimi 1394-cü ildə Miranşah tərəfindən həbsə alınaraq Naxçıvanda dəhşətli  surətdə edam edilir.
Azərbaycanın görkəmli filosof şairi İmaddədin Nəsimi hürufiliyin digər görkəmli xadimi idi. Hürufiləri daim təqib edən islam dininin amansız nümayəndələri 1417-ci ildə Suriyanın Hələb şəhərində Nəsiminin diri-diri dərisini soydular. 1369-cu ildə Şamaxıda anadan olmuş Nəsimi ilk şerlərini «Hüseyni» təxəllüsü ilə yazırdısa da, sonradan Nəiminin şərəfinə özünə «Nəsimi» təxəllüsünü götürmüşdü. O, özündən sonra fəlsəfi fikirlərə söykənən zəngin əsərlər külliyatı qoyub getmişdir. Onun yaradıcılığında türk dilində yazılmış şerlər üstünlük təşkil edirdi. 
XIII-XIV əsrlərdə Azərbaycanda memarlıq və incəsənət də xeyli inkişaf tapmışdır. Azərbaycan memarları Azərbaycanın müxtəlif yerlərində bir-birindən dəyərli sənət nümunələri,qalalar,türbələr inşa etmişdilər. Azərbaycan xalçaçılarının, sənətkarlarının, miniatür rəssamlarının əsərləri dünyanın nadir inciləri hesab olunur. Usta Şərafəddin 1399-cu ildə Əmir Teymurun sifarişi ilə hazırladığı ağırlığı iki ton, diametri 2,5 metr olan tiyan hal-hazırda Sankt-Peterburqun Ermitaj muzeyində, Yusif Əhmədin hazırladığı kasa indi Londonda Viktoriya və Albert muzeyində saxlanılır. Bu dövrün görkəmli musiqişünasları Səfiyyəddin Ürməvi (1230-1294) və Əbdülqadir Marağayı (1353-1445) bir sıra qiymətli əsərlər yazmışlar.                                                                    





VI. XV əsr Azərbaycan feodal dövlətləri
(Altıncı mühazirə)

3. Qaraqoyunlu dövlətinin yaranması. 
Onun daxili və xarici siyasəti

Yaxın və Orta Şərqin tarixində mühüm rol oynayan qaraqoyunlulara baharlılar başçılıq edirdilər. Tarixi mənbələrdə qaraqoyunluların hələ VII  əsrdə Azərbaycan ərazisində məskunlaşmaları barədə məlumatlar vardır. Əvvəllər Van gölü ətrafında məskunlaşmış bu tayfa XIV əsrin 70-ci illərində Ərzincanda, Sivasda, Şərqi Anadolunun şimal-şərq torpaqlarında möhkəmləndilər. Öz mövqelərini möhkəmləndirmiş qapraqoyunlular ağqoyunlulara, cəlairilərə və teymurilərə qarşı mübarizəyə başladılar.
Sülalənin banisi  Bayram Xocanın oğlu Qara Məhəmməd (1380-1389) qohum olmaqla cəlairilərlə münasibətləri qaydaya qoydu və bundan istifadə edərək 1380-cı ildə mərkəzi Van olmaqla qaraqoyunlu tayfa ittifaqı hakimiyyətinin əsasını qoydu. Bu qohumluqdan istifadə edən Qara Məhəmməd 1382-ci ilin sentyabrında böyük qoşunla Təbrizə gəlib Cəlairi şahzadəsi Şeyx Əlini məğlub etdi. 80-ci illərin ortalarında isə Qara Məhəmməd 2 düşmənlə - Əmir Teymur və ağqoyunlularla mübarizə aparmalı oldu. Əmir Teymur 1387-ci ildə qaraqoyunlular üzərinə yeridi, lakin ağır məğlubiyətə uğradı. Qara Məhəmməd 1388-ci ildə Cəlairiləri məğlub edərək Təbrizə daxil oldu, lakin bir il sonra o digər qaraqoyunlu əmiri Qara Pir Həsən tərəfindən qətlə yetirildi. Qara Məhəmmədin oğlu Qara Yusif 1392-ci ildə atasının intiqamını Pir Həsəndən aldısa da, Təbrizdə möhkəmlənib qala bilmədi. Bundan sonra Qara Yusif teymurilərə qarşı mübarizədə cəlairilərlə birləşdi. Lakin birləşmiş qüvvələr 1394-cü ildə Bağdad yaxınlığında  Əmir Teymur tərəfindən ağır məğlubiyyətə uğradılar. 1495-ci ildə Qara Yusif cəlairi Sultan Əhmədlə teymurilərə qarşı ittifaq yaratmaq məqsədilə Misirə gəldi. Misir hakimi Sultan Fərəc müttəfiqlərin hər ikisini əmir Teymurun təklifi ilə Dəməşqdə həbs etdirdi. Onlar bir il həbsdə qaldılar. Məhbəsdə olarkən Qara Yusiflə Sultan Əhməd əhdnamə bağladılar ki, azadlığa çıxdıqdan sonra Sultan Əhməd Bağdada, Qara Yusif isə Təbrizə yiyələnsin. Əmir Teymurun vəfatından sonra  onların hər ikisi azad edildi. Qara Yusif Misir sərhədlərindən Fərat çayının sahillərinə qədər ərazilərdə ayrı-ayrı feodalları əzdi və müttəfiqi ilə Bağdadı aldı. Onlar Azərbaycanın cənubuna doğru irəliləyib Təbrizə yaxınlaşdılar. Şirvanşah I İbrahim Təbrizi tərk etdi. Təbriz əmirləri Sultan Əhmədlə Qara Yusifin  tərəfinə keçdilər. Sultan Əhməd Təbrizdə möhkəmlənəndən sonra Əlincə qalasını təmir etdirdi və əhalinin üzərinə çox sayda vergilər qoydu. Ona görə də teymuri Əbu Bəkr Təbrizə yaxınlaşanda əhali Sultan Əhmədi müdafiə etmədi. O, Bağdada qaçmağa məcbur oldu. Əbu Bəkrə qarşı aparılan Şənbi Qazan döyüşündə Qara Yusif qələbə çaldı (1406). 1408-ci il aprelin 21-də Təbrizin cənubundakı Şərur adlı yerdə 20 minlik qaraqoyunlu qoşunu teymuriləri darmadağın etdi. Döyüşdə Miranşah öldürüldü, Əbu Bəkr qaçıb canını qurtardı. Qara Yusif öz siyasi məqsədlərini tək cənubi Azərbaycanla məhdudlaşdırmaq istəməyib, Şimali Azərbaycanı da  özünə tabe etmək arzusunda idi. 
Təbriz yaxınlığında 1410-cu il avqustun 30-da Əsəd qəsəbəsi kənarındakı döyüşdə keçmiş müttəfiqi Cəlairi Sultan Əhmədi məğlub etmiş Qara Yusif Təbrizə daxil oldu. Sultan Əhməd əsir düşdü. Azərbaycanda və İraqda hakimiyyətdən əl çəkməsi haqqında ondan yazılı iltizam alındı və ertəsi gün öldürüldü. Cəlairilərin Azərbaycandakı hakimiyyətinə son qoyuldu. Beləliklə, 1410-cu ildə Qaraqoyunlu dövləti yarandı. Şirvanşahlar istisna olmaqla Azərbaycanın qalan torpaqları, Şərqi Anadolu torpaqları, Gürcüstanın şərq hissəsi, Qərbi İran və  İraq bu dövlətin tərkibinə daxil edildi. 1411-ci ildə Qara Yusif Təbrizdə Azərbaycan əyanları və  qaraqoyunlu əmirlərinin  məclisində oğlu Pirbudağı «sultan» elan etdi, lakin dövlət işlərini bütövlükdə öz əlində saxladı. Qara Yusif Şirvana qasid göndərib I İbrahimdən tabe olmasını tələb etdi, lakin rədd cavabı aldı. I İbrahim çox böyük zəhmət bahasına əldə etdiyi müstəqilliyi itirmək istəmirdi. O, Qara Yusiflə müharibəyə hazırlaşdı. Bu işdə ona Şəki hakimi Seyid Əhməd və Kexatiya Çarı II Konstantin kömək edirdi. Qara Yusif də öz növbəsində I İbrahimlə müharibəyə hazırlaşdı və çoxlu irsi soyurqal torpaqları, pul, hədiyyə paylamaq yolu ilə Cənubi Azərbaycanın köçəri əyanlarını  öz tərəfinə çəkdi. Əgər Azərbaycan əhalisinin çox hissəsi I İbrahimi müdafiə edirdisə, Cənubi Azərbaycanın köçəri əyanları bu səbəbdən Qara Yusifin tərəfində idilər. Beləliklə, 1412-ci ilin sonunda Kür sahilində döyüş baş verdi. Bu döyüşdə Qarabağın, Muğanın, Naxçıvanın silahlı dəstələri də Qara Yusifin tərəfində vuruşurdular. I İbrahim və onun müttəfiqləri bu döyüşdə məğlub oldular. Qara Yusifin qoşunu Şirvanı viran etdi və 1 milyon mal-qara apardı. I İbrahim, yeddi oğlu, məsləhətçiləri, Kaxetiya çarı Konstantin əsir düşdü. Konstantin Qara Yusifin əmiri ilə əsir düşmüş gürcü döyüşçüləri ilə birlikdə öldürüldü, I İbrahim Təbrizə gətirildi. Təbrizin sənətkar və tacirləri, dostları ondan tələb olunan xəracı ödəməklə azad olmasına nail oldular. O, Qara Yusifdən Şirvanı idarə etmək hüququ aldı və yalnız bundan sonra qaraqoyunlu hərbi qüvvəlləri Şirvanı tərk etdi. Qara Yusifin əldə etdiyi qələbələr içərisində 1418-ci ildə Ağqoyunlu Qara Osmanı 3- cü dəfə məğlub etməsi, 1419-cu ildə böyük ticarət əhəmiyyəti olan Sultaniyyə və Qəzvini tutması mühüm hadisə idi. Qara Yusifin mövqeyinin  getdikcə güclənməsi və Əcəm İraqının onun nəzarətinə keçməsi, teymuri hökmdarı Sultan Şahruhu narahat etməyə bilməzdi. Sultan Şahruh Azərbaycan, Ərəb İraqı və Əcəm İraqını Qara Yusifin əlindən almaq, onu asılı bir hökmdar halına salmaq məqsədi ilə 1420-ci ilin avqustunda Heratdan 200 minlik ordu ilə Azərbaycana yürüşə başladı. teymuri hökmdar Şahruhla savaşa qərar verən Qara Yusif xəstə olmasına baxmayaraq geniş hazırlıq işləri görmüşdü. O, atlı qoşunlarla yanaşı ilk dəfə olaraq piyada döyüşçüləri Təbrizə toplaya bilmişdi. Qaraqoyunlu qoşunu Təbrizdən cənuba Uca şəhərinin yaxınlığına çatan zaman Qara Yusifin xəstəliyi daha da artdı və o, 1420-ci il noyabırın 13-də 65 yaşında vəfat etdi. Onun ölümündən sonra qaraqoyunlu əmirləri arasında hərcmərclik başlandı. Bundan istifadə edən Sultan Şahruh 1420-ci ilin dekabırında Qarabağa daxil oldu. 1417-ci ildə I İbrahimin vəfatından sonra hakimiyyətə gələn oğlu I Xəlilullah (1417-1462) qaraqoyunluların hakimiyyətini tanımadı və Sultan Şahruhun Azərbaycana olan yürüşlərində yaxından iştirak etdi. O, Şahruhun nəvəsi ilə evlənərək bu ittifaqı daha da möhkəmləndirdi.
1421-ci ilin avqustunda Qara Yusifin oğulları İsgəndər və İsfəndiyar Şahruhla Alaşgerd vadisində həlledici döyüşdə məğlub oldular. Şahruh qaraqoyunlu dövlətinə özünün ali hakimiyyətini tanıtmaqla kifayətləndi. Şahruh Azərbaycanı tərk etdikdən sonra İsgəndər dağınıq Qaraqoyunlu qüvvələrini yenidən birləşdirdi. Qara İsgəndərin 1427-ci ildə Şirvana etdiyi yürüşü uğursuz oldu. 1429-cu ildə Şahruh Qara Yusifin oğlu Əbusəidi (1429-1431) qaraqoyunlu taxtına əyləşdirdi. 1435-ci ildə teymurilər İsgəndəri məğlubiyətə uğratdılar. 1436-cı ilin payızında Təbrizə gələn Şahruh Qara Yusifin kiçik oğlu Cahanşahı taxta əyləşdirdi (1435-1467). 
Qaraqoyunlular dövləti tədricən tənəzzülə uğrayırdı. Yaranmış vəziyyətdən çıxış yolu arayan Cahanşah oturaq əhaliyə şəhər əhalisinə arxalanaraq köçəri hərbi əyanların müqavimətini qırmağa və Qaraqoyunlu dövlətini qüvvətləndirməyə cəhd göstərdi. O, teymurilərin zəifləməsindən istifadə edərək qərbi və şərqi İranın xeyli hissəsini öz hakimiyyəti altına aldı. Teymurilərin paytaxtı Heratı ələ keçirdi.
Cahanşah  Ağqoyunlu Uzun  Həsənlə daim düşmən münasibətdə idi. 1458-ci ildə Cahanşah hərbi səfərdə olarkən Bağdadda və Azərbaycanda ona qarşı qiyam qalxdı. O, geri qayıdıb uzun müddət feodal qiyamlarını yatırtmaqla məşğul oldu. Nəhayət, 1459-cu ildə qiyamlar yatırıldı. 1465- ci ildə Bağdad qiyamçılarının da müqavimətini qırdı.
Beləliklə, Cahanşahın fəal daxili və xarici siyasəti müdaxiləyə və ara müharibələrinə son qoydu. Buna baxmayaraq mərkəzi hakimiyyəti qüvvətləndirmək mümkün olmadı. Nəticədə Qaraqoyunlu dövləti zəiflədi, Ağqoyunlu Uzun Həsənin qaraqoyunlular üzərində qələbə çalması üçün əlverişli şərait yarandı.

2. Ağqoyunlu dövlətinin meydana gəlməsi. 
Onun daxili və xarici siyasəti.

Cahanşahın hakimiyyətinin sonuna yaxın ağqoyunlu tayfalarının əmirləri qüvvətlənməyə başladılar. Qaraqoyunlularla bir kökdən olan ağqoyunlular da Azərbaycan xalqının təşəkkülündə iştirak etmiş oğuz tayfalarından idilər. Ağqoyunlu Uzun Həsənin saray tarixçisi Əbu Bəkrin məlumatına görə ağqoyunlular  VI əsrin sonu–VII əsrin əvvəllərində baş Qafqaz dağları ilə Araz çayı arasındakı ərazidə yaşayırdılar. Əsas qışlaqları Qarabağ, yaylaqları isə Göyçə gölü ətrafındakı Azərbaycan torpaqları idi. Bu tayfaların bir qismi sonralar Kiçik Asiyanın şərqində (Şərqi Anadoluda), Diyarbəkrdə və İraqda da məskunlaşdılar.
XIV əsrin  sonu - XV əsrin əvvəllərində ağqoyunlu Qarayuluq Osmanbəy Sivas uğrunda mübarizələrdə qaraqoyunlulara qalib gəldi və Diyarbəkrdə möhkəmləndi. Bununla da  Ağqoyunlu bəyliyinin əsası qoyuldu. Qara Yuluq Osman bəy (1394-1434) Diyarbəkri ağqoyunlu tayfa ittifaqını mərkəzi seçdi, feodal çıxışlarını yatırdı. O, ağqoyunlu tayfa ittifaqının xeyli möhkəmləndirdi. 1434-cü ildə qaraqoyunlularla mübarizədə Osman bəy öldürüldü. Tayfa ittifaqına başçılığı ələ alan Əli bəy (1434-1444) də münaqişələrə son qoya bilmədi. Hakimiyyətə gələn onun oğlu Cahangir Mirzə (1444-1453) ağqoyunlu tayfalarını birləşdirdi. Lakin tayfa başçısı kimi özünü o axıra qədər doğrulda bilmədi. Onun qardaşı Uzun Həsənin (1453-1478) müvəffəqiyyətləri daha böyük oldu. Uzun Həsən 1467-ci ildə Muş yaxınlığındakı vuruşmada qaraqoyunluları məğlub edərək Cahanşahı öldürdü. Bağdada qədər ərazi ağqoyunluların əlinə keçdi. Bununla da Qaraqoyunlu dövlətinin varlığına son qoyuldu. O, 1468-ci ildə Qaraqoyunlu dövlətinin bütün ərazisini ələ keçirdi və paytaxtı Diyarbəkrdən Təbrizə köçürdü.
Uzun Həsənin Təbrizi ələ keçirməsindən sonra ölkənin başının üstünü yeni təhlükə aldı. 1468-ci ildə Teymuri Əbu Səid özünün bütün hərbi qüvvəllərini cəmləşdirib ağqoyunlulara qarşı müharibəyə hazırlaşdı. Uzun Həsən bu müharibəyə girməkdən ehtiyat edirdi. O, anası Sara Xatunu  nümayəndə heyəti və qiymətli hədiyyələrlə danışıqlar aparmaq üçün Əbu Səidin yanına göndərdi. Lakin, bacarıqlı diplomat Sara Xatun Əbu Səidi öz fikrindən döndərə bilmədi.
1468-ci ilin payızında Azərbaycana gələn Əbu Səid əvvəlcə Qarabağ düzənliyində, sonra isə Xəzər sahilində məskən saldı. Müharibənin qaçılmaz olduğunu görən Uzun Həsən Şirvanşahla və Ərdəbil hakimi Şeyx Heydərlə müqavilə bağladı. Əbu Səidin qoşununu əvvəlcə iqtisadi blokadaya aldılar. Əbu Səidin qoşunu dağılmağa başladı. Nəticədə döyüşə girmədən Əbu Səid sülh təklif etməyə məcbur oldusa da, Uzun Həsəndən rədd cavabı aldı. Baş vermiş döyüşdə Uzun Həsənin qoşunu Əbu Səidin hərbi qüvvələrini darmadağın etdi, özünü isə tutub Ağqoyunlu hökmdarının hüzuruna gətirdilər. Uzun Həsən onu teymuri şahzadəsi Məhəmməd Yadigarın yanına göndərdi. Məhəmməd Yadigar Əbu Səidi edam etdirdi. 
  Bu hadisədən sonra Ağqoyunlu dövləti və onun başçısı Uzun Həsənin nüfuzu daha da artdı. Dövlət böyük bir imperatorluğa çevrildi. İmperiya Kürdən cənuba olan Azərbaycan vilayətlərini, Şərqi Anadolunu, Qərbi İranı, İraqı, Şərqi Gürcüstanı, Ərməniyyəni və s. yerləri əhatə edirdi.
Dövlətin əhalisinin başlıca məşğuliyyət sahələri əkinçilik, üzümçülük, bağçılıq və maldarlıq idi. Şəhərlərdə sənətkarlıq və ticarət də inkişaf  etmişdi. Azərbaycan tranzit ticarətdə də əhəmiyyətli yer tuturdu. Çünki, Mərkəzi Asiya, Çin və Hindistanı, Aralıq dənizi, Qara dəniz sahillərindəki ticarət mərkəzləri ilə birləşdirən karvan yolları bu yerlərdən keçirdi. Yad ölkələrdən ticarət məqsədi üçün gələn karvanlardan çoxlu tamğa və bac alınırdı. Əhalidən toplanan vergilər, xüsusilə Avropa ölkələri ilə ticarətdən alınan gəlir Ağqoyunlu dövlətinin iqtisadi qüdrətinin əsas mənbəyi idi.  
    Ağqoyunlu dövlətində oturaq feodalların, ali islam ruhanilərinin və köçəri hərbi əyanların nüfuzu daha böyük idi. Bütün bunlara baxmayaraq ağqoyunlu dövlətində ümumi vəziyyət yaxşı deyildi. Uzun Həsən şəhər və kənd əhalisi üzərinə ağır vergilər qoymuşdu. Bu dövlətin siyasi qüdrətinə öz mənfi təsirini göstərməmiş deyildi. Çoxsaylı vergi və ödənclərdən əhali narazı idi. Bunu nəzərə alan Uzun Həsən vergi işlərini nizama salmaq məqsədi ilə «Qanunnamə» verdi. Həmin qanunnaməyə görə kəndlilərdən alınan vergilərin miqdarı dəqiqləşdirildi, vergi sistemində qanun-qayda yaradıldı, feodal özbaşnalığı nisbətən azaldı. Bu obyektiv olaraq kəndlilərin vəziyyətini müəyyən qədər yüngülləşməsinə səbəb oldu, dövlətin iqtisadi qüdrətini artırdı. Mərkəzləşdirilmiş qüdrətli feodal dövləti yaratmaq siyasəti yenidən Uzun Həsəni iri köçəri-hərbi əyanların nüfuzunu aradan qaldırmağa sövq etdi. O, qısa müddət ərzində bir sıra iri feodalların qalalarını alıb dağıtdı, onları mərkəzi hakimiyyətə tabe etdi. 
Uzun Həsənin dini siyasəti də dövlətin möhkəmləndirilməsinə yönəldilmişdi. Sünnilik məzhəbi ölkədə rəsmi din olsa da, şiə məzhəbindən olanlar təqib edilmirdi.
Uzun Həsənin hakimiyyəti illərində Ağqoyunlu dövləti Yaxın və Orta Şərqin ən qüdrətli dövlətlərindən birinə çevrildi. Ağqoyunlu dövləti Avropa və Asiyanın  beynəlxalq münasibətlərində mühüm rol oynayırdı. Venesiya Respublikası, Böyük Moskva knyazlığı, Polşa, Avstriya, Macarıstan, Çexiya, Almaniya, papalıq, Burqundiya hersoqluğu, Neapol kırallığı, Rodos, Kipr, Balkan knyazlıqları, Qaraman əmirliyi, Misir, Hindistan, Böyük Orda və bir sıra başqa ölkələrlə Ağqoyunlu dövləti arasında  diplomatik əlaqələr yaranmışdı. Təbrizdə Venesiya Respublikasının daimi səfirliyi fəaliyyət göstərirdi.
Ağqoyunlu dövlətinin xarici siyasi əlaqələrində Uzun Həsənin anası Sara xatunun böyük rolu olmuşdur. Bütün şərqdə məşhur olan Sara xatun Uzun Həsənin tapşırığı ilə teymuri hökmdarı Əbu Səid və Osmanlı Sultanı II Mehmetlə danışıqlar aparmışdı. Azərbaycanda hakimiyyətə gəlməzdən əvvəl Ağqoyunlular Trabzon yunan dövləti ilə qohumluq münasibətləri yaratmış, Uzun Həsən imperatorun qızı Feodora-Təsbinə xatunla evlənmişdir. Böyük ticarət əhəmiyyəti kəsb edən bu yunan dövlətinə ağqoyunlular öz mülkləri kimi baxırdılar, Osmanlı imperatorluğunun da Trabzona xüsusi marağı vardı. Münasibətlərin toqquşması Osmanlı-Ağqoyunlu müharibələrinə gətirib çıxardı. Baş vermiş ilk döyüşdə ağqoyunlular üstünlük əldə etsələr də Uzun Həsən döyüşü davam etdirməyib osmanlılarla sülh danışıqlarına qərar verdi. O, anası-tanınmış diplomat Sara xatunu II Mehmetin düşərgəsinə göndərdi. Onun qarşısında iki əsas məsələnin II Mehmetlə müzakirəsi tapşırığı qoyulmuşdu. Əvvəla Sara xatun II Mehmeti Ağqoyunlularla gələcək toqquşmalardan çəkindirməli, ikincisi Osmanlı imperatorunu Trabzona hücum fikirindən daşındırmalı idi. Onların arasında danışıqlar yüksək hörmət əsasında aparıldı. Sara xatun birinci vəzifəni müvvəfəqiyyətlə yerinə yetirdisə də, II Mehmeti Trabzona hücum fikirindən daşındıra bilmədi. Ağqoyunlu dövlətini təcrid etdikdən sonra II Mehmet Trabzon üzərinə yeridi. Lakin o, Uzun Həsənin arxadan hücum etməyəcəyinə əmin deyildi. Odur ki, sultan Sara xatunu və digər elçiləri də özü ilə apardı. Trabzonun mühasirəsi 30 gün çəkdi. 1461-ci il avqustun 15-də Trabzon osmanlılar tərəfindən zəbt edildi. Belə olduqda Sara xatun gəlini Təspinə xatunun Trabzona varislik hüququnu irəli sürdü və xəzinəni sultanla bölüşdürüb geri qayıtdı. Trabzonun itirilməsi Ağqoyunluların Qara dənizə yeganə çıxış yolunun bağlanması demək idi. Osmanlılarla münasibətlərin gərginləşməsini görən Uzun Həsən osmanlılar əleyhinə Avropa ölkələri ilə diplomatik əlaqələr yaratmağa çalışdı. Çünki Avropa dövlətləri də hər an osmanlı təhlükəsi ilə üzləşə bilərdilər. Avropada da bununla bağlı arxadan zərbə siyasəti aktuallaşdı. Onlar   iki türk dövlətinin yaxınlaşmasını istəmir, onların bir-birini zəiflətməsinə çalışırdılar. Avropanın bu siyasətini düzgün qiymətləndirməyən Uzun Həsən onlarla ticarət əlaqələrini osmanlılarsız möhkəmləndirməyə səy göstərirdi. Ağqoyunlu hökmdarı vahid cəbhə yaratmaq məqsədi ilə Osmanlılara qarşı mübarizə aparan Qaraman bəyliyi, Kipr krallığı və Rodos feodal dövləti ilə də diplomatik əlaqələr qurmağa çalışırdı. Avropa dövlətləri içərisində Venesiya ilə əlaqələr daha geniş və ardıcıl idi. Ağqoyunlu padşahının sarayında Macar və Polşa diplomatlarına tez-tez rast gəlinirdi. Uzun Həsənin elçiləri Venesiyaya, Romaya, Polşaya və Almaniyaya gedirdilər. 1472-ci ildə Venesiya səfiri Katerino Zeno, 1475-ci ildə III İvanın nümayəndəsi Marko Rosso Uzun Həsən sarayına gəlmişdilər. Marko Rosso Qızıl Orda xanı Əhməd xana qarşı birgə mübarizəyə Uzun Həsəni də cəlb etmək məqsədi ilə Təbrizə gəlmişdi. 
1472- ci ilin yazında Venesiya hökməti ilə bağlanan ittifaqa əsasən Uzun Həsən osmanlılar üzərinə hücum edib, Qaraman istiqamətində osmanlılar üzərində parlaq qələbələr çalaraq Aralıq dənizi sahillərinə çıxdı. Lakin burada Uzun Həsən üçün odlu silah və artileriya mütəxəssisləri gətirəcək Venesiya gəmiləri yox idi. Venesiyalılar Ağqoyunlu dövlətinin hərbi uğurundan istifadə edərək II Mehmetdən müəyyən ticarət imtiyazları qazanmaq məqsədi ilə gizli danışıqlara girdi. Bundan istifadə edən osmanlılar əks hücuma keçib Qaramanı geri qaytardılar. Müharibənin gedişində üstünlük Osmanlı imperiyasının əlinə keçdi.
Müttəfiqlərin aralıq dənizi sahilində birləşmək planını pozmağa müvəffəq olan sultan II Mehmet Türkiyənin bütün hərbi qüvvələrini Ağqoyunlu dövləti üzərinə yönəltmək qərarına gəldi.
Ağqoyunlu diplomatlarının təkidi ilə Venesiya senatı nəhayət Ağqoyunlu dövlətinə müxtəlif odlu silah və hərbi ləvazimat, topçular və toptökən ustalar və s. göndərməyi qərara  aldı. 1473-cü il martın 29- da ağqoyunlular üçün silah gətirən dörd gəmi Kiprə yan aldı və ağqoyunluları aralıq dənizi sahillərinə dəvət etdi. Müttəfiqlərin planlarından yaxşı xəbərdar olan II Mehmet ağqoyunluları qabaqlamaq üçün Ərzincan istiqamətində hücuma keçdi. 1473- cü il avqustun 1-də Malatyada Fərat çayı sahilində ağqoyunlularla  osmanlılar arasında şiddətli vuruşma oldu. Osmanlıların zərbə qüvvəsi məhv edildi. II Mehmet barışıq təklif etdi və Uzun Həsəndən rədd cavabı aldı. II Mehmet geri çəkilməyə məcbur oldu. Avqustun 11-də Ağqoyunlular Ərzincanla Ərzurum arasında Üçağızlı dərəsində osmanlıların yolunu kəsdilər. II Mehmet çox çətinliklə hərbi qüvvələrini əlverişli mövqeyə çıxara bildi. Otluqbeli vuruşmasında ağqoyunlulara ağır zərbə vurdu və hərbi əməliyyatları davam etdirmədən İstanbula qayıtdı. Ağqoyunluların bu məğlubiyyətində Venesiya Respublikası və Avropa dövlətlərinin yeritdikləri ikiüzlü siyasət də az rol oynamadı.
Osmanlı dövləti ilə müharibədə məğlubiyyət Ağqoyunlu dövlətinin süqutunu sürətləndirdi. Müharibələr nəticəsində iqtisadi tənəzzül keçirən Ağqoyunlu dövlətində var-yoxdan çıxmış kəndli və sənətkarların narazılığı artdı. İri feodallar yenidən mərkəzi hakimiyyətə tabe olmaqdan boyun qaçırmağa başladılar. 1474-cü ildə Şirazda Uzun Həsənin oğlu Uğurlu Məhəmməd qiyam etdi. Uzun Həsən ömrünün sonunadək feodal özbaşnalığını aradan qaldırmaqla məşğul oldu. Sultan Yaqubun dövründə (1478-1490) də Osmanlı imperiyasına qarşı mübarizə davam etdirildi. 1480-cı ildə ağqoyunlular osmanlı qoşunlarını ağır məğlubiyyətə uğratdılar. Sultan Yaqubun ölümündən sonra Ağqoyunlu taxtı üstündə mübarizə daha da şiddətləndi. 
Özlərini Ağqoyunlu taxt-tacının qanuni varisləri sayan Ərdəbil şeyxləri- səfəvilər hakimiyyəti ələ keçirmək üçün fəal mübarizəyə başladılar.
                     
3. Səfəvi - Qızılbaş hərəkatı. Səfəvilərin Ərdəbil
xanədanlığı.

XV əsrin II yarısı öz mənşəyini hələ XIII əsr monqol işğalları dövründə yaranmış sufi dərviş təriqətinin başçısı, adı müqəddəs sayılan Şeyx Səfiyyəddindən başlayan (1252-1334) səfəvilərin Ərdəbil hakimiyyətinin qüvvətlənməsi ilə səciyyəvidir. XIII əsrin II yarasında monqolların işğal etdiyi ərazilərdə yaranan sənətkarlar və kəndlilər içərisində geniş yayılan sufi dərviş təriqəti (orden və ya məktəbi) içərisində ən məşhuru Ərdəbil şəhərində yaranan Şeyx Səfiyyəddinin  adı ilə bağlıdır. Hətta səfəvilər bu iddiada idilər ki, Şeyx Səfiyyədin VII şiə imamı Musa Kazımdan törəmədir, bu da Həzrət Əlinin arvadı və peyğəmbərin qızı Fatimənin 26-cı nəslidir. Bütün Ərdəbil əhli Şeyx Səfiyyəddinin müridləri sayılırdılar. Ərdəbildə yaranan bu təriqətin Azərbaycandan başqa Rumda, Farsda, İraqda, Gilanda, Talışda çoxlu müridləri vardı. Ərdəbil şeyxlərinin nüfuzu günbəgün artırdı. Onların çoxlu vəqf torpaqları vardı. Səfəvilər Ərdəbil və onun ətrafında dünyavi və ruhani işləri öz əllərində cəmləmişdilər. Ədalətli hökmdar axtarışı şiəlikdə də təcəssüm olunurdu. Xalq daima belə hökmdarın axtarışında idi. Səfəvilər artan nüfuzlarından istifadə edərək şiəliyi Azərbaycanda, İranda, Kiçik Asiyada və şərqin başqa yerlərində sürətlə yaydılar. Bu təriqət əsl ideoloji təbliğat vasitəsinə çevrilmişdi. Səfəvi şeyxləri şəriətin nəzərdə tutmadığı vergi və mükəlləfiyyətlərin ləğv olunması üçün hakimiyyət başında dayanan sünni hökmdarlarının ağalığına son qoymağı təbliğ edirdilər. Onlar Azərbaycanda və Yaxın şərq ölkələrində yaranmış ağır vəziyyəti sünnilik təriqətinin hökmran mövqeyində görür və həmin ölkələrdəki dövlətləri qeyri-qanuni hesab edirdilər. Səfəvilər belə vəziyyətdən qurtuluş yolunu sünnilik təriqətinə qarşı mübarizədə görür, şiə tərəfdarlarının hakimiyyətə gəlməsini vacib sayırdılar. Səfəvilər hakimiyyət uğurunda mübarizəni genişləndirmək məqsədi ilə müxtəlif vədlərlə xalqı öz tərəflərinə çəkirdilər. Onlar oturaq əhalinin  mənafeyinin təmsilçisi idilər.
Səfəvilərin hakimiyyət uğrunda mübarizəsi Şeyx Cüneydin (1447-1460), Şeyx Heydərin (1460-1488), Şeyx Sultanəlinin (1488-1494) və Şah İsmayılın (1487-1524) dövründə daha kəskin xarakter aldı və Səfəvilər dövlətinin yaranması üçün əlverişli şərait yarandı.
Şeyx Cüneydin nüfuzunun artmasından ehtiyatlanan qaraqoyunlu hökmdarı Cahanşah ondan Ərdəbili tərk etməsini  tələb etdi. 1499-cu ildə Cüneyd Suriyada, Mirsirdə, Mesopotamiyada oldu və Uzun Həsən sarayına sığındı və onunla qohumluq münasibəti yaradıb, bacısı Xədicə bəyimlə evləndi.
Ərdəbildə səfəvi təriqətinə başçı qaraqoyunlu Cahanşahın köməkliyi ilə Şeyx Cüneydin əmisi Şeyx Cəfər gəlmişdi. 1459-cu ildə Şeyx Cüneyd öz müridləri ilə Ərdəbilə dönmək istədikdə Şeyx Cəfər onu şəhərə buraxmadı. Şeyx Cüneyd başa düşürdü ki, əvvəlcə qaraqoyunlu, daha sonra isə Ağqoyunlu dövləti ilə mübarizəyə başlasalar məğlubiyyətə uğrayacaqlar. Buna görə də onlar ilk zərbəni nisbətən zəif Şirvanşahlar dövlətinə qarşı yönəltdilər. 1460-cı ilin martında Cüneyd buradan Şirvana və Dağıstana yürüş etdi. Lakin o, Cahanşahın kömək etdiyi I Xəlilullah ilə döyüşdə həlak oldu.
Şeyx Cüneydin oğlu Şeyx Heydər atasının siyasətini davam etdirdi. O, dayısı ağqoyunlu padşahı Uzun Həsənlə qohumluq münasibətlərini daha da möhkəmləndirib onun qızı Aləmşah bəyimlə evləndi. Şeyx Heydər bu qohumluqdan istifadə edərək Ərdəbil xanədanlığının sərhədlərini daha da genişləndirdi. 1460-cı ildə Ərdəbilə gələn Uzun Həsən onu ordenin irsi başçısı elan etdi.  Şeyx Heydər öz müridlərini hərbi qaydada təşkil etdi. Onun müridləri 12 imamın  şərəfinə başlarına 12 qırmızı zolaqlı çalma qoyardılar, ona görə də onlara qızılbaşlar deyilirdi.
Uzun Həsənin vəfatından sonra hakimiyyətə gələn Yaqub padşahın razılığı ilə Şeyx Heydər 1483-cü ildə Şirvana ilk yürüşünü etdi və çoxlu qənimət və əsirlə geri qayıtdı. Onun 1487-ci ildə Şirvana II yürüşü artıq qonşu dövlətləri, o cümlədən Yaqub padşahı da narahat etdi. Şeyx Heydər 1488-ci ildə Şirvana 3- cü dəfə yürüş etdi. O, elə həmin il şirvanşah Fərrux Yasar və Sultan Yaqub ağqoyunlunun qoşunları ilə döyüşdə həlak oldu.
Ərdəbili tutan Yaqub Şeyx Heydərin oğlanlarını - Sultanəlini, İbrahimi və hələ 2 yaşı tamam olmamış İsmayılı əsir aldı. Mənbələrin verdiyi məlumata görə uşaqlar Şiraz yaxınlığındakı İstəxr qalasında saxlanıldı. Yalnız Rüstəm padşah (1493-1497) 1493-cü ildə Şeyx Heydərin oğlanlarını həbsdən azad etdi, Sultanəlini Ərdəbilə qaytarıb müstəqil hakim kimi tanıdı. O da səfəvilərin nüfuzunun artmasından ehtiyatlandı və 1494-cü ildə Sultanəlini öldürdü. Qızılbaşlar İbrahimi və Sultanəlinin öz xəlifi təyin etdiyi İsmayılı xilas edib, gizlətdilər. İsmayıl 6 il Lahicanda gizləndi. İsmayılı uzun müddət Uba adlı həkim gizlətmiş, sonralar ağqoyunlu hakimi bundan xəbər tutub onu asdırmışdı.
XV əsrin sonlarında Ağqoyunlular dövləti dərin böhran keçirirdi və bir-biri ilə düşmənçilik edən xırda mülklərə parçalanmışdı. Bu, səfəvilərə Azərbaycanı hakimiyyətləri altında birləşdirmək mübarizəsində uğur qazanmaları üçün şərait yaratdı. 
 
4. Azərbaycan-Rusiya münasibətləri

Rusiyanın beynəlxalq nüfuzu III İvanın dövründə (1462-1465) mərkəzləşmiş rus dövlətinin yaranması ilə xeyli artdı. Xəzər dənizi vasitəsi ilə şərqlə ticarət yolu qaydaya salındı. Məhz bu dövrdə Azərbaycanın Şirvanşahlar dövləti də yüksəlmişdir. Onun mərkəzi Şamaxıya müxtəlif yerlərdən, o cümlədən Rusiyadan tacirlər gəlir və bu yerlərdə aylarla öz alış-verişlərini qururdular. Azərbaycanlı tacirlər də öz növbəsində Rusiyanın müxtəlif şəhərlərinə gedirdilər. Ruslar tərəfindən «Böyük Bəy və ya Ağ Xan» adlandırılan şirvan hakimi Fərrux Yasar mərkəzləşmiş rus dövlətini ilk tanıyanlardan olmuşdu və Həsən bəyi Moskvaya səfir olaraq göndərmişdi. Bundan əlavə Şirvan diplomatlarına III İvanın sarayında tez-tez rast gəlinirdi. Rus çarı III İvan yaxşı bilirdi ki, Şirvan təkcə ipəyi ilə deyil, öz sərhədlərini möhkəm qoruyan qoşunu ilə də məşhurdur və ona görə də Şirvandan gələn elçiləri böyük hörmətlə qarşılayırdı.
Şirvanşahlar dövlətinin xarici ticarət üçün Bakı, Niyazabad və Dərbənd kimi çox əlverişli liman şəhərləri var idi. Həmin limanlar vasitəsilə Yaxın və Orta Şərqin ən böyük sənətkarlıq və ticarət mərkəzlərindən biri olan Şamaxıdan Volqaboyuna və Moskva dövləti ərazisinə cürbəcür ipək və pambıq parçalar, xam ipək, xalça-palaz məmulatı, zinət əşyaları, ədviyyat,  düyü, qoz-fındıq, neft, duz, müxtəlif silahlar və s. ixrac olunurdu. Həştərxan bu ticarət əlaqələrinin həyata keçirilməsində mühüm rol oynayırdı. Tacirlərimiz Həştərxandan karvan yolu ilə Moskvaya, Tverə və başqa ticarət mərkəzlərinə alış-verişə gedirdilər. 
Rus tacirləri isə Həştərxandan keçərək Azərbaycan vasitəsi ilə hətta İran vilayətlərinə gedib çıxırdılar. Onlar Azərbaycana və İrana xəz dərilər, bal, mum, kətən parçalar, gön, qab-qacaq, ov quşları və s. gətirirdilər. Azərbaycana gələn Moskva və Tver tacirləri arasında məşhur səyyah Afonasi Nikitin də vardı. Afonasi Nikitin Azərbaycan haqqında dəyərli məlumatlar verən səyyahlardan biri idi. Şirvan elçilərinin III İvanla danışıqlarından  o, xəbərdar idi. Nikitin Şirvana getmək qərarına gəldi və Nijni Novqorodda  Moskvadan qayıdan Şirvanşahlar dövlətinin elçisi Həsən bəyi gözlədi. O, xatirələrində yazırırdı ki, «Vasili Papin bu zaman artıq ölmüşdü. Mən isə Novqorodda Şirvanşahın səfiri Həsən bəyi iki həftə gözlədim. Mən onunla birlikdə Volqa ilə üzü aşağı endim». Afonasi Nikitinin gündəliyindən müəllim olur ki, yolda tatarlar tərəfindən qarət edilən, sonra isə Qaytaq hakimi tərəfindən əsir alınan rus tacirlərini Fərrux Yasar azad etdirmiş və Şamaxıda onları çox yaxşı qarşılamışdı. Onlardan bəziləri Şamaxıda qalmış bəziləri isə başqa şəhərlərə getmişdilər. 
Şirvanşahın elçisi Şəhabbədin 1499-cu ildə Moskvaya getdi və III İvanla danışıqlar apardı. Bundan sonra Şirvan-Moskva əlaqələri daha da genişləndi.
XV əsrin II yarısı Ağqoyunlu dövləti ilə Moskva knyazlığı arasında da ticarət-diplomatik əlaqələr qurulmuşdu. III İvan qısa bir zamanda şərqin qüdrətli bir dövlətinə çevrilmiş Aqoyunlular dövləti ilə dostluq münasibəti yaratmaq istəyirdi. Əsas məqsəd Moskva knyazlığı üçün daim təhlükə olan Qızıl Orda xanı Əhməd xana qarşı ittifaq yaratmaq idi. Bu məqsədlə o, öz elçilərini Uzun Həsən sarayına göndərmişdi. Rus elçisini həmin dövrdə Uzun Həsən sarayında olan Venesiya diplomatı Kontarini də gördüyünü təsdiqləyirdi. III İvan Uzun Həsənlə yaxınlaşmaqla Əhməd xanı qorxutmaq istəyirdi. Ağqoyunluların Osmanlı Türkiyəsi ilə müharibələrdə məğlubiyyəti, daxili iğtişaşları yatırmaqla başının qarışması imkan vermədi ki, Moskavanın ağır vaxtlarında onun köməyinə gəlsin. 
Ağqoyunlu dövləti haqqında Tver taciri, məşhur səyyah Afonasi Nikitin də dəyərli məlumatlar verir. Uzun Həsən ordugahında olmuş, Nikitin ağqoyunluların teymurilər, qaraqoyunlular üzərindəki parlaq qələbələri, Ağqoyunlu-Osmanlı müharibələri haqqında da dəyərli məlumatlar verir. 
M.B.Faxner Azərbaycan-Rusiya iqtisadi-diplomatik əlaqələrindən bəhs edərək yazırdı:’’XV əsrdə rus dövlətinin Şərq ölkələri ilə əlaqəsində Şirvanşahlar dövləti aparıcı rol oynayırdı. Hər il şirvanşahların mərkəzi Şamaxıdan rus tacirlərinin çoxlu karvanı keçirdi. Dəniz karvanı isə Niyazabaddan keçərək köhnə karvan yolu ilə Şamaxıya daxil olur, buradan isə Azərbaycan şəhərlərinə və digər ölkələrə gedirdilər.

5.Azərbaycanın ictimai-iqtisadi və mədəni həyatı.

XV əsrdə Şirvanşahlar, Qaraqoyunlu və Ağqoyunlu dövlətləri müsəlman şərqinin qüdrətli dövlətləri idi. Məmləkətin cənub vilayətləri istər Qaraqoyunlu, istərsə də Ağqoyunlu dövlətlərinin mərkəzi ərazisi sayılırdı. Təbriz  hər iki dövlətin paytaxtı idi. Hər iki dövləti idarə edənlər padşah titulu daşıyırdılar. Şirvan dövlətini idarə edənlər özlərini «şah» adlandırırdılar. Vilayətləri idarə edən şahzadələrə atabəy təyin edilirdi ki, o, şahzadənin hərbi, mülki, maliyə işlərini onun adından idarə edirdi. Baş sərkərdələr əmir- əl- üməra adını daşıyırdılar.
Hər iki dövlətdə ikinci şəxsi sədr-əzəm (baş sədr) idi və o, bütün ruhanilərin başçısı idi. Vəqf əmlakı, onların gəliri, mədrəsələr və xeyriyyə idarələri onların ixtiyarında idi. Sahibül-divan (baş vəzir) divana rəhbərlik edirdi. Dövlətdə sülalə üzvləri müharibə, sülh, taxta varislik və s. kimi mühüm məsələləri qapalı müşavirədə həll edirdilər.
Hər iki dövlətdə sarayda eşik  ağası, qapıçı, möhürdar, xəzinədar, əmir axur, münşi əl-məmalik, müstovfi, qazi-əl-qüzzad, divan bəyi və s. vəzifələr də vardı. 
Azərbaycan iqtisadiyyatının müxtəlif sahələrinin inkişafında qeyri-bərabərlik mövcud idi. Bu baxımdan Şirvanın iqtisadiyyatı daha xarakterik idi. Venesiya səyyahı Kontarini Şirvanın iqtisadi həyatı haqqında bunları demişdi: «Bu ölkə başlıca olaraq gözəl, məhsuldar düzənlikdən ibarətdir və Uzun Həsənin mülklərindən daha yaxşı, daha məşhurdur». Şirvanda yetişdirilən kənd təsərüfatı məhsulları venesiyalı tacirin diqqətini daha çox cəlb etmiş, Şabran şəhərinə böyük əhəmiyyət vermişdi: «Yolun yarısında biz yaxşı bir şəhərciyə təsadüf etdik. Burada xeyli meyvənin, xüsusi ilə almanın yetişdiyinin şahidi olduq. Biz əla keyfiyəti olan almanın bu cür bolluğuna inana bilmirdik».
Şirvanda kənd təsərrüfatının digər sahələri ilə yanaşı barama istehsalı da inkişaf etmişdi. Digər kənd təsərrüfatı məhsulları yalnız daxili istehlaka gedirdisə də, barama istehsalı çoxdan əmtəə xarakterli olmuşdu, xaricə ixrac edilirdi. Şirvan ipəyini almaq üçün xarici ölkələrdən buraya tacirlər gəlirdilər. Şamaxıda toxunan ipək parçalar da çox məşhur idi və dünyanın bir sıra ölkələrinə aparılırdı. Şirvan kəndlilərinin vəziyyəti Azərbaycanın başqa  vilayətlərinə nisbətən yüngül idi. Bu da daxili sabitliklə bilavasitə bağlı olmuşdur. 
Cənub vilayətlərdə viranedici müharibələr və feodal çəkişmələri iqtisadiyyatın mühüm sahəsi olan kənd təsərrüfatına və əhalinin güzəranına ciddi təsir göstərmişdi. Əhali bu dağıdıcı müharibələr nəticəsində müflisləşmiş və dönə-dönə qarətlərə məruz qalmışdı.  
      Əvvəlki dövrlərdə olduğu kimi XV əsrdə də Azərbaycan iqtisadiyyatının əsas sahəsi kənd təssərrüfatı idi. Kənd təssərrüfatında süni suvarma üstünlük təşkil edirdi. Suvarma arxları və kəhrizlərin olması, bir çoxunun yenidən bərpası, üzümçülüyün, pambıqçılığın, ipəkçiliyin, bağ və bostanların inkişafına səbəb olurdu. Beynəlxalq ticarətin əsas predmeti olan ipəkçiliklə yanaşı, bir çox sahələrin də inkişafına diqqət yetirilirdi. Belə ki, əhali buğda, arpa, çəltik əkir, həmçinin oturaq maldarlıqla da məşğul olurdular. Orta əsr müəlliflərinin məlumatlarına  görə Azərbaycanda yeddi növ pambıq becərilirdi. Azərbaycanda armud, əncir, üzüm, ərik, şaftalı, heyva, gavalı, nar, yemiş, qarpız, albalı da yetişdirilirdi.
Əvvəlki dövrlərdə olduğu kimi XV əsrdə də Azərbaycanda beş torpaq mülkiyyəti forması qalmaqda idi. Dövlət-divan, sülalə-xass, xüsusi irs-mülk və müsəlman ruhanilərinə məxsus olan vəqf torpaqları var idi. Hərbi köçmə əyanlara xidmət üçün iqta əvəzinə irsən keçən soyurqal adlanan torpaq paylanırdı. Soyurqal sahiblərinin hüqüqları daha geniş idi. Belə ki, onlar vergi toxunulmazlığı hüququna malik idilər. Bu da onların varlanmasına və mərkəzi hakimiyyətə tabe olmamalarına gətirib çıxarırdı. XV əsrin I yarısında  soyurqal əgər hərbi-köçəri əyanlara verilirdisə, sonradan o, ruhanilərə və mülki bürokratiya nümayəndələrinə verilirdi. 
Mülk torpaqlarının böyük bir hissəsi icma sahibi olan kəndlilərə verilirdi. Belə torpaqlar «icma torpaqları» adlanırdı. Kəndlilər məhsulun 2/3 hissəsini sahibkara vergi halında ödəyirdilər. Yuxarıda qeyd olunduğu kimi soyurqal sahibləri xəzinəyə heç bir vergi ödəmirdilər. Onlar «dövlət içində bir dövlət»ə çevrilmişdilər. Mərkəzi hakimiyyətlə hesablaşmamaları ağqoyunlularda on ildə səkkiz padşahın dəyişməsinə səbəb olmuşdur.
Azərbaycanda XV əsrdə 30-dan 40-a qədər vergi və mükəlləfiyyət mövcud idi. Əhali bu vergi və mükəlləfiyyətlərdən olduqca narazı idi.
Ölkənin həyatında baş vermiş ictimai-iqtisadi, hərbi və siyasi hadisələr şəhər həyatı, ticarət və sənətkarlığın tənəzzülünə səbəb olmuşdu. Buna baxmayaraq XV əsrin 30-80-ci illərində qaraqoyunluların və ağqoyunluların hakimiyyəti dövründə ölkədə tənəzzül nəinki dayandırıldı,hətta inkişaf nəzərə çarpdı,şəhər həyatı canlandı.Buna Uzun Həsənin keçirdiyi islahatlar da müsbət təsir göstərdi. Ölkənin Təbriz, Bakı, Gəncə, Şamaxı və s. şəhərlərinin ticarət, sənətkarlıq əhəmiyyəti artdı.
XV əsrdə Təbriz, Gəncə, Ərdəbil və Şamaxı şəhərləri ölkənin mühüm toxuculuq mərkəzləri sayılırdı. Şirvanın ipək parçaları dünyada məşhur idi. Şirvan və Təbriz xalçaları dünya bazarlarının ən rəfac malları hesab olunurdu. Bütün bunlarla yanaşı Azərbaycanda misgərlik, dulusçuluq da xeyli inkişaf  etmişdi. 
XV əsrdə Azərbaycanın Avropa, Rusiya və şərq ölkələri ilə ticarət əlaqələri xeyli genişlənmişdi. Avropa tacirləri Azərbaycan bazarlarından müxtəlif çeşidli şərq malları, xüsusilə xam ipək, pambıq parçalar və s. alıb aparırdılar.
XV yüzillikdə Azərbaycan xalqının özünəməxsus  xüsusiyyətləri olan mədəniyyəti inkişaf etməkdə idi. Bu mədəniyyətin əsas mərkəz şəhərləri Şamaxı və Təbriz idi. Azərbaycan şəhərlərində şairlər, alimlər, memarlar, musiqi xadimləri yaşayırdılar.
XV yüzillikdə Azərbaycanda ibtidai mollaxanalar, ali ruhani məktəbləri var idi. Şəhərlərin hamısında mollaxanalar fəaliyyət göstərirdi. Dərslər fars və ərəb dillərində keçirilirdi. Burada ilk növbədə quranı oxumağı öyrədirdilər. Ərəb dilinin qrammatikası, ədəbiyyat klassiklərinin əsərləri də öyrədilirdi. Mədrəsələrdə isə müxtəlif fənlərdən dərs keçirilirdi. Təbrizdə Göy məsciddə Cahanşahın açdığı mədrəsə məşhur idi. Təbrizlə yanaşı Bakı, Şamaxı, Ərdəbil, Dərbənd və s. şəhərlərdə mədrəsələr fəaliyyət göstərirdi. Ərdəbil mədrəsəsində əsasən sufi ideyalarının gələcək təbliğatçıları-müridlər təhsil alırdılar.
XV yüzilliyin əvvəllərində doğma ana dilimizdə yazıb-yaratmış böyük şair İmadəddin Nəsimi yaşamışdır. O, öz yaradıcılığı ilə Azərbaycan dilini və ədəbiyyatını yeni üslub formaları ilə zənginləşdirmişdir. Nəsiminin yaradıcılığa başlaması Azərbaycanda hürufiliyin yayılması ilə eyni vaxta düşmüşdür. O, hürufiliyin başçısı Nəiminin ardıcılı olmuşdur. Nəsimi heç vaxt ateist  olmamışdır. Lakin o, islam dininin bəzi ehkamlarını, xüsusən fırıldaqçı, xalqı cəhalətə aparan din xadimlərini ifşa etmişdir. O, belə din xadimləri haqqında yazırdı: «Zahidin ibadəti, duası fitnə və kələkdir». Nəsimi allahı insanla eynliəşdirmiş, belə hesab etmişdir ki, allahın təbiətdə, xüsusi ilə insanda təcəssümü əsasdır. Böyük şair feodal dünyasını, feodal zülmünü pisləmiş və yazmışdır ki, «dünyanın bütün sərvəti zülümdür».
Feodal müsəlman dünyasında  bərabərliyi, insan azadlığını  təbliğ edən  hürufilər  amansız surətdə təqib olunurdular. Hürufiliyin banisi Nəimi 1394- cü ildə öldürüldükdən sonra bu təriqətə Nəsimi başçılıq etmiş, dəfələrlə təqibə məruz qalmışdır. 1417-ci ildə mürtəce qüvvələr Nəsimini amansızcasına  edam etdilər, onun dərisini diri-diri soydular. Nəsimi bu ölümü mərdanə qarşıladı.
XV yüzillikdə yaşamış Azərbaycan və fars dillərində şerlər yazmış digər Azərbaycan  şairi Qasımi olmuşdur. O da hürufi hərəkatında iştirak etmişdir. Bu dövrdə yaşamış şairlərdən Həbibini, Kişvəri Təbrizini, Xətai Təbrizini, Əşrəf Marağaini və başqalarını göstərmək olar.
Qaraqoyunlu və ağqoyunlu hökmdarlarından Cahanşah və Yaqub padşah özləri şair olmuş, Azərbaycan və fars dillərində şerlər yazmışlar. Onlar eyni zamanda öz saraylarında şairlər məclisi yaratmış, şer sənətinin inkişafına şərait yaratmışdılar. Azərbaycan şairlərinin bəziləri, həmçinin Yaqub padşah böyük Özbək şairi Əlişir Nəvai ilə yazışırdılar.
Azərbaycan elmi də XV əsrdə xeyli inkişaf etmişdi. Lənkərandan olan Məhəmməd ibn Musa özünün «Hikmət əl-eyn» («Fəlsəfənin gözü») fəlsəfi əsəri ilə, həmçinin «Bəhram və Bəhrus», «Şam və Pərvanə» əsərləri ilə məşhur idi. Şair, filosov Cəlaləddin Məhəmməd (1472-1502), tarixçi İdris ibn Hüsaməddin, Fəzlullah ibn Rüzbahai bu dövrdə yaşayıb yaratmışdırlar.
Mir Yəhya Bakuvi görkəmli alim-filosof idi. Əbdürrəşid Bakuvi isə dövrünün görkəmli coğrafiyaşünas-tarixçi alimi olmuşdur. Şirvan şahlığında, Azərbaycanın Qaraqoyunlu və Ağqoyunlu dövlətələrində digər görkəmli alimlər, həmçinin musiqiçilər, rəssamlar, heykəltəraşlar yaşayıb-yaratmışdırlar. Onlardan filosof, tarixçi, astronom Seyid Yəhya ibn Bəhaəddin Şirvanini, Şeyx Məhəmməd ibn Ramazan Nəzmini, Yusif Ziyyəddin Şirvanini (1845-ci ildə ölmüşdür), Kəmalləddin Şirvanini (1499-cu ildə ölmüşdür), Əbdül Məcid Şirvanini göstərmək olar. Onlar Seyid Yəhyanın şagirdləri olmuşdurlar. XV əsrdə Azərbaycan musiqisi xeyli inkişaf etmiş, Məhəmməd Əbubəkr oğlu Şirvani, Xacə Əbdül Qafur Marağayi kimi musiqişünaslar musiqimizə yeniliklər gətirmişdirlər. Marağayi bir çox muğamların, xalq mahnıları və oyun havalarının yaradıcısı olmuşdur. Məhəmməd Əbubəkir oğlu Şirvani isə musiqinin nəzəri məsələlərinə həsr olunmuş əsər yazmışdır. 
Azərbaycanda  memarlıq sənəti XV əsrdə xüsusi ilə inkişaf etmişdir. Bu dövrdə yaradılmış memarlıq abidələrinin bir çoxu bizim yaşadığımız dövrə kimi qalmaqdadır. Bu abidələr içərisində XV əsrin ortalarında tikilmiş Bakıdakı Şirvanşahlar sarayı xüsusi yer tutur. Sarayın yanında tikilmiş məscid də gözəl sənət əsəri hesab edilir. XV əsrin ən gözəl memarlıq abidələrindən biri də Təbrizdə 1456-cı ildə tikilmiş Göy məsciddir. Bu məscidin mərmər divarları üzərinə həkk olunmuş naxışlar öz gözəlliyi ilə heyrət doğururdu. Əsrin sonunda Təbrizdə ‘‘Həştbehişt‘‘ adlanan saray kompleksi tikdirilmişdi. Bu saray kompleksinə böyük kitabxana, məscid, böyük meydan və park daxil idi. Azərbaycan memarları bütün müsəlman şərqində məşhur idilər.  



VII. Azərbaycan Səfəvilər dövləti.

1. Azərbaycanın Səfəvilər dövlətinin yaranması.

XVI əsrdə Azərbaycan Səfəvilər dövlətinin (1501-1736) ictimai-iqtisadi, siyasi, mədəni, ideoloji mərkəzi Azərbaycan (o cümlədən sonrakı dövrlərdə itirilmiş, hazırda Ermənistan və Gürcüstanın tərkibində olan Qərbi Azərbaycan), İran, Cənubi Türkmənistan və müasir Əfqanistan, İraqi-Ərəb və s. Ərazilər təşkil edirdi. Azərbaycan Səfəvilər dövlətinin əsasını I Şah İsmayıl  qoymuşdu (1501-1524). Onun atası Şeyx Heydər anası isə ağqoyunlu hökmdarı Uzun Həsənin qızı Aləmşah bəyim olmuşdur. 1488-1492-ci illərdə ağqoyunlu hökmdarı Sultan Yaqubun əmri ilə qardaşları Sultanəli və İbrahimlə birlikdə həbsdə qalmış İsmayılın sonrakı həyatı (1492-1499) Lahicanda Gilan hakiminin sarayında keçdi. Mükəmməl tərbiyə və təhsil almış İsmayıl 1499-cu ildən etibarən gərgin-siyasi fəaliyyətə qoşuldu. 
1499-cu ilin yayında 13 yaşlı İsmayıl tərafdarları ilə birlikdə Ərdəbilə gəldi. Yolda rum və şam tayfaları da ona qoşuldu. 1499-1500-cü ilin qışını İsmayıl Ərcivanda - Xəzər dənizi sahilində, Astara rayonunda keçirdi. Burada ləngimədə məqsəd səfəvi tayfalarının ona qoşulması idi. I Şah İsmayıl qızılbaş başçılarının yığıncağını keçirdi. Yığıncaqda  Kiçik Asiyaya – Ərzincana, Suriyaya getmək qərara alındı. Burada İsmayılın yaxın adamları onun bayrağı altında birləşə bilərdilər. Göyçə gölünün cənubuna gələn İsmayıla ərəşli və zulqədərli tayfaları da qoşuldular.
1500-cü ildə Çuxursədi aşaraq Doqquz Ulan adlı yerə gələn İsmayıla Anadolu qızılbaşları da qoşuldular. Onun qoşunu 7 minə çatdı. Ərzincanda keçirilən müşavirədə qərara alındı ki, ilk zərbə Səfəvilərin düşməni olan Fərrux Yasara vurulsun. İsmayıl yaxşı başa düşürdü ki, Təbrizə hücum etməklə üç düşmənlə – ağqoyunlu Əlvənd Mirzə və Muradla, habelə onları müdafiə edən Şirvanşah Fərrux Yasarla toqquşmalı olacaqdır. Şirvanşah Fərrux Yasar həm də şiələrin gözündə Şeyx Heydəri öldürən «yezid» idi. Güclü qoşun toplayan İsmayıl Şirvana doğru yönəldi. Fərrux Yasar Şamaxını müdafiə etməkdə çətinlik çəkdi və Qəbələyə getdi. Qızılbaşlar müqavimət görmədən Şamaxını tutdular. Fərrux Yasarın qoşunu 1500-cü ildə Gülüstan qalası yaxınlığında Cabanı adlı yerdə darmadağın edildi. Şirvanşah vuruşmada öldürüldü. Qışı Şamaxıda keçirən İsmayıl yazda qoşununu Bakı üzərinə yeritdi. Bakı bu dövrdə Azərbaycanın yaxşı möhkəmləndirilmiş qalası idi. Mənbələrin verdiyi məlumata görə Bakı qalasının dörd darvazası var idi və onlardan üçü dənizə açılırdı. Qalanın ətrafında dərin və geniş xəndək qazılmış və təhlükə olduqda o dəniz suyu ilə doldurulur və hücum edən düşmənə elə gəlirdi ki, qala dəniz içindədir. Səfəvi qoşunları qalanı hücumla ala bilməyəcəklərini görərək şəhər əhalisinə təslim olmağı təklif etdilər. Qalanın müdafiəsinə Fərrux Yasarın oğlu Qazıbəyin arvadı başçılıq edirdi. O, İsmayılın elçilərini edam etdirdi. İsmayıl qoşununun Bakıya girməsi üçün qala ətrafındakı xəndəyin bir hissəsini torpaqla doldurtdurdu. Qalanın altından isə lağım atdırdı. Yalnız bundan sonra qızılbaş qoşunu şəhərə girə bildi. Şəhər təslim oldu. Qızılbaşlar şirvanşahların xəzinəsini ələ keçirdilər. Buna baxmayaraq şirvanlılar Gülüstan, Buğurd və Surxab qalalarında müqaviməti davam etdirdilər. Şirvanşahlar dövlətinə ağır zərbə vuran İsmayıl, onu tamamilə ləğv etməyə macal tapmadı. O, ağqoyunlu şahzadəsi Əlvənd Mirzənin böyük ordu toplayıb şirvanlılarla birləşmək üçün hərəkət etməsi xəbərini aldı. 
İsmayıl Əlvənd Mirzəni qabaqlayaraq sürətlə Naxçıvana yaxınlaşdı. Burada Şərur düzündə 1501-ci ilin ortalarında Əlvənd üzərində parlaq qələbə qazandı. Bu qələbədən sonra qızılbaşlar maneəsiz Təbrizə daxil oldular. İsmayıl şah elan edildi. Azərbaycanı tədricən öz hakimiyyətləri altında birləşdirmiş qızılbaşlar daha böyük əraziyə malik güclü dövlət yaratmaq vəzifəsini həyata keçirmək niyyətində olduqlarını bildirdilər. 
1508-ci il ərəfəsində Şah İsmayıl Xorasandan başqa bütün İranı, Ermənistanı, Ərəb İraqını, Kiçik Asiyanın bir çox vilayyətlərini tutdu. Beləliklə, XVI əsrin birinci on illiyinin sonunda Azərbaycan Səfəvilər dövləti böyük ərazini əhatə edirdi. Səfəvilər dövlətinin ərazisi Amudərya çayından Fərat çayına qədər uzanırdı. Bu ərazinin özəyi Azərbaycan paytaxtı Təbriz şəhəri idi. Dövlətin iqtisadi dayağı da daha çox inkişaf etmiş zəngin Azərbaycan vilayətləri idi. Bu dövlətdə hakim mövqeyi azərbaycanlılar tuturdular. Hərbi, maliyyə işləri, vilayətlərin idarəsi, saray vəzifələri Azərbaycan əyanlarının əlində idi. Şah İsmayıl hakimiyyət uğrunda mübarizəyə başlayanda Azərbaycan uğrunda çarpışacağını bildirmişdi. Şah sarayında, qoşunda, xarici ölkələrlə yazışmalarda və s. dövlət işlərində Azərbaycan dilindən istifadə olunurdu. Bu dil dövlət dili idi. Yazışmaların bəzilərini tarix qoruyub saxlamışdır.
Azərbaycan Səfəvilər dövlətinin yaranması xalqımızın tarixində çox əhəmiyyətli,ölkənin həm təsərrüfat, həm mədəni,həm də mənəvi həyatında və məişətində misli görünməmiş hadisə idi. Şah İsmayıl özü isə dövrünün çox böyük dövlət xadimi idi.
                

2. I Şah İsmayılın daxili və xarici siyasəti.

Azərbaycanın Səfəvilər dövlətinin banisi I Şah İsmayılın daxili siyasətində mərkəzləşdirilmiş dövlət yaratmaq başlıca məqsəd idi. Normal iqtisadi həyatın bərpası–ticarətin, sənətkarlığın dirçəldilməsi zərurəti bunu tələb edirdi. Şah İsmayılın daxili siyasətində dini islahatın keçiriliməsi xüsusi yer tuturdu. O, 1501-ci ilin payızında hakimiyyətinin ilk günündən şiəliyi dövlət dini elan etdi. Təbriz əhalisinin 2/3 hissəsinin sünni olmasına baxmayaraq 12 imamın şərəfinə xütbə oxutdurmaq qərarına gəldi. Onu bu işdən çəkindirməyə çalışdılar. Şah İsmayl fikirində qəti idi: «Əgər rəiyyət bir kəlmə etiraz etsə, mən allahın köməyi ilə qılıncı ələ alıb, bir nəfəri də sağ qoymayacağam». 
Şah İsmayl şiəliyi təbliğ məqsədi ilə hətta dövriyyəyə şiəlik simvollu sikkələr də buraxdırdı. İranın sünniliyin güclü olduğu əyalətlərində Şah İsmayıl siyasətinə qarşı müxalifət də yaranmışdı. Şah İsfahan, Şiraz və Yəzd şəhərlərindəki müxalifəti zor gücünə neytrallaşdırdı.
O,  şiəlik ideologiyasını əldə silah tutmaqla süniləri Şirvanşahların, ağqoyunluların, osmanlıların və şeybanilərin müdafiəçisi kimi görürdü.
«Səfəviyyə» təriqətinin mürşidi şah yalnız dünyavi hökmdar deyil, həmçinin müsəlman şiələrin dini başçısı və «dinin himayəçisi» sayılırdı.
Şah İsmayılın daxili siyasəti haqqında məlumatlar çox azdır. Bununla yanaşı bəzi məqamlar üzərində dayanmaq mümkündür. Mənbələr Şah İsmayılın dövlət idarəçiliyinə irəli çəkdiyi məmurları, sərkərdələri, dövrünün tanınmış dövlət və siyasi xadimləri kimi xarakterizə edirlər. Şah İsmayıl idarəçilikdə xırdaca səhvlərnə görə ən yaxın adamlarını belə bağışlamır, onları tutduqları vəzifələrindən azad edirdi.
O, öz daxili siyasətində mərkəzi hakimiyyətin ictimai dayaqlarının genişləndirilməsində də maraqlı idi. O, dövlətin idarə olunmasına qızılbaş əyanları ilə yanaşı olaraq şəhər əhalisinin də cəlb edilməsinə çalışırdı. Şəmsəddin Zəkəriyyə Təbrizinin vəzir vəzifəsinə təyin olunması bunun bariz nümünəsidir. Bu adları çoxaltmaq da mümkündür. 
I Şah İsmayılın xarici siyasətinə gəlincə bunu qeyd etmək xüsusi ilə vacibdir ki, Azərbaycan Səfəvilər dövlətinin Osmanlı Türkiyəsi və Orta Asiyadakı Şeybanilər dövləti ilə qarşılıqlı əlaqələri şiə-sünni düşmənçiliyi ilə səciyyəvi idi. Osmanlı imperatoru II Bəyazid səfəvilərin düşmənləri olan ağqoyunlu əmirlərinə birbaşa hərbi yardım göstərirdi və Kiçik Asiyada şiə təriqətinin yayılmasından və törədəcəyi fəsadlardan ehtiyat edirdi.
Səfəvilər üçün İranın şərqində vəziyyət xeyli gərginləşmişdir. Xorasanı və Girmanı tutan özbək hakimi Şeybani xan I Şah İsmayıla təhqiramiz məktublar göndərərək, idarəçilik işinin «dərvişlər» üçün olmadığını bildirmişdir. Buna cavab olaraq Şah İsmayıl 1510-cu ildə Xorasan istiqamətinə qoşun yeritdi. Şeybani xanın yerləşdiyi Mərv qalası İsmayıl qoşunları tərəfindən mühasirəyə alındı. Şeybanini qaladan çıxarmaq məqsədi ilə qalanın mühasirəsindən əl çəkməsi görüntüsünü yaratdı və ondan 10 km-lik məsafəyə qədər uzaqlaşdı. Şeybani xan qaladan çıxdı və qala ətrafında olan kiçik səfəvi qüvvəsini təqib etməyə başladı. O qədər də qüvvəsi olmayan Şeybani xan 1510-cu il dekabrın 2-də Şah İsmayılın əsas qüvvələri ilə döyüşə girməyə məcbur oldu, daha dəqiq desək tələyə düşdü. Döyüş Şeybaninin ağır məğlubiyyəti ilə və həlak olması ilə nəticələndi. Mərv qələbəsi Amudəryaya qədər bütün Xorasanı Şah İsmayılın hakimiyyəti altına saldı. 
Səfəvilər dövlətinin yaranması, onun ətraf əraziləri özünə tabe etməsi, qüvvətlənməsi Osmanlı imperiyasını narahat edirdi. Doğrudur, Səfəvilər dövləti yaranandan sonra Osmanlı imperiyası onu rəsmən tanıdısa da, ancaq Azərbaycana olan iddialarından əl çəkmək fikirində deyildi. Şah İsmayıl da öz növbəsində Mərv döyüşündən sonra özünün Türkiyə ilə əlaqədar siyasətini kəsgin surətdə dəyişdirdi və II  Bəyazidə qarşı bir sıra düşmənçilik addımları atdı. O, Şeybani Məhəmməd xanın kəsilmiş başını İstanbula göndərib Şərqi Anadoluda şiəlik bayrağı altında genişlənməkdə olan xalq hərəkatını fəal surətdə müdafiə etməyə başladı. Bu zaman Osmanlı dövlətində siyasi sabitlik pozulmuşdu. Saray dairələrinin təkidi ilə hakimiyyətdən əl çəkmək qərarına gəlmiş II Bəyazid oğlu Əhmədi özünə vəliəhd təyin etmişdi. Bu isə bir qism feodalların-yeniçərlərin narazılığına səbəb olmuşdu. Bundan istifadə edən Bəyazidin digər oğlu Səlim hakimiyyət uğrunda mübarizəyə başladı. Şah İsmayl Əhmədi müdafiə etdi və cəsur sərkərdə Səlimin taxta çıxmasına əngəl törətməyə çalışdı. Buna baxmayaraq Səlim yeniçərlərin köməyi ilə qardaşı Əhmədə qalib gələrək 1512-ci il aprelin 24-də hakimiyyəti ələ keçirdi. 
Şah İsmayıl Sultan Səlimi taxtdan salmaq üçün Əhmədə yardım göstərdi. Sultan Səlim qardaşları Əhmədi və Qurqudu məğlub edib, onları oğulları ilə birlikdə edam etdirdi. Qardaşlardan biri Səfəvi sarayına qaça bildi. Onun ardınca gələn Sultan Səlim elçilərini şah öldürtdü. Eyni zamanda səfəvi hərbi qüvvələri Kiçik Asiyanın şərqində hərbi əməliyyata başladılar. Səfəvi-Osmanlı münasibətləri daha da kəsginləşdi. 
Şah İsmayıl Osmanlı dövləti ilə müharibəyə hazırlaşaraq Avropa dövlətlərini Türkiyəyə qarşı qaldırmaq üçün yenidən Venesiyaya müraciət etmk qərarına gəldi. O, 1510- cu ildə Venesiyaya «məşhur həkim olan» Əli bəy adlı daha bir elçi yola salmışdı. Lakin yenə də Venesiyanı Osmanlı imperiyasına qarşı müharibəyə qaldırmaq mümkün olmadı.
Şah İsmayıl Portuqaliya ilə də hərbi ittifaq bağlamağa və İran körfəzi vasitəsilə bu dövlətdən odlu silah, artileriya mütəxəssisləri almağa səy göstərdi. Lakin portuqaliyalılar Səfəvi dövlətinin çətin vəziyyətə düşməsini və sonra onun güzəştə getməsini istəyirdilər və buna görə də danışıqları uzadırdılar. Osmanlı imperatoru I Səlim 100 millik ordusunu Səfəvi dövlətinin hüdudlarına doğru yeritdi. Onların hərbi üstünlüyü Şah İsmayılı müdafiə xətti yeritməyə məcbur etdi. Yol boyu hər şey, xüsusi ilə ərzaq ehtiyatları məhv edildi və qızılbaş qoşunları ölkənin içərilərinə doğru geri çəkildilər. 1514-cü il avqustun 23-də Maku şəhərindən cənubi-qərbdə olan Çaldıranda döyüş baş verdi. Səfəvilərin qoşunu osmanlı ordusundan  iki dəfə az idi. Eyni zamanda Osmanlılar kifayət qədər topa və digər odlu silahlara malik olduqları halda, Şah İsmayılın ixtiyarında belə silahlar yox idi. Döyüşdə şəxsən iştirak edən şah yaralandı və ordusunun qalan hissəsi ilə mühasirəni yarıb Təbrizə doğru geri çəkildi. Osmanlı sultanı onu təqib edərək sentyabrın 6-da Təbrizə daxil oldu, lakin bir həftədən sonra şəhəri tərk etdi. Sultan yürüşdən yorulmuşdu və ərzaq sarıdan olduqca korluq çəkən qoşunun əhval-ruhiyyəsini dəyərləndirməyə bilməzdi. Çaldırandakı məğlubiyyət Səfəvi dövlətinin hərbi-siyasi nüfuzuna ağır zərbə idi. Bundan sonra Şah İsmayıl ömrünün sonunadək bir daha hərbi tədbirlərdə şəxsən iştirak etmirdi, ölkəni daxildən möhkəmləndirmək, bütün Azərbaycan torpaqlarını öz dövlətində cəmləşdirmək siyasətinə xüsusi əhəmiyyət verirdi. Şah İsmayıl ilk növbədə öz mövqelərini Gürcüstanda möhkəmləndirməyi qət etdi. Bu dövrdə Gürcüstan bir-biri ilə düşmənçilik edən müstəqil bir neçə çarlıqlara bölünmüşdü və yaranmış vəziyyət bu yerləri ələ keçirmək işində Şah İsmayılın işini xeyli yüngülləşdirdi. Gürcüstana yürüş üçün bəhanə qonşu çarlığın imeretiya çarının hücumuna məruz qalması, onun kömək üçün Şah İsmayıla müraciəti oldu. Şah ismayıl qoşunları ilə Gürcüstana daxil oldu. İmeretiya çarını məğlubiyyətə uğratdı, o, Türkiyyəyə qaçdı. İmeretiya çarı bir ildən sonra, yəni 1517-ci ildə türk qoşunlarının köməyi ilə İmeretiya torpaqlarına qayıtdısa da, Şah İsmayıl onu ikinci dəfə məğlubiyyətə düçar etdi.
1521-ci ildə Kaxetiya çarı Şəkiyə basqın etdi. Şəki hakimi Həsən bəy kömək üçün Şah İsmayıla müraciət etdi. Naxçıvanda qışlayan Şah İsmayıl Şəki hakiminə kömək üçün qoşun göndərdi. Bu qoşunlar Qanıq (Alazan) və Kibri (İora) çaylarını keçərək Gürcüstana girdilər. Kaxetiya çarı aman istəmək üçün şah qoşunlarının başçısı Div Sultanın düşərgəsinə gəlməyə məcbur oldu. Onunla birlikdə digər gürcü çarları Naxçıvana–Şah İsmayılın yanına gəlib, ona tabe olduqlarını, xəzinəsinə hər il vergi verəcəklərini bildirdilər. 
Şirvanşahı ağır məğlubiyyətə uğratmasına bağmayaraq şirvan torpaqları hələ Səfəvilər dövlətinin deyildi, şirvanşahlığı müstəqil qalırdı. Ona görə də Şah İsmayıl Şirvan üzərinə daha iki yürüş etməli oldu. Bu yürüşlərdən birində qalib gəlsə də, geri qayıdan kimi şirvanşah yenə müstəqilləşdi, 1519-cu ildəki hücumdan sonra isə şirvanşahlığı səfəvilərdən asılılığı qəbul etməyə, Şah İsmayıla külli miqdarda qiymətli hədiyyələr, o cümlədən çoxlu qızıl və gümüş pul göndərməyə məcbur oldu.
1524-cü ildə Şah İsmayıl Şirvan üzərinə yürüş etdi. O, Kür çayına çatanda şirvanşah II İbrahim Şeyxşahın ölüm xəbərini aldı. Şirvan taxtına onun oğlu, Şah İsmayılın qızı Pərican xanımın əri II Xəlilullah çıxdı. Şah İsmayıl yolunu dəyişib Şəkiyə gəldi və Şəki hakimi Həsən xan onu təntənə ilə qarşıladı. Şah İsmayıl geri qayıdarkən yolda Kaxetiya çarının yenə Şəkiyə basqın etməsi, Həsən xanın öldürülməsi xəbərini aldı. O, Kaxetiya çarını cəzalandırmaq üçün hücum etməyi qərarlaşdırdı, lakin onun qəflətən vəfat etməsi bu işə mane oldu. Şah İsmayıl 1524-cü il mayın 23-də 37 yaşında ikən vəfat etdi.

3. I Şah Təhmasib dövründə Səfəvilər dövlətinin 
vəziyyəti.

I Şah İsmayılın vəfatından sonra onun oğlu I Təhmasib taxta çıxdı (1524-1576). O, kiçik yaşlı olduğundan (10 yaş) mərkəzi hakimiyyətin zəifləməsindən istifadə edən qızılbaş əmirləri itayətdən boyun qaçırırdılar. I İsmayılın ölümündən sonra qızılbaş tayfa əmirlərinin dövləti bürümüş özbaşnalıq dövrü 10  ilə qədər davam etmişdir. 20 yaşına çatmış I Təhmasib əmirlərin sıxıntılı himayəsindən çıxmağı qərara aldı. O, 1534-cü ildə Hüseyn xan Şamlını edam etdirdi və tədricən dövlət hakimiyyətini öz əlinə aldı.
Avropa tərəfindən təhlükəsizliyini təmin edən osmanlı sarayı səfəvilərə qarşı hərbi əməliyyata başladı. Baş vəzir İbrahim Paşanın başçılıq etdiyi osmanlı qoşunları 1534-cü ilin mayında Diyarbəkrə yetişib, iyunda buradan səfəvi ərazisinə keçdi. Elə bu vaxt sultanın başçılığı ilə əsas qüvvələr də  İstanbuldan hərəkətə gəldilər. Səfəvi qoşunları Xorasanda hərbi əməliyyatlarla məşğul olduqlarından İbrahim paşanın qoşunları demək olar ki, müqavimətə rast gəlmədilər və 1534-cü il iyulun 11-də döyüşsüz Təbrizi aldılar. Şirvanşah II Sultan Xəlil və Gilan hakimi əmir Dabas da osmanlı asıllığını qəbul etdilər. Osmanlıların hücum xəbərini  eşidən Şah Təhmasib Azərbaycana yaxınlaşsa da,  açıq döyüşə girməyə cəsarət etmədi. 1538- ci il sentyabrın 28- də Sultan Süleymanın da əsas qüvvələri Təbrizə daxil oldular və bir həftədən sonra Sultaniyyə istiqamətində hücumu davam etdirdilər. Oktyabrın 13-də Sultaniyyə alındı. Şah Təhmasib açıq döyüşdən çəkinib geri çəkildi, onu təqib edən sultan qoşunları Həmədanı və Qəsri-Şirini də ələ keçirdilər. Qışın gəlməsi Sultan Süleyman Qanuninin planlarını boşa çıxardı. O, İran ərazisində hərbi əməliyyatları dayandırıb Bağdad üzərinə yeridi. Zaqroş dağlarında aramsız yağışa düşən sultan qoşunları böyük itkiyə məruz qaldılar. Buna baxmayaraq Bağdad ələ keçirildi.
Şah Təhmasib Osmanlı qoşunlarının İranı tərk etməsindən istifadə edərək işğal olunmuş Səfəvi ərazilərini və dekabrın 9-da Təbrizi yenidən ələ keçirdi. O, hətta Van qalasını mühasirəyə alıb Türkiyə ərazisinə hücum etdi. Buna cavab olaraq 1535- ci ildə Sultan Süleyman yenidən Azərbaycana yürüş etdi. Təhmasib Vanın mühasirəsindən əl çəkib iyunun 18-də sultanın düşərgəsinə elçi göndərib sülh istədi. Sultan şahın bu təklifini rədd etdi və Marağa və Təbrizi ələ keçirdi. Çox keçmədi ki, Sultaniyyə də təslim oldu. Avqustun 3-də şah ikinci dəfə sülh təklifi ilə öz elçilərini sultanın yanına göndərdi. Sultan bu təklifi də rədd etdi, lakin Azərbaycanda möhkəmlənib qala bilmədi. O, öz qoşununu geri çəkdi. Sultanın bu hərbi əməliyyatlarda əsas müvəffəqiyyəti Ərəb İraqını ələ keçirməsi oldu. Beləliklə, səfəvilər öz müstəqilliklərini qoruyub saxlaya bildilər. Səfəvilər iki il ərzində osmanlının bütün qüvvələrini öz üzərinə götürməklə və ona böyük təlafat verməklə Avropada osmanlı işğallarını xeyli ləngitmiş oldular.
II Xəlillulahın dövründə Şirvan hələ də Səfəvilərdən asılı idi. Onun ölümü, hakimiyyətə oğlu Şahruxun gəlməsi Şirvan əmirlərinin özbaşnalığını daha da artırdı. 1537-ci ilin sonlarında özünü Şirvanşahın qardaşı kimi qələmə verən Məhəmməd Amin üsyan qaldırdı. Səlyan yaxınlığında şirvan qoşunu üsyançıları darmadağın etdi. I Təhmasib 1538-ci ilin yayında qardaşı Əlqas Mirzəni 20 minllik qoşunla buraya göndərdi və bununla da Şirvanda min illik tarixi olan dövlətçiliyə son qoydu. Axırıncı şirvanşah Şahrux Şirvanda edam edildi. I Təhmasib Şirvanı idarə etmək üçün Əlqas Mirzəni buraya ilk bəylərbəyi təyin etdi. Beləliklə, Şirvan bir bəylərbəyilik kimi Səfəvi dövlətinin tərkibinə qatıldı.
Şirvan əmirləri yenə də mərkəzi hakimiyyətlə hesablaşmaq istəmirdilər. Bundan istifadə edən Əlqas Mirzə özünü müstəqil hakim təyin etmək qərarına gəldi və qiyam qaldırdı. Onun üsyanı uğurlu olmadı. Şirvan ikinci dəfə şahın yürüşünə məruz qaldı. Əlqas Mirzə İstanbula qaçdı. Şah oğlu İsmayıl Mirzəni Şirvana bəylərbəyi təyin etdi. Elə bu vaxt, yəni 1547-ci ildə Azərbaycan 3-cü dəfə Sultan Süleymanın hücumuna məruz qaldı. O, Təbrizi ələ keçirdi. Şah ölkənin paytaxtını Qəzvinə köçürüb yol boyu bütün yerləri xarabalığa çevirtdirdi. Ciddi ərzaq çətinliyi yarandı. Sultan Süleyman böyük təlafatdan sonra Vana çəkilməli oldu. Osmanlı qoşunu ilə Azərbaycana gəlmiş Əlqas  Mirzənin dəstəsi Həmədan yaxınlığında darmadağın edildi. Özü isə tutulub Qəhqəhə qalasındakı zindana salındı və orada öldürüldü. Abdullah xan şirvana bəylərbəyi təyin edildi və ona şirvan qiyamçılarının müqavimətini qırmaq tapşırıldı. Abdulla xan 1549-cu ildə qiyamçıları darmadağın etdi.
I Təhmasib şirvanda mövqelərini möhkəmləndirdikdən sonra Şəkini tabe etmək qərarına gəldi. Şəki hökmdarları hələ I Təhmasib şirvana yürüşlər edəndə şirvanşahlara kömək edirdilər. 1551-ci ildə Səfəvi şahı Gürcüstana yürüş təşkil etdi. O, Şəki hakimindən təslim olmağı tələb etdi. Şəki hakimi şahın tələbini qəbul etmədi. I Təhmasib Şərqi Gürcüstanı ələ keçirib burada möhkəmləndikdən sonra Şəki üzərinə yeridi və burada ciddi müqavimətlə rastlaşdı. Şəkililər Kiş və Gələrsən-görərsən qalalarında, həmçinin dağlardakı sığınacaqlarda yerləşərək mərdliklə vuruşurdular. Qalaları dağıtmaq üçün Səfəvi qoşunları toplardan istifadə etdilər. Nəticədə qalalar təslim oldu. Şəki hökmdarı Gələrsən-görərsən qalasından qaçmaq istədi. Səfəvi qoşunları onu tutub edam etdilər. Beləliklə, Şəki hakimiyyətinə son qoyuldu və ərazisi Azərbaycan Səfəvilər dövlətinin tərkibinə qatıldı. Şəkinin tutulması ilə Azərbaycan torpaqlarının vahid dövlətdə birləşdirilməsi başa çatdı. Bununla da Azərbaycanda feodal pərakəndəliyinə son qoyuldu, ölkənin müdafiə qüdrəti artdı.
İran körfəzi rayonunda Osmanlı-Portuqaliya hərbi əməliyyatlarının genişləndiyi bir dövrdə Sultan Süleyman Səfəvi dövlətinə qarşı 1554-cü il aprelin 9-da yeni səfərə çıxdı. Şah Təhmasib  yenə ənənəvi  taktikaya «yandırılmış torpaq» taktikasına əl atıb, osmanlıları ölkənin içərilərinə buraxdı. İyulun 18-də İrəvan, 26-da Qarabağ, 28-də isə Naxçıvan ələ keçirildi. Osmanlı ordusu 1554-cü il avqustun 2-də Həmzə Sultanın başçılıq etdiyi Səfəvi qoşunlarını Təxti-Süleyman döyüşündə ağır məğlubiyyətə uğratdı. Elə həmin ay səfəvi elçisi sultana danışıqlara başlamağı təklif etdi. 1555-ci il mayın 29-da Amasiya sülh müqaviləsi imzalandı. Cənubi Qafqazın qərb hissəsi Osmanlı təsiri altında qaldı.
Şah Təhmasibin yeritdiyi ardıcıl xarici siyasət nəticəsində qərb dövlətlərinin səfəviləri yenidən Osmanlı imperiyasına qarşı qaldırmaq niyyətləri baş tutmadı. Lakin, Osmanlı imperiyası Səfəvi dövlətini qəti məğlub edib Azərbaycan ipəyini ələ keçirmək, Xəzər dənizi və İran körfəzi hövzələrində möhkəmlənmək planlarından əl çəkməmişdi. XVI əsrin 70-ci illlərinin sonuna yaxın Osmanlı dövlətinin Səfəvi dövlətinə qarşı yeni müharibəyə başlaması üçün şərait yarandı.. 

4. Səfəvi dövləti XVI əsrin sonu XVII əsrin əvvəllərində.

1576-cı ildə I Təhmasibin ölümündən sonra səfəvi sarayında siyasi sabitlik pozulmuş, taxt-tac mübarizəsi, qızılbaş qrupları arasında hakimiyyəti ələ keçirmək üstündə qanlı toqquşmalar başlamışdı. Qızılbaş əyanlarının yardımı ilə II Şah İsmayıl  hakimiyyətə gəldi (1576-1577). Heç yarım il keçməmiş o, saray sui-qəsdinin qurbanı oldu. Qəzvində I Şah İsmayılın qızı Pərixan xanım hakimiyyəti ələ aldı. Lakin 1578-ci ilin fevralında Məhəmməd Mirzə (Xudabəndə) Qəzvinə daxil olub taxta oturdu. Məhəmməd Xudabəndənin taxta çıxdığı ilk gündən onun arvadı Məhdi Ülya əslində dövlət işlərini öz  əlinə aldı. Xəzinə boşaldıldı, əyanlar arasında mərkəzi hakimiyyətə tabe olmamaq cəhdləri gücləndi. 
Osmanlı qoşunları 1578- ci il avqustun 9-da Çıldır düzündə səfəviləri ağır məğlubiyyətə uğratdılar. Avqustun sonlarında Tiflis zəbt olundu. Sentyabrdan başlayaraq az vaxt içərisində Şəki, Ərəş, Qəbələ, Şamaxı, Bakı, Şabran, Dərbənd, Səlyan, Mahmudabad və b. yaşayış məntəqələri osmanlıların əlinə keçdi. Ən qanlı toqquşmalar Azərbaycan, xüsusiilə Şimali Azərbaycan ərazisində baş verirdi. Bu təsadüfi deyildi. Səfəvi dövlətinin bütünlüklə Asiyanın siyasi xəritəsindən silməyin mümkünsüzlüyünü yəqin edən osmanlı sarayı ona əsas zərbəni Şimaldan–Dağıstan və Şirvan vasitəsilə endirmək planı hazırlamışdı.
Osmanlılara qarşı təkbətək müharibə aparmağa qadir olmayan Səfəvi dövləti osmanlıların hərbi qüvvələrini iki cəbhəyə  parçalamaq məqsədi ilə yenidən qərb dövlətlərinə müraciət etdi. 1579- cu ilin sonlarında təcrübəli diplomat Xoca Məhəmmədin başçılığı ilə yeddi nəfərlik elçilik Venesiyaya göndərildi. 1580-ci ilin  mayında Venesiya Doju Xoca Məhəmmədi qəbul etdi və Məhəmməd Xudabəndənin türkcə yazılmış məktubunu aldı. Doj şahın ünvanına yaxşı sözlər işlətsə də, Türkiyəyə qarşı müharibəyə başlamaq təklifinə konkret cavab vermədi. Məhəmməd Xudabəndə İspaniya, Portuqaliya və Papalığı da Qərbdən Türkiyə əleyhinə qaldırmağa çalışdı. 1582-ci ildə Avqustinlər ordeninin üzvü Simon şahın sarayına gəlib İspaniya kralı II Filip və Roma Papası XIII Qriqorinin  elçisi sifəti ilə danışıqlar apardı. Əslində Avropa dövlətinin əsas niyyəti başqa idi. Onlar osmanlı Türkiyəsi ilə səfəvilərin uzun müddət müharibə şəraitində olmasında maraqlı idilər. Bununla da onlar Osmanlı dövlətinə bütün hərbi qüvvələrini səfəvilərə qarşı yönəltmək imkanı verdilər. Nəticədə kəskin daxili sosial-iqtisadi və siyasi tənəzzül keçirən, həm də şərqdən Şeybani hökmdarlarının hücumuna məruz qalan Səfəvi dövləti osmanlılarla müharibədə məğlubiyyətə uğradı. Səfəvilər dövləti zəiflədi. osmanlılar Qarabağı, Səlyanı tutdular, bu yerləri talan edib qışlamaq üçün Ərzuruma döndülər.
Sonrakı iki ildə də tatar və türk qoşunları Şirvana, Qarabağa hücumlar etdilər, Bakını ələ keçirdilər. Ən böyük hücum 1582-ci ildə oldu. Türklər Çuxursədi, Şirvanı tutdular. Cənuba hərəkət etdilər. Təbrizlilər osmanlılara ciddi müqavimət göstərdilər. Osmanlılar Təbrizi alıb onu talan etdilər. Lakin onlar bu yerlərdə çox qala bilmədilər. Əhalinin ciddi müqaviməti, ərzaq qıtlığı qoşunlarda aclığın başlaması osmanlı qoşunlarını nəinki Azərbaycanın cənub, həmçinin şimal torpaqlarından, Şirvandan geri çəkilməyə məcbur etdi. Onlar geri dönərkən, əhalini qarət edir, külli miqdarda qənimət aparırdılar. Bir müəllif yazır ki, osmanlı qoşunları Azərbaycandan «Gözəl bir binanın damını, tağını, pəncərələrini və bütün şüşələrini sultana təqdim edirlər. Sultan onlardan Sultaniyyə bağının yerində «Qəsri Humayun» (Çar Qəsri) tikdirdi. O, özünün gözəlliyi ilə adamı heyran edir». Osmanlı qoşunları eyni zamanda Azərbaycan əhalisindən 15 minə qədərini əsir etdilər, özləri ilə apardılar. Məhəmməd Xudabəndənin zəifliyi, qızılbaş əmirləri arasında birliyin olmaması, onların arasında gedən mübarizə Səfəvilər dövlətini əsaslı surətdə sarsıtdı. Əmirlərin böyük bir qrupu yaxşı başa düşürdü ki, dövlətin qüdrətini bərpa etmək üçün qüdrətli hökmdar lazımdır, Xudabəndə hakimiyyətdən kənar edilməlidir, yerinə bacarıqlı şahzadələrdən biri gəlməlidir. Belə bir şəraitdə 1587-ci ildə qızılbaş soylarından ən zorluları olan şamlı və ustaclı soylarının əmirləri Xudabəndənin oğlu, 16 yaşlı Abbas Mirzəni Qəzvində şah elan etdilər. Bu zaman Təbriz də daxil olmaqla Azərbaycan torpaqlarının böyük bir hissəsi osmanlıların əlində idi. 1589-cu ildə Ordubad, Mərənd, Qarabağ, Naxçıvan və s. yerlər də osmanlıların əlinə keçdi. Beləliklə, Qaradağ, Ərdəbil və Talışdan başqa bütün Azərbaycan, həmçinin Şərqi Gürcüstan və Ermənistan Osmanlı Türkiyəsinin hakimiyyəti altında idi. 
Abbas Mirzə I Şah Abbas adı ilə taxta çıxandan sonra Təbrizə gəlib ona tabe olduqlarını bildirmək istəyən bir çox qızılbaş əmirlərini anasının və qardaşının öldürülməsində günahlandıraraq öldürtdürmüşdü. Bu işdə ona İran feodalları və xüsusən vəzir kömək etmişdi. Şah Abbas hər cəhdlə qızılbaş əmirlərini hakimiyyətdən uzaqlaşdırmağa çalışır, onlarla düşmənçilik edirdi. O vaxt İranda olmuş xarici səfirlərdən biri yazırdı ki, «Şah Abbasın qızılbaş soylarını görəsi gözü yoxdur, o, bu soyların qüdrətini sarsıtmağa çalışır… Şah indi tatlardan ibarət dəstələrə və qulamlara arxalanır, onları yüksək dövlət vəzifələrinə təyin edir. Şah Abbas qızılbaşları hərbi işlərdən uzaqlaşdırmaq üçün hərbi islahat keçirdi, qızılbaşların inhisar hüquqları ləğv edildi, iranlılar da orduda vəzifə tutmaq hüququnu aldılar».
Şah Abbas qızılbaş əmirlərinə biri-birinin ardınca zərbələr vurmaqda davam edərək, qızılbaş soylarına başçılıqda irsiliyi ləğv etdi. Soy başçısı öldükdə, artıq onu oğlu deyil şahın arzusundan asılı olaraq başqaları əvəz edə bilərdi. Qoşun toplanmasında dəyişiklik edildi. İndi qoşun dəstələri bir soydan deyil müxtəlif soylardan təşkil edilə bilərdi. Bu isə qızılbaş əmirlərinin qoşuna başçılıq etmək hüquqlarını xeyli məhdudlaşdırdı. Şah Abbasın ordu islahatı, müxtəlif kateqoriyalı qoşunların yaradılması ölkədə müəyyən sakitlik yaratdı, qızılbaş əmirlərinin əvvəlki kimi əl-qol açmasının qarşısını aldı. Şah Abbas qoşunları əsasən süvarilərdən, xüsusi qvardiyadan, xüsusən tüfəngçilər korpusundan və topçu dəstələrindən ibarət idi. Süvarilərin sayı 200 minə, qvardiyaçı qulamların sayı 10-15 minə, tüfəngçilərin sayı 12 minə çatırdı. Onun qoşunlarında 500-ə qədər top var idi. 
Şah Abbasın hərbi islahatı ölkənin hərbi qüdrətini yüksəltməklə yanaşı, qızılbaşların qoşunda mövqelərini zəiflətməyə yönəldilmişdi. Qoşunda İran etnik elementinin mövqeyi xeyli gücləndi. Şah Abbasın dövlətdə İran etnik elementinin rolunu genişləndirən digər mühüm addımı dövlətin paytaxtını Azərbaycan şəhəri Qəzvindən İran şəhəri İsfahana köçürməsi oldu. Şah Abbas ölkəni idarə etməkdə fars feodallarına arxalanaraq bir sıra qədim İran şahlarının adət-ənənələrini bərpa etdi. O, qədim İran kübar ailələrinə xüsusi qayğı göstərməklə, onların nümayəndələrini mühüm dövlət işlərinə cəlb etdi. Şah Səfəvilər dövlətinin mərkəzi ərazilərində-iranlılar yaşayan ərazidə vergiləri xeyli azaltdı. O, İsfahan tacirləri və əsnaflarına xüsusi imtiyazlar verdi, onları bir illiyə bütün dövlət vergilərindən azad etdi. Beləliklə, Şah Abbas öz tədbirləri ilə Səfəvi dövlətinin xarakterini dəyişdi, Azərbaycan dövlətini İran Səfəvilər dövlətinə çevirdi, Azərbaycan isə bu dövlətin əyalətinə çevrildi. Bununla belə İran Səfəvilər dövlətində Azərbaycan qızılbaş əyanları öz rollarını tamamilə itirmədilər. Onların bir çoxu dövlət işlərində, xüsusilə orduda əsas vəzifələri tuturdular. Azərbaycan dili öz mövqeyini qismən də olsa qoruyub saxlaya bilirdi. 
Bütün qeyd olunan tədbirləri həyata keçirə-keçirə Şah Abbas ölkəni işğal etmiş, Osmanlı Türkiyəsi barəsində, onları öz ərazisindən çıxartmaq barəsində fikirləşirdi. Lakin o, vəziyyətin çıxılmaz olduğunu, hələlik Osmanlı qoşunlarının öhdəsindən gələ bilməyəcəyini görərək onlarla sülh bağlamağa məcbur oldu (1590). Bu sülh müqaviləsi ilə Ermənistan, Gürcüstan və Talışla Ərdəbil torpaqlarından başqa bütün Azərbaycan Türkiyənin hakimiyyəti altına keçdi. 
Şah Abbas dövlətini daxili çəkişmələrdən xilas etdikdən sonra Osamanlı Türkiyəsinin zəbt etdiyi Səfəvi torpaqlarını geri qaytarmağa başladı. 1603-cü il sentyabrın 14-də yürüşə başlayan Şah Abbas oktyabrın 21-də Təbrizi tutdu. Osmanlı qoşunları darmadağın edildi, Azərbaycanın cənub vilayətlərinin  taleyi həll olundu. Şah Abbas Arazdan şimala doğru irəlilədi. Əhalinin köməyi ilə Ordubad və Naxçıvan da azad edildi və noyabr ayında İrəvan qalası mühasirəyə alındı və avqust ayında qala ələ keçirildi. Şah Abbas İrəvanın idarə olunmasını Əmirgünə xan Qacara, Naxçıvanın idarə olunmasını isə Maqsud Sultan Kəngərliyə həvalə etdi.
Şah Abbas Arazın sol sahili əhalisini, Cənubi Qafqazın bir sıra bölgələrindən azərbaycanlıları İsfahan və Mazandarana məcburi köçürdü. Bu tarixdə «böyük sürgün» siyasəti kimi qaldı. Şahın əmri ilə bir çox yaşayış məntəqələri dağıdıldı. «Böyük sürgün» siyasətinin iqtisadi məqsədləri də vardı. Belə ki, beynəlxalq ipək ticarətində mühüm rol oynayan Culfanın ticari əhəmiyyətini azaltmaq, Avropa-Asiya ipək ticarəti yolunu cənuba-İran körfəzi limanlarına köçürmək bu siyasətin iqtisadi mahiyyəti idi. Məhz bu məqsədlə Culfanın əhalisi İsfahana köçürüldü. Köçürülmələr Naxçıvana da şamil edildi. Buranın əhalisi Dizaqa köçürüldü. Yol boyu dağıntılarla üzləşən osmanlı ordusu pis vəziyyətə düşdü və qışlamaq üçün Vana qaytmalı oldu.    
I Şah Abbas Vana 30 minlik qoşun göndərdi və buradakı osmanlı hərbi qüvvələrini darmadağın etdi. Osmanlıların hücum təhlükəsi hər an güclənirdi. Şah onların yolu üzərindəki bütün yaşayış məntəqələrinin dağıdılmasını, sakinlərinin uzaq diyarlara köçürülməsini, ərzağın, alafın yandırılmasını əmr etdi. Belə bir vaxtda Şirvanın xeyli hissəsini birləşmiş Səfəvi-Gürcü qüvvələri tutdu.
1605-ci ilin noyabrında Osmanlıların Azərbaycana ikinci yürüşü də uğursuzluğa düçar oldu. I Şah Abbasın qoşunu sayca az olmasına baxmayaraq osmanlıları məğlub etdi və bu qələbədən sonra 1605-1606-cı ilin sərt qışında Gəncəni mühasirəyə aldı. Dağıdıcı hərbi əməliyyatlar nəticəsində nəinki Qarabağı, bütövlükdə Azərbaycanı aclıq bürümüşdü. Səfəvilər Gəncə qalasını müdafiə edən türk qarnizonuna təslim olmaq təklifini verdi. Müdafiəçilərin bu təklifi qəbul etmədiyindən, qalanın mühasirəsi dörd aya qədər uzandı. Nəhayət 1606-cı il iyunun 5-də Gəncə qalası şah qoşunlarına təslim oldu və qaladakı türk qarnizonu qılıncdan keçirildi. Şahın göstərişi ilə onlardan 2500 nəfəri edam olundu. Gəncə alınandan sonra I Şah Abbas Məhəmməd  Ziyad oğlu Qacarı Qarabağa hakim təyin etdi. 
I Şah Abbas Şirvanın və Dağıstanın osmanlılardan təmizlənməsi əməliyyatını tez başa çatdırmaq istəyirdi. Bu məqsədlə o Şirvana qoşun çəkdi. Ərzaq çatışmamazlığı, ara verməyən leysan yağışları şaha 3 aya qədər imkan vermədi ki,əməliyyatı başa çatdırsın. Elə bu vaxt Bakı əyanları üsyan qaldırdılar və şəhəri ələ keçirdilər. Onlar şah qərargahı ilə əlaqə saxlayıb ölən və yaralanan osmanlı döyüşçülərinin başlarını oraya göndərdilər. Şah Bakı qalasını üsyançıların himayəsinə verdi.
Bakılılar kimi dərbəndlilər də üsyan qaldırdılar. Dərbənddəki türk qarnizonunun başçısı Həsən paşa 60-70 nəfərlik döyüşçü ilə Narınqalada gizləndi. Üsyançıların nümayəndələri şah qərargahına gəldilər. Onları yüksək səviyyədə qarşılayan I Şah Abbas Dərbənd əhalisini bütün dövlət vergilərindən azad etdi. Yerli əhalinin və şah tüfəngçilərinin köməyi ilə Narınqala alındı və Həsən paşa təslim oldu.
Beləliklə, XVII əsrin əvvəllərindəki Səfəvi - Osmanlı müharibələrinin 1603-1607-ci illəri əhatə edən  birinci mərhələsində bütün Azərbaycan, Şərqi Gürcüstan, qismən də Dağıstan yenidən Səfəvi dövlətinin tərkibinə qatıldı. Osmanlılar Azərbaycanı itirmək istəmirdilər. Məhz bu səbəbdən onlar 1610-1611-ci illərdə yenidən Azərbaycana hücum edərək Təbrizi tutdular. Lakin onlar Təbrizdə çox qala bilmədilər. Nəhayət, 1612-ci il oktyabrın 17-də Sərab şəhərində Türkiyə ilə müqavilə bağlandı. Bu müqavilə 1555-ci il sülhünün şərtlərini təkrar etdi. Təzəcə bağlanan bu müqaviləni Şah Abbas pozdu. O, 1613-cü ilin oktyabrında Cənubi Qafqaz xalqlarını itayətə gətirmək üçün  böyük ordu ilə Qarabağa daxil oldu. Buradan Şərqi Gürcüstana gedib oranı viran edən şah qoşunu 30 min əsir, 40 min baş mal-qara apardı. Cənubi Qafqazda Şah Abbasın apardığı hərbi əməliyyatlar osmanlıları ciddi narahat edirdi. Onlar yüz minlik qoşunla Mehmet paşanın başçılığı altında 1616-cı ildə Təbrizə doğru hərəkətə gəldilər. Yolüstü İrəvanı mühasirəyə aldılar. Şah onları ərzaq qıtlığı ilə üzləşdirdi. Qışın sərt keçməsi osmanlı döyüşçüləri arasında xəstəlikləri də artırmışdı. Osmanlılar hücumu davam etdirə bilmədilər.
1618-ci ildə Xəlil paşa Diyarbəkrdən Azərbaycana doğru irəlilədi. Ona Krım xanı Gəray xan da kömək edirdi. Səfəvilərlə osmanlı qoşunu arasında həlledici döyüş Sərab mahalında,Sınıq körpü adlı yerdə baş verdi. Osmanlı  qoşunu darmadağın edildi. Xəlil paşa sülh danışığına başladı. I Şah Abbasla Xəlil paşa arasında 1618-ci ilin sentyabrında Mərənddə sülh imzalandı. Bu müqaviləni də Səvəfilər pozdu. Osmanlı imperiyasındakı siyasi böhrandan istifadə edən Şah Abbas 1622-1623-cü illərdə Bağdad, Kərbəla, Nəcəf, Mosul,  Kərkük şəhərlərini zəbt etdi. 
XVI əsrin sonu – XVII əsrin əvvəllərində Azərbaycanda osmanlı işğalına qarşı xalq hərəkatı Səfəvilərin qələbəsində mühüm rol oynamışdı. XVI əsrin 90-cı illərində Şərqi Anadoluda vüssət alan cəlalilər  hərəkatı XVII əsrin əvvəllərində Azərbaycana və qonşu ölkələrə də yayılmışdı. Bu hərəkatın təsiri ilə 1591-ci ildə Təbriz əhalisi şəhərin osmanlı qarnizonunun bir hissəsinin iştirakı ilə üsyan qaldırdı. Üsyan kürd feodallarının köməyi ilə yatırıldı. 
Şah Abbas Cənubi Qafqazı tutmaq üçün cəlalilərin gücündən istifadə etdi. 1608-ci ildə Osmanlı qoşunu şah tərəfindən əzildikdən sonra cəlali dəstələri Şah Abbasın yanında qulluğa girmişdilər. Azərbaycanda cəlalilər hərəkatı son dərəcə mürrəkkəb, kəsgin antifeodal xüsusiyyət almışdı. Cəlali dəstə başçılarından ən məşhuru Azərbaycan türkü Koroğlu idi. Koroğlunun əfsanəvi qəhrəman kimi məşhurlaşmasının əsas səbəbi onun yaddelli zülümünə, hakim təbəqələrin istismarına qarşı mübarizə aparan xalq kütlələrinin həddsiz məhəbbətini, rəğbətini qazanması idi. Osmanlı Sultanı IV Murad (1623-1640) Hafiz Əhməd paşanı Diyarbəkrə hakim təyin edərək ona səfəvilərin zəbt etdikləri yerləri geri almağı tapşırdı.
I Şah Abbasdan sonra Səfəvi taxtına onun nəvəsi I Səfi (1629-1642) yiyələndi. Onun hakimiliyi dövründə 1634-cü ilin yayında IV Murad böyük qoşunla Ərzurumdan İrəvana doğru hərəkət etdi və avqustun 10-da bu qalanı, sentyabrın 1-də Təbrizi ələ keçirdi. Qışın gəlməsi, ot-ələfin,ərzaqın çatışmaması osmanlıları Təbrizi tərk etməyə məcbur etdi. Onlar 1635-ci ildə İrəvan qalasını da  itirdilər. 1639-cu il mayın 17-də Qəsri-Şirində Osmanlı imperiyası ilə Səfəvi dövləti arasında 1612-ci il sülhünün şərtlərini təsdiq edən sülh müqaviləsi imzalandı və XVIII əsrin 20-ci illərinin başlanğıcına kimi qüvvədə qaldı. 
Bundan sonra Azərbaycanda qismən sakitlik yarandı, on illər ərzində boşalmış şəhərlərin əhalisi geri qayıtıdı, Azərbaycan yenə də Yaxın və Orta Şərqdə zəngin məmləkətlərdən biri kimi tanındı.


5. XVI-XVII əsrlərdə Azərbaycanda ictimai, sosial-iqtisadi
həyatı.  Şəhərlər və ticarət.

Səfəvilər dövlətinin ilk dövrlərində aşağıdakı vəzifələr var idi: vəkil, əmir-ül-üməra, qorçubaşı, vəzir və sədr. Vəkil həm dini, həm də dünyəvi məsələlərdə şahın müavini idi. Əmir-ül-üməra qoşunun baş komandanı idi. Qorçubaşı qızıllbaş tayfalarından təşkil edilmiş şah qvardiyasının rəisi vəzifəsini yerinə yetirirdi. Vəzir mülki bürokratiyanın ənənəvi başçısı idi. Sədr dini məsələlərə rəhbərlik edirdi. Bundan başqa mustovfi al-məmalik, eşik ağası başı, möhürdar, yasovul, ləşkərnəvis, miraxur başı və s. vəzifələr var idi. 
İnzibati baxımdan dövlət əyalətlərə–bəylərbəyliklərə bölünürdü. Məmləkətdə Şirvan, Qarabağ, Azərbaycan (Təbriz), Çuxursəd, Qəzvin, Həmədan, Fars, Kirman, Astarabad, Məşhəd, Herat əyalətləri var idi. Əyalətlər mahallara, mahallar nahiyələrə bölünürdü. Kəndləri kəndxudalar, şəhərləri kələntərlər idarə edirdi. 
Səfəvi qoşunun sayı 120-150 min nəfərə çatırdı. Şah Abbas özünə arxa yaratmaq üçün Azərbaycanın şimal rayonlarına şahsevənləri və padarları köçürmüşdü. Səfəvilər dövlətinin yaranması ilə Azərbaycan torpaqlarının bir dövlətdə birləşdirilməsi məhsuldar qüvvələrin inkişafına, əkinçilik, sənətkarlıq və ticarətin artmasına kömək etdi.
Əvvəlki dövrlərdə olduğu kimi kənd təsərrüfatı Azərbaycan iqtisadiyyatında əsas yer tuturdu. Bu dövr  Azərbaycanın kənd təsərrüfatı haqqında ən dəyərli məlumatları Övliya Çələbidən alırıq. O, Azərbaycanda çoxlu kənd təssərrüfatı məhsullarının əkildiyini qeyd edirdi. Övliya Çələbinin məlumatına görə Təbriz və onun ətrafında yeddi növ buğda və arpa yetişdirilirdi. Azərbaycanda bu dövrdə çəltik və paxla əkininə də böyük əhəmiyyət verilirdi. Çələbi Azərbaycanda yeddi növ pambığın əkildiyini qeyd edirdi. 
Əvvəllərdə olduğu kimi Azərbaycanda yenə də çoxlu meyvə-alma, şaftalı, armud, ərik, badam, püstə, gavalı, üzüm, əncir, qoz, fındıq, şabalıd, zeytun yetişdirilirdi.  Y.Şardenin məlumatına görə, Təbrizdə üzümün 60 növü vardır.
Alman səyahı Adam Olearinin məlumatına görə XVII yüzilliyin 30-cu illərində bütün Səfəvi imperiyasında 18 min dəvə yükü ipək istehsal olunurdu. Azərbaycan özünün qızıl boyası ilə məşhur idi.
Maldarlıq Azərbaycan iqtisadiyyatının əsas sahələrindən  idi. Azərbaycanda köçmə maldarlıq üstünlük təşkil edirdi. Səfəvilərin hakimiyyəti dövründə aşağıdakı torpaq mülkiyyəti formaları mövcud idi. 
1. Dövlət torpaqları (Divan);
2. Şah nəslinə aid olan torpaqlar (Xassə);
3. Hərbi və müki məmurlara şərti verilmiş torpaqlar (Soyurqal, tiyul);
4. Məscid və kilsə torpaqları (Vəqf);
5. Xüsusi sahibkar əmlakı (Mülk);
6. Camaat torpaqları.
XVI-XVII əsrlərdə torpağın  sahibkarı olan feodalları hüquqi cəhətdən şərti olaraq dörd qrupa bölmək olar.
1. Qızılbaş və tayfaların hərbi əyanları,şah qvardiyasından çıxmış     qulamlar;
2. İri torpaq sahələri olan ali ruhani təbəqəsi;
3. Mərkəzi və yerli mülki məmurlar;
4. Səfəvi rejiminin şərtlərinə uyğunlaşmış xüsusi torpaq mülkiyyətçiləri.
Digər yerlərdə olduğu kimiAzərbaycanda da cəmiyyətin əsas istehsalçısı vergi ödəyən kəndlilər idi. Azərbaycanda oturaq kəndlilərlə yanaşı, yaylaq və qışlaqla bağlı köçəri təsərrüfatlar da vardı. Bunlar əsasən maldarlıqla məşğul olan elatlar idilər.
Səfəvilər dövründə Azərbaycan kəndlisi aşağıdakı vergiləri və mükəlləfiyyətləri ödəyirdi: torpaqdan gəlir vergisi mal-cəhət, bəhrə, xərac. Bu vergi torpaq sahibkarı ilə dövlət arasında bölünürdü, birinciyə 1/10, ikinciyə 2/10 hissə çatırdı. Bağbaşı məhsulun 1/10-nə bərabər idi. Çobanbəyi, dəhyek, çift başı, dəzgahbaşı, ixracat və s. vergilər istehsalçılar tərəfindən ödənilən ağır vergilər idi. Biyar kəndlinin feodal və ya dövlət üçün zorla,pulsuz işləməsi idi. Bütün ailə üzvləri növbə ilə iki gündən altı günə qədər biyara getməli idilər. Köçəri və yarımköçəri tayfalardan çərik, tüstüpulu və s. alınırdı.
Ağır vergi və mükəlləfiyyətlər xalq kütlələrinin üsyanlarına səbəb olurdu.1571-ci ildə Təbrizdə sənətkarların və şəhər yoxsullarının Pəhləvan Yarının rəhbərliyi ilə üsyanı olmuş, I Təhmasib yalnız 1573-cü ildə bu üsyanı yatıra bilmişdi. 
XVI-XVII əsrlərdə Azərbaycanda mədəniyyət sənətkarlıq, ticarət mərkəzləri olan iri şəhərlər vardı. Bu şəhərlər səfəvi-osmanlı müharibələrindən olduqca əziyyət çəkmişdi. Onlardan bəziləri xarabazara çevrilmişdir. I Şah Abbasın Azərbaycan ərazisində və qonşu ölkələrdə böyük sürgün siyasəti və dağıdıcı müharibələri şəhərlərə olduqca ağır zərbələr vurmuşdu. Azərbaycan şəhər iqtisadiyyatı zəifləsə də xalq onları bərpa etmək, əvvəlki qüdrətlərini geri qaytarmaq əzmindən əl çəkmədi.
XVII əsrin ortalarında Azərbaycan dağıdıcı müharibələrin nəticələrindən özünə gəldi, şəhər həyatı canlandı, sənətkarlıq, ticarət və mədəniyyət  inkişaf etdi. Köhnə karvan yollarının bərpası Azərbaycanın ayrı-ayrı vilayətləri arasında əlaqələri gücləndirməklə yanaşı, onun qonşu ölkələrlə–Rusiya Avropa, Yaxın və Orta Şərq ölkələri ilə əlaqələrini artırdı. 
Sənətkarlıq Azərbaycan şəhər iqtisadiyyatının yenə də əsasını təşkil edirdi. Belə ki, şəhərlərdə əmək alətləri, silah, parça, xalça, gön-dəri məmulatı, məişət avadanlığı hazırlayan çoxlu sənətkarlıq emalatxanaları vardı. Azərbaycan şəhərləri içərisində Təbriz xüsusilə fərqlənirdi. Onun əhalisi yarım milyondan çox idi. Burada 47 mədrəsə, 600-ə qədər ibtidai məktəb, 320 məscid, 200-ə yaxın karvansara, müxtəlif məmulatlar və mallar satılan 7 minə qədər dükan vardı.
Azərbaycanın ən böyük ticarət və sənətkarlıq mərkəzlərindən biri də Şamaxı şəhəri idi. Burada XVI əsrdə  25 min əhali vardısa, XVIII əsrdə isə bu rəqəm 50-60 minə yüksəlmişdi. 1668-ci il zəlzələsi bu şəhərə böyük ziyan vurdu.
Gəncə şəhərinə gəldikdə isə bu şəhər uzun müddət öz əvvəlki qüdrətini qaytara bilmədisə də, XVII əsrdə onun ticarət və sənətkarlıq həyatı yenidən canlandı. Bunu Gəncəyə gələn səyyahlar da öz xatirələrində təsdiq edirdilər.
Əvvəllər çox da böyük olmayan Culfa şəhəri XVI əsrin II yarısından beynəlxalq ipək ticarətinin mühüm mərkəzlərindən birinə çevrildi. Culfada yaşayan varlı tacirlər Rusiya şəhərləri, Venesiya, Marsel və  Amsterdam ilə ipək alveri edirdilər. Bu şəhər vasitəsilə hər il 500 min  xalvara qədər Şirvan və Gilan ipəyi Hələbə aparılırdı. Hər il Culfaya 18-20 min Venesiya məxməri gətirilirdi. Lakin,Culfanın bu qaynar ticarət həyatı uzun ömürlü olmadı. Onun beynəlxalq ticarətdəki rolu sürətlə zəiflədi və söndü. XVII əsrin 70- ci illərində burada cəmi 30 ev qalmışdı.
XVI-XVII əsrlərdə mənbələrdə adları çəkilən Azərbaycan şəhərlərindən Şabranın, Dərbəndin, Marağanın, Naxçıvanın, Ordubadın və başqalarının adlarını çəkmək olar.
Səfəvi dövlətinin hər yerində olduğu kimi Azərbaycan şəhər əhalisinin də sosial tərkibi belə idi:
1. Feodal sinfi-hərbi feodallar,mülki bürokratiya, ali ruhani, iri və kiçik  torpaq sahibləri;
2. Ticarətlə məşğul olan iri, orta və kiçik tacirlər;
3. Sənətkarlar;
4. Şəhərətraf torpaqların becərilməsi, maldarlıqla məşğul olanlar.
İri şəhərlərdə bütün hakimiyyət bəylərbəyinin və yerli əyanların əlində idi.
Azərbaycan şəhərlərinin əsas simasını sənətkarlıq müəyyən edirdi. Sənətkarlar xəzinəyə ən çox vergi verənlər idi.
XVI-XVII əsrlərdə Azərbaycanda əvvəllər mövcud olan ənənəvi sənət sahələri-toxuculuq, metal emalı, ağac işləmə, müxtəlif cür sənətkarlıq sahələri inkişaf etmişdi. Lahıcda xəncər, qılınc, mis, qab-qacaq, hətta kiçik toplar da hazırlanırdı. Xarici bazarlarda əla Quba xalçalarına ehtiyac vardı. Şəkidə ipək parça, ipək tikmələr, mis qablar, ağacdan şəbəkə, əmək alətləri, məişət əşyaları və s. hazırlanırdı. Abşeron, Qarabağ və Naxçıvanda xalçaçılıq, gön-dəri məmulatı istehsalı geniş yayılmışdı. Təbrizdə, Ərdəbildə ipək parça, zərgərlik məmulatı hazırlanırdı.
XVI-XVII əsrlərdə Azərbaycan şəhərləri eyni zamanda ticarət mərkəzləri idi. Ticarətin inkişafı feodal sinfinin də mənafeyinə uyğun gəlirdi. Ticarət başlıca olaraq feodal sinfinin təlabatını ödəyirdi. Daxili ticarət şəhər bazarında cəmləşirdi. Şamaxı, Ərdəbil, Bakı, Təbriz, Ordubad, Naxçıvan ölkənin daxili ticarətində müstəsna rol oynayırdı.
Qeyd edildiyi kimi Azərbaycan şəhərlərinin tranzit ticarətdə də rolu böyük idi. Xəzər - Volqa yolu ilə Azərbaycan-Rusiya ticarət əlaqələrinə gəldikdə isə XVI əsrin ortalarından etibarən bu yol Rusiya dövlətinin Avropa və Asiya ölkələri ilə münasibətdə əsas ticarət arteriyası rolunu oynmağa başladı. Rusiya tacirləri Həştərxana gəlib, Xəzərin qərb sahilləri ilə gəmilərlə Dərbəndə daxil olmadan Niyazabad limanına çatır, yükləri boşaldır,sonra ticarət karvanları ilə Şabrandan keçərək Şamaxıya çatırdılar. Buradan onlar İranın daxili əyalətlərinə, Yaxın Şərq ölkələrinə gedirdilər. Azərbaycan tacirləri də rus gəmilərindən istifadə edərək mallarını Həştərxana oradan Rusiya daxilindəki şəhərlərə, hətta Avropa bazarlarına çıxarırdılar.
Ayrı-ayrı səyyahlar Azərbaycan şəhərlərində İngiltərə, Fransa, Hindistan kimi ölkələrin tacirlərinə tez-tez rast gəldiklərini söyləyirdilər. Ümumiyətlə, Azərbaycan bazarları Avropa, Rusiya və Şərq tacirləri üçün zəngin qazanc mənbəyi idi.
XVI əsrin 70-ci illərinin əvvəllərində Səfəvi dövləti siyasi-iqtisadi böhran keçirirdi. Feodal zülmü və məmurların özbaşnalığı, xalq kütlələrinin narazılığına səbəb olur, sinfi ziddiyyətləri kəsginləşdirirdi. 1571-ci ildə Təbrizdə, daha sonra Şirvan və Talışda da feodal zülümünə qarşı çıxışlar oldu.
XVII əsrin əvvəllərində Şirvanda güclü üsyan baş verdi. Gəncənin ətraf camaatı da üsyana qoşuldu. Onlar hərbi xidmətçiləri və Gəncə hakimi Məhəmmədxan Ziyadoğlu Qacarı öldürüb şirvanlılarla birlikdə Kaxetiya çarının başçılığı altında mübarizəyə qalxmış gürcülərlə əlaqə yaratdılar. Şirvandakı üsyana Dəli Məlik başçılıq edirdi. I Şah Abbas bu üsyanı çətinliklə yatırdı.
1625-ci ildə antifeodal xarakter daşıyan udin Mıxlı baba hərəkatı da müvəfəqiyyətsizliyə uğradı. XVII əsrdə Qəzvin ətrafında baş vermiş dərviş Rza hərəkatı da sırf antifeodal xarakter daşıyırdı.
XVI-XVII əsrlərdə Azərbaycanda geniş məktəb və mədrəsələr şəbəkəsi vardı. Tarix, fəlsəfə və ədəbiyyat daha çox inkişaf etmişdi. Dahi Məhəmməd Fizuli böyük şair olmaqla yanaşı fəlsəfə, astronomiya və başqa elmlərə dair əsərlər yaratmışdı. Həqiqi kainat və dinə öz münasibətini aydın bildirərək yazırdı ki, məhəbbət təbiət, insan və dinlər üzərində hakimdir.
Həsən bəy Rumlunun «Əhsən ət-Təvarix» əsəri qonşu ölkələrin və Azərbaycanın tarixinə həsr edilmiş dəyərli əsər idi. İsgəndər bəy Münşinin «Tarixi – aləm arayi Abbasi» əsəri dövrünün dəyərli tarixi əsərlərindən biri idi.
Şairlərdən Xətai, Həbibi, Süruri, Tüfeyli, Qasımi və b. keçmiş ədəbi ənənələri saxlamaqla yanaşı, Azərbaycan ədəbiyyatına bir çox yeniliklər gətirməklə yadda qalmışdılar. Onların əsərlərində lirizmlə yanaşı, Azərbaycanın füsünkar təbiəti, elmi, tarixi, etnoqrafik məqamları öz əksini tapmışdır.
Rəssamlıqda miniatür janrı, xəttatlıq daha çox inkişaf etmişdi. Bu dövrün görkəmli şəxsiyyətlərindən Kamalləddin Behzad, Sultan Məhəmməd və başqalarını qeyd etmək olar.
XVI-XVII əsrlərdə memarlıq, musiqi sahəsindəki təbaddülat  da nəzəri cəlb edir.  
    
           
        
     

                          
                          


VIII. Azərbaycan XVIII əsrdə
(Səkkizinci mühazirə)
Plan:

1. Səfəvi dövlətinin tənəzzülü və XVIII əsrin əvvəllərində xalq azadlıq hərəkatının qüvvətlənməsi
2. Xəzərsahili vilayətlərin Rusiya tərəfindən işğalı
3. Osmanlı qoşunlarının Azərbaycana yürüşü
4. Azərbaycan İran hakimiyyəti altında
5. Nadir şah zülmünə qarşı üsyanlar
6. Azərbaycan xanlıqları
7. Ağa Məhəmməd xan Qacarın Azərbaycana hərbi müdaxiləsi
8. Rusiyanın Azərbaycanı işğal etmək cəhdi
9. Xanlıqların sosial-iqtisadi həyatı. Mədəniyyət
 
1. Səfəvi dölətinin tənəzzülü və XVIII əsrin əvvəllərində xalq azadlıq hərəkatının qüvvətlənməsi.

XVII əsrin sonu – XVIII əsrin əvvəllərində tərkibində bir çox ölkələrlə yanaşı Azərbaycanın da daxil olduğu Səfəvi dövləti dərin iqtisadi və siyasi tənəzzül dövrü keçirirdi. Dövlət xəzinəsi o dərəcədə boşalmışdı ki, şah Sultan Hüseyn (1694-1722) ata babalarının Ərdəbildəki məqbərəsində olan əşyaları əritməyi və onları pula çevirməyi əmr etmişdi. Saray əyanları və dövlət məmurları isə dərin iqtisadi və siyasi tənəzzüldən çıxış yolunu vergi və mükəlləfiyyətlərin sayını, həcmini artırmaqda görürdülər. Onlar yeni-yeni vergi növləri «ixtira» edir, vergi toplamaq üsulunu daha da sərtəlşdirirdi. 
Vergi sistemini qaydaya salmaq məqsədilə şah 15 yaşına çatmış hər kəsin siyahıya alınması barədə əmr verdi. Bu əmrdən sonra əhalinin var dövləti və əmlakı da siyahıya alınırdı. Əhali çox vaxt bu siyahıya almalardan canını qurtarmaq üçün əlçatmaz yerlərdə gizlənirdilər. Şahın göstərişinə əsasən siyahıya alma üç il davam etdi (1699-1702). Siyahıya daxil edilən şəxslərdən əlavə olaraq yeni vergilər tələb olundu. A.Bolinski bu münasibətlə yazırdı: «Səfəvilər dövlətinin taxıl anbarı hesab edilən Azərbaycanda tarlalar 7 il ərzində əkilməmişdi, ölkədə aclıq hökm sürürdü». 
Bəylərbəylilər şahın fərmanından istifadə edərək xalqı qarət etməkdə daha da azğınlaşır, toplanan verginin xeyli hissəsini özləri mənimsəyirdilər. Ona görə də şah öz inandığı məmurları və nökərləri vergi toplamaq üçün yerlərə göndərirdi. Məsələn, Qarabağa vergi toplamaq üçün Təbriz bəylərbəyisi Mirzə Tahiri 1100 nəfərlik cəza dəstəsi ilə buraya göndərmşdi. Lakin bütün bu tədbirlər heç də  dövlətin iqtisadi vəziyyətinin canlanmasına gətirib çıxara bilmədi, əksinə kəndlilərin təsərrüfatının daha da dağılması və iqtisadi böhranın dərinləşməsi ilə nəticələndi.
Yerlərdə feodallar iqtisadi və siyasi tənəzzüldən istifadə edərək mərkəzi hakimiyyətlə hesablaşmırdılar. Bu yerlərdə olan rus səfiri knyaz A.Volinski belə halları müşahidə edərək yazırdı: «Bəylərbəylilər toplanan vergilərin yalnız yarpağını şaha göndərirdilər, meyvəsini isə özləri üçün saxlayırdılar. Bu onlarda adət şəkilini almışdı».
Ölkədə   iqtisadi tənəzzülün gündən-günə dərinləşməsi,feodal istismarının baş alıb getməsi Səfəvi dövlətinin bir çox yerlərində olduğu kimi, Azərbaycanda da şah üsul-idarəsinə və yerli feodallar əleyhinə üsyanlarla nəticələndi. İlk silaha sarılan carlılar oldular. 1707-ci ildə başlanan bu üsyana tezliklə qonşu kənlərin əhalisi də qoşuldu. 1711-ci ildə carlılar yenidən üsyana qalxaraq Şamaxıya hücum etmək qərarına gəldilər. Çünki burada əyləşən bəylərbəyi özbaşına sərhədləri qoruduqlarına görə xəzinənin carlılara verdiyi müavinəti kəsmişdi. Şirvanlılar da carlılara qoşuldular. Üsyançılar feodalların malikanələrini ələ keçirir özlərini də öldürürdülər. Tezliklə bu üsyana Gəncənin ətraf kəndliləri də qoşuldular.  Onlar Gəncə, Şamaxı, Qazax, Ağstafa, Şəmşədil, Şəmkir şəhərlərinə basqın edərək, Bərdəyə qədər gəlib çıxdılar. Yerli hakimlər bu üsyanı yatırmağa cəhd etsələrdə bir nəticə əldə edə bilmədilər.
Şah hökumətinin Qəndəharı ələ keçirən əfqanlarla mübarizəyə başı qarışdığından getdikcə genişlənən xalq hərəkatını yatırmağa qüvvəsi çatımırdı. Səfəvilər dövlətinə daxil olan digər ölkələrdə də xalq ixtişaşları gündən-günə armaqda idi.
Ölkəni bürüyən ağır sosial-iqtisadi, siyasi durum şah Hüseyni rus dövləti ilə yaxınlaşmağa sövq etdi. Bu məqsədlə o, 1713-cü ildə səfir Fəzlullah bəyi «dostluq və ticarət müqaviləsi» bağlamaq üçün Peterburqa göndərdi.
I Piyoturun Qara dənizə çıxış əldə etmək üçün Osmanlı Türkiyyəsi ilə apardığı uğursuz müharibələr Şah Hüseynin müraciətindən sonra onun Xəzərə marağını artırdı və şərq siyasətini reallaşdırdı. Bu məqsədlə Xəzərə tez-tez ekispedisiyalar göndərdi. O, Xəzərin qərb sahillərini öyrənmək məqsədi ilə dostu knyaz A.Volınskini karvan yolu ilə Şirvandan keçmək şərti ilə Səfəvi dövlətinə yola saldı (1716). A.Volınski karvan yollarını, bu yollar boyunca otlaqların olub-olmamasını, yerli qoşunların müdafiə qurğularının vəziyyətini öyrənməli, xristianlarla əlaqə yaratmalı və eyni zamanda şah hökuməti ilə ticarət müqaviləsi imzalamalı, Bakı limanını rus gəmiləri üçün istəməli idi. Rus elçisi 1716-cı il iyulun 13-də Həştərxana çatdı. Üç böyük gəmi ilə Niyazabada yan aldı. Şirvan bəylərbəyi elçinin təhlükəsisliyini təmin etmək məqsədi ilə Niyazabada 200  süvari göndərdi. Həmin süvarilərin müşaətilə A. Volınski Şamaxıya gəldi və burada təntənəli şəkildə qarşılandı. Rus səfiri 3 aya qədər Şamaxıda qaldı və bu müddət ərzində ona verilən məxvi tapşırıqları yerinə yetirdi. Azərbaycanda gördükləri Volınskiyə belə qənaət vermişdi ki, Səfəvi dövlətində  şahın yalnız adı var.1717-ci ildə rus elçisi İsfahanda şahın hüzurunda olmuş, həm də gizli olaraq ölkənin daxilli vəziyyəti haqqında məlumat toplamış,bu haqda çara məktublar göndərmişdi. 
1717-ci il iyunun 30-da Volınski və etimadüd - dövlə (baş vəzir) Fətəli xan tərəfindən ilk rəsmi Rusiya-İran ticarət müqaviləsi tərtib olundu. Volınski onun mətinini şahın fərmanı ilə birlikdə rus tacirlrəri alver edən yerlərə, xüsusi ilə şirvan bəylərbəyinə göndərdi. Şahın fərmanına əsasən rus tacirlərinin  yerli hakim və tacirlər tərəfindən sıxışdırılması qəti qadağan olunurdu.  A.Volınski şah hökuməti ilə ticarət müqaviləsi bağladıqdan sonra Rusiyaya qayıtmağı qərara aldı və 8 ay Şamaxıda ləngidikdən sonra Həştərxana və oradan da Peterburqa qayıtdı və özünün səfəri barədə I Pyotra məlumat verdi. I Pyotr onu Həştərxana  general- qubernator təyin etdi və 1721-ci ildə İsveç üzərində qələbədən sonra ciddi şəkildə özünün cənub yürüşünə hazırlaşdı. 
XVIII əsrin ikinci on illiyində səfəvi dövlətinin azadlıq hərəkatı bürümüşdü. Bu üsyanlar haqqında  A.Volınski də dəyərli məlumatlar vermişdir: «Buradan nadir yerlər qalmışdır ki, üsyan baş verməmiş olsun». Əslində bu üsyanlar mərkəzi hakimiyyətə qarşı çevrilmişdi. Xalq azadlıq hərəkatının hədəfindən yerli feodallar da kənarda qalmamışdılar. Bütövlükdə Şiravanı bürüyən bu hərəkata Şirvanın Müşkür mahalının Dədəli kəndindən olan sadə kəndli Hacı Davud başçılıq edirdi. Vaxtı ilə Məkkə ziyarətində olan Hacı Davud öz şəxsi istedadı sayəsində bütün şimal-şərqi Azərbaycanda, xüsusilə sünni təriqətli əhali içərisində böyük nüfuz qazanmışdı. O, Dağıstanın ən nüfuzlu şəxsiyyətlərindən biri olan Surxay xanla da əlaqə yaratdı. Hacı Davud səfəvilərin Şirvan, Şəki və Quba mahallarına təyin etdiyi məmurları qətlə yetirmək qərarına gəldi.
1719- cu ilin sonlarında İranın və yerli hakimlərin qoşunları Şirvanda baş vermiş bu üsyanı yatıra bildilər və Hacı Davud həbs edilib Dərbənd qalasına salındı. Həbsdən qaçan Hacı Davud Surxay xanla birləşib ilk zərbəni Şamaxı, Quba və Dərbəndə endirmək qərarına gəldi. Lakin bir başa həmlə ilə həmin şəhərləri ala bilmədi. Hadisələrin gedişi göstərdi ki, üsyançıların daha güclü müttəfiqə ehtiyacı vardı.  Bu məqsədlə Hacı Davud I Pyotra kömək üçün müraciət etdi. Onun Rusiya hökumətinə müraciəti birmənalı qarşılanmadı. Hacı Davud əslində I Pyotrdan kömək almaqla Şirvanı müstəqilləşdirib, onun mütləq hakimi olmaq arzusunda idi. Davudun əsl niyyətini başa düşən I Pyotr hökuməti Şirvanda xalq azadlıq hərəkatını boğmaq, guya onunla dostluq münasibətində olan şaha kömək etmək bəhanəsi ilə Şirvana qoşun çəkməyi qərara aldı. I Pyotrun bu qərarından bixəbər olan Hacı Davud Şamaxı şəhərini mühasirəyə aldı və 1721-ci ilin avqustunda buranı ələ keçirdi. Bundan ruhlanaraq Dərbənd və Bakı  qalalarına hücum etdi. Lakin müvəffəqiyyət əldə edə bilmədi. Hacı Davudun dəstələri Gəncə şəhərini də mühasirəyə aldılar Lakin onlar şəhəri ələ keçirə bilmədilər və buradan Şirvana doğru çəkildilər. Bundan istifadə edən Kartli və Kaxetiya çarlarının və erməni məliklərinin birləşmiş qüvvəlləri Gəncəni mühasirəyə aldılar.
Hacı Davud Rusiyadan real kömək ala bilməyəcəyini görüb Osmanlı Türkiyəsinə müraciət etdi. Hacı Davudun müraciəti Osmanlı Türkiyəsi tərəfindən müsbət qarşılandı. O, Sultan Əhmədlə danışıqlar apardı. Şamaxıya qayıdıb yenicə yaranmış Şirvan xanlığının hakimi oldu. 
Hacı Davudun Osmanlı Türkiyəsi ilə yaxınlaşması və onun himayəyə götürülməsi Rusiya hökumətini olduqca narahat etdi. Bu I Pyotrun şərq siyasətinə və Xəzərsahili vilayətlərə yiyələnmək arzusuna zərbə ola bilərdi. Məhz ona görə də I Pyotrun Cənubi Qafqaza qoşun yeritmək planını yubatmaq olmazdı.

2. Xəzərsahili vilayətlərin Rusiya tərəfindən işğalı.

I Pyotrun planlarına təkcə Xəzərsahili vilayətləri ələ keçirmək daxil deyildi. O, Xəzərsahili vilayətlərdən sonra Cənubi İrana, ordan isə Hindistana soxulmaq-Hind okeanına yol açmaq fikirində idi. Digər tərəfdən isə o, yuxarıda qeyd etdiyimiz kimi Xəzərdən şərqə doğru yol açmaq, Orta Asiya torpaqlarına girmək  idi.
Ona görə də I Pyotr Xəzərsahili vilayətləri ələ keçirməyə, orada möhkəmlənməyə səy göstərirdi. O, Kür çayının mənsəbinə-Xəzərə tökülən əraziyə xüsusi əhəmiyyət verirdi. O, buraya göndərdiyi ekspedisiyaya Kürün mənsəbini öyrənmək tapşırığını vermişdi. I Pyotr bu yerləri Limana çevirmək, burada şəhər salmaq fikirində idi.
I Pyotr özünün qəsbkarlıq planlarında Şamaxı ilə Dərbəndə xüsusi əhəmiyyət verirdi. O, bu torpaqları ələ keçirməklə yanaşı, Rusiya ilə ipək ticarəti üçün şərait yaratmaq istəyirdi. Çar sarayında olan bir Fransa nümayəndəsi öz hökumətinə yazırdı ki, I Pyotr «öz ticarətinin təhlükəsizliyini təmin etmək üçün Xəzər dənizinin o sahilində liman və qala sahibi olmaq istəyir və istəyir ki, bu vaxta kimi Smirna vasitəsilə Avropaya göndərilən ipəyi bundan sonra Həştərxan vasitəsilə Peterburqa göndərsin».
1722-ci ilin yazında I Pyotr böyük qoşunla cənuba hərəkət etdi və Həştərxana gəldi. Rus qoşunu iki istiqamətdə-quru və dəniz  yolu ilə hərəkət edirdi. 1722-ci il iyunun 18-də Həştərxandan böyük bir ordu və 274 Gəmi ilə Dərbəndə doğru yürüşə başladı. Onu Rusiyanın görkəmli hərbi və dövlət xadimləri - P. A. Tolstoy, F. F. Apraksin, M. A. Matyuşkin və başqaları müşayət edirdilər. I Pyotr hələ Həştərxanda olanda bu yerlərin əhalisinə xüsusi manifest göndərdi və yerli əhaliyə bildirdi ki, rus qoşunları İrana tabe olan vilayətlərdə qayda-qanun yaratmağa gəlir. Müqavimət göstərməyən əhaliyə heç bir ziyan dəyməyəcək, qoşunumuzdan zərər görməyəcəkdir. I Pyotr riyakarcasına bildirirdi ki, Səfəvilərə qarşı üsyan edən feodalların, osmanlı türklərinin bu torpaqları zəbt etməsinin qarşısını alacaq, burada səfəvilərin hakimiyyətini bərpa edəcəkdir. I Pyotr manifestini əhali arasında yaymaq üçün Dərbəndə, Bakıya və Gilana öz adamlarını göndərdi. I Pyotrun bu yürüşdə ən başlıca məqsədi Dərbəndi, Şamaxını və Bakını ələ keçirmək idi.
Rus hərbi qüvəlləri 1722-ci il avqustun 15-də Dərbəndə çatdı. Şəhərin naibi İmamqulu bəy qalanın açarlarını, həmçinin «Dərbəndnamə» adlı mühüm tarixi əsərin əlyazmasını təntənəli şəraitdə rus çarına təqdim etdi. I Pyotr Dərbənddə səmimi qarşılanması haqqında senata məlumat göndərdi. I Pyotr Dərbənddə müqavimətə rast gəlməsədə, Azərbaycanın bəzi nüfuzlu feodalları rus ordusuna müqavimət göstərmək fikirində idilər. Onlardan Bakı hakimi Məhəmməd Hüseyn bəy və onun tərəfdarları öz gücünə, həmçinin Hacı Davudun köməyinə arxalanaraq şəhəri qorumaq və rus qoşunlarını Bakı qalasına buraxmamaq əzmində idilər. Bakı hakimi Məhəmməd Hüseyn bəy I Pyotrun məktubunu gətirən şəxsi qəbul etmədi. Məhəmməd Hüseyn bəyin  bu hərəkəti rus çarını öz fikirindən daşındıra bilmədi. Lakin o, bu işi özü görə bilmədi. İsveç tərəfdən Rusiyaya qarşı yeni müharibə təhlükəsi yarandığından I Pyotr qayıtmalı oldu və rus qoşunlarına komandanlığı general Matyuşkinə həvalə etdi. 1722-ci ilin sonunda Matyuşkin Ənzəli limanına girdi və buradan ölkənin içərilərinə soxularaq Rəşti tutdu.
Bütün bunlar Osmanlı dövlətini narahat edirdi. Rusiya hökuməti Şirvanda rus konsulluğu açmaq arzusunda idi. Şah hökuməti isə buna etiraz edirdi. 1722-ci ilin sonunda İsfahanda belə bir konsulluq fəaliyyətə başladı.
1723-cü il iyulun 17-də rus hərbi gəmiləri Bakı körfəzinə girdi və Bakı hakimindən rus qornizonunu burada yerləşdirmək üçün sərəncam verməsini tələb etdi. Onun bu tələbini Məhəmməd Hüseyn bəy rədd etdi. Bakıda şəhərin döyüşsüz təhfil vermək təklifinin tərəfdarları da vardı. Onların başçısı rus qoşunlarının köməyi ilə Bakıda hakimiyyəti ələ almaq istəyirdi. Şəhəri dinc yolla ələ keçirməyin mümkün olmayacağını görən rus generalı Bakını həm dənizdən, həm də qurudan dörd gün aramsız top atəşinə tutdu, bu atəş öz işini gördü, şəhər divarlarının bəzi yerləri dağıdıldı. Bu isə şəhər müdafiəçilərinin ümidini qırdı. Şəhər müdafiəçiləri uçmuş yerlərdən rus qoşunlarının basqınını gözləməkdənsə əhalini qırğına verməmək üçün təslim olmağı üstün tutdular. Şəhər təslim oldu. I Pyotr Bakının zəbt edilməsi xəbərini alıb çox sevindi, hətta Peterburqda şənliklər də keçirildi. 
General Matyuşkin Bakı sultanı Məhəmməd Hüseyn bəyin Hacı Davudla əlaqədə olduğunu bəhanə edərək onu üç qardaşı ilə birlikdə həbs etdirdi. Onları Həştərxana sürgün etdilər. Knyaz Baryatinski Bakının komandantı təyin edildi.
Bakını ələ keçirəndən bir neçə ay sonra rus qoşunları Kür çayının  mənsəbinə qoşun çıxardı və Salyana girdi.
Xəzərsahili vilayətləri ələ keçirən I Pyotr bu yerlərdə möhkəmlənmək üçün tədbirlər görməyə başladı. O, ilk növbədə Xəzərsahili vilayətlərdən, xüsusən Bakıdan yerli camaatı-azərbaycanlıları köçürüb, onların torpaqlarında erməniləri, gürcüləri və rusları yerləşdirmək, özünə xaçpərəstlərdən ibarət  istinadgah yaratmaq istəyirdi. I Pyotr erməniləri bu yerlərdə məskunlaşdırmağa xüsusi əhəmiyyət verirdi. O, general Matyuşkinə belə göstəriş vermişdi ki, erməni tacirlərini, sənətkarlarını və kəndlilərini o yerlərə cəlb etsin, onlara torpaq versin. I Pyotr Azərbaycanda Qarabağ ermənilərindən özünə dayaq yaratmaq üçün «Alban çarlığı» adı ilə dövlət yaratmaq istəyirdi. O, eyni zamanda Qarabağ ermənilərinə Bakıya, Dərbəndə, Salyana, Gilana köçməyi məsləhət görürdü. Pyotr ermənilərə həmin yerlərdə torpaq, ev-eşik də təklif edirdi.
Bakının rus qoşunları tərəfindən tutulduğu zaman İranda səfəvi hökmdarlarının sonuncu nümayəndəsinin vəziyyəti çox ağır idi. Şah Rusiyaya  kömək üçün müraciət etdi. I Pyotr Bakı, Şamaxı, Rəşt və İranın bəzi torpaqlarının Rusiyaya verilməsi şərtilə köməyə razı oldu. Lakin şahın əleyhdarları  bu müqaviləni təsdiq etməyə qoymadılar. General Matyuşkin Kürün  dənizə töküldüyü yerləri ələ keçirmək üçün qoşun göndərdi. Rus qoşunları Salyanı da ələ keçirdilər. Beləliklə rus qoşunları Dərbənddən tutmuş Rəşt və Gilana kimi Xəzər dənizinin qərb sahilində möhkəmləndilər.
1723-cü il sentyabrın 12-də Səfəvi şahı II Təhmasib öz elçisi İsmayıl bəyi Peterburqa göndərdi. İsmayıl bəy tərəfindən özbaşına imzalanmış müqaviləyə görə Xəzərsahili vilayətlər-Dərbənd, Bakı, Gilan, Mazandaran, Astarabad zorla Rusiyaya birləşdirildi. Rus qoşunları Xəzərin cənub sahillərində möhkəmləndilər. İsmayıl bəy özbaşına hərəkət etdiyi üçün II Təhmasib müqaviləni təsdiq etmədi.

3. Osmanlı qoşunlarının Azərbaycana yürüşü

I Pyotrun çarlığı dövründə Rusiyanın xeyli güclənməsi  və onun ətraf torpaqları zəbt edərək  ərazisini xeyli genişləndirməsi, nəhayət Xəzərsahili torpaqları ələ keçirməsi Qərb dövlətlərini bərk narahat etdi. Onları öz müstəmləkələrinin gələcək taleyi düşündürürdü. Məsələn, İngiltərənin narahatlığının başlıca səbəbi Rusiyanın Xəzər dənizini özünün daxili dənizinə çevirərək daha cənuba doğru hərəkət edib, onun müstəmləkəsi  Hindistana yaxınlaşa biləcəyi idi. İngiltərə, Fransa Rusiyaya qarşı çıxa biləcək başlıca qüvvə Osmanlı Türkiyəsini hesab edirdilər. Onların arzuları Türkiyənin hakim dairələrinin arzuları ilə uyğun gəlirdi. Türkiyə Azərbaycan  torpaqlarına çoxdan göz dikmişdi. Türkiyə sultanı Rusiyaya qoşunlarını Xəzər sahilindən çəkmək tələbini verdi. Türkiyə öz tələbini verdikdən sonra hərbi hazırlığa başladı. O, İranla həmsərhəd rayonlarda qoşun toplamağa başladı. Bununla əlaqədar Türkiyə Asiyada yerləşən vilayətlərin paşalarını öz qoşun hissələri ilə Ərzuruma geri çağırdı. Sultan Krım xanına müharibəyə hazır olması barəsində fərman göndərdi. Sultan hökuməti I Pyotra verdiyi tələbə rədd cavabı aldıqdan sonra 1723-cü ilin yayında Gürcüstana girib Tiflisi tutdu, sonra isə Şamaxı üzərinə irəlilədi. Gəncə yaxınlığında onlar I Pyotrun Xəzərsahili vilayətlərə yürüşə başlamazdan qabaq Cənubi Qafqazı xristianlarına müraciət etdiyi zaman təşkil edilmiş və Gəncədə cəmləşmiş 40 minlik erməni və gürcü qoşunları ilə qarşılaşdılar. Türk qoşunlarının komandanı Şamaxıya öz elçisini göndərib Şirvanı ələ keçirmiş Davud bəydən kömək istədi. Davud bəy öz qoşunu ilə Gəncə tərəfə hərəkət etdi. Bu zaman türk qoşunları da irəliləyirdi.
Osmanlıların Cənubi Qafqazın içərilərinə doğru hərəkəti çar Rusiyasını – I Pyotru narahat etməyə bilməzdi. Onun  çoxdan arzu etdiyi və artıq işğal etdiyi Xəzərsahili vilayətlərin onun əlində qalıb-qalmaması kimi mühüm məsələ həll olunmalı idi. I Pyotr həmin torpaqları Türkiyəyə vermək fikirində deyildi, ancaq İsveçlə müharibəni yenicə qurtarmış Pyotr Türkiyə ilə müharibəyə girişmək istəmirdi. O, Matyuşkinə Türkiyə ilə danışıqlara başlamağa göstəriş verdi. Bununla belə I Pyotr müharibənin baş verə biləcəyindən ehtiyat edir və ciddi hazırlıq işləri görürdü. Xəzər donanmasına yeni qüvvələr əlavə olunur, piyada qoşunlarının sayı artırılırdı.
1724-cü ilin başlanğıcında Türkiyə hökuməti I Pyotrun 1722-1723-cü illərdə zəbt etdiyi Xəzərsahili vilayətlərin onun ixtiyarında qalmasına  etiraz etmədiyini bildirdi. 1724-cü ildə İstanbulda imzalanmış sülh müqaviləsinə görə Xəzər dənizinin qərb sahili torpaqları Rusiyanın ixtiyarında qaldı, Zaqafqaziyanın qalan ərazisi isə Türkiyənin hakimiyyəti altına keçdi. Doğrudur, bu ərazinin hamısı hələ zəbt edilməmişdi, ancaq türk qoşunları tezliklə əhalinin şiddətli müqavimətini qıraraq həmin yerləri tutdular. Türk qoşunları eyni zamanda Azərbaycanın cənub torpaqlarının xeyli hissəsini zəbt etdilər. Türk qoşunları hələ İstanbul müqaviləsinin bağlanmasına qədər 1724-cü ilin mayında Xoyu ələ keçirdilər. Xoy əhalisi 21 gün, Xoydakı qalada yerləşmiş əhali isə iki aya yaxın osmanlı qoşunlarına müqavimət göstərdi. 1725-ci ilin fevralında 25 minlik türk qoşunu Təbrizə doğru hərəkət etdi. İngilis səyyahı Hanvey yazır ki, o zaman Təbriz şərqin ən gözəl şəhərlərindən biri idi. «Lakin onun nə divarları, nə də topları var idi, qədim Spartada  olduğu kimi onun yeganə istinadgahı əhalisinin  sayı və gücü idi». Təbriz camaatı türk qoşunlarını geri oturtdu. Türk qoşunları Xoya çəkilməyə məcbur oldu. Həmin ilin iyul ayında, 70 minlik qoşunla ikinci dəfə Təbriz üzərinə hücum etdilər, şiddətli döyüşlər oldu. Təbrizlilər 39 min, osmanlılar isə 20 minə qədər adam itirdi. Təbriz təslim oldu. Dekabrda türk qoşunları Ərdəbili də ələ keçirdi. Osmanlı Türkiyəsi İstanbul müqaviləsinə baxmayaraq Xəzərsahili vilayətlərə sahib olmağa can atırdı. 
Osmanlı feodalları zəbt etdikləri torpaqlarda çox ağır idarə sistemi yaratdılar. Azərbaycanın qərb torpaqları vilayətlərə və bəylərbəyliklərə bölünmüşdü. Vilayətlər sancaqlardan ibarət idi. Onlar əvvəllər mövcud olmuş mahalları əvəz edirdi. Sancaqlar da öz növbəsində daha kiçik inzibati vahidlərə – mahal və nayihələrə bölünürdü. Vilayətləri sultan tərəfindən təyin edlimiş sərəsgərlər, digər inzibati bölgü vahidlərini isə yerli feodallar–sancaqbəylər, naiblər və kəndxudalar idarə edirdi.
Torpaq mülkiyyəti formalarını osmanlılar əvvəlki qaydada saxlamışdılar. Osmanlılara xidmət edən feodalların hüquqları saxlanılmışdı. Əhalinin müharibədən çox əziyyət çəkdiyini nəzərə alan osmanlılar yumşaq vergi siyasəti yeridirdilər. Onlar qadınları, uşaqları, qocaları, şikəstləri, xəstələri, habelə zehni əməklə məşğul olanları vergilərdən azad etmişdilər. Osmanlılar müharibədən zərər çəkmiş ayrı-ayrı şəhərlərin–Təbrizin, Ərdəbilin və Gəncənin abadlaşmasına diqqət yetirir, dağıdılmış abidələri bərpa etdirir və yeni memarlıq abidələri tikdirirdilər. Bütün bunlara baxmayaraq Osmanlıların ümumilikdə götürdükdə vergi siyasəti ağır idi. Bu da əhalinin aclıq və səfalətinə gətirib çıxarırdı. XVIII əsrin 30-cu illərində bu yerlərdə olmuş bir səyyah yazırdı ki, vaxtı ilə qələbəlik və zəngin olan ölkəni tanıya bilmədim. Təbriz və bütöv əyalət xarabaya çevrilmiş və burada heç kim yaşamırdı.
Bütün bunlar əhalinin səbr kasasını doldurdu. Osmanlı əsarətinə qarşı hərəkat Şirvanda və Qarabağda daha güclü idi. Ərdəbil, Xalxal, Marağa və başqa yerlərdə də üsyanlar baş verirdi. Bu üsyanlarda 10 minlərlə adam iştirak edirdi.
Rusiya ilə Osmanlı Türkiyəsi arasında bağlanılan İstanbul müqaviləsinə görə Dərbənddən tutmuş Astarabada qədər Xəzərboyu əyalətlər Rusiyanın işğalı altına düşdü. Şəhər–qalalarda–Dərbənd, Bakı Ənzəlidə rus ordu hissələri yerləşdirildi. Xəzər boyu əyalətlərdən Rusiya həm iqtisadi, həm də strateji məqsədlə istifadə etmək niyyətində idi. 
Abşeron neftinə Rusiya  hakim dairələri xüsusi maraq göstərirdi. Bakını zəbt etməkdə də I Pyotrun niyyətlərindən  biri bu idi. O, general Matyuşkinə yazırdı: «Ağ neftdən min pud və ya nə qədər mümkünsə göndər».
I Pyotr Rusiyadan manufaktura sənayesinin inkişafına xüsusi diqqət yetirirdi ki, bu sənayenin də təkcə ağ neftə deyil, Xəzərboyu əyalətlərin təbii sərvətlərinə  və burada istehsal olunan xammala–xam ipəyə, pambığa, yuna, təbii boyalara, tikinti mateiallarına, metala və s. böyük ehtiyacı vardı. Ona görə də I Pyotr hökuməti bu yerlərin təbii sərvətlərini istismar etmək üçün xüsusi tədbirlər hazırlamışdı. I Pyotr belə hesab edirdi ki, Şirvanda yetişdirilən ipək nəinki Rusiyanın toxuculuq sənayesini xammalla təmin edə bilər, onu eyni zamanda Qərbi Avropa ölkələrinə, o cümlədən İngiltərəyə, Hollandiyaya, Fransaya və Polşaya ixrac etməklə böyük gəlirlər əldə etmək mümkündür. Azərbaycanda qiymətli metal yataqlarını aşkarlamaq üçün Rusiyadan tez-tez ekspedisiyalar gəlirdi.
Rusiya hökuməti Azərbaycan vasitəsilə həm Cənubi Qafqaz, həm də şərq ölkələri ilə iqtisadi əlaqələri genişləndirmək fikirində idi. I Pyotr bu məqsədlə Kürün mənsəbinə yaxın bir yerdə Peterburq kimi böyük şəhər salmağı planlaşdırmışdı.
Rusiya özünün işğal zonasını ildən-ilə genişləndirirdi. 1726-cı ildə Lənkəran, Astara, Təngərud, Muğan, Şahsevən və digər yerlər Rusiyanın işğalı altına düşdü. 
Rusiya ilə osmanlı sərhəddinin müəyyənləşirilməsi barədə 1727-ci il dekabrın 12-də Şamaxı yaxınlığında Nabur kəndində aparılan danışıqlara əsasən Çarud, Səlyan, Quba, Rostov, Şeşpara, Təngi Rusiyaya verildi. Hacı Davud Təngi qalasını təhvil verməkdən boyun qaçırdı, lakin rus qoşunları onu təslim olmağa məcbur etdilər. Türkiyə sultanı Hacı Davudun həbs olunması əmrini verdi və  1728- ci ilin mayında  o, həbs edilib Kipr adasına sürgün edildi. Türkiyə sultanı onun yerinə Surxay xanı Şirvana hakim təyin etdi.
Bütün bunlara baxmayaraq, Rusiya  büövlükdə Azərbaycanı işğal etmək, onu iqtisadi cəhətdən tam mənimsəmək imkanına malik deyildi. Bundan əlavə qərb dövlətləri Türkiyə və İranı Rusiyaya qarşı yeni hərbi münaqişələrə sövq edərək onun Qafqazdakı siyasətinə və mövqeyinə ciddi zərbə vururdular. Beləliklə 1722-ci ildən 1735-ci ilə qədər Rusiya hökuməti Xəzərsahili vilayətləri öz iqtisadi və siyasi təsir dairəsində saxlaya bildisə də, ermənilərin arzularına rəğmən bütövlükdə Azərbaycanda xristian erməni dövlətini yarada bilmədi. Bir sözlə azəri türklərini didərgin salıb bu yerlərdə erməni faktorunu gücləndirə bilmədilər.
Rusiyanın işğal etdikləri ərazilərdə onlara qarşı böyük narazılıq vardı. Səlyanda 1724-cü ilin yayında Rusiya əleyhinə çıxış baş verdi. Buradakı bütün rus zabitlərini Səlyan naibi Məmmədhüseyn bəyin yanına qonaq çağırıb öldürüldülər.
Azərbaycan feodalları zaman keçdikcə rusların əsl məqsədini, Azərbaycanda möhkəmlənmək niyyətində olduqlarını anlamışdılar.   Səlyanlıların çıxışı ilə eyni vaxtda Bakıda Dərgahqulu bəyin başçılığı altında rusların əleyhinə çıxış olmalı idi. Lakin rus hakimiyyət orqanları bundan xəbər tutub çıxışı hazırlayanların ən fəallarını həbs etdilər. Həbs edilmiş bakılılar Rusiyaya sürgün olundular. 
1726-1727-ci illərdə Şəhqaqi və Şahsevən tayfaları, Ramazanın başçılığı altında muğan əhalisi, osmanlı və rus hakimiyyətlərinə qarşı üsyan etdilər. 1727-ci ilin sonunda Qarabağda böyük Xalq Azadlıq Hərəkatı baş verdi. Üsyana Türklər tərəfindən paşa rütbəsi almış Əbdürrəzaq xan başçılıq edirdi. Qarabağ üsyançılarına şahsevənlər və muğanlılar da qoşuldular.  Sayı 40 min nəfərə çatan üsyançılar Osmanlı qoşununu darmadağın etdilər və Ərdəbili mühasirəyə aldılar. 
Yalançı şahzadə İsmayıl Mirzə Xəzərin cənub sahillərində özünə tərəfdarlar yığıb üsyan qaldırdı. 1728-ci ilin avqustun əvvəllərində o, osmanlılar tərəfindən məğlub oldu. Daha sonra o, Abdurrəzaq xanla, şəhsevənlərlə birləşib Ərdəbilə hücum etdi. Osmanlılar Ərdəbil yaxınlığında onları məğlub etdilər, Əbdürrəzaq xan əsr alındı. 1729-cu ildə İsmayıl Mirzənin üsyançı dəstələrinin müqaviməti qəti qırıldı. İsmayıl Mirzə 2 min  tərəfdarı ilə Muğanın rus işğalında olan zonasına daxil oldu.  Şahsevənləri də özünə cəlb etməyə çalışdı. Lakin ona inam itmişdi.  Rumyantsev onun dəstəsini darmadağın etdi. İsmayıl Mirzə Xalxalda gizlənsə də yerli feodal Mirfazil tərəfindən gecə yuxuda ikən öldürüldü. Astaralı Musa xan 1730-cu ildə ruslara qarşı qiyam qaldırdı. Mustafa xanın və Bakılı Dərgahqulu xanın üsyanları ruslar tərəfindən amansızlıqla yatırıldı.

4. Azərbaycan İran hakimiyyəti altında.

Ərazisinin bir hissəsini əfqanlar, qərb hissəsini də Osmanlı dövlətinin işğal etdiyi İran dövlətinin taleyi şübhə altına düşdü. Azərbaycanın da qərbi türklərin, şərqi isə Rusiyanın işğalı altında idi. XVIII əsrin 30-cu illərinin başlanğıcında Azərbaycanda vəziyyət son dərəcə kəskinləşmişdi. 
II Təhmasib Səfəvi dövlətinin xilasını daxili qüvvələrin birləşdirilməsində gördü. Azərbaycanın əfşarlar tayfasının tanınmış nümayəndəsi, hərb elminin dərin bilicisi Nadirqulu xan Səfəvi ordusuna baş komandan gətirildi. O qısa bir müddətdə Səfəvi ordusunda ciddi nizam-intizam yaratmaqla nəinki əfqan feodallarını ölkədən qovdu, hətta Heratı da tutdu. 
Bu zaman Osmanlı Türkiyəsində siyasi vəziyyət xeyli gərginləşmiş, III Sultan Əhməd (1703-1730) taxtdan salınmışdı. İmperiyanın hakim dairələrinin daxili işlərə başının qarışmasından istifadə edən Nadirqulu xan Türkiyəyə qarşı mübarizəyə başladı. 
II Təhmasib Sultan sarayına elçi göndərib Türkiyənin zəbt etdiyi torpaqları geri qaytarmasını tələb etdi, lakin rədd cavabı aldı. Bu da Səfəvi Osmanlı müharibəsinin başalanmasına səbəb oldu. Səfəvi qoşununun baş komandanı Nadirqulu xan osmanlılara ilk zərbəni Marağa yaxınlığında vurdu və bununla da onları Ərdəbildən və Təbrizdən qovdu. Nadirqulu xan osmanlılardan Azərbaycandan və İrəvandan çıxmalarını tələb etdi. Lakin hadisələrin sonrakı gedişi bu prosesi xeyli ləngitdi. Belə  ki, Xorasanda baş vermiş üsyanı yatırmaq  üçün Nadirqulu xan əsas qüvəllərini buraya yeritdi. Bu zaman II Təhmasib öz nüfuzunu qaldırmaq məqsədi ilə Nadirqulu xanın geri qayıtmasını gözləmədən 1731-ci ildə Naxçıvanı və İrəvanı türklərdən geri, almaq üçün hərbi əməliyyata başladı və İrəvan yaxınlığında uğursuzluğa düçar olub, geri Təbrizə döndü və Şamaxı və Gəncə istiqamətində yürüşə hazırlaşdı. Bundan xəbər tutan osmanlılar hər iki şəhərin müdafiəsini gücləndirdilər.
İrəvan yaxınlığındakı məğlubiyyətdən sonra səfəvilərin hərbi qüvvələri xeyli zəiflədi. Bundan istifadə edən türklər Nadirqulu xanın azad etdiyi yerləri yenidən aldılar və Təbrizə daxil oldular. II Təhmasib sülh xahiş etdi. 1732-ci il yanvarın 16–da Kirmanşahda İran və Türkiyə arasında sülh imzalandı. Bu müqaviləyə görə İrəvan, Gəncə, Tiflis, Şamaxı, Şirvan əyalətləri və Dağıstan Türkiyəyə verildi.
Nadirqulu xan Xorasanlıların üsyanını yatırdı və geri qayıtdıqdan sonra II Təhmasibi taxtan saldı, onun 8 aylıq oğlu Abbas Mirzəni III Abbas adı ilə şah, özünü isə onun qəyyumu elan etdi. Bununla da o faktiki olaraq İran dövlətinin səlahiyyətli sahibi oldu. Nadirqulu xan ilk növbədə 1732-ci il Kirmanşah sülh müqaviləsinin şərtlərini ləğv etdi və Türkiyədən işğal etdiyi bütün torpaqları geri qaytarmağı qətiyyətlə tələb etdi. Türkiyyənin Nadirqulu xanın bu tələbini yerinə yetirməkdən imtina etməsi hərbi əməliyyatların yenidən başlamasına səbəb oldu. Nadirqulu xanın güclü zərbələrinə tab gətirməyən Osmanlı komandanlığı ilə Nadir arasında hərbi əməliyyatları dayandırmaq haqqında müqavilə imzalandı. Müqaviləyə görə osmanlılar son 10 ildə işğal etdiyi  bütün torpaqları İrana qaytarmağı öhdəsinə götürdü. Lakin Osmanlı dövləti bu müqaviləni təsdiq etməkdən boyun qaçırdı. Bu da iki dövlət arasında hərbi əməliyyatların yenidən başlanmasına səbəb oldu.
Nadirin ordusuna müqavimət göstərməyin mənasız olduğunu başa düşən Osmanlı hökuməti Cənubi Azərbaycan ərazisində hərbi əməliyyatları dayandırdı və bütün vilayətlərin hakimlərinə dərhal Türkiyəyə qayıtmağı əmr etdi.
Cənubi Azərbaycan ərazisini Osmanlılardan edən Nadir ruhlanaraq Cənubi Qafqazda, xüsusilə Şirvanda  Osmanlı Türkiyəsinin hökmranlığına son qoymaq qərarına gəldi. 
Nadir Arazı keçib şimala doğru irəlilədi. Gözəl və zəngin şəhər olan Şamaxı yandırılıb xarabaya çevrildi. Əhali 6 km aralıda yeni şəhər salmağa məcbur oldu. Bu şəhər Yeni Şamaxı adlandı. Bundan sonra Nadir Gəncə üzərinə yeridi. Gəncədə yerləşmiş türk və krım tatarlarından ibarət qoşunlar ona ciddi müqavimət göstərdi. Nadir Gəncəçayın qabağınıı kəsib onun suyunu Gəncə qalasına yönəltdi, gurultuyla axan su qala divarlarının xeyli hissəsini uçurdu. Nadir İrəvan tərəfdən türk qoşunlarının Gəncə müdafiəçilərinə köməyə gəlməsi xəbərini eşidib Gəncəni tutmağı təxirə saldı. Gəncəni mühasirədə saxlamaq üçün burada kiçik bir qoşun dəstəsi qoyub, əsas qüvvələrlə İrəvan üzərinə getdi, onu tutub dağıtdı. Sonra isə Tiflisi ələ keçirib, yenidən qoşunlarını Gəncə üzərinə yeritdi. 4 aylıq mühasirədən  sonra Gəncəni də tutdu. Bundan sonra Dərbəndi ələ keçirdi. Türk qoşunlarını Azərbaycandan çıxardıqdan sonra Nadir rus qoşunlarını Xəzərsahili vilayətlərdən çıxarmaq qərarına gəldi. Bu zaman Rusiyanın beynəlxalq vəziyyəti pisləşmişdi, ordusu və donanması xeyli zəifləmişdi. Buna görə də Rusiya Nadirlə müharibəyə girişməyə cəsarət etmədi və Xəzərsahili vilayətləri qaytarmaqla Nadirlə Türkiyəyə qarşı ittifaq bağlamağa üstünlük verdi.
1732-ci ilin əvvəllərində Rəştdə Rusiya və İran arasında müqavilə imzalandı. Bu müqavilə ilə Kürün Xəzərə töküldüyü yerdən cənuba doğru bütün Xəzərsahili torpaqlar İrana verildi. Bir qədər sonra 1735-ci il martın 21-Gəncə ətrafında Rusiya və İran dövlətlərinin nümayəndələri arasında sonralar «Gəncə müqaviləsi» adını almış müqavilə imzalandı. Bu müqavilə ilə rus qoşunları Xəzərsahili vilayətlərin qalan hissəsindən öz qoşunlarını çəkməyə, bu yerləri İrana qaytarmağa məcbur oldu.
Xəzərsahili vilayətləri ələ keçirən Nadir Cənubi Qafqazda osmanlı ağalığına qarşı həlledici döyüşlərə başladı. 1735-ci ilin iyununda Üçmüədzinin şimal–şərqində İran və Osmanlı qoşunları arasında baş verən qanlı döyüş Nadirin qələbəsi ilə nəticələndi. Osmanlı komandanlığı Nadirlə döyüşləri davam etdirməyi lüzumsuz sayıb 1735-ci ilin sonlarına yaxın qoşunlarını Cənubi Qafqaz hüdudlarından tamamilə çıxardı. Lakin bu heç də yerli xalq kütlələrinin azadlığa çıxması deyildi. Türk qoşunun Cənubi Qafqazdan çıxarılması ilə Azərbaycan xalqının İran müstəbidliyinə qarşı azadlıq mübarizəsi yeni dövrə daxil oldu.
Nadir Cənubi Qafqazdan rusları və osmanlıları çıxardıqdan sonra Muğana-Cavada gəldi. Şah Təhmasib öldükdən sonra onun kiçik yaşlı oğlu şah elan edilmişdi. Nadir İran şahının kiçik yaşlı olmasını, onun dövlət işləri ilə məşğul ola bilməyəcəyini bəhanə edib, İran feodallarını buraya qurultaya çağırıb özünü İran şahı elan etdi. Bundan bir az sonra kiçik yaşlı III Şah Abbas öldü. Belə mülahizə vardır ki, onu Nadir şah öldürtmüşdü. Qurultayda feodallardan bəziləri Nadirin şah seçilməsi əleyhinə çıxış etdilər. Onların arasında mərkəzi Gəncə olan Qarabağ bəylərbəyi Ziyadoğlu var idi. O, acıqca söylədi ki, Nadirin əsl-nəsli yoxdur. O, şah ola bilməz. Nadir onun seçilməsinin əleyhinə olanların çoxunu öldürtdü. Lakin, o, qüdrətli Qaçarlar soyundan olan Ziyadoğlunu edam etdirməkdən çəkindi. Buna baxmayaraq Qarabağ bəylərbəyini xeyli zəiflətdi. O, Qazax və Borçalının idarəsini Qarabağ bəylərbəyliyindən ayırıb Gürcüstan əmirlərinin idarəsinə verdi, Qarabağdan Otuz ikilər, Cavanşir və Kəbirli soylarını Xorasana köçürdü.
Beləliklə, Nadirin özünü şah elan etməsi və kiçikyaşlı III Şah Abbasın ölümü ilə İran taxtında Səfəvilər hakimiyyətinə  son qoyulmuş oldu. Nadir şah mərkəzi hakimiyyəti möhkəmləndirmək üçün yerli feodalların hakimiyyətini  məhdudlaşdırdı. Bir çox azərbaycanlı soylarını İranın içərilərinə köçürdü Qarabağın beş erməni məlikliyini Qarabağ bəylərbəyliyindən ayırıb onları birbaşa  öz sarayına tabe etdi. Nadir şah Azərbaycanı tərk edib İrana qayıdandan sonra qardaşı İbrahim xanı Azərbaycanın hakimi təyin etdi.
Nadir şahın hakimiyyəti dövründə nəinki zəbt edilmiş ölkələrin, eyni zamanda, İran əhalisinin də vəziyyəti hədsiz dərəcədə ağırlaşdı. Nadir şahın siyasəti nəinki təsərrüfatın canlanmasına kömək etdi, əksinə, məhsuldar qüvvələrin dağılmasına, iqtisadi düşgünlüyün daha da artmasına səbəb oldu. Var-yoxdan çıxmış əhali ağır vergiləri ödəyə bilmirdi, Nadir şah isə əhalini, onun gəlirini nəzarət altına alır, onları sözün əsl mənasında soyurdu, şəhərlər, kəndlər üzərinə ağır vergilər qoymaqda davam edirdi. Məsələn, 1745-1746-cı illərdə Nadir şah Şirvan camaatından müəyyən edilmiş vergilərdən əlavə 150 min tümən, Gəncə və onun ətrafındakı kəndlərdən 111 min tümən, yəni illik vergidən də çox vergi yığdırdı. Vergini verə bilməyənlərə amansız divan tutulurdu. Bir tarixçi yazır ki, bu kədərli günlərdə ölkəmiz var-yoxdan tamamilə çıxdı.
Nadir şahın hakimiyyəti dövründə Azərbaycan şəhərlərinin bir çoxunun həyatı ölgünləşdi, sənətkarlıq və ticarət xeyli zəiflədi. İranın Xorasan vilayətində ticarət – sənətkarlıq mərkəzi yaratmaq istəyən Nadir şahın Azərbaycan şəhərlərindən sənətkarları zorla İran vilayətlərinə köçürməsi Azərbaycan sənətkarlığına ağır zərbə vurdu. Nəticədə Gilandan və Şamaxıdan, Azərbaycanın bir çox başqa yerlərindən vaxtilə  ticarətin əsasını təşkil edən ipək ixracı heçə endi. Ticarət elə ölgünləşmişdi ki, bir səyyahın yazdığına görə Dərbənddə  uzunluğu bir verstə qədər olan karvansarada yerləşən 150 dükanda bir nəfər də olsun tacir yox idi. Bütün dükanlar boş idi. Xaricdən gələn tacirlərin təhlükəsizliyi təmin edilmədiyindən və qarətə məruz qaldıqlarından onlar Azərbaycana gəlmirdilər.
XVIII yüzilliyin 30-cu illərində Azərbaycanda aclıq hökm sürürdü. 1737–ci ildə  aclıq nəticəsində ölkəni vəba xəstəliyi  bürüdü. Təhlükə qarşısında olan kəndlilər ev-eşiklərini qoyub dağlara çəkilməyə məcbur oldular.
İran əsarəti dövründə zəhmətkeş kütlə xeyli mükəlləfiyyətlər də icra etməli olurdu. Onlar yol çəkir, körpü salır, neft çxarırdı və s. Yerli əhali zorla orduya çağırılır, camaatı öz qızlarını şah sarayına, sərkərdə və əyanların ailələrinə qulluqçuluğa göndərməyə məcbur edirdilər. 
 
5. Nadir şah zülümünə qarşı üsyanlar

Ölkənin təsərüfat həyatının ölgünləşməsi, feodalların, şah məmurlarının özbaşnalığı, ağır vergilər və mükəlləfiyyətlər, aclıq və səfalət xalq kütlələrinin xarici işğalçılara qarşı nifrətinin aşıb-daşmasına səbəb olur, onları mübarizəyə qaldırırdı. Bu mübarizənin əsas göstəricisi kütlələrin öz yurdlarını buraxıb başqa yerlərə  qaçması idi. Bu dövrdə Şamaxı, Dərbənd və başqa şəhərlərin əhalisinin çox hissəsi dağlara qaçmışdı. Şəhər və kəndlərin boşaldılmasını, şəhər həyatının ölgünləşməsini və vergi verənlərin sayının xeyli azalmasını görən Nadir şahın məmurları tədbirlərə əl atmağa, qaçanları tutub cəzalandırmağa, öz yurdlarına dönməyə məcbur etməyə başladılar. Passiv mübarizə formalarından biri də əhalinin kütləvi surətdə vergi verməkdən, mükəlləfiyyətlər daşımaqdan boyun qaçırması idi. Çox vaxt bu passiv mübarizə, aktiv mübarizə formalarına keçir, əhali silaha əl atır, üsyan edirdi. Belə bir üsyan hələ Nadir özünü şah elan etməmişdən əvvəl Astarada baş verdi. Nadir üsyançılara amansız divan tutdu.1735- ci ildə Şəki kəndlərində üsyan başlandı. Nadirin özü üsyançılar üzərinə gedən qoşunlara başçılıq etməsinə baxmayaraq üsyanı yatırmaq mümkün olmadı. O, bu yerlərə əlavə qoşun göndərəndən sonra üsyanı yatıra bildi. Çox keçmədi ki, bu yerlərdə yeni üsyan başlandı. Carlılar da üsyana qoşuldular. Nadir şah üsyanı yatırmaq üçün Cara öz qardaşı İbrahim xanın başçılığı altında böyük qoşun göndərdi. Qarabağ, Şirvan və  Şəkidən keçib Car üzərinə yeriyən İbrahim xan Qanıx dərəsində üsyançıların birləşmiş qüvvələrinin mühasirəsinə düşdü. Üsyançılar İbrahim xanın qüvvəllərini darmadağın etdilər. Döyüşdə İbrahim xan öldürüldü. Bu vaxt Nadir şah Hindistana yürüş etmişdi. Buna görə də o,  yanlış üç ildən sonra bu üsyanı boğmaq üçün qoşun göndərə bildi. Həmin ilin yayında Nadir şah Azərbaycanda və Dağıstanda olan üsyanları boğmaq üçün yüz minlik qoşun göndərdi. Lakin onun bu cəhdi müvəffəqiyyətsizliyə uğradı. Sonrakı illlərdə də üsyanlar davam edirdi. Nadir şah üsyançılara amansız divan tutur, evlərini yandırır, əmlakını qarət edir, qılıncdan keçirir, üsyançıların bir çoxunun gözlərini çıxartdırırdı. 
Nadir şahın bütün bu amansız tədbirləri xalq kütlələrinin iradəsini qıra bilmədi. Üsyanlar yeni vüsət aldı. Nadir şahın Dağıstandan qayıdandan sonra vergiləri artırması barəsində verdiyi fərman, həmçinin əhalinin əvvəllki illərdə ödəyə bilməyib, borclu qaldıqları vergilərin də tələb edilməsi buna güclü təsir göstərdi. Bu ağır vergilər, vergi yığanların özbaşnalığı, vergiləri nəzərdə tutulduğundan qat-qat artıq toplamaları nəticəsində  dözülməz  olurdu. 1743-1744-cü illərdə üsyan dalğaları bütün Azərbaycanı bürüdü. XVIII  yüzilliyyin 40-cı illərində Şəkidə azadlıq hərəkatı çox genişləndi. Hacı Çələbinin başçılıq etdiyi üsyançılar  İran qoşunlarını Şəkidən qovmaq, Şəkini müstəqil xanlıq elan etmək istəyirdi. İran qoşunlarının Şəki üsyançılarının  öhdəsindən gələ bilmədiyini, Hacı Çələbinin isə şəkililər arasında böyük hörmət qazandığını görən Nadir şah şəkililəri sakitləşdirmək məqsədilə onu Şəkiyə vəkil  təyin etdi. Şəki camaatını isə vergidən azad etdi. Şəkidə şahın nümayəndəsi Məlik Nəcəf Hacı Çələbinin güclənməsindən, onun yerini tuta bilməsindən ehtiyat edərək, onun barəsində şaha böhtanlar yazdı. Nadir şah Hacı Çələbini saraya çağırdı. Hacı Çələbi yaxşı bildirdi ki, onun bu səfəri həyatı üçün olduqca təhlükəlidir. Ancaq buna baxmayaraq Şəkini Nadir şahın qəzəbindən, qoşun göndərilməsindən xilas etmək naminə şah sarayına getdi. Həqiqətən də Nadir şahın məqsədi Hacı Çələbini edam etdirmək idi. Nadir şah Hacı Çələbi onun hüzuruna gələn kimi cəllad çağırdı. Rəvayətə görə, Hacı Çələbi Nadir şahın onu edam etmək barəsində əmrini soyuqqanlıqla qarşıladı və çəkinmədən Məlik Nəcəfin Şəkidə törətdiyi cinayətləri şaha danışdı. Hacı Çələbinin dəyanətindən və mətanətindən heyran olmuş şah onu edam edəcəyi təqdirdə Şəki camaatını qəzəbləndirə, bunun üsyanla nəticələnə biləcəyindən ehtiyat edərək, öz fikrindən daşındı, onu azad etdi. Hacı Çələbi gedəndən sonra xeyli müddət xəyala dalmış şah demişdi: «Heç kəs mənim hüzurumda dərindən nəfəs almağa cürət etmədiyi halda, bu nuxalı boynunda kəndir olduğu halda çəkinmədən öz fikrini söyləməyə, onun (yəni Şəki hakimi Məlik Nəcəfin-M. İ.) barəsində şikayətlənməyə cəsarət etdi. Görərsiniz, o bir şey törədəcəkdir, mən heç vaxt yanılmıram». Nadir şah son mülahizəsində səhv etməmişdi. Hacı Çələbi Şəkiyə qayıdan kimi Məlik Nəcəfi aradan götürdü, özünü Şəki xanı elan etdi. Beləliklə Şəkidə mütəqil  feodal dövləti-Şəki xanlığı yarandı. Nadir şah Şəki  xanlığı üzərinə böyük qoşun göndərdi. Hacı Çələbi xan şəkililiəri «Gələrsən-görərsən» qalasında, dağlardakı sığınacaqlarda yerləşdirərək Nadir şah qoşunlarının  bütün hücumlarını dəf etdi. Nadir şah «Gələrsən-görərsən» qalası ətrafından geri çəkilməyə məcbur oldu. Şəki üsyançıları qalib gəldilər.
Nadir şahın sonrakı illərdə Azərbaycanda baş verən çıxışları boğmaq cəhdləri baş tutmadı. Ardı-arası kəsilməyən müharibələr, üsyanlar, feodal ara müharibələri naticəsində maliyyə-iqtisadi vəziyyətin pisləşməsi, əsarət altına alınmış xalqların azadlıq hərəkatı, nəhayət Nadir şah dövlətinin dağılmasına gətirib çıxardı. 1747-ci ildə Nadir şah saray sui-qəsdi nəticəsində öldürüldü. Feodallar arasında hakimiyyət uğrunda gedən mübarizə mərkəzi dövlətin dağılmasına gətirib çıxartdı.

6. Azərbaycan xanlıqları.

Azərbaycanın XVIII əsrin II yarısı tarixi əslində müstəqil və yarımmüstəqil dövlət qurumlarının-xanlıqların tarixindən ibarətdir. Azərbaycanda özünəməxsus xüsusiyyətləri olan bu dövrdə feodal pərakəndəliyi hökm sürürdü. Vahid iqtisadi və siyasi mərkəzin olmadığı Azərbaycanda iqtisadi əlaqələr zəif idi və natural təsərrüfat hökmran idi. Ayrı-ayrı feodal hakimlər-xanlar, sultanlar, məliklər, bəylər öz müstəqillikləri naminə ölkəni pərakəndə vəziyyətdə saxlamağa çalışır, xanlıqları birləşdirərək vahid bir dövlət yaratmaq siyasətini yürüdənlərə qarşı çıxırdılar.
Artıq bu dövrdə İranda feodal müharibələri genişlənir, Azərbaycanda isə hər bir şəhər ətrafında müstəqil və yarımmüstəqil feodal dövlətləri-xanlıqlar meydana gəlirdi. Azərbaycan ərazisində xanlıqlar başlıca olaraq İran hökmranlığı ilə mübarizədə yarandığından onların meydana gəlməsi ilə sosial-iqtisadi və siyasi şərtlər ümumi xarakter daşıyırdı. Lakin xanlıqların yaranması forması bir-birindən fərqlənirdi. Onlardan bəzisi XVIII əsrin 40-cı illərinə aiddirsə, bəzisi öz başlanğıcını Səfəvilər dövlətinin tərkibində yarım müstəqil inzibati varlıq kimi mövcud olduğu dövrdən götürür. 
Araz çayı ilə Kür  arasında Qarabağ xanlığı, Zəngəzur sıra dağlarından Araz vadisinə qədər uzanmış ərazidə Naxçıvan xanlığı, Murovdağ silsiləsindən Kür çayınadək Gəncə xanlığı, Şirvan düzənliyində isə Şamaxı xanlığı yaranmışdı. Azərbaycanın şimal-qərbində Şəki xanlığı öz varlığını saxlayırdı. Abşeron yarımadasında Bakı xanlığı, Azərbaycanın şimal-şərqində, Xəzərin qərb sahilində Quba və Dərbənd xanlıqları, Bakı xanlığından cənubda Salyan xanlığı, Kür ilə Arazın qovuşağına bitişmiş torpaqlarda Cavad  xanlığı, Xəzərin cənub-qərb sahilində Talış, Azərbaycanın cənubunda Təbriz, Urmiya, Xoy, Qaradağ, Sərab, Marağa, Maku xanlıqları yarandı. Qutqaşen, Qəbələ, Ərəş, Qazax, Şəmşəddil sultanlıqları kimi kiçik dövlət birləşmələri meydana gəldi. Sonuncudan şimal-qərbə Car-Balakən camaatı yerləşirdi. Dağlıq Qarabağ məlikləri hakim idilər.
Şəki xanlığı. Hələ Nadir şahın sağlığında Hacı Çələbinin başçılığı altında yaranmış Şəki xanlığı ən güclü xanlıq idi. Şəki xanı Hacı Çələbi xan hakimiyyətinin ilk illərindən qarşısında bir məqsəd qoymuşdu–Azərbaycan torpaqlarını öz xanlığı ətrafında  birləşdirmək, yaxud da keçmiş  Şirvanşahlar dövlətini bərpa etmək. Təsadüfü deyildi ki, Çələbi xan Şəkidə tikdirdiyi məscidin divarına vurduğu mərmər lövhvədə öz titullarını belə yazmışdı: «Hacı Çələbi Sultan Qurbanın oğlu, Şəki hakimi, Şirvan hakimi, Hicri 1062» (1748-1749). Məlumdur ki, 40-cı illərin sonunda Çələbi xan Şirvan hakimi deyildi. O, burada özünü Şirvan hakimi elan etməklə gələcəkdə buranı özünə tabe etməyi nəzərdə tutmuşdu. Çələbi xan Şəkidə hakimiyyətinin ilk illərində Qarabağ torpaqlarının bir hissəsini ələ keçirdi və Ərəş sultanlığını özünə tabe etdi. Bundan sonra Hacı Çələbi xan Gəncə və Qarabağ xanlıqlarını özünə tabe etmək uğrunda mübarizəyə başladı. Qarabağ, Gəncə, Qaradağ, Naxçıvan və İrəvan xanlıqları Hacı Çələbi xanın qüvvətlənməsindən qorxuya düşərək öz aralarında ona qarşı ittifaq bağladılar və gürcü çarını bu ittifaqa cəlb etmək istədilər. Gürcü çarı da qonşuluqda Şəki xanlığının qüvətlənməsini istəmirdi. 1751-ci ildə Şəki xanlığı ilə gürcülər arasında baş vermiş döyüşdə  Hacı Çələbi xan qələbə qazandı. Kaxetiya çarı II İraklı ilk növbədə hiylə ilə Pənahəli xanla danışığa girərək Çələbi xana qarşı ittifaq yaratmağı təklif etdi. Qarabağ xanı bu təklifə razılaşdı. Bu ittifaqa Gəncə, Qarabağ, Naxçıvan, Xoy və İrəvan xanlıqları da qoşuldular. Gəncəyə gəlmiş xanlar 1752-ci ilin martında Qızılqaya adlı yerdə II İraklinin xaincəsinə hücumuna məruz qaldılar. O, xanları əsir götürdü. Hacı Çələbi bu barədə məlumat alan kimi gürcü çarının üzərinə hücum etdi. Şeyx Nizaminin məqbərəsi yaxınlığında baş vermiş döyüşdə Hacı Çələbinin qoşunları qalib gəldi. Hacı Çələbi əsir alınmış xanları azad etdikdən sonra Gəncəni, Qazax və Borçalını tutdu, oğlu Ağakişi bəyi bu yerlərə hakim təyin etdi. 
Hacı Çələbi xan Şirvanı ələ keçirmək istədi. Şamaxı xanı Quba xanı ilə Hacı Çələbi xana qarşı ittifaq bağladı. Birləşmiş qoşunlar Şəki xanı məğlubiyyətə uğratdılar. Hacı Çələbi xan böyük itki verərək geri çəkilməyə məcbur oldu. Buna baxmayaraq Hacı Çələbi xanın hakimiyyəti dövründə Şəki xanlığı Şimali Azərbaycan xanlıqlarından ən güclüsü idi. 1755-ci ildə Hacı Çələbi xan vəfat etdi, hakimiyyət uğrunda feodallar arasında uzun illər davam edən mübarizənin nəticəsində Şəki xanlığı əvvəlki qüdrətini itirdi.
1768- ci ildə bir-biri ilə ittifaq bağlayan Şəki və  Quba xanları Şamaxı xanlığına hücum edib, onu öz aralarında bölüşdürdülər. 1779-cu ildə Hüseyn xanın ölümündən sonra hakimiyyət Əbdülqədirə, 1781-ci ildə Məhəmmədhəsən xana, 1785-ci  ilin dekabrında isə Səlim xana keçdi.
Qarabağ xanlığı. Bu xanlığın yaradıcısı Pənahəli xan Cavanşirlər soyundan idi. Cavanşirlər əsasən Qarabağ ərazisində maldarlıqla məşğul olurdular. «Qarabağnamə» əsərlərinin müəllifləri yazırlar ki, onun ata-babası «məşhur, tanınmış, varlı adamlar idilər». Pənahəli xan Nadir şahın hakimiyyəti dövründə qulluğa götürülmüşdü. Lakin tezliklə o, İran zülümkarına xidmətdən imtina etdi, ətrafına tərəfdarlar toplayaraq Qarabağda hakimiyyəti ələ keçirmək uğrunda mübarizəyə girişdi. Nadir şahın vəfatından sonra Pənahəli xan Qarabağda hakimiyyəti ələ keçirdi. O, əsasən Cavanşir, Otuziki və başqa soylara arxalanırdı. Vaxtilə bu soyların xeyli hissəsi Nadir şah tərəfindən Xorasana köçürülmüşdü. Pənahəli xan onları geriyə, Qarabağa  qaytardı. O, Qarabağ məliklərini özünə tabe etdi, Car camaatı ilə qohum oldu. Pənahəli xan İran və ona düşmən olan digər feodallardan müdafiə olunmaq üçün Bayat qalasını tikdirdi. Qısa müddət içərisində burada bazar, məscid, hamam və evlər tikdirib ailəsini, bir çox sənətkar ailələrini buraya köçürtdü.
Bayat qalasının tikilməsi, Qarabağ xanlığının güclənməsi Azərbaycan xanlarını narahat etdi, Hacı Çələbi xan Bayat qalasını mühasirəyə aldı, lakin Pənahəli xana qalib gələ bilməyib geri çəkilməli oldu. Bir yandan İranda bir-birini əvəz edən padşahlıq iddiasında olanların, digər tərəfdən isə Azərbaycan xanlarının Qarabağa yürüşləri Pənahəli xanı yeni, daha möhkəm bir qala tikməyə məcbur etdi, dağlar qoynunda, əlçatmaz yerdə Şuşakənd yaxınlığında bir qala ucaldı. Bu qala əvvəl onu ucaltmış xanın adı ilə Pənahabad, sonra isə Şuşa  adlandırıldı.
İstər Şuşa qalası tikilən illərdə, istərsə də ondan sonra Qarabağ bir neçə dəfə hücuma məruz qaldı. Lakin Qarabağ xanlığı nəinki öz müstəqilliyini qoruyub saxlaya bildi, hətta sərhədlərini genişləndirdi. 1751-ci ildə Məhəmməd Həsən xan Qaçar Şuşanı almaq, Qarabağ xanlığını tabe etmək məqsədilə Qarabağ üzərinə yeridi. Lakin o, Şuşanı mühasirəyə almağa cürət etmədi. Məhəmməd Həsən xan bir aya qədər Qarabağda qaldıqdan sonra, İranda Kərim xan Zəndin güclənməsi xəbərini alıb təcili geri döndü. O geriyə qayıdarkən o qədər tələsdi ki, özü ilə gətirdiyi topları düşərgədə qoyub getdi. Bu toplar Pənahəli xanın sərəncamına  keçdi. Qarabağın başı üzərindən təhlükə bununla sovuşmadı. Cənubi Azərbaycanda hakimiyyətə yiyələnmiş Fətəli xan Əfşar Pənahəli xandan tabe olmağı tələb etdi, lakin rədd cavabı aldı. Fətəli xan Qarabağ üzərinə qoşun yeritdi və Şuşadan bir qədər aralı düşərgə saldı. Nəhayət o, Qarabağ xanı ilə sülh müqaviləsi bağlayıb geri döndü. Bu müqaviləyə görə Pənahəli xan oğlu İbrahimxəlil xanı  əmanət kimi Fətəli xanın sarayına göndərməyə məcbur oldu. Fətəli xan qızını İbrahimxəlil xana ərə verib, onu öz yanında saxladı. İranda hakimiyyəti  ələ keçirmiş Kərim xan Zənd hiylə ilə Pənahəli xanı İrana çağırdı, onu əsir  etdi. Yenə də Qarabağ xanlığını ələ keçirə bilmədi. Pənahəli xan əsirlikdən vəfat etdi. Qarabağ xanı onun oğlu İbrahimxəlil xan oldu (1758-1806). Onun hakimiyyəti dövründə Qarabağ xanlığı xeyli genişləndi. İbrahimxəlil xan  ilk növbədə atasından sonra hakimiyyəti qəbul etməkdən imtina etmiş məlikləri özünə tabe etməyə başladı. Vərəndə və Xaçın əmirləri İbrahimxəlil xanla müttəfiq oldular. Dizaq, Çıraberd və Gülüstan əmirləri isə tabe olmaq istəmir, Çar Rusiyasının himayəsi ilə Qarabağda Xristian dövləti yaratmaq istəyirdilər. Qarabağı, ümumiyyətlə bütün Cənubi Qafqazı ələ keçirməyə çalışan II Yekaterina hökuməti onlara hər vasitə ilə kömək edirdi. Çarın bu tədbirlərindən xəbərdar olan İbrahimxəlil xan onları zərərləşdirmək üçün Rusiyanın himayəsini qəbul etməyə hazır olduğunu bildirdi və məliklərlə ciddi mübarizəyə girişdi. O, Dizaq məliklərinin qalasını mühasirəyə alıb zəbt etdi. Məliyi isə öldürdü. O, Rusiya və Gürcü çarı II İrakliyə kömək üçün müraciət etmiş Çıraberd və Gülüstan məliklərini də  tezliklə zərərsizləşdirə bildi. Bu məliklərin xahişi ilə rus və II İraklinin qoşunları 1787-ci ildə Qarabağa girməyə hazırlaşırdılar. Lakin Osmanlı Türkiyəsi ilə başlamış müharibə bu planların həyata keçirilməsinə mane oldu. Artıq Gəncəyə yaxınlaşmış müttəfiq qoşunları geri qayıtmaq əmrini aldılar. Beləliklə bütün məliklər tabe edildilər. İbrahixəlil xan Naxçıvanı da özünə tabe etdi. 
Bu illər ərzində Cənubi Azərbaycan xanlıqlarının bəziləri, həmçinin Gəncə xanlığı Qarabağ xanlığına tabe oldu. İbrahimxəlil xan Gürcü çarı ilə müttəfiqlik əlaqələri yarada bildi. 
Quba xanlığı. Quba xanlığı Azərbaycanın digər xanlıqlarından fərqli olaraq hərə XVIII yüzilliyin lap başlanğıcından mövcud idi. Doğrudur, o hələ çox kiçik  sahəni əhatə edirdi, mərkəzi Xudat idi. Quba xanlığı  tam müstəqil deyildi. Bu xanlığı Hüseynəli xan idarə edirdi. O, 1735-ci ildə xanlığın mərkəzini Qubaya köçürmüşdü. Nadir şahın ölümündən sonra Hüseynəli xan müstəqilləşdi. O, Səlyanı da öz xanlığının tərkibinə qatdı. Onun vəfatından sonra Fətəli hakimiyyətə gəldi (1758-1789). Ağıllı, uzaqgörən dövlət xadimi olan Fətəli xan öz qarşısına Quba xanlığını möhkəmləndirdikdən sonra, bütün Azərbaycanı bu xanlığın ətrafında birləşdirməyə məqsəd qoymuşdu. O, öz sərhədlərini möhkəmləndirmək məqsədilə Muğandan Şahsevənləri xanlığın ərazisinə köçürdü. 
Fətəli xan bütün bu tədbirləri həyata keçirdikdən sonra xanlığının ərazisini genişləndirməyə başladı  Dərbəndə qoşun yeridib onu xanlığının tərkibinə qatdı. Tezliklə Bakı xanlığı da Quba xanlığından asılı vəziyyətə düşdü. Beləliklə Dərbənddən tutmuş Kür çayının Xəzərə töküldüyü yerə kimi, bütün Xəzərsahili torpaqlar Bakı və Salyan da  daxil olmaqla Quba xanlığının tərkibində birləşdirildi. Daha sonra o, Şəki xanı ilə ittifaq bağlayıb Şamaxı xanlığı üzərinə yeridi. Müttəfiqlər Şamaxı xanlığı ərazisini ələ keçirib, onu öz aralarında bölüşdürdülər. Gəncə xanı Cavad xan Fətəli xanın hakimiyyətini qəbul etdi. Fətəli xan tezliklə Şamaxı xanlığının Şəki xanına çatmış ərazisini də tutdu və bunun nəticəsində Şəki xanlığı ilə Quba xanlığının münasibətləri pozuldu. Beləliklə XVIII yüzilliyin 60-cı illərində Azərbaycanın bütün şimal-şərq torpaqları Quba xanlığı ətrafında birləşdirildi.
Quba xanlığının qüvvətlənməsi bəzi xanları razı salmasa da, digərləri buna yaxşı baxır, Quba xanlığının himayəsi altında olmaq istəyirdi. Bunlardan Ərdəbil, Təbriz, Gəncə və İrəvan  xanlıqlarını göstərmək olar. Quba xanlığının güclənməsi Şəki xanını narahat edirdi. O, Şamaxı xanı ilə ittifaq bağladı, bəzi Dağıstan feodallarını da bu ittifaqa cəlb edib Fətəli xana qarşı çıxdı. Fətəli xanın bundan xəbəri var idi. O, qan tökmək istəmir, sülh yolu ilə Dağıstan feodallarını və adlarını çəkdiyimiz Azərbaycan xanlarını özünə tabe etmək istəyirdi. Fətəli xan xanlıqları ləğv etmək fikirində deyildi. O, həmin xanlardan onun himayəsini qəbul etməyi tələb edirdi. Xanlardan rədd cavabını alan Fətəli xan da döyüşə hazırlaşdı, hətta öz qoşunlarını topla təchiz etdi. Lakin əks tərəf çox güclü idi. Xudat yanında olan Govduşan düzündə baş vermiş döyüşdə Fətəli xan məğlubiyyətə uğradı. O Salyana qaçmalı oldu, Salyan, Bakı,  Dərbənd istisna olmaqla bütün ərazisini itirdi.
Tezliklə Fətəli xan xəlvəti yollarla Dərbəndə gəldi və Rusiyaya müraciət edərək, düşmənlərinə qarşı kömək istədi. Hələ I Pyotrun çarlığı dövründə də, XVIII yüzilliyin II yarısında da Qafqaz, Xəzər sahilləri çar Rusiyasının diqqət mərkəzində idi. Daha doğrusu, çar Rusiyası bu əraziləri ələ keçirmək, Rusiyanın tərkibinə qatmaq istəyirdi. Rusiyada hakimiyyətə II  Yekaterina (1762-1796)  gəldikdən sonra, Rusiya hökumətinin Qafqazı işğal  etmək meyilləri daha da artdı. Qafqazda, o cümlədən Azərbaycanda müstəqil feodal dövlətlərinin  olduğu bir şəraitdə çar Rusiyanın bu meyilləri, əlbəttə, mürtəce istilaçılıq, müstəmləkəçilik kimi qiymətləndirilməlidir. Bu dövrdə Azərbaycan xanlıqları üçün feodal İranı da, Osmanlı Türkiyəsi də təhlükə olaraq qalırdılar. Onlar da bütün  Zaqafqaziyanı zəbt etməyə çalışırdılar. Belə bir şəraitdə öz xanlıqlarının müstəqilliyini saxlamağa çalışan Azərbaycan xanlıqlarının bəziləri İran  və Türkiyə təhlükəsinə qarşı Rusiya ilə, digərləri isə Rusiyaya qarşı İran və Türkiyə ilə ittifaq bağlamağa, onların köməyi ilə öz xanlıqlarını mühafizə etməyə çalışırdılar. Bu işdə Azərbaycanı Quba xanlığı ətrafında birləşdirməyə çalışan Fətəli xan daha fəal idi. O, 1768-1774-cü illərdə Rusiya ilə Türkiyə arasında gedən müharibə zamanı özünü neytral göstərməyə, Rusiyadan öz məqsədi üçün istifadə etməyə zəmin hazırladı. Govduşan döyüşündən sonra (1774) Fətəli xanı məğlubiyyətə uğratmış müttəfiq qoşunlar Dərbəndi mühasirəyə aldılar. Dərbəndin müdafiəsinə Fətəli xanın arvadı, Fətəli xana qarşı olan feodallardan biri, Dağıstan hakimi əmir Həmzənin bacısı Tutibikə başçılıq edirdi. Bir rus tədqiqatçısı yazırdı ki, «Fətəli xanın arvadı Tutibikə  mərd qadındı… O, kişi qətiyəti ilə şəhəri öz qardaşından müdafiə etdi». O, bir aslan kimi qala hasarları üstündə müdafiəyəyə özü başçılıq edir, qala toplarından atəş açaraq qardaşını hədələyirdi. Müttəfiqlər dərbəndlilərin ciddi müqavimətini qıra bilməyib, Bakı üzərinə getdilər. Bu vaxt məğlubiyyətdən sonra Səlyana getməyə məcbur olmuş Fətəli xan Dərbəndə getdi. Müttəfiqlər Bakını ala bilməyib, yenə geri döndülər. Dərbəndi mühasirəyə aldılar. Bu mühasirə on ay davam etdi. Şəhərdə aclıq başlandı. Fətəli xan Rusiya hökumətinə müraciət edib kömək istədi. 
1775- ci ildə rus qoşunları Dərbəndə yaxınlaşanda əmir Həmzə, digər feodallar Dərbənddən geri çəkilməyə məcbur oldular. Fətəli xan tezliklə Qubanı, daha sonra isə Şirvanı ələ keçirdi. O, hakimiyyəti altında olan torpaqları daha da genişləndirmək üçün Azərbaycanın cənubuna hərəkət etdi, Ərdəbil və Meşkini tutdu. Arxada feodal hakimlər baş qaldırdığından Fətəli xan geri çəkilməli oldu. Onun Ərdəbili tutmasından II Yekaterina da narazı idi. II Yekaterina Fətəli xanın çox da güclənməsini, Azərbaycan torpaqlarını öz xanlığı ətrafında birləşdirməsini istəmirdi, bu onun Qafqazdakı mənafeyinə, gələcəkdə onu ələ keçirmək planlarına uyğun gəlmirdi.
Fətəli xan Azərbaycanın cənub torpaqlarından geri qayıtmağa məcbur olduqdan sonra Şəki xanlığını özünə tabe etdi. Beləliklə XVIII yüzilliyin  80-cı illərinin sonuna yaxın Quba xanlığının hakimiyyəti Şamaxı, Dərbənd, Bakı, Şəki, Talış xanlıqları, Dağıstanın bəzi feodallarının torpaqları üzərinə yayıldı. Göründüyü kimi, Fətəli  xanın dövlət  müdrikliyi nəticəsində, o, nəinki öz xanlığının müstəqilliyini qoruyub saxlaya bildi, həmçinin Azərbaycanın şimal-şərq torpaqlarını yenə Quba xanlığı ətrafında birləşdirdi. Bu vaxta qədər tarix ədəbiyyatında Fətəli xanın bu müdrikliyi, yəni  öz düşmənlərinə qarşı çar Rusiyasından kömək  istəməsi düzgün qiymətləndirilməmişdir. Bəziləri Fətəli xanın bu hərəkətini Rusiyaya meyl, digərləri isə onu, guya Rusiyanın ali hakimiyyətini qəbul etmək  istəməsi kimi qiymətləndirmişlər. Göründüyü kimi fikirlərin heç biri düz deyildir. Fətəli xan sadəcə olaraq, ümumdünya dövlətlərarası münasibətlərdən, bir dövlətin, lazım gəldikdə, digər dövlətə kömək etmək prinsipindən istifadə etmişdir. Fətəli xan çar Rusiyasının Azərbaycana soxulmaq və onu zəbt etmək planlarından xəbərdar idi və ağıllı tədbirləri ilə bu planların həyata keçirilməsinə mane olurdu. Təsadüfi deyildir ki, Fətəli xan belə bir şəraitdə Rusiya dövləti ilə əlaqələri daha da genişləndirməyi lazım bildi və Peterburqa dövrünün görkəmli diplomatı Mirzə Sadıq Məhəmmədvəlinin başçılığı altında nümayəndə heyəti göndərdi.
Qubalı Fətəli xan yaxşı başa düşürdü ki, öz hakimiyyətini möhkəmləndirmək üçün camaata müəyyən qayğı göstərmək, onu özündən razı salmaq lazımdır. Bu məqsədlə o vergi islahatı keçirdi. Xanlıqda vergiləri mahalları idarə edən mahal naibləri yığırdılar. Onlar çox vaxt vergiləri qoyulan miqdardan artıq yığır və mənimsəyirdilər. Fətəli xan vergi yığımında bu qaydanı ləğv etdi. Yeni qaydaya görə vergiləri hər kəndin kəndxudası yığıb xan xəzinəsinə təhvil verirdi. Bu vergi toplanmasında özbaşınalıqların qarşısını xeyli aldı. Kəndlilərin daşıdıqları mükəlləfiyyətlərdə də mahal naibləri, bəzi feodallar öz istədiklərini edir, kəndliləri artıq işlədirdilər. Yeni qaydaya görə kəndlilər mükəlləfiyyətləri, yəni yol salmaq, körpü tikmək və başqa işləri yalnız xan yasavullarının tələbi ilə etməli idilər. Bu isə naiblərin, feodalların bu işdə özbaşınalığına son qoydu. Fətəli xan şəhərlərdə sənətkarlığın və ticarətin inkişafına qayğı göstərməklə tacir və sənətkarların rəğbətini qazandı.
Fətəli xan 1789-cu ildə vəfat etdi. Onun yerini tutmuş oğlanları atalarının yaratdığı dövlətin möhkəmliyini qoruyub  saxlaya bilmədilər. Quba xanlığına tabe edilmiş xanlıqlar müstəqilləşdilər.
Lənkəran xanlığı. Bu xanlığın müstəqilliyini yerli iri feodallardan Seyid Abbas elan etmişdi. Lənkəran xanlığının sərhədləri Azərbaycanın cənubi-şərqi, Talış dağları, Xəzər dənizi, Muğan düzü arasındakı torpaqlar, Gilan, Ərdəbil və Səlyan ilə hüdudlanırdı. Xanlığın mərkəzi qala divarları ilə əhatə olunmuş Lənkəran şəhəri idi. Əhali əkinçilik (xüsusilə çəltikçilik) və maldarlıqla məşğul idi. Balıqçılıq və arıçılıq da Lənkəran xanlığının təsərrüfat həyatında əhəmiyyətli rola malik idi.
Azərbaycanın digər xanlıqlarında olduğu kimi olduqca ağır vəziyyətdə olan əhali 19 adda vergi və mükəlləfiyyətlər ödəyirdi.
 Seyid Abbasın ölümündən sonra hakimiyyətə Qara xan yiyələndi (1774-1786). O, xanlığın iqtisadi və siyasi qüdrətinin möhkəmləndirmək üçün bir sıra tədbirlər gördü. O, daimi qoşun yaratdı, xan nəslindən olmayanların torpaq sahələrini müsadirə etdi.
Bu xanlığın Gilan hakimi Hidayət xanla münasibətləri gərgin idi. 1778-ci ildə Hidayət xan güclü qoşunla  xanlığa soxuldu, Qara xan müqavimət göstərməsinə baxmayaraq, nəticədə təslim oldu. 
Qara xanın ölümündən sonra hakimiyyətə oğlu Mir Mustafa xan gəldi (1786-1814). Mir Mustafa xan da atasının siyasətini davam etdirir və Rusiyaya meyl göstərirdi.    
Bakı xanlığı. Bakı xanlığının əsasını 1747-ci ildə Mirzə Məhəmməd ağa qoymuşdu (1747-1766) Bakı xanlığı hərbi-siyasi cəhətdən əlverişli mövqedə yerləşirdi. Bakı xanlığın mərkəzi olmaqla yanaşı, həm də Xəzərin ən böyük və əlverişli limanı hesab olunurdu. Hakimiyyətdə olduğu 20 il ərzində Mirzə Məhəmməd xan dağıdılmış təsərrüfatın  bərpası, qalanın möhkəmləndirilməsi, daxili və xarici siyasətlə məşğul olmuşdu. Bakı xanlığında neft və duz hasilatı, zəfəran becərilməsi təsərrüfatın əsas sahələrini təşkil edirdi.
Bakı xanlığı Mirzə Məhəmməd xanın varisləri dövründə Qubalı Fətəli xandan asılı vəziyyətdə idi. 1766- cı ildə bacısı Xədicə Bikənin Bakılı Məlik Məhəmməd xana (1768-1784) ərə verdi və bununlada xanlıqda öz mövqelərini möhkəmləndirdi. Bu siyasi asılılıq Azərbaycanın şimal xanlıqlarını Rusiya tərəfindən  işğalına qədər davam etdi. 
Gəncə xanlığı. Gəncə xanlığı Gəncə bəylərbəyliyinin əsasında yaranmışdı. Gəncə bəylərbəyliyi irsi olaraq XVII əsrdən 1804-cü ilə qədər qacarlar tayfasının ziyadlı oymağına məxsus Ziyadoğlular nəsli tərəfindən idarə olunmuşdu. Xanlığın banisi Şahverdi xan Zİyadoğlu olmuşdur. Bu xanlıq istər hərbi siyasi, istərsə də iqtisadi təsərrüfat baxımından mühüm əhəmiyyət kəsb edirdi. Xanlıq Murovdağ silsiləsindən Kür çayınadək olan torpaqlar, Qarabağ, İrəvan xanlıqları, Qazax və Şəmşəddil sultanlıqların Gürcüstanla həmsərhəd idi. Xanlığın təsərrüfatında maldarlıq, əkinçilik, bağçılıq, üzümçülük, bostançılıq, ipəkçilik əsas yer tuturdu. Gəncə xanlığında xalçaçılıq, boyaqçılıq, toxuculuq, zərgərlik, dulusçuluq kimi sənət sahələri daha çox inkişaf etmişdi. Xanlığın mərkəzi Gəncə şəhəri Azərbaycanın mühüm ticarət mərkəzlərindən biri hesab olunurdu. Buraya müxtəlif ölkələrdən tacirlər gəlirdi. 
Şahverdi xan xanlığın yaradılmasında ona köməklik göstərmiş  II İrakliyə 10 min tümən qızıl pul verməyi öhdəsinə götürmüş, oğlu Məhəmmədhəsən xan (1760-1780) bu pulu verməkdən imtina etmiş, hakimiyyətdə Məhəmmədhəsən xanı əvəz edən Məhəmməd xan onun siyasətini davam etdirmişdi. 
II İraklı və Qarabağlı İbrahimxəlil xanın  birləşmiş qoşunu Gəncəni tutdu, Məhəmməd xan kor edilərək Şuşa qalasına salındı. Bundan sonra Gəncə xanlığı eyni vaxtda qaliblərin təyin etdikləri iki nümayəndə Qulu bəy və Ledivan bəy  Keyxosrov Androniaşvili tərəfindən idarə olundu. 1785-ci ildə Rəhim bəy hakimiyyəti ələ aldı (1785-1786). Qarabağ xanının köməkliyi ilə Ziyadoğlu nəslinin nümayəndəsi Cavad xan (1786-1804) hakimiyyətə gəldi. O, müstəqil xarici siyasət yeritməyə başladı.
Şamaxı xanlığı. Şirvanşahlar dövlətinin, Şirvan bəylərbəyliyinin mərkəzi olmuş Azərbaycanın mühüm iqtisadiyyat və mədəniyyət mərkəzlərindən biri olan Şamaxının siyasi həyatında Nadir şah dövlətinin süqutundan sonra ciddi dəyişikliklər baş verdi. Burada iki xanlıq yarandı: Mərkəzi Ağsu olmaqla Yeni Şamaxı və mərkəzi Şamaxı olmaqla köhnə Şamaxı.
1763-cü ildə tabeliyində olan elatlara arxalanan Məhəmməd Səid xan hücum edərək Yeni Şamaxını tutdu. Yeni Şamaxı Köhnə Şamaxıya birləşdirildi. Burada Məhəmməd Səid xanın hakimiyyəti bərpa olundu. Doğma qardaşı Ağası  xan gərgin mübarizədən ona böyük yardım göstərdi. Köhnə Şamaxı yeni xanlığın mərkəzi oldu. Bu xanlığın mühüm iqtisadi rayonları əhatə etməklə, zəngin maddi ehtiyatı vardı və böyük strateji əhəmiyyətə malik idi. 
Hadisələrin sonrakı gedişi göstərdi ki, qonşu feodalların hücumu zamanı Şamaxını lazımi səviyyədə müdafiə etmək olmur. Məhz bu səbəbdən xanlıq xarici müdaxilələrə tez-tez tuş gəlirdi. Bu da onun iqtisadi inkişafına ziyan vururdu. Müdafiəsinin zəifliyi 1768-ci ildə Qubalı Fətəli xanın xanlığın ərazisini işğal etməsinin əsas səbəblərindən biri idi. 
İrəvan və Naxçıvan xanlıqları. İrəvan xanlığı Ağrı düzənliyi, Dərələyəz, Göyçə gölü arasındakı torpaqlarda yerləşirdi. Xanlığın əhalisinin əksər hissəsini azəri türkləri təşkil edirdi. Onlar bu yerlərin köklü sakinləri idi.
Bu xanlıq yarandığı vaxtdan daima müstəqillik uğrunda mübarizə aparmalı olmuşdur. 1779-cu ildə Kartli – Kaxetiya çarı İrəvan xanlığına hücum edərək, onun bəzi kəndlərinin əhalisini köçürüb apardı. İrəvan xanı Hüseynəli xan (1762-1783) II İrakliyə 3000 tümən verməklə onunla barışdı. II İrakli Gürcüstana köçürülmüş irəvanlıları geri qaytardı və xanlığın müdafiəsini öhdəsinə götürdü. Hüseynəli xan müstəqil siyasət yeritmək arzusunda idi. O, digər Azərbaycan xanlıqları ilə əlaqələrini möhkəmləndirib II İrakliyə bac verməkdən imtina etdi. Belə olduqda II İrakli Hüseynəli xanı qardaşı Məhəmmədhəsən xanın xeyrinə hakimiyyətdən uzaqlaşdırmaq qərarına gəldi. Bütün bunlar 1784-cü ildə İrəvan əhalisinin üsyanına səbəb oldu və nəticədə hər iki qardaş öldürüldü. Hüseynəli xanın oğlu Qulaməli  xan hakimiyyətə gəldi. Türkiyəyə rəğbət bəsləyən Qulaməli xan Rusiyaya yaxınlaşan II İraklinin adamları tərəfindən öldürüldü və hakimiyyətə qardaşı Məhəmməd xan gətirildi (1784-1805). 
İrəvan xanlığında yaşayan ermənilər Rusiyanın  hələ I Pyotr zamanında burada xristian dövləti yaratmaq məqsədi ilə başladığı siyasəti davam etdirmək üçün fəaliyyətlərini genişləndirdilər. Onların II Yekaterinaya yazdıqları məktublarda Cənubi Qafqazda erməni çarlığı yaradılması məsələsi xüsusi vurğulanırdı. Lakin 1787-1791-ci illər rus-osmanlı müharibəsi Rusiyanın bu planı həyata keçirmək istəyinə imkan vermədi. 1780-ci illərin sonundan etibarən İrəvan xanlığı mövqelərini möhkəmləndirib müstəqil siyasət yeritməyə başladı. Ağa Məhəmməd Qacarın hücumundan sonra İrəvan xanlığının müstəqilliyi xeyli sarsıldı. 
Şimali Azərbaycan xanlıqlarından biri də Naxçıvan xanlığı idi. XVI-XVIII əsrlərdə səfəvi-osmanlı müharibələri Naxçıvana ağır zərbələr vurmuşdu. Səfəvi şahı II Təhmasiblə Sultan arasında bağlanan 16 yanvar 1732-ci il tarixli  Kirmanşah müqaviləsinə görə Naxçıvan Osmanlı imperiyasının tərkibində qalmışdı. Sonra Nadir şah Naxçıvanı geri qaytarmışdı. Nadirin dövründə ağır zülümə məruz qalan Naxçıvan əhalisi tez-tez çıxışlar edirdi. Nadirin göstərişi ilə cəza tədbiri kimi Naxçıvanın  irsi hakimləri olan Kəngərli qəbiləsinin nüfuzlu əyanları Əfqanıstana köçürülmüşdür. Naxçıvanı iki hakim idarə edirdi. Hər iki hakim Kəngərli qəbiləsindən olanlar idi. Nadirin ölümündən sonra Kəngərli qəbiləsinin başçısı Heydərqulu xan Naxçıvan xanlığını yaratdı. 
Pənahəli xanın Bayatdakı qələbəsindən sonra Naxçıvan xanlığı Qarabağ xanlığından asılılığı qəbul etdi. Heydərqulu xanın vəfatından sonra xanlıqda hakimiyyət Hacı xan Kəngərliyə keçdi. Hacı xan bir çox Azərbaycan xanları kimi Kərim xan tərəfindən Şiraza çağırılıb həbs olundu. 
Qonşu xanlar, İran və Gürcüstan Naxçıvanda nüfuz uğrunda mübarizəni gücləndirdi. Xoy xanı öz adamını Naxçıvanda hakimiyyətə gətirməyə nail oldu. Qarabağlı İbrahim xan Naxçıvanda yenidən möhkəmlənmək üçün 1787-ci ildə ora hücum etdi. Naxçıvanda yeni hakimiyyətə gələn Kəlbalı xan İbrahimxəlil xanın hücumunun qarşısını ala bildi. Ağa Məhəmməd Qacarın hücum təhlükəsi ilə xanlıqlar arasındakı ziddiyyətlər azaldı. XVIII əsrin 40-cı illərinin sonlarında Azərbaycanın cənubunda Təbriz, Urmiya, Ərdəbil, Xoy, Qaradağ, Marağa, Maku və Sərab xanlıqları yarandı.
Qaradağ xanlığı. Azərbaycanın cənubunda meydana gələn zəif xanlıqlardan biri idi. Bu xanlığın əsasını köçəri tayfalardan birinin müdrik başçısı Kazım xan (1748-1752) qoymuşdu. O, qonşu feodal hakimlərə münasibətdə ehtiyatlı siyasət yeridirdi. Kazım xan ölkənin daxili işlərini qaydaya salaraq abadlıq işləri ilə məşğul olurdu. 1782-ci ildə Qaradağ xanlığı Xoy və Qarabağ xanlıqlarının birləşmiş qüvvəlləri tərəfindən  işğal edildi. Bundan sonra Qarabağ xanlığı demək olar ki, öz müstəqilliyini itirdi. 
Təbriz və Xoy xanlıqlarında hakimiyyət Dünbüli tayfasından olan nəslin əlində idi. Marağa xanlığı hələ Nadirin sağlığında burada  hakim olan Əliqulu xan Müqəddimin əlində idi. Ərdəbil xanlığını 1792-ci ilədək Nəzərəli xan Şahsevən idarə edirdi.
Urmiya xanlığının başçısı Əfşarlar tayfasından olan Fətəli xan Əfşar (1747-1763) idi. Xanlığın sərhədlərini genişləndirmək məqsədini güdən Fətəli xan müəyyən vaxt ərzində Cənubi Azərbaycanda xeyli ərazini tuta bilmişdi. Lakin 1763-cü ildə o, Kərim xan Zənd tərəfindən məğlub edildi. Bundan sonra Urmiya xanlığı özünün əvvəlki əhəmiyyətini itirdi. 
Maku xanlığını bayat tayfasından olan Əhməd Sultan (1747-1778) yaratmışdı. Xanlığın paytaxtı iki tərəfdən dağlarla əhatə olunmuş Maku şəhəri idi. Bu xanlıq öz ətrafında 30 kəndi birləşdirirdi.
 Sərab xanlığının əsasını isə Şəqqavi tayfasının başçısı Əli xan (1747-1786) tərəfindən qoyulmuşdu. Bu xanlıq fasilələrlə öz müstəqilliyini qoruyub saxlaya bilmişdi. 

7. Ağa Məhəmməd şah Qacarın Azərbaycana 
hərbi müdaxiləsi.

XVIII əsrin 40-80-ci illərində Azərbaycanda vahid dövlət yaratmaq uğrunda mübarizə nəticə vermədiyi halda İranda mərkəzləşdirilmiş dövlət yaradıldı. Bu dövlətə Azərbaycan türkü Məhəmməd  Həsən xanın oğlu Ağa Məhəmməd xan Qacar başçılıq edirdi. O, Kərim xan Zəndin ölümündən sonra Tehrana gəlib burada qoşun yaratmağa başladı və müəyyən müddətdən sonra İranın faktiki hakiminə çevrildi.
İranda mövqelərini möhkəmləndirən Ağa Məhəmməd xan Azərbaycanın cənub hissəsini tabe etməyə başladı. O, çox keçmədən Azərbaycanın cənub xanlıqlarını özünə tabe etdi. 
Ağa Məhəmməd xan səfəvi dövlətçilik ənənəsinə sadiq qalaraq keçmişdə səfəvilərə məxsus olmuş torpaqlar uğrunda, o cümlədən Azərbaycanın şimalı uğrunda mübarizəyə başladı. Azərbaycanın şimalında Qacarın hücumu ərəfəsində çox mürəkkəb siyasi vəziyyət mövcud idi. Xanlıqlar arsasında çəkişmələr səngimək bilmirdi. Bu zaman Qarabağ xanlığı Şimali Azərbaycanda hərbi cəhətdən ən güclü qruma çevrilmiş, İbrahimxəlil xan yaranmış vəziyyətdən istifadə edərək onun qüdrətini xeyli artırmışdı. İbrahimxəlil xan Gəncəni də özünə tabe etmək  niyyətində idi. Bu dövrdə  qubalı Şeyxəli xan və şəkili Məhəmmədhəsən xan şamaxılı Mustafa xanla ədavət aparır, bakılı Hüseynqulu xan Quba xanı ilə çəkişirdi.
Ağa Məhəmməd xan Qacar təhlükəsi ona düşmən mövqedə olan xanları daha fəal xarici siyasət yeritməyə məcbur etdi. İbrahimxəlil xan, İrəvan hakimi Məhəmmədhəsən xan Osmanlı Türkiyəsi ilə əlaqələr yaratsalar da, bir sıra obyektiv çətinliklər üzündən onlardan real yardım ala bilmirdilər. Şimali Azərbaycan xanları Rusiya ilə əlaqələr yaratmağa çalışırdılar.
İran hakimi hərbi əməliyyatlara hazırlaşmaqla yanaşı diplomatik səyləri də artırmışdı. O, Osmanlı imperiyası ilə danışıqlar aparırdı. Osmanlı sultanı onun Cənubi Qafqaza hücumunu təqdir edir, Şərqi Gürcüstanı ələ keçirəcəyi halda onu şah kimi tanıyacağını vəd edirdi. Ağa Məhəmməd xan daha qabağa gedərək İngiltərə və Fransa ilə də danışıqlar aparırdı. Rusiyanın hərbi cəhətdən güclənməsi sonuncularda Qacara  marağı xeyli artırmışdı. 
Çar Rusiyası da öz növbəsində Cənubi Qafqazdakı hadisələri diqqətlə izləyirdi. Qafqazda mövqelərini möhkəmləndirməyə çalışırdı. 1787-1791-ci illər rus-türk müharibəsi Rusiya imperiyasını Qacara münasibətdə hələlik ehtiyatlı davranmağa məcbur edirdi. Osmanlı Türkiyəsi ilə bağlanan Yassı sülh müqaviləsi Rusiyanın əl-qolunu  açdı və Qafqazdakı rus qoşunlarının baş komandanına göstəriş verildi ki, bütün xanların Rusiyanın ali  hakimiyyəti altına qəbul olunacaqlarına təminat verilsin. 
Qacar Azərbaycanın şimal xanlarını dinc yolla tabe etmək istəyirdi. O, Qarabağlı İbrahimxəlil xana bəxşişlər göndərmişdi. Qarabağ xanı əmisi oğlu Əbdülsəməd bəyi girov kimi Qacarın yanına göndərmişdi. Sonradan qaçmağa cəhd göstərən Əbdülsəməd bəy öldürüldü. Onunla bir yerdə olan Mirzə Vəli Vahablını isə tutub topun ağzına bağlayaraq atdılar. Təkrar girov göndərmək təklifini İbrahimxəlil xan rədd etdi. 
Ağa Məhəmməd xan kəşfiyyat xarakterli hərbi dəstələrini Qarabağa və Lənkərana göndərdi. Qarabağ və Kartli–Kaxetiyanın birləşmiş qüvəlləri Qarabağa göndərilən dəstəni məğlub etdilər. Lənkəran isə dağıdıldı. Lənkəran xanı özü Sarı adasına rus gəmilərinin himayəsinə qaçdı. 
Ağa Məhəmməd xan 1795-ci ildə əsaslı yürüşə keçdi. O, təqribən 90 minlik qoşununu 3 hissəyə böldü. Birinci dəstə Muğanla Şirvandan keçib Dağıstana zərbə vurmalı, ikinci dəstə İrəvan xanlığını tabe etməli, üçüncü dəstə özünün rəhbərliyi altında Qarabağı tutmalı idi. 
İbrahimxəlil xan Xudafərin körpüsünü  dağıtdırdısa da, Qacar üzən körpülər hazırladaraq Arazı keçdi və Şuşaya tərəf yönəldi. İrəvanı tabe edən ikinci dəstə və Dağıstana hücum etməli olan birinci dəstə də Ağa Məhəmməd xanın tabeliyində olan dəstə ilə birləşdi. Qacarın qoşunları Şuşanı mühasirəyə aldılar. İbrahimxəlil xan Şuşanın müdafiəsinə ciddi hazırlaşmışdı. Şuşanın mühasirəsi xeyli uzandı. Qaladakılar müdafiə olunmaqla kifayətlənmir, özləri də əks hücuma keçirdilər. Qala əhalisini aclıqla məğlub etmək cəhdləri də baş tutmadı. Qacar İbrahimxəlil xanı dilə tutmaq üçün öz elçisini onun yanına göndərdisə də, danışıqlar bir nəticə vermədi. Şuşanın mühasirəsinin uzanması Qacar döyüşçülərinin ruhunu aşağı salır, itkiləri, fərariliyi artırırdı. Bunu nəzərə alan Ağa Məhəmməd xan Qacar 33 günlük mühasirədən sonra 1795-ci il avqustun əvvəllərində Şuşanın mühasirəsindən əl çəkdi. Qacar Ağdama gəldi. Gəncəli Cavad xan,Şəkili Məhəmmədhəsən xan, İbrahimxəlil xanın düşmənləri məlik  Məclun və məlik Abov dəstələri ilə Ağa Məhəmməd xana qoşularaq ona bələdçilik etdilər. Avqustun 20-də qoşunlar Ağdamdan çıxaraq Tiflisə doğru irəlilədi. Bu zaman Kartli-Kaxetiya çarlığı siyasi böhran içərisində idi. Çar ailəsindəki ixtilaflar üzündən Tiflisin müdafiəsini təşkil etmək mümkün olmadı. Ağa Məhəmməd xan sentyabrın 12-də Tiflisə daxil oldu. Onun Tiflisə daxil olmasının əsas səbəbi Kartli-Kaxetiya çarının, bəzi  erməni məliklərinin Rusiya ilə gizli sövdələşmələri idi. Onlar rus qoşunlarının Cənubi Qafqaza gəlməsini təkid edirdilər. Qacar səkkiz gün qaldıqdan sonra ordunun təchizatı vəziyyətini, Nadirin nəvəsi Şahrux Mirzənin Xorasanda qiyam qaldırmasını nəzərə alaraq oradan Gəncəyə çəkildi və qoşunlarını Muğanda cəmləşdirdi. Qacar qoşunlarının bir dəstəsi Şəki xanın qoşunu ilə birlikdə Şamaxı xanlığı üzərinə yeridi. Mustafa xan Fit dağına çəkildi. Birləşmiş qüvəllər Şamaxıya daxil oldular. Qacar sərkərdəsi Dəbəli Mustafa xanı Şamaxıya hakim təyin etdi. Çox keçmədi ki, şamaxılılar onu öldürdülər.
Beləliklə, Ağa Məhəmməd xan Qacarın Şimali Azərbaycana yürüşü uğursuz başa çatdı. Yalnız Gəncə və Quba xanları Qacarın hakimiyyətini tanıdı. 

8. Rusiyanın Azərbaycanı işğal etmək cəhdi.

Ağa Məhəmməd xanın Tiflisi alıb dağıtması, 1783-cü il müqaviləsi ilə Gürcüstanı müdafiə etməyi öhdəsinə götürmüş Rusiyanın nüfuzuna böyük zərbə idi. 1795-ci il  16 noyabr fərmanı ilə Gürcüstanın, habelə Şirvan və Bakının «müdafiəsi» barədə göstəriş verdi. II Yekatirina «müdafiə» pərdəsi altında Azərbaycanı zəbt etmək fikirində idi. Bu məqsədlə 1795-ci il noyabrın ikinci yarsında Rusiya Gürcüstana yeni hərbi qüvvə göndərdi. 1796-cı ilin əvvəllərində rusların və gürcülərin birləşmiş qüvvəlləri Gəncəni mühasirəyə aldı. Gəncəli Cavad xan  bac  verməklə şəhəri dağıntıdan xilas etdi. Rus qoşunları şimaldan Dərbəndi ələ keçirmək üçün general-mayor Savalyevin komandanlığı altında hərəkətə gətirildi. Qubalı Şeyxəli xan Dərbəndin müdafiəsinə qalxdı. Düşmən qraf  V.Zubovun başçılıq etdiyi əsas qüvəlləri gözləməli oldu. Qubalı Şeyxəli xan Ağa Məhəmməd xana kömək üçün müraciət etdisə də, ondan real kömək ala bilmədi.
II Yekaterina V.Zubovun yürüşünə böyük əhəmiyyət verirdi. O da sələfi I Pyotr kimi mahiyyəti oxşar olan «Manifest» verdi. Bu manifesdən sonra ermənilər fəallaşdılar. Zubovun qərargahında ermənilər də vardı. Onlardan biri Rusiyadakı ermənilərin arxiyepiskopu İ. A. Arqukinski Cənubi Qafqaz qiriqoriyan məzsəbli xristianları, o cümlədən Qarabağın xristian məliklərini Rusiya tərəfinə çəkmək üçün onlara məktubla müıraciət etdi, onları xristian dövləti yaratmaq perespektivi ilə həvəsləndirdi. 
Aprelin 15-də V. Zubov 30 minlik qoşunla, Dərbəndə çatdı. Dərbəndlilərin mərdliklə müqavimətinə baxmayaraq şəhər zəbt olundu. Dərbəndin rus qoşunları tərəfindən asanlıqla ələ keçirilməsində müdafiədəki çətinliklərlə yanaşı,şəhərdə yaşayan bir ovuc erməni satqınlığı da böyük rol oynamışdı. Onlar qalanın zəif yerləri haqqında rus komandanlığına məlumat çatdırmışdılar. Zubov Şeyxəli xanı hakimiyyətdən uzaqlaşdırdı. Fətəli xanın qızı  Pəricahan xanım Dərbəndin hakimi, şəhərin I Pyoturun dövründə işğalı zamanı idarəçilikdə iştirak edənlərdən birinin nəslindən olan Nadir xan isə naib təyin olundu. Bir müddət sonra isə anadan ayrı qardaşı Həsən ağa Dərbənd xanı elan olundu. Cənuba doğru irəliləyən rus qoşunları iyunun 16–da Qubanı tutdu. İyulun 13- də Bakılı Hüseynqulu xan Bakını ruslara təslim etdi. Rus qoşunları Bakıdan Şamaxıya doğru irəlilədilər. 
Qubalı Şeyxəli xan qaçmağa müvəffəq oldu və bir sıra azərbaycan xanları və dağıstan feodalları ilə əlaqə yarada bildi və Zubova qarşı sui qəsd təşkil etdi. Sui-qəsd Zubovun düşərgəsində olan zəndlər ailəsindən Nurəli xana tapşırıldı. Ancaq Nurəli xan at çaparkən papağı və onun içərisindəki məktub yerə düşdü və rusların əlinə keçdi. Bununla belə işğalçılara qarşı mübarizə davam etdirildi ki, ona da Şeyxəli xan başçılıq edirdi. Şeyxəli xan Quba yaxınlığındakı 500 nəfərlik rus hərbi dəstəsini məhv etdi.
1796-cı il oktyabrın əvvəllərində Zubovun köməyinə knyaz Sisianovun başçılıq etdiyi yeni hərbi qüvvə gəldi. General  Rimski–Korsokovun başçılıq etdiyi dəstə Gəncəyə tərəf yola düşdü. Cavad xan şəhərin qapılarını açmalı oldu. Rus komandanlığı hərbi əməliyyatları tədricən Azərbaycanın cənubuna keçirmək, Ağa Məhəmməd xana  zərbə endirmək niyətində idi.
1796- cı ilin noyabrında II Yekaterinanın  ölməsi vəziyyəti dəyişdi. Belə ki, hakimiyyətə gələn oğlu I Pavel anasına əks siyasət yeritməyə başladı və rus qoşunlarının Azərbaycandan çıxarılması əmrini verdi. Beləliklə, Rusiyanın Azərbaycanı zəpt etmək üçün göstərdiyi ikinci cəhd də nəticəsiz qaldı. 
Azərbaycan yenidən Ağa Məhəmməd şahın yürüşünə məruz qaldı. Bu zaman Azərbaycanda iqtisadi-siyasi və sosial vəziyyət olduqca ağır idi. 1797-ci ildə Ağa Məhəmməd şah Şuşaya hücum etdi. Mənbələrin bəzilərində qeyd olunduğu kimi aclıq və xəstəliklərin hökm sürdüyü şəhəri müdafiə etməyin mümkünsüzlüyünü başa düşən İbrahimxəlil xan Şuşanı tərk edərək ailəsi ilə birlikdə Car-Balakənə getdi. Fransız tarixçisi, Napolyonun Qacarın yanıa göndərdiyi səfir isə yazır ki, Qacarın ikinci hücumu ərəfəsində İbrahimxəlil xan Şuşanı tərk etməmişdi və orada müdafiəyə başçılıq edirdi. Bir neçə gün sonra şah ordusundakı topların qala divarlarına böyük zərər yetirdiyini görən İbrahimxəlil xan gecə həmləsi təşkil edir, toplara xeyli zərər vurur. Lakin xanın Şuşaya qayıtmaq yolu kəsildi. Çarəsiz qalan İbrahimxəlil xan Balakənə getdi. 
Ağa Məhəmməd şah Qacar Şuşa müdafiəçilərinə məktub göndərib təslim olmalarını təklif etdi. Şuşalılar müqaviməti davam etdirməyin çətinliyini görüb şəhərin hörmətli ağsaqqallarından biri Hacı Babəki şahın yanına belə bir təkliflə göndərdilər ki, əgər şah 1795-ci ildəki müqavimətə görə onları bağışlayarsa, onda şuşalılar qalanın darvazalarını açacaqlar. Ağa Məhəmməd şah Qacar Hacı Babəki qəbul etdi və qala darvazalarının açarlarının ona veriləcəyi halda onlara toxunmayacağını vəd etdi. Fransız tarixçisi Yan Küli yazırdı ki, Qacar öz yaxın adamları ilə şəhərə daxil olduğu halda sərbazlarına bunu qadağan etdi. Tarixşünaslığımızda isə qeyri-obyektiv olaraq Qacar sərbazlarının şəhər əhlinə divan tutmaları və onu qarət etmələri fikri nədənsə kök salmışdı. 
Şuşaya daxil olduqdan sonra Ağa Məhəmməd şah bütün Azərbaycan xanlıqlarının yanına gəlməsini, ya da ən əziz adamlarından girov göndərilməsini əmir etdi. Lakin xanlar Qacarın birinci çağrışına dərhal cavab vermədilər.
Gəncəli Cavad xan keçmiş xidmətlərinə arxayın olaraq şahın hüzuruna gəldi,lakin 1796-cı ildə rus qoşunlarına müqavimət göstərmədiyinə görə qandalandı və hətta ölümlə hədələndi. Müəyyən dərəcədə şimal xanlarını asılığa salan Ağa Məhəmməd şah Gürcüstana səfərə hazırlaşdığı bir zamanda ona sui-qəsd edildi və  öldürüldü. «Batman qılınc» ləqəbi almış İbrahimxəlil xanın qardaşı oğlu Məhəmməd bəy şahın başını İbrahimxəlil xana göndərmişdi. Şahın qətlindən sonra hakimiyyətə gəlmiş qardaşı oğlu Fətəli şah (Ağa Məhəmməd şah onu babasının adı ilə adlandırdığına görə Baba deyə çağırırdı) öz mövqeyini möhkəmləndirməklə məşğul olduğundan, müəyyən müddət Azərbaycanın şimal xanlıqlarını tabe etməyə cəhd göstərmədilər. Yaranmış vəziyyətdən Şimali Azərbaycan xanlıqları istifadə edərək birləşmək əvəzinə, yenə də feodal ara müharibələrinə rəvac verdilər. 
Beləliklə, Şah İsmayıldan sonra Azərbaycan türkü Ağa Məhəmməd şah Qacarın şimallı cənublu Azərbaycan torpaqlarını vahid bir hakimiyyət altında birləşdirmək, keçmiş Azərbaycan dövləti olan Səfəvilər dövlətini bərpa etmək arzusu həyata keçə bilmədi.       
  
9. Xanlıqların  sosial-iqtisadi həyatı mədəniyyəti

XVIII yüzilliyin II yarsında Azərbaycanın iqtisadiyyatında ümumi durğunluq, pərakəndəlik və natural  təsərrüfatın hökm sürməsi, sosial əmək bölgüsünün aşağı səviyyədə olması,feodal münasibətləri, xaricdən basqınlar və ara müharibələri ölkənin təsərrüfat həyatını pozur və məhsuldar qüvvələrin inkişafına mane olurdu. Bütün bunlara baxmayaraq əvvəlki dövrlərlə müqayisədə, həmin dövrdə kənd təsərrüfatı, sənətkarlıq və ticarətdə bir qədər canlanma vardı. 
Kənd istehsalçıları əsasən əkinçilik və maldarlıqla məşğul olurdular. Süni suvarmadan əkinçilikdə geniş istifadə edilirdi. Süni suvarmadan Qarabağ xanlığında daha geniş istifadə edilirdi. Bu cəhətdən Qarabağ xanlığı xüsusi yer tuturdu. Burada keçmiş Covur arxı bərpa edilmiş, bir neçə təzə suvarma arxı çəkilmişdi. İbtidai alətlər-xış və kotan yenə də kənd təsərüfatının əsas alətləri idi. Azərbaycanın demək olar ki, bütün xanlıqlarında əhali bağçılıq, bostançılıq, arıçılıqla məşğul olurdu. Şirvanda üzümçülük geniş inkişaf etmişdi. Burada hazırlanmış şərablar Fransanın qırmızı şərabından heç də geri qalmırdı. Şəki və Şamaxı xanlıqları yenə də ipəkçiliyin, yəni barama istehsalının mərkəzi olaraq qalırdı. Quba xanlıqları qızıl boya, Bakı xanlığı zəfəran becərilməsinin mərkəzləri idi. Azərbaycanda az da olsa pambıq becərilirdi. Xəzər dənizi sahillərində və Kür çayı vadisində balıqçılıqla məşğul olurdular. 
Xanlıqlar yaranandan sonra başqa feodal dövlətlərində olduğu kimi torpaqların çoxu xan divanının və ailəsinin ixtiyarında idi. Xan ailəsinə məxsus olan torpaqlar xassə, divana–xəzinəyə məxsus olan torpaqlar divani adlanırdı. Əslində bu mülkiyyət formaları arasında elə bir fərq yox idi. 
Xanlıqlar dövründə də ayrı-ayrı feodalların, mülkadarların mülkiyyətində olan mülk-torpaq mülkiyyəti forması qalmaqda idi. Ruhanilərə və ruhani idarələrinə məxsus torpaqlar vəqf adlanırdı. Xanlıqlar dövründə tiyul torpaq sahibliyi xeyli inkişaf etdi. Belə ki, Azərbaycan xanları isdədikləri adamlara ömürlük istifadə üçün torpaqlar bağışlayırdılar. Qaydaya görə tiyuldar öləndən sonra tiyul torpaqları xəzinəyə keçirdi. Xanlıqlar dövründə onun xarakterində dəyişiklik edildi. Belə ki, xan fərmanı ilə tiyul tiyuldarın oğluna keçə bilərdi.
İstər xan, istər mülk və istərsədə tiyul torpaqlarında yaşayan kəndlilər rəiyyət adlandırılırdı. Rəiyyətlər xana, mülkədara, tiyuldara torpaqdan istifadə müqabilində vergilər verir, mükəlləfiyyətlər daşıyırdılar, yəni biyara gedirdilər. Feodal torpaqlarını rəncbərlər də becərirdilər. Rəiyyətlərdən fərqli olaraq rəncbərlərin torpaq sahəsi-torpaq payı yox idi. Onlar öz feodallarından–bəylərdən, ağalardan asılı olub, onun üçün işləməyə məcbur idilər. Onlar gördükləri iş müqabilində sahibindən yemək, paltar və s. alırdılar. Lakin  elə rəncbərlər də var idi ki, sahibləri onlara torpaq verir, yarıdarlığa işlədirdi, yəni yetişdirdiyi məhsulun yarısını sahibinə verirdi. 
Azərbaycan kəndlilərinin bir qismi sırf maldarlıqla məşğul olurdu. Onlar Azərbaycanın iqlim şəraiti ilə əlaqədar olaraq heyvanları yayda yaylağa, qışda qışlağa sürməli olduqlarından yarımköçəri həyat keçirirdilər. Bu kəndlilər xalq arasında elatlar, yaxud tərəkəmələr adlandırılırdı. Bu kəndlilər otlaqlardan istifadə etdikləri üçün feodallara vergi verirdilər.
Xanlıqlar dövründə bir qrup kəndli vergidən azad edilmiş, bilavasitə xanın və feodalların xidmətində idilər. Belə imtiyazlı kəndlilər bəzən bəylik dərəcəsinə qədər yüksəlirdilər. Maaflar adlanan bu kəndlilər əsasən xanın və feodalın qoruyucu dəsələrini, müharibə baş verdikdə döyüşən qoşunun özəyini təşkil edirdi.
Bütün Azərbaycan kəndiləri-rəiyyətlər becərdikləri məhsulun onda birindən üçdə birinə qədərini torpaq sahibinə verməli idi. Bu vergi Azərbaycanın çox yerində malcəhət, bəzi yerlərində isə bəhrə adlanırdı. Bundan başqa onlar bağdan istifadə etdikləri üçün bağbaşı, bayramlarda bayramlıq, oğluna-qızına toy edənlər toyxərci və s. vergilər ödəyirdilər. Kəndlilər-rəiyyətlər eyni zamanda biyara getməli, ilin müəyyən günlərində xanın, feodalın tələbilə onların təsərrüfatında, arx qazmaq, arxları, yolları, körpüləri təmir etmək və s. işlərdə çalışmalı idilər.
Çox vaxt pay torpaqları rəiyyət ailəsinin təlabatını təmin etmirdi. Belə hallarda rəiyyət feodaldan torpaq icarəyə götürürdü. Bu zaman onlar da rəncbərlər kimi feodallar üçün yarıdarlığa işləyirdilər. 
Yuxarıda qeyd olunan torpaq sahibliyi, torpaqdan istifadə, vergilər və s. bütün Azərbaycana aid olsa da, Car-Balakən camaatının (indiki Zaqatala, Balakən rayonları) vəziyyəti başqa cür  idi. Car-Balakən camaatı bir-birilə bağlı altı camaatlıqdan ibarət idi. Burada, yəni bir neçə kənddən ibarət olan camaatlıqda hamı bərabərhüquqlu idi, torpaqlar hamılıqla becərilir, hamılıqla ailə üzvləri arasında bölünürdü. Camaatların bəziləri asılı vəziyyətdə idilər. Belə ki, bu yerləri zəbt etmiş ləzgilər və saxurlar bir növ feodal rolunu oynayırdılar, Muğallardan–azərbaycanlılardan və yengiloylardan (müsəlmanlaşdırılmış gürcülərdən) ibarət olan yerli əhali–icma onlara vergi verməyə məcbur idilər. Bu qayda hələ XVI yüzilliyin sonlarından davam edirdi. Həmin müddətdə icmalar-camaatlarda sinfi təbəqələşmə hələ özünü büruzə verməmişdi. Lakin xanlıqlar dövründə tam təbəqələşmə getməsə də, artıq toxum başçıları, bəzi ağsaqqallar başqalarından ayrıldılar. Burada hələ feodal istehsal münasibətləri yox idi, yalnız onun toxumları cücərirdi. İcma-camaat daxili bütün məsələlər, xüsusən torpaqların icma üzvləri arasında hər dörd-beş ildən, hər bir ailənin 15 yaşına çatmış kişi üzvlərinin sayına uyğun olaraq bölünməsi, müharibə, sülh, daxili yaşayış məsələləri icma yığıncaqlarında müzakirə edilirdi və qəbul edilmiş qərarlar bütün icma üzvləri üçün qanun idi.
Xanlıqlar dövründə Azərbaycanda, xüsusən şəhrlərdə sənətkarlıq və ticarət xeyli inkişaf etdi. Azərbaycan şəhərlərindən Təbriz, Gəncə, Ərdəbil, Şamaxı, Bakı, Şəki sənətkarlıq və ticarət mərkəzləri idilər. Lakin bu şəhərlərin bir çoxu əvvəlki əhəmiyyətlərini itirmiş, əhalisi xeyli azalmışdı. Vaxtilə əhalisinin sayı yüz mindən çox olan Gəncədə 800 adam yaşayırdı. Bu şəhərlər Azərbaycan xanlıqlarının mərkəz şəhərləri olub, onlarda xanlar, onların ailələri, saray əyanları, bəzi bəylər, ruhanilər və əsasən də sənətkarlar və ticarət adamları yaşayırdılar. Şəhər camaatının bir qismini kəndlilər təşkil edir, onlar da şəhər ətrafında olan torpaqları becərirdilər. Şəhərlərdə şəhər sənətkarlarının emalatxanaları və tacirlərin dükanları var idi. Bu emalatxanalarda müxtəlif məişət şeyləri, həmçinin silah və başqa şeylər düzəldirdilər. Nadir şahın viran qoyduğu Şamaxı şəhəri yenidən bərpa edilmiş, yenə sənətkarlıq və ticarət mərkəzinə çevrilmişdi. Şəkidə şəhər sənətkarları şəbəkə istehsalı ilə, təkəlduzluqla də məşğul olurdular. Bakı şəhərində cəmisi 500 ev və üç minə qədər əhali yaşasa da, o liman kimi öz əhəmiyyətini qoruyub saxlayırdı. Bakı ətrafında, xüsusən Balaxanı və Suraxanı kəndləri yaxınlığında ibtidai üsulla neft çıxarılırdı. Lənkəran və Salyan şəhərləri çox kiçik olub, hər birində 300-ə qədər ev var idi. Şuşa şəhəri nisbətən keçmiş şöhrətini qoruyub saxlamışdı.
Sənətkarlıqla təkcə şəhərlərdə deyil, kəndlərdə də məşğul olurdular. Kəndlərdə ən geniş yayılmış sənətkarlıq növü xalçaçılıq idi. Kəndlərdə sənətkarlığın bəzi başqa növləri ilə də məşğul olurdular. Şamaxı yaxınlığındakı Müci kəndində ipəkəyirən və ipəktoxuyan dəzgahlar hazırlanırdı. Lahıc kəndi özünün mis qabları və silahları ilə məşhur idi. Belə fikir var ki, Lahıc ustaları top da qayırırdılar. Gəncə yaxınlığındakı kəndlərin bəzilərində yerli misi əridir və mis qablar hazırlayırdılar.
Azərbaycan şəhərləri eyni zamanda ticarət mərkəzləri idi. 1782-ci ildə Quba xanlığı ilə Rusiya arasında ticarət müqaviləsi bağlanmışdı. Ayrı-ayrı xanlıqlar arasında da ticarət  inkişaf etmişdi. Bakı, Quba, Dərbənd, Salyan, Şamaxı şəhərləri Rusiya, Avropa ölkələri, həmçinin İran və Hindistanla ticarətdə mühüm vasitəçi rol oynayırdılar.
Ölkənin xanlıqlara bölünməsi, bir xanlığın ərazisindən digərinin ərazisinə keçərək alınan rəhdar-gömrük xərcləri, ölçü, çəki sistemindəki müxtəliflik ticarətin daha geniş inkişaf etməsinə mənfi təsir edirdi. 
Xanlıqların yaranması ilə əlaqədar olaraq pul sistemində xeyli dəyişiklik oldu, İranla Azərbaycan üçün ümumi pul sistemi aradan qalxdı. Hər bir xanlığın özündə pul zərb edilirdi. Bu pullar abbasi adlansada, çəkilərində fərq vardı. Azərbaycanın bəzi xanlıqlarında qızıl pul da kəsilirdi. Zərb edilən pulların əksəriyyəti misdən və gümüşdən olurdu. Xanlıqlar dövründə Azərbaycanda dövriyyədə rus, Hollandiya və Hindistan pulları da vardı. 
Əvvəlki dövrlərdən fərqli olaraq Azərbaycanda xanlıqlar yarandıqdan sonra dövlət–inzibati  qurluş xeyli dəyişdi-sadələşdi. Xanlıqda ali hakimiyyət xanlara məxsus idi. Azərbaycanın hər bir xanlığının özünün dövlət idarə sistemi və məhkəmə orqanları var idi: Dövlət şurası (divan), inzibati, vergi və hərbi. Bütün bu dörd idarənin başında xanın qohumları və yaxın adamları dayanırdı. Qarabağ  dövlət xadimləri arasında xandan sonra birinci yeri onun vəziri Molla Pənah Vaqif tuturdu. Mənbələrdən birində bu münasibətlə yazılırdı ki, «Vaqif ağılı və təcrübəli vəzir kimi  çox məşhur idi. O, İranda da, Rumda da (Türkiyədə) böyük şöhrətə malik idi».
Xanlıqların ərazisi mahallara bölünürdü. Mahalların başında mahal naibləri dururdu. Onları xanlar təyin edirdilər. Mahallar isə kəndlərdən ibarət idi. Kəndi idarə edənlər bir xanlıqda yüzbaşı, digərində kəndxuda, üçüncüsündə darğa adlanırdı. Hamısı xanlar tərəfindən təyin edilirdi.
Ruhani işlərinə axundlar və qazılar başçılıq edirdilər. Məhkəmə işləri də onların ixtiyarında idi. Bu məhkəmələr şəriət məhkəmələri adlanırdı. Müqəssirlər istintaq zamanı döyülür, incidilirdi. Ağacla döymək, göz çıxarmaq, əlləri, burun və qulaqları kəsmək, baş vurmaq kimi cəza  tədbirləri də var idi. Bu işləri cəlladlar görürdülər.
Xan qoşunları feodal dəstələrindən, maaflardan və nökərlərdən ibarət idi. Xanların qoşunlarının sayı çox da böyük olmur, 6-12 min nəfərə çatırdı.
Feodal pərakəndəliyi, xarici istilaçılara qarşı mübarizə şəraitində də Azərbaycan mədəniyyəti inkişaf edirdi. Sənətkarlıq və ticarət mərkəzləri olan Azərbaycan şəhərləri, xanlıqların mərkəz şəhərləri kimi mədəniyyət mərkəzləri idilər. Bu şəhərlərin hamısında əsasən feodal uşaqlarının təhsil aldığı məktəblər var idi. Məktəblərdə təhsil əsasən ərəb və fars dillərində aparılırdı. Onlarda şəriətlə yanaşı, dünyəvi elmlər də, o cümlədən tarix, coğrafiya və s. tədris olunurdu. Lakin bu məktəblərin başlıca vəzifəsi savad öyrətmək idi. Bu məktəbləri qurtaranlar xan dəftərxanasında, yaxud ayrı-ayrı feodalların yanında katiblik edirdilər. Onlar camaat arasında mirzə adlanırdılar. Məktəb bitirənlərdən mollalığa gedənlər də olurdu. İbtidai təhsil verən məktəblərlə yanaşı bəzi şəhərlərdə bir növ indiki ali məktəblər səviyyəsində olan  mədrəsələr də fəaliyyət göstərirdi. O dövrün Azərbaycan ziyalılarının hamısı mədrəsələrin yetişdirmələri olmuşdur. Mədrəsə bitirənlər arasında şairlər də vardı. Kənd yerlərində isə məktəblərə nadir hallarda rast gəlinirdi. Odur ki, Azərbaycan kəndi başdan-başa savadsız idi. Məktəb-mədrəsə sisteminin  inkişafı Azərbaycanda elmə marağı artırırdı. Bu zaman Azərbaycanın məşhur coğrafiyaşünası Zeynalabdin Şirvani Şərq ölkələrini səyahətə çıxmış və bu səyahətdə gördüklərini yazmışdır. Bu dövrdə «XVIII yüzillikdə Car müharibələri salnaməsi»-Carda Nadir şaha qarşı mübarizə qələmə alınmışdır.
Xanlıqlar dövrü Azərbaycan ədəbiyyatında bir-birinə zidd olan iki cərəyanın inkişafı dövrüdür. Bu cərəyanlardan biri realist xalq ədəbiyyatı, ikincisi isə saray ədəbiyyatı cərəyanı idi. Xalq ədəbiyyatı zəhmətkeş kütlələrin istək və arzularını, Azərbaycan xalqının məişətini tərənnüm edirdi. Saray ədəbiyyatı isə xalqdan uzaq olub saray həyatını, hakim siniflərin məişətini təsvir edir, onlara mədhiyyələr yazırdılar. Bu dövrdə aşıq sənəti xeyli inkişaf etdi. Nəinki aşıqlar, hətta görkəmli Azərbaycan şairləri belə sazda ustalıqla çala bilirdilər.
XVIII yüzillikdə Azərbaycan ədəbiyyatı, xüsusən doğma dilimiz özgə təsirlərdən xilas oldu. Şerlərin canına xalq yaradıcılığı hopdu. Bu dövrün şairləri öz əsərlərində Fizuli ənənələrini inkişaf etdirməklə yanaşı, qoşmalar, bayatılar da yazırdılar. Şairlərin şerlərində zəhmətkeş  kütlələrin ağır məişət şəraiti, onların feodal zülmünə qarşı etirazı ilə yanaşı, vətənpərvərlik, qəhrəmanlıqla dolu həyat səhnələri də öz əksini tapırdı. Şerlərin  xarakterik cəhətlərindən biri də xalqlar arasında mehriban münasibətlərin tərənnümü idi. 
Bu dövrdə yaşayıb-yaratmış Azərbaycan şairlərindən Nişat Şirvanini, Şakir Şirvanini, Arif Şirvanini, Arif Təbrizlini, Ağa Məsih Şirvanini, Xəstə Qasımı, Şəkili Həbini və onlarla başqalarını göstərmək olar. Bu şairlərin əsərlərində xalq həyatının, təbiətin tərənnümü ilə yanaşı xalqın Nadir şah, Ağa Məhəmməd şah Qacar qoşunlarına qarşı qəhrəman mübarizəsi də öz əksini tapmışdır. Məsələn, Şəki xanlığının banisi Çələbi xan və onun varisləri dövründə yaşamış şair Nəbi öz əsərlərində İran əsarətinə qarşı xalq hərəkatını vəsf etmişdir. Eyni sözləri Şakir Şirvaninin  və başqalarının haqqında də söyləmək olar. Bu dövrün Azərbaycan şairləri eyni  zamanda Azərbaycanda sosial zülmə, xanların, feodalların özbaşnalığına qarşı özlərinin narazılıq səslərini ucaldırdılar. Bu dövrün Azərbaycan poeziyasında Zaqafqaziya xalqlarının xarici işğalçılara qarşı mübarizəsi öz geniş əksini tapmışdır. 
XVIII yüzilliyin ən böyük şairləri Mola Vəli Vidadi və Mola Pənah Vaqif olmuşlar. Vidadi (1709-1809) Şəmkirdə anadan olmuş, Qarabağda, sonra isə Tiflisdə yaşamışdır. O, özünün lirik şerlərilə Azərbaycan poeziyasını xeyli zənginləşdirilmişdi. Vidadi böyük qoşma ustası olmuşdur. Vidadi ilə Vaqifi (1717-1797) böyük və möhkəm dostluq telləri bağlamışdı.
Vaqif  Qazax mahalının Qıraq Salahlı kəndində dünyaya göz açmışdı. O, mədrəsə bitirmişdi. Vaqif əvvəlcə Gəncədə, sonra isə Qarabağda yaşamış, Şuşada müəllimlik etmiş, orada böyük şöhrət sahibi olduqdan sonra saraya dəvət edilmiş, İbrahimxəlil xanın sarayında eşik ağası vəzifəsində olmuşdur. Vaqifin ağıllı məsləhətləri Qarabağ xanlığının möhkəmlənməsinə xeyli kömək etmişdi.
Böyük şair Vaqifin poeziyası Azərbaycan dilinə yenilik gətirmiş, o dili müxtəlif xarici təsirlərdən təmizləmişdi. Vaqif yaradıcılığında sevgi-məhəbbət mövzusu aparıcı olmuşdur. Vaqif xalq içərisində o qədər böyük, o qədər yüksək ada malik idi ki, xalq məsəli «Hər oxuyan Molla Pənah ola bilməz» sözləri indi də xalq arasında yaşayır. 
Bu dövrdə Azərbaycanda xalq musiqisi, memarlıq, rəssamlıq  da inkişaf etmişdi. Aşıq sənəti xeyli intişar tapmışdı. Bu dövrün musiqi üçlükləri (xanəndə, tar və kaman) Azərbaycan sərhədlərindən kənarda məşhur idi. O dövrün memarlıq abidələrindən Şəki xan sarayını xüsusi qeyd etmək lazımdır. Qarabağda salınmış Şuşa, Əskəran və Bayat qalaları, Şuşa məscidi və başqaları XVIII yüzilikdən qalma qiymətli tarixi abidələrdir.  







IX. Azərbaycanın Rusiya tərəfindən işğalı.
(Doqquzuncu mühazirə)
Plan:
1. İşğalın başlanması
2. Şimali Azərbaycanda Rusiyanın müstəmləkə rejiminin qurulması
3. Azərbaycanın işğalının başa çatdırılması
4. İnzibati idarə sistemi. Təsərrüfat həyatı
5. Aqrar münasibətlər. Müstəmləkə və feodal zülmünə qarşı üsyanlar
6. XIX yüzilliyin 40-cı illərində islahatlar
7. Mədəniyyət

1. İşğalın başlanması

Ağa Məhəmməd şah Qacar qətlə yetirildikdən sonra İbrahim Xəlil xanın qardaşı oğlu Məhəmməd bəy Şuşada hakimiyyəti ələ keçirdi. Az sonra İbrahim Xəlil xan yaxın adamları ilə birlikdə Şuşaya qayıtdı. Məhəmməd bəy Şəkili Məhəmmədhəsən xanın yanına qaçdı. Məhəmmədhəsən xan onu tutdu və Şamaxılı Mustafa xana verdi. O, isə Məhəmməd bəyi öldürdü. Beləliklə, Mustafa xan Şəki xanı Səlim xanı Şəkidən qovub onun qardaşı kor Məhəmmədhəsən xanı hakimiyyətə gətirdiyinə görə, Məhəmməd bəyi qətlə yetirdiyinə görə Qarabağ xanının düşməninə çevrildi. Məhəmmədhəsən xan və Cavad xan da əvvəlki düşmənçiliyi davam etdirirdilər. 
Bakı xanlığında Hüseynqulu xan və II Mirzə Məhəmməd xan arasında gedən mübarizə xanlığın bölüşdürülməsi ilə nəticələndi. Təbriz və Xoy xanlıqlarını idarə edən Səfərqulu xan Dünbüli Səraba hücum edərək oranı viran qoydu. O, düşməni Sadıq xanla birləşib şaha qarşı çıxdı. Lakin Sadıq xan orada öldürüldü. Şahın oğlu Abbas Mirzə Səfərqulu xanı məğlub edərək Makuya, oradanda Türkiyə sərhəddinə qovdu.
Şamaxılı Mustafa xan, Qubalı Şıxəli xan və Lənkəranlı Mir Mustafa xan arasında da ziddiyətlər kəskinləşdi. Əvvəl Şeyxəli xan sonra isə Mir Mustafa xan Səlyanı tutdu. Feodal ara çəkişmələri əhalini dinc əməkdən ayırır, iqtisadiyyata ağır zərbələr vururdu. 1791-ci ildə Şirvanda baş vermiş taun xəstəliyi kütləvi insan tələfatı ilə nəticələnmişdi. Ara müharibələri, ağır sosial-iqtisadi vəziyyət ölkəni taqətdən salır, onun xarici təcavüz öbyektinə çevrilməsinə şərait yaradırdı. 
Azərbaycan üçün XVIII əsrin sonu XIX əsrin əvvəli üçün beynəlxalq şərait də əlverişli deyildi. Rusiya-İngiltərə münasibətlərinin kəskinləşməsi zəminində Rusiya-Fransa yaxınlaşması başlanmışdı. 1801-ci ildə I Pavelin öldürülməsi ilə Rusiya-İngiltərə münasibətləri nizama salındı ki, bu da İranda ingilislərin siyasətinin zəifləməsinə səbəb oldu, Fransanın isə burada mövqeləri xeyli möhkəmləndi.
Cənubi Qafqaz belə bir ziddiyətli və qeyri-sabit beynəlxalq şəraitdə beynəlxalq münasibətlərdə mühüm yer tuturdu. Bu proseslərdən mühüm strateji mövqeyi olan Azərbaycan da kənarda deyildi. Azərbaycan xanları öz hakimiyyətlərini qoruyub saxlamaq üçün ölkəyə göz dikmiş Rusiya, İran, Osmanlı dövləti, İngiltərə və Fransa arasında manevr edirdilər. Bununla yanaşı Azərbaycan üçün əsas təhlükənin şimaldan Rusiyadan olduğu da dərk edilirdi.
Ağa Məhəmməd şah Qacarın ölümündən sonra İranda hakimiyyətə gəlmiş Fətəli şah mərkəzi hakimiyyəti möhkəmlətməklə məşğul idi və Azərbaycan xanları ilə dinc münasibətlər yaratmağa çalışırdı. Osmanlı dövlətinə gəlincə, o da əvvəlki qüdrətini xeyli itirmişdi.
Belə bir vaxtda, 1801-ci il sentyabrın 12-də rus çarı I Aleksandr Şərqi Gürcüstanın Rusiyaya ilhaqı haqqında manifest və fərman verdi. Şərqi Gürcüstan vassal asılılığında olan Azərbaycan torpaqları-Qazax, Borçalı və Şəmşədil sultanlıqları da Rusiyaya birləşdirildi. Bununla da Kartli-Kaxetiya çarlığı ləğv edildi və Tiflis quberniyası yaradıldı. 1803-1804-cü illərdə Minqreliya və Quriya, həmçinin İmeretiya  Rusiyanın himayəsinə keçdi. Bundan sonra, Rusiya Cənubi Qafqazı ələ keçirmək üçün əlverişli strateji mövqe əldə etdi. 
Knyaz P. D. Sisianov 1802-ci il sentyabrın 11-də Qafqaza baş komandan təyin edildi və bununla da Azərbaycanı işğal planının həyata keçirilməsi sürətləndi. Onun bu vəzifəyə təyin edilməsi təsadüfi deyildi. Qəddar bir hərbiçi olan gürcü əsilli Sisianov V. Zubovun yürüşündə iştirak etmiş, Bakı qalasının komendantı olmuşdur.
Qafqaz komendantı Sisianov I Aleksandrın tapşırığı ilə 1802-ci ilin dekabrında Georgiyevskidə xanlarla danışıqlara başladı. Bu danışıqlara Quba, Dərbənd, Lənkəran və Dağıstanın bəzi hakimləri gəlmişdilər. Dekabrın 26-da imzalanmış müqaviləyə görə, onlar ara müharibələri aparmamalı ortaya çıxan mübahisələri dinc yolla həll etməli idilər. Razılaşdırılan maddələr içərisində İranın hücum edəcəyi təqdirdə birgə mübarizə aparmaq xüsusi yer almışdı. Georgiyevski müqaviləsində ticarət, dənizçiliklə bağlı məsələlərdən də bəhs olunurdu. Bir qədər sonra Bakı xanlığı da bu müqaviləyə qoşuldu. 
Bu müqavilə bağlanıldığı vaxtdan əhəmiyyətsiz bir sənədə çevrildi. Belə ki, Azərbaycanın şimal xanlıqları İranın deyil, məhz Rusiyanın təcavüzünə məruz qaldılar. Belə ki, Rusiya Şərqi Gürcüstanda möhkəmlənən kimi Şimali Azərbaycan torpaqlarının işğalına başladı. Rus qoşunları ilk zərbəni hərbi-strateji cəhətdən olduqca əhəmiyyətli Car-Balakənə endirdilər. Bu strateji məntəqə Azərbaycanın içərilərinə doğru irəliləməsində mane olub, İran və Osmanlı dövlətinin Rusiyaya qarşı mübarizəsində mühüm rol oynayırdı. Hakimiyyətini itirmək istəməyən gürcü şahzadəsi Aleksandırda bu zaman Carda idi.
1803-cü il martın 2-də ruslar Car-Balakənə general Qulyakovun rəhbərliyi altında 8 top, 1500 piyada, 200 kazak və 4500 gürcü milisindən ibarət hərbi qüvvə yeritdilər. Martın 8-də Balakən rus qoşunu tərəfindən tutuldu və dağıdıldı. Martın 25-də Car da təslim oldu. Aprelin 12-də Tiflisdə Rusiya ilə Car-Balakən arasında «Andlı öhdəlik» imzalandı. Car-Balakən camaatı hər il 220 pud barama verməli, Tiflisə girovlar göndərməli və ərazisində rus qoşunlarını yerləşdirməli idi. Rusiya hökuməti Car-Balakən camaatının daxili idarə işlərinə qarışmamalı idi. Lakin tezliklə Dağıstan feodalları Car-Balakəni tutdular. Çar qoşunları Cara basqın edib, onu yandırdılar. Car-Balakənlilər təslim olmadılar. Rus qoşunları ilə əlbəyaxa olub, onları məğlubiyyətə uğratdılar, qoşun başçısı döyüşdə öldürüldü. Yeni göndərilmiş çar qoşunlarına müqavimət göstərməyin mənasız olduğunu görən camaat təslim oldu. Car-Balakən camaatının Rusiya tərəfindən zəbt olunması başa çatdırıldı.
Sisianovun hərbi-strateji planında mühüm yeri Gəncə təşkil edirdi. Çünki Gəncə qalası rus qoşunlarının Azərbaycanın içərilərinə doğru sonrakı irəliləyişində böyük əhəmiyyət kəsb edə bilərdi. Rus mənbələrindən birində bu münasibətlə yazılırdı: «Gəncə qalasının yerli mövqeyi bütün Azərbaycan üzərində hökmrandır. Bax, buna görə də bu istila Rusiya üçün birinci dərəcəli əhəmiyyətə malikdir».
XVIII əsrin 90-cı illərindən Gəncə xanlığı Rus dövləti ilə səmimi diplomatik münasibətlər saxlayırdı. General Sisianov Cavad xana Rusiya himayəsini qəbul etmək təklifini göndərdi. Cavad xan bu təklifə rədd cavabı vermədi. O, Sisianova cavab məktubunda yazırdı ki, «1796-cı ildə sənin padşahın fərman göndərdi və mən də onun təklifini qəbul edib qalanı təhvil verdim. Əgər indi də sənin padşahın belə fərman göndəribsə, onu mənə göstər. Onda mən onun iradəsini görərək buna uyğun hərəkət edərəm». Sisianovda belə bir fərman yox idi. O, sonrakı məktublarında özünəməxsus yekəxanalıq və etinasızlıqla Cavad xanı özündən uzaqlaşdırdı, bu da qanlı döyüşlərə yol açdı. Mənbələr araşdırılarkən belə məlum olur ki, Gəncəni tutmaq üçün Sisianov ermənilərdən də istifadəni planlaşdırmışdı. Ermənilərə hətta «Rusiyanın müdafiəsi üçün» ayağa qalxmaq barədə müraciət də olunmuşdu.
General Sisianovun təhqiramiz məktublarını cavablandıran Cavad xan yazırdı: «o ki, qaldı şəhərin təhvil verilməsinə, xam xəyaldan əl çək. Gəncəyə yalnız mənim meyidimin üstündən keçib girə bilərsən. Bildin? Мən öləndən sonra. Özgə cür yox». 
Cavad xanın bu cavabından sonra rus qoşunları hücuma keçdi. Qoşunun tərkibində 11 topu olan 6 piyada batalyon, 3 eskadron və 200-dən çox kazak var idi. İlk döyüş Gəncənin iki verstliyində olan Quruqobu adlı yerdə baş verdi. Cavad xan ciddi müqavimət göstərsə də geri-qala divarları arxasına çəkilməli oldu.
1804-cü il yanvarın 2-dən 3-nə keçən gecə düşmən iki dəstəyə bölünərək qalaya hücuma keçdi. Qanlı döyüşlər baş verdi. Müdafiəçilərin ön sırasında olan Cavad xan yaralandığına baxmayaraq, son nəfəsinədək əlində qılınc düşmənlə döyüşdü. Qanlı döyüşlərdə Cavad xan, oğlu Hüseynqulu xan qəhrəmanlıqla həlak oldular. Vuruşma Gəncənin küçələrində davam etdi. Bu döyüşdə  1500 dən çox adam həlak oldu.
Gəncə zəbt edildikdən sonra qalanın müdafiəçiləri arasında olan Cavad xanın arvadı Bəyim xanım ərinin və oğlunun meyidlərinin döyüş meydanından saraya gətirilməsinə nail oldu. Cavad xan və oğlu  Şah Abbas məscidinin həyətində dəfn edildi. Dəfn mərasimində Bəyim xanım  Sisiyanovu öldürməyə cəhd göstərdi. Bəyim xanım nitqində köməyə gəlmədikləri üçün Azərbaycan xanlarını qınadı və onların hər birini belə tale gözlədiyini bildirdi. 
Gəncənin işğalı Rusiya üçün çox əhəmiyyətli idi. Azərbaycanın digər xanlarının taleyi də artıq həll olunmuşdu. Çar hökuməti Gəncə xanlığı üzərində çətinliklə qazandığı qələbəni yüksək qiymətləndirdi və bu münasibətlə medal da təsis etdi. Xanlıq ləğv edildi, şəhər çariça  Yelizavetanın şərəfinə Yelizavetpol adlandırıldı. Gəncə sözünü dilinə gətirənlər cərimə olunurdular.
Gəncə xanının vassal asılılığında olan Samux hakimi Şirin bəy də Rusiya təbəliyini qəbul etməyə məcbur oldu.
Gürcüstanın, Şimali Azərbaycanın bir hissəsinin Rusiya tərəfindən işğalı İran və Türkiyənin, habelə onların arxasında  duran İngiltərə və Fransanın narahatlığına səbəb oldu. Şah İranı xüsusi fəallıq göstərirdi. Beynəlxalq şərait İranın Rusiyaya qarşı çıxması üçün əlverişli idi. 
1804-cü ilin mayında şah hökuməti rus qoşunlarının Cənubi Qafqazdan çıxarılmasını tələb etdi. Rusiya bu tələbə rədd cavabı verdi və 1804-cü il iyunun 16-da iki dövlət arasında müharibə başlandı. Vəliəhd Abbas Mirzə İran qoşunlarına başçılıq edirdi. 1804-cü il yayın  əvvəllərində  rus qoşunları İrəvan xanlığına doğru hərəkət etdi. İyul ayı ərzində tərəfdar arasında üç döyüş oldu, rus qoşunu İrəvan qalasını tuta bilməyib geri çəkildi. Qafqaz komandanlığı Azərbaycan xanlarını özünə tabe etmək işini sürətləndirmək qərarına gəldi. Növbədə Qarabağ xanlığı idi. Sisianov İbrahim Xəlil  xana təziyqləri gücləndirdi. İki güclü dövlətin arasında qalan İbrahim Xəlil xan vəziyyətdən çıxış yolunu bunlardan ən güclüsünü–Rusiyanın ali hakimiyyətini qəbul etməkdə gördü. 
1805-ci il mayın 14-də Gəncə yaxınlığındakı Kürəkçay düşərgəsində Qarabağ xanlığı ilə Rusiya arasında 11 maddədən ibarət müqavilə imzalandı. İbrahim Xəlil xan Rusiya çarının vassalı olmağa razılıq verir, müstəqil xarici siyasət hüququndan imtina edir, çar xəzinəsinə hər il 8 min çervon verməyi öhdəsinə götürürdü. Xanlıq daxili idarəetmədə müstəqilliyini saxlayırdı. İran qoşunlarından xanlığı müdafiə etmək üçün mayor Lisaneviçin başçılıq etdiyi rus hərbi dəstəsi Şuşada yerləşdirilirdi.
1805-ci il mayın 21-də şəkili Səlim xanla da təxminən eyni məzmunda müqavilə bağlandı. Lakin Qarabağ xanlığından fərqli olaraq, Şəki xanlığı çar xəzinəsinə ildə 7 min çervon verməli idi, rus qoşunlarının yerləşməsi üçün burada ayrıca qala tikmək nəzərdə tutulurdu.
Azərbaycanın bəzi xanlıqlarının Rusiya hakimiyyətini döyüşsüz qəbul etməsi faktı çarizmin burada işğalçı məqsədlər güdməməsi kimi qəbul edilməməlidir. Belə xanlıqların daxili muxtariyyət hüququnun saxlanılmasına gəldikdə isə bu, öz qarşısında İngiltərə və Fransanın həvəsləndirdiyi İran və Türkiyə kimi rəqibləri görərək, Zaqafqaziyada böyük ehtiyatla hərəkət etməyə can atan çarizmin müvəqqəti tədbiri idi. 
Qarabağla bağlanılan müqavilə Rusiyanın Azərbaycandakı strateji mövqeyini möhkəmləndirdi. Rus qoşunları Şamaxı xanlığı üzərinə yeridi. Şamaxı xanı Mustafa xan müqavimətin mənasız olduğunu qət edib, Qarabağ və Şəki xanlarının qəbul etdikləri şərtlərlə müqavilə bağlamağa razı oldusa da, tezliklə bu fikrindən daşındı, müqaviləni imza etməyə gəlmədi. Sisianov onun üzərinə qoşun yeritdi. Mustafa xan təslim oldu, müqaviləni imzaladı. Azərbaycan xanlıqları içərisində ərazicə ən böyüyü olan Şamaxı xanlığını təslim etdikdən sonra, Sisianov Bakı xanlığı ərazisini zəbt etmək üçün onun üzərinə yeridi. Bakı xanlığının çar Rusiyası üçün çox böyük ticarət və strateji əhəmiyyəti var idi. Bu vaxt Xəzər dənizində Rusiyanın hərbi donanması var idi. Donanma komandiri Bakı xanından təslim olmağı tələb etdi, rədd cavabı aldıqdan sonra, Bakı qalasını top atəşinə tutdu. Şəhərdə çoxlu ev dağıdıldı. Bu vaxt Şamaxı xanlığını ələ keçirmiş çar qoşunları avqustun 12-də Bakı qalasına yaxınlaşdılar. Avqustun 22-də şəhər mühasirəyə alındı, ancaq Urmiya və Qubadan Bakı xanlığına kömək gəlməsi qorxusu rus qoşununu Sarı adasına çəkilməyə məcbur etdi. Bakının 2 km-də general Zavalişinin desant dəstəsi ilə birləşən Sisianov Naxırbulaqda düşərgə saldı və qalanın təslim edilməsini tələb etdi. Onun şərtlərinə görə, Bakı xanlığı Rusiya təbəəliyini qəbul etməli, xanlığın ərazisi Rusiyaya birləşdirilməli, bütün gəlirlər çar xəzinəsinə göndərilməlidir. Sisianovun tələbinə görə şəhər xüsusi qaydalar üzrə idarə olunmalı idi. Bakı qalasında toplarla birlikdə hərbi qarnizonun yerləşdirilməsi nəzərdə tutulurdu. Xarici siyasət Qafqazdakı rus qoşunları baş komandanlığının sərəncamına tabe olmalı idi. Həm dənizdən, həm də qurudan mühasirəyə alınmış Bakı xanı Hüseynqulu xan Sisianovun təslim olmaq barəsindəki təklifini qəbul etməyə məcbur oldu. Qala divarları yaxınlığındakı Bakı xanı ilə müqaviləni imzalamaq üçün görüşə gəlmiş Sisianov öldürüldü. Bu hadisə 1806-cı il fevralın 8-də baş vermişdi. İran tarixçiləri yazırlar ki, Sisianovu Hüseynqulu xan öldürmüşdü. Sisianovun öldürülməsindən sonra quruda olan rus qoşunları da gəmilərə doluşaraq, Bakı qalasından uzaqlaşaraq Sarı adasına gəlməyə məcbur oldular. 
Sisianov öldürüləndən sonra İran qoşunları fəallaşıb, Qarabağa soxulurlar. Şuşa qalasında bu vaxt rus qoşun dəstəsi var idi. İbrahimxəlil xan bu vaxt ailəsini götürüb, qala yaxınlığındakı Xankəndə köçdü. Çar qoşun dəstəsi onun bu hərəkətindən şübhəyə düşüb mayor Lisaneviçin başçılığı altında gecə ikən Xankəndə gəldi, İbrahimxəlil xanı, onun ailəsini, hətta kiçik yaşlı uşaqlarını vəhşicəsinə qırdı. Bu hadisə Şəkidə Rusiyaya qarşı üsyana səbəb oldu. Şəki xanı rus qoşunlarını xanlığın ərazisindən qovdu. Lakin tezliklə rus qoşunları Qarabağa girmiş İran qoşunlarını məğlubiyyətə uğratdılar. İran qoşunlarının məğlub olması Bakı və Quba xanlıqlarının taleyini həll etdi. Hər iki xanlığın nümayəndəsi Rusiyanın ali hakimiyyətini qəbul etməyə məcbur oldu. Rus qoşunları Bakını tutdular (1806-cı il oktyabrın 3-də) Bakı xanı İrana, bir qədər sonra alınmış Quba xanlığının hakimi isə dağlara qaçdı. Daha sonra Şəkidəki üsyan yatırıldı, Şəki xanı isə İrana qaçdı. Bu zaman Car-Balakənlilər də üsyan etmişdilər. Şəki üsyanı yatırıldıqdan sonra çar qoşunları Car-Balakən camaatına da vəhşicəsinə divan tutdular.
1804-1813-cü illər Rusiya – İran müharibəsində Azərbaycan xanlıqlarının zəbt edildiyi zaman Rusiyanın xarici siyasi vəziyyəti ağırlaşdı. Rusiyanın əsas qüvvələri Napoleon Fransası ilə münaqişəyə cəlb edillmişdi. Belə bir şəraitdə Osmanlı Türkiyəsi Rusiyaya qarşı çıxmağa hazırlaşırdı. Türkiyəni Rusiyaya qarşı Fransa qızışdırırdı. 1806-cı il  Napolyonun İstanbula gəlmiş səfiri general Sebastiyan vədlər verərək Türkiyəni bir sıra rus-türk sazişlərini  təhriq yolu ilə pozmağa nail oldu. 1806-cı ilin sonunda Türkiyə Rusiyaya qarşı müharibəyə başladı. Rusiyanın Qafqazdakı vəziyyəti ağırlaşdı. Quba, Bakı və Dərbəndi ələ keçirmiş, Şəki və Car-Balakəndə üsyanı yatırılmış rus qoşunları general Qudoviçin komandanlığı altında Gümrüyə doğru hərəkət etdi. Burada,  1807-ci il iyunun 18-də baş vermiş və axşama qədər davam etmiş döyüşdə Osmanlılar məğlub oldular. Yaranmış vəziyyətdən istifadə edən şah qoşunu Zaqafqaziyaya viranedici yürüşə başladı. Napoleon Fransası İrana müqavilə bağlamağı təklif edirdi. Fransa ilə danışıqlarla yanaşı, gələcək hərbi əməliyyatlara hazırlıq gedirdi. 10 minlik İran qoşunu İrəvana doğru çəkildi. İrəvan və Naxçıvan ətrafında rusların hərbi əməliyyatları uğursuz oldu. 1808- ci il kompaniyası uğursuz başa çatdı və Qudoviç istefa verməyə  məcbur oldu.
1809-cu ilin əvvəllərində İran İngiltərənin rəhbərliyi altında hərbi əməliyyatları davam etdirməyə, Qarabağa soxulmağa hazırlaşırdı ki, bu da Rusiyanın vəziyyətini daha da mürəkəbləşdirmişdi. 
1809-cu ilin avqustun ortalarında Abbas Mrzə Arazı keçərək, Gəncə yaxınlığındakı Ağbulağa yaxınlaşdı, lakin Gəncəni tuta bilməyib İrəvana çəkildi. Bu zaman Əsgəranda yenidən sülh haqqında danışıqlar başlandı. Lakin Lənkəran xanlığının kimə verliməsi barədə mübarizədə razılıq əldə edilmədiyindən danışıqlara ara verildi. 1809-cu ilin senytabrında İran qoşunları bu xanlığa soxuldu və Lənkəranı da tutdu.
1810-cu ilin avqustunda İran və Osmanlı dövləti arasında Rusiyaya qarşı hərbi ittifaq bağlansada, bunun İrana real köməyi olmadı. İran sülh danışıqlarına başlamağı qərara aldı. 
1812-ci ilin aprelində general Tormosovu əvəz edən Rtişşev status-kvo əsasında İranla müqavilə bağlamaq haqqında göstəriş aldı. Lakin bu dəfə də danışıqlar baş tutmadı. 
Rusiya Türkiyə müharibəsinin Qafqaz və Balkan cəbhələrində rus qoşunları bir sıra qələbələr qazandılar ki, bu da Türkiyənin sülh istəməyə məcbur etdi. 1812-ci il mayın 16-da Buxaresdə Rusiya ilə Türkiyə arasında sülh müqaviləsi bağlandı. Müqavilənin şərtlərinə görə, Türkiyə Zaqafqaziyanın böyük bir hissəsinin Rusiya tərəfindən işğal olunmasını təsdiq etdi.
1812-ci iln yayında Napalyonun Rusiyaya hücumundan istifadə edən İran xeyli fəallaşdı. Abbas Mirzə 20 minlik ordu ilə Xudafərindən keçərək Şahbulağa qədər irəlilədi. Lakin general   P. S. Kotlyarevski onu geri oturtdu. 1812-ci ilin oktyabrın 18-də Aslandüz döyüşündə Abbas Mirzənin qüvvələri məğlubiyyətə uğradı. 1813-cü il yanvarın 1-də Lənkəran rus qoşunu tərəfindən alındı.
İran Rusiya ilə danışıqlara başladı. 1813-cü il oktyabrın 12-də Gülüstanda müqavilə imzalandı. Müqaviləyə görə, Naxçıvan və İrəvan xanlıqlarından başqa bütün şimali Azərbaycan torpaqları Rusiyanın hakimiyyəti altına keçdi, Rusiya Xəzər dənizində tam hökmranlığa nail oldu. İranın daxilində isə rus tacirləri daxili gömrük rüsumlarını ödəməkdən azad olunurdu.
Beləliklə birinci Rusiya-İran müharibəsinin başa çatması və Gülüstan sülh müqaviləsinin bağlanması ilə Azərbaycan torpaqlarının Rusiya tərəfindən işğalının birinici mərhələsi başa çatdı.


2. Şimali Azərbaycanda Rusiyanın müstəmləkə
rejiminin qurulması.

Rusiya Azərbaycan torpaqlarını ələ keçirdikcə, işğal rejimini möhkəmləndirir, hərbi-strateji məqsədlərə xidmət edən idarəçilik sistemi yaradırdı. İlk vaxtlar Azərbaycanın qərb torpaqları Şərqi Gürcüstanın idarə sisteminə daxil edildi. 1801-ci il 12 sentyabr tarixli əsasnaməyə görə, ali hərbi və mülki idarəetmə Qafqazdakı rus qoşunlarının baş komandanına məxsus idi. 1801-ci ilin mayında ali gürcü hökuməti yaradıldı. Bu hökumət Azərbaycan torpaqları hesabına ərazisinin genişləndirilməsinə cəhd göstərirdi.
1804-cü ildə Gəncə xanlığı işğal edildikdən sonra burada xanlığın yerində yaradılmış Yelizavetpol qəzası Gürcüstanın tərkibinə qatıldı. Qəzanı komendant idarə edirdi. İşğaldan sonra Bakı və Quba xanlıqları da ləğv edilərək əyalətə çevrildilər.
1819-cu il şəkili İsmayıl xanın ölümündən sonra Şəki xanlığı ləğv edildi. General Yermolovun Şamaxı, Qarabağ və Lənkəran xanlıqlarına qarşı təxribatları Mustafa xanın, Mehdiqulu xanın və Mir Həsən xanın xaricə qaçmaları ilə nəticələndi. 1802-ci ildə Şamaxı, 1822-ci ildə Qarabağ, 1826-cı ildə isə Lənkəran xanlıqları ləğv edilərək əyalətə çevrildilər və əyalətlər dairədə birləşdirildi. Şəki, Şamaxı, Qarabağ və Talış əyalətləri mərkəzi Şuşada yerləşən və «Müsəlman dairəsi» adlandırılan hərbi dairəyə, Bakı və Quba əyalətləri isə mərkəzi Dərbənddə yerləşən Dağıstan hərbi dairəsinə daxil idilər . 
Gülüstan müqaviləsi bağlandıqdan sonra çarizmin Azərbaycan xanlıqlarını ləğv etmək siyasəti yerli xalqın dövlətçilik ənənəsinə son qoymaq, Azərbaycanın Rusiya imperiyasının tərkib hissəsinə çevrilməsini sürətləndirmək məqsədini güdürdü.
Dairələrə hərbi dairə rəisləri, əyalətlərə komendantlar başçılıq edirdilər. Komendantların hüquq və səlahiyyətlərinin dəqiq müəyyən edilməməsi onların özbaşnalığına şərait yaradırdı. Əyalətləri idarə edən, demək olar ki, qeyri-məhdud səlahiyyətli komendantlar yalnız ölüm cəzası vermək hüququna malik deyildilər. Komendant üsul-idarəsi daxili idarəçilikdə xanlıq sisteminin əsaslarını saxlayırdı. Komendantlar torpaq sahiblərini mülkiyyət hüququndan məhrum edir, onlara sadiq olanlara isə torpaq sahələri bağışlayırdılar. Bu ali silkin nümayəndələrini çarizmdən asılı vəziyyətdə saxlamağa kömək edirdi.
Rusiya işğal etdiyi torpaqlarda sosial-iqtisadi sahədə mövqeyini möhkəmləndirirdi. Metropoliyanın ehtiyaclarını ödəməkdən ötrü müharibə nəticəsində viran edilmiş təsərrüfat bərpa olunurdu. Bu məqsədlə həyata keçirilən ilk tədbirlərdən biri yaşayış yerlərindən didərgin düşmüş əhalinin geri qaytarılması oldu. 1812-ci ilin noyabrında Yelizavetpol dairəsinə 2 min sakin qaytarılmışdı. Müharibədən sonrakı 3 il ərzində Qarabağ xanlığına min ailə qayıtmışdı. Şimali Azərbaycandakı rus ordusunu ərzaq və sursatla təmin etmək məqsədi ilə taxıl ucuz qiymətə alınır və ya müsadirə edilirdi. Rusiya sənayesinin ehtiyaclarını ödəmək üçün ipəkçiliyə xüsusi diqqət yetirilirdi. 1822-ci ildə Şəki əyalətindən Rusiyaya 1,8 min pud, 1827-ci ildə isə 8 min pud xam ipək aparılmışdı. Neft quyuları, duz mədənləri və balıq vətəkələri xəzinənin ixtiyarına keçmişdi. Həmin sahələr müəyyən haqq müqabilində varlı adamlara icarəyə verilirdi. Zəylik kəndindəki zəy yataqları da icarəyə verilmişdi. Çarizmin Azərbaycandakı ticarət-kömrük siyasəti də müstəmləkəçi mahiyyət daşıyırdı. 1821-ci ilin oktyabr ayından Şimali Azərbaycan və Gürcüstana gətirilən xarici mallara 5 faizli kömrük rüsumu tətbiq edilirdi. Xanlıqlar dövründəki daxili rahdar kömrük yığımları qalmaqda davam edirdi. 
Rusiyanın Azərbaycanda yeritdiyi müstəmləkəçilik siyasətinin xristian əyalətlərinə nisbətən daha ağır olması yerli hakim zümrəyə münasibətdə də özünü göstərirdi. Belə ki, gürcü zadəganları rus zadəganları ilə bərabər hüquqlara malik olduqları halda, ali müsəlman zümrəsinə belə hüquq verilmirdi.

3. Azərbaycanın işğalının başa çatdırılması.

Birinci rus-iran müharibəsində məğlubiyyətə uğramış, Gülüstan sülh müqaviləsini bağlamağa məcbur olmuş İran şahı Cənubi Qafqazı əldən verməsi ilə heç cür razılaşmaq istəmirdi. Rusiya ilə yeni müharibəyə hazırlaşırdı. Bu işdə İngiltərə İrana bütün vasitələrlə kömək edirdi. 1814-cü ildə İngiltərə ilə İran arasında Tehran müqaviləsi bağlanıldıqdan sonra İngiltərə hökuməti İran qoşunlarını nizama salmaq üçün İrana  ingilis zabitləri göndərir, bu qoşunları silahla təchiz edir, Təbrizdə və başqa şəhərlərdə silah zavodları tikdirirdi. Şah hökuməti özünü dirçəlmiş hesab edir, Gülüstan sülh müqaviləsinin şərtlərinə yenidən baxmağı Rusiya hökumətinə təklif etdi. Rusiya ilə aparılan danışıqlar bir nəticə vermədi. İran Türkiyəni Rusiyaya qarşı sövq etmək, Rusiya ilə birgə mübarizə aparmaq üçün Türkiyə hökuməti ilə danışıqlara girdi, Türkiyənin  Rusiya ilə münasibətlərini kəskinləşdirmək üçün bütün vasitələrə əl atdı. Şah hükuməti öz xanlıqlarını itirdikdən sonra İrana qaçmış xanlardan da istifadə etmək, bunların vasitəsi ilə Azərbaycan əhalisini Rusiyaya qarşı qaldırmaq fikirində idi. 
Şah sarayı 1826-.cı ildə Rusiyadan–Peterburqdan dekabristlərin üsyanı xəbərini aldı. Bu üsyanın Rusiyda daxili çəkişmələrə gətirib çıxaracağını, bunun isə Rusiya dövlətinin zəifləməsinə gətirib çıxaracağını zənn edərək müharibəyə hazırlığı sürətləndirdi. 1826-ci il iyunun 26-da 60 minlik İran ordusu Azərbaycanın şimal torpaqlarına daxil oldu. Bununla da ikinci Rusiya-İran müharibəsi başlandı. İran şahı həmişə olduğu kimi birinci olaraq Qarabağa qoşun çəkdi. İran qoşunlarının bir-birinin ardınca edilən həmlələri bir nəticə vermədi. Şah qoşunları Şuşanı 48 gün mühasirədə saxladılar, lakin onu ala bilmədilər. 
İran qoşunları Şimali Azərbaycana daxil olan kimi ölkəni Rusiya əleyhinə üsyan dalğası bürüdü. Bu çarizmin müstəmləkəçi siyasətinə qarşı xalq kütlələrinin nifrətinin nəticəsi idi. Gəncəlilər 1804-cü il dəhşətlərini unuda bilmirdilər. 1826-cı il iyulun 28-nə keçən gecə Gəncədə üsyan başlandı və şəhərdəki rus hərbi dəstəsi məhv edildi. Cavad xanın oğlu Uğurlu xan Gəncəyə daxil oldu. Lənkəran xanlığında yerləşən Xəzər dəniz batalyonunun kamandiri İlyuşinin özbaşnalığına cavab olaraq bir qədər əvvəl İrana qaçmış  Mir Həsən xanın qayıtması ilə Lənkəranda da ruslar əleyhinə üsyan baş verdi.
Bakı xanlığında da həyacanlar  başlanmışdı. Lakin rus qoşunları möhkəm qala divarlarınna arxalanaraq keçmiş Bakı xanı Hüseynqulu xanı hücumlarını dəf edə bildilər. Şəhərdə həyacanlar yatırıldı. Qubada, Şamaxıda, Şəkidə və digər yerlərdə də üsyanlar baş verirdi. 
Cənubi Qafqazdakı rus qoşunları yeni qüvvələr hesabına möhkəmləndirildi. Qafqazda Yermalovu Paskeviç əvəz etdi. Abbas Mirzə dağınıq rus qoşunlarını məhv etmək əvəzinə Şuşanın mühasirəsini davam etdirirdi. Bundan istifadə edən rus komandanlığı qüvvəllərini birləşdirərək strateji təşəbbüsü ələ aldı və əks hücuma keçdi. 1826-cı il sentyabrın əvvəllərində Şəmkir yaxınlığındakı döyüşdə İran qoşunları ağır məğlubiyyətə uğradı, xeyli İran sərbazı öldürüldü və yaralandı, sağ qalanlar qaçmaqla canlarını qurtara bildilər. Rus qoşunlarının hücumu Abbas Mirzənin Şuşa qalasının mühasirəsindən əl çəkməyə, Şəmkir tərəfə hərəkət etməyə məcbur etdi. İran qoşunları ilə rus qoşunları Gəncə yaxınlığında üzləşdilər. Bu dəfə də rus qoşunları üstünlük qazandılar. İran qoşunları darmadağın edildi. Rus qoşunları Gəncəni ələ keçirdilər. Şah qoşunlarının məğlub olunması İran qoşunlarının köməyi ilə Azərbaycan torpaqlarının bəzi yerlərini ələ keçirmiş keçmiş xanların da müqəddəratını həll etdi. Yalnız Lənkəran xanlığı hələlik İran qoşunlarının əlində qalırdı. Tezliklə rus qoşunları İrəvan və Naxçıvan xanlıqlarına hücum etdilər və xanlıqları tutdular, 1827-ci ilin sonlarında ruslar Azərbaycanın cənub torpaqlarına girdilər. Oktyabrın üçündə Mərəndi, oktyabrın 13-də Təbrizi aldılar. İran tərəfi sülh danışıqlarına başladı. Lakin ilk danışıqlar bir nəticə vermədi. Rus qoşunları hücum əməliyyatını davam etdirirdilər. 1828-ci ilin yanvarında Əhər, Urmiya, fevralın 8-də Ərdəbil işğal olundu. Rus qoşunlarının İranın içərilərinə doğru irəliləməsi sülh müqaviləsinin bağlanmasını sürətləndirdi. Fevralın 9-dan 10-a keçən gecə Təbrizin yaxınlığındakı Türkmənçay kəndində sülh müqaviləsi bağlandı. Müqavilə 16 maddədən ibarət idi. Onun hazırlanmasında A. S. Qriboyedov mühüm rol oynamışdı. Ermənilərin köçürülməsinin təşəbbüsçüsüdə o idi. Müqaviləyə görə çar Rusiyası qoşunları Azərbaycanın cənub torpaqlarından çıxardı, yenicə tutulmuş İrəvan və Naxçıvan xanlıqları isə Rusiyanın tərkibində qalırdı. İran şah hökuməti bu müqavilə ilə şimal xanlıqlarının Rusiyanın tərkibinə qatılmasını təsdiq etdi. Bu müqavilə ilə yəni Gülüstan müqaviləsi ilə rus tacirlərinə verilmiş imtiyazlar, həmçinin Xəzər dənizində yalnız rus hərbi donamasının saxlanılması hüququ da təsdiq edildi. Müharibədə məğlub olunmuş İran Rusiyaya 20 milyon manat təzminat verməli idi.  İran hökuməti təzminatı ödəyib qurtarana qədər zəbt edilmiş Cənubi Azərbaycan vilayətləri Rusiyanın himayəsində qalırdı. Müqavilənin 15-ci maddəsinə görə İranda Cənubu Azərbaycanda yaşayan ermənilərin rusların işğal etdikləri Şimali Azərbaycan ərazisinə köçürülməsinə icazə verildi. 
Rusiya-İran müharibəsi  qurtarana yaxın Rusiya-Türkiyə münasibətləri kəskinləşməyə başladı. Bu isə iki dövlət arasında 1828-ci ilin aprelində müharibəyə gətirib çıxartdı.
Rus komandanlığı Soğanlıq sıra dağları və Ermənistan yaylasından sürətli yürüşlə Anadolu içərilərinə daxil olmağı, Ahalkalaki, Ahalsıx, Qars, hüdudlarında türk qoşununun əsas qüvvəllərini darmadağın etməyi, Ərzurumu ələ keçirməyi, daha sonra  Trapezund üzərinə hücum etməyi Osmanlı imperiyasının paytaxtı İstanbul üçün təhlükə yaratmağı öz qarşısına başlıca vəzifə kimi qoymuşdu. 
Rus qoşunları Qars istiqamətində fəal hücum əməliyyatlarına başladılar və Qarsı ələ keçirib Ahalsıx istiqamətində hərəkətə keçdilər. Aparılan döyüşlər nəticəsində buranı da ələ keçirdilər. 
Yaz hərbi əməliyyatları daha gərgin oldu. Çünki hər iki tərəf bu əməliyyatlara ciddi hazırlaşmışdı. 1829-cu il mayın 1-də Ahalsıx altında qanlı döyüşlər baş verdi. Hərbi əməliyyatlar gedişində rus qoşunları Ərzurumu, Ədirnəni ələ keçirib İstanbula yaxınlaşdı. Osmanlı tərəfinin xahişi ilə sülh danışıqlarına başlandı. 1829-cu  ildə Ədirnədə müqavilə imzalandı. Türkiyə Zaqafqaziyanın çar Rusiyası tərəfindən zəbt olunmasını təsdiq etməli oldu. 
Azərbaycan Rusiya tərəfindən zəbt edilməsinə belə qiymət verilirdi ki, guya bu aktın əhəmiyyətli cəhətləri də olmuşdur. Əslində isə Azərbaycanın şimal torpaqlarının Rusiya tərəfindən zəbt edilməsilə Azərbaycan xalqı öz dövlət müstəqilliyini itirdi. Azərbaycan xalqını zorla iki hissəyə bölmək kimi tarixi ədalətsizlik baş verdi. Bu tarixi ədalətsizlik nəticəsində vahid xalq bölündü və onların hər biri bir-birindən fərqli sosial-iqtisadi, siyasi və mədəni inkişaf yoluna düşməyə məcbur oldu. İşğal nəticəsində Azərbaycan çar Rusiyası zadəganlarının və sənaye sahiblərinin xammal bazasına, tacirlərinin isə satış bazarına çevrildi. Azərbaycan iqtisadiyyatı müstəmləkə iqtisadiyyatı xarakteri aldı. Bu isə o demək idi ki, ölkə yalnız Rusiya sənayesi üçün xammal istehsal etməli, sənayesi də buna xidmət etməli idi. Nəhayət, ən başlıcası budur ki, Azərbaycan çar Rusiyasının müstəmləkəsinə çevrildi. Çarizmin müstəmləkəçi xarakterinə uyğun gələn  mühüm əlamətlərindən biri də bu idi ki, o, özünə möhkəm sosial dayaq yaratmağa çalışırdı. Şimali Azərbaycanın Rusiya tərəfindən işğalının ən mürtəce cəhətlərindən biri də ermənilərin kütləvi  şəkildə Şimali və Qərbi Azərbaycanın İrəvan, Naxçıvan, Qarabağ və b. bölgələrinə köçürülməsi oldu. Tanınmış qafqazşünas N. Şavrov yazırdı ki, «hal-hazırda (1911-ci ildə) Cənubi Qafqazda yaşayan 1 mln. 300 min erməninin 1 mln. nəfərdən artıqı yerli sakinlər sırasına aid deyildir və bizim tərəfimizdən buraya köçürülmüşdür». Bu prosesin gedişində 10 minlərlə İran və Osmanlı ermənisinin Şimali Azərbaycana köçürülməsinin çox ağrılı fəsadları oldu. Azərbaycanın bu günkü bəlalarının bünövrəsi məhz o zaman çar Rusiyasının əli ilə qoyuldu. Naxçıvan, İrəvan və Qarabağ əyalətlərində əhalinin demoqrafik tərkibi zorla ermənilərin xeyrinə dəyişdirilməyə başladı. Əgər köçürmələrə qədər Qarabağ əyalətində 20 min ailənin ermənilər (əslində erməniləşdirilmiş Alban əhalisinin qalıqları) cəmisi 1,6 minini (8,4 %) təşkil edirdilərsə, köçürmələr nəticəsində artıq 1832-ci ildə onların xüsusi çəkisi burada 34,8 %-ə qaldırılmışdı. Eyni mənzərə Naxçıvan əyalətində də müşahidə olunurdu. Burada ermənilərin xüsusi çəkisi 13 %-dən 49 %-ə, İrəvanda isə 24%-dən 54 %-ə yüksəlmişdi. Bu da məlumdur ki, İrəvan kimi əzəli Azərbaycan torpaqlarında hələ 1823-1827-ci illərdə  əhalinin 75-76 %-ni təşkil edən Azərbaycan türklərinin xüsusi çəkisi erməni köçürmələri nəticəsində artıq 1830-cu ildə 46 %-ə endirilmişdi. 
Bütün bunlarda çar Rusiyasının məqsədi işğal etdiyi müsəlman azərbaycanında özünə ermənilərdən ibarət xristian dayağı yaratmaq idi. 

4. İnzibati idarə sistemi. Təsərrüfat həyatı.

Şimali Azərbaycanda xanlıq üsul-idarəsinin ləğvindən sonra əyalətləri çarizmin təyin etdiyi komendantlar idarə edirdilər. Faktiki bütün hakimiyyət onların əlində cəsmlənmişdi. Komendantların əsas vəzifələrindən biri dövlət hakimiyyətinə rəhbərlik etmək idi. Xan hakimiyyəti ləğv edildikcə, xanların və düşmən əhval ruhiyəli bəylərin bütün əmlakı-torpaqlar otlaqlar, bağlar, balıq vətəkələri, duz mədənləri, neft quyuları və s. dövlətin ixtiyarına keçirdi. Sadalanan sahələrin iltizama verilməsində komendantlar  mühüm rol oynayırdı. 
Rusiyanın işğalından sonra Azərbaycanın bəzi əyalətlərində və şəhərlərində məhkəmələr yaradılmışdı. Bu məhkəmələrə komendantlar sədrlik edirdilər. Mülki məhkəmələrlə yanaşı qazıların rəhbərlik etdiyi şəriət məhkəmələri də fəaliyyət göstərirdi. 
Çarizmin Azərbaycana tətbiq etdiyi komendant üsul-idarəsi əhalini ağır istismara, zülmə və özbaşnalığa məruz qoyurdu. Həm komendantlar, həm də onların təyin etdikləri mahal naibləri nəzərdə tutulandan xeyli çox vergi toplayaraq əhalini soyub-talayırdılar. Komendantlar əhaliyə fiziki cəza verməkdən belə çəkinmirdilər. Lənkəran komendantı bu sistemdən narazı olan əyalətin bir neçə sakinini suda boğdurmuşdu. Çar məmurları belə komendantların zorakılığını etiraf edərək məlumat verirdilər ki, «dairə rəisləri, komendantlar və başqa başçılar mənfəətpərəstlik və qızğın özbaşnalıq əsasında hərəkət etmişlər». 
XIX yüzilliyin əvvəllərində Azərbaycan ərazisində baş vermiş Rusiya- İran müharibələri ölkənin iqtisadiyyatına ciddi ziyan vurdu. Şimali Azərbaycan xanlıqlarının əhalisi, minlərlə adamın öldürülmsə, əsir aparılması, yaxud başını götürüb qaçması nəticəsində xeyli azaldı. Məsələn, Qarabağ xanlığında çar Rusiyası tərəfindən zəbt edilmədən qabaq 10 minə qədər ailə yaşayırdısa, 1812-ci il siyahıyaalma məlumatına görə isə onların sayı 3000-dən bir qədər çox idi. Gülüstan sülh müqaviləsi bağlanandan,  sülh şəraiti yaranandan sonra isə qaçqınların geri qayıtması nəticəsində əhalinin sayı yenə artdı. Təkcə Qarabağ xanlığına qısa müddətdə İrandan 4 min azərbaycanlı və erməni ailəsi  köçüb gəldi. Bu dövrdə Azərbaycana güclü erməni axını olmuşdur. 1804- 1813 və 1826-1828- ci illər Rusiya-İran müharibələri zamanı, həm də sonralar ermənilərin kütləvi surətdə İran, Türkiyə və cənubi Azərbaycandan Zaqafqaziyaya, o cümlədən də Qarabağa köçürülməsi nəticəsində burada onların sayı ilbəil artırdı. Təkcə 1826-1828-ci illər Rusiya–İran müharibəsinin gedişində İrandan və Azərbaycanın cənub ərazilərindən Zaqafqaziyaya, o cümlədən Qarabağa 18 min erməni ailəsi köçürüldü. Məlumdur ki, 1826-1828-ci illər Rusiya-İran müharibəsinin Rusiya üçün qalibiyyətlə başa çatmasından sonra iki vuruşan dövlət arasında bağlanmış Türkmənçay müqaviləsinə görə ermənilərin maneəsiz İran ərazisindən köçməsinə icazə verildi. Bu akt ermənilərin İrandan Zaqafqaziyaya, o cümlədən Qarabağa kompakt halında köçmələrinə imkan yaratdı. Çar hakim dairələri etiraf edirdilər ki, «İki il ərzində, 1828-ci ildən 1830- cu ilədək, biz Zaqafqaziyaya 40 mindən çox İran və 84000 Türkiyə ermənisi köçürdük və onları erməni əhalisinin cüzi olduğu Yelizavetpol və İrəvan quberniyalarının ən yaxşı torpaqlarında yerləşdirirdik: onlara  200000 desyatindən çox xəzinə torpağı ayrıldı». Əhalinin sayının artması, əmin-amanlığın yaranması təsərrüfat həyatının, kənd təsərrüfatının canlanmasına səbəb oldu. Kəndlilər yenə əvvəlki illərdə olduğu kimi əkinçilik və maldarlıqla məşğul olur, əsasən buğda, arpa becərirdilər. İstehsal olunmuş taxıl nəinki yerli istehlaka çatır, hətta ixraca da olunurdu. Məsələn, 1820-ci ildə Gilan tacirləri taxıl almaq üçün qayıqlarla Salyana gəlmişdilər. Bu, o deməkdir ki, hələ XIX yüzilliyin lap əvəllərində kəndli təsərrüfatları zəif olsa da əmtə-pul münasibətlərinə cəlb olunmuşdu. Kənd təsərrüfatında arpa və buğda ilə yanaşı çəltik istehsalı da mühüm yer tuturdu. Çəltikçiliyin əsas inkişaf etdiyi yer Lənkəran əyaləti idi. Lakin Şamaxı, Şəki və Qarabağ əyalətlərində də çəltikçiliklə məşğul olurdular. Ölkədə az miqdarda olsa darı, çovdar, mərci becərilirdi. 
Kənd təsərrüfatında süni suvarmadan istifadə olunurdu,  Azərbaycanın bir çox yerlərində suvarma arxları vardı. 30-cu illərdən başlayaraq bəzi arxlar bərpa edilmiş, onlar yararlı hala salınmışdı. 
Azərbaycanın kənd təsərrüfatı məşğuliyyətləri içərisində maldarlığın xüsusi yeri vardı. Qara mal və qoyunçuluq maldarlığın mühüm sahələri idi. Burada atçılıq da xeyli inkişaf etmişdi.
İpəkçilik əvvəlki dövrlərdə olduğu kimi mühüm məşğuliyyət sahəsi idi. Bu sahədə Şəki əyaləti xüsusilə fərqlənirdi. Azərbaycan Zaqafqaziyada istehsal olunan baramanın 85%-ni verirdi. Car-Balakən, Quba, Gəncə, Şamaxı əhalisi də iqtisadiyyatın bu sahəsi ilə məşğul olurdu. 1827-ci ildə ipəyin ilkin emalı ilə məşğul olan Xanabad manufakturasının da əsası qoyulmuşdu.
Azərbaycanın kənd əhalisinin məşğul olduğu digər təsərrüfat sahələri bağçılıq, üzümçülük idi ki, bu ölkənin demək olar ki, hər yerində mövcud idi. Bununla yanaşı dəniz və çay kənarında yaşayan əhali balıqçılıqla da məşğul olurdu.
İşğaldan sonra da sənətkarlıq və ticarət inkişaf etməkdə idi. Sənətkarlığın elə sahələri var idi ki, onlar manufaktura istehsalı səviyyəsinə yüksələ bilmişdi. Azərbaycanın bütün qəza mərkəzlərində, hətta kəndlərində belə təsərrüfatın bu sahəsi əhalinin ehtiyaclarını ödəyə bilirdi. 
Sənətkarların böyük əksəriyyəti tək, yaxud ailə üzvləri ilə birlikdə işləyir, bəzi sənət sahələrində muzdlu fəhlə əməyindən istifadə edilirdi. 1-2, hətta 10-12 fəhləsi olan sənətkarlıq emalatxanaları meydana çıxmışdı. Şəhərlərdə dəmirçi, dabbaq,  dulusçu, qalayçı və s. sənətkarlıq sahələri var idi. Şamaxı əyalətinin Lahıc kəndi silah və mis qablar istehsalı ilə məşhur idi. Burada 6 silah qayıran emalatxana var idi. Özünün tüfəng və tapança hazırlayan emalatxanası olan usta Əbdülrəhim Azərbaycandan kənarda da tanınırdı. 
Azərbaycanın kənd yerlərində xeyli adam xalçaçılıqla məşğul olurdu. Bu sənət sahəsində qadınlar daha çox çalışırdı. Azərbaycan xalıları ölkədən xeyli uzaqlarda da məşhur idi. Təkcə bir ildə - 1843-cü ildə yuxarıda adlarını çəkdiyimiz Azərbaycan əyalətlərində 18 min xalca toxunmuşdu. 
Sənətkarlıqda ipəksarıma və ipəktoxuma xeyli inkişaf tapmışdı. İpəksarıma sahəsində Şəki şəhəri və Şəki əyaləti xüsusilə fərqlənirdi. Burada, Zaqafqaziya ipəksarıma sənayesi tarixində ilk dəfə Xanabad kəndində ipəksarıma fabriki fəaliyyətət göstərirdi. 1830-cu ildə bu fabrikdə 20 ipəkaçan dəzgah var idi. Bu fabrikin açılması Azərbaycanda ipəksarıma işinin xeyli inkişaf etməsinə səbəb oldu, ipəkaçan ustalar yetişdi. Bir müəllif yazır ki, «yerli əhali qısa müddət ərzində yaxşı əyirməyi öyrənir, halbuki, Avropada yaxşı əyirici hazırlamaq üçün bir neçə il lazımdır». 50-ci illərin ortalarında ilk dəfə bu fabrikdə buxarla işləyən dəzgahlar quruldu. Bu isə o demək idi ki, Azərbaycanda ipəksarıma sənayesi öz inkişafında manufaktura mərhələsinə qədəm qoymuşdu. Fabrik çox da böyük deyildi, 50-yə qədər fəhləsi var idi. Oğuzda da kiçik ipəksarıma müəssisəsi fəaliyyət göstərirdi. Şəki mahalı ipəkçilikdə o qədər mühüm yer tuturdu ki, burada 1843-cü ildə «Təcrübə ipəkçilik məktəbi» adlanan məktəb açılmışdı. Bu məktəbdə 200-dən artıq şagird ipəkaçma sənətini öyrənirdi.
İpəkçiliklə yanaşı ipəktoxuma sənət sahəsi də inkişaf edirdi. Bu iş Şamaxı şəhəri və Şamaxı əyalətində daha geniş yayılmış,dı. 30- cu illərdə bu yerlərdə 700-ə qədər ipəktoxuyan emalatxana fəaliyyət göstərirdi. Bu sənət sahəsində iki minə qədər adam çalışırdı. İpəktoxuma müəssisələrinin çoxu kiçik sənətkarlıq emalatxanaları idi. Azərbaycan ipəktoxuma malları Zaqafqaziya, hətta Rusiyanın daxili quberniya şəhərlərinə ixrac olunurdu. Lakin Azərbaycanda bu dövrdə istər ipəkçilik, istərsə digər sahələr üzrə sənayenin inkişafı çox aşağı səviyyədə idi, yalnız ipəkçilikdə bü zəif də olsa inkişaf etmişdi. Bu, bir tərəfdən çarizmin müstəmləkə siyasətilə - Azərbaycanda sənaye istehsalat sahəsini xammal istehsal etmək səviyyəsindən yuxarı qalxmağa qoymaması siyasəti ilə bağlı idisə,digər tərəfdən də ölkənin sosial-iqtisadi inkişaf səviyyəsinin aşağı olması ilə bağlı idi. 
Tarixən Azərbaycan torpaqları faydalı qazıntılarla-dəmir, mis və başqa metal yataqları ilə, həmçinin neftlə zəngin idi. Gədəbəy yaxınlığında mis yataqlarının olması məlum idi. XIX yüzilliyin əvvəllərində Apşeronda 120 dən çox neft quyusu  var idi ki, onlardan da ildə 200-220 min put neft çıxarılırdı. Bütün neft quyuları xəzinənin ixtiyarında idi və onlar iltizama verilirdi. 
Abşeronda narın duz da istehsal olunurdu. Xəzər və Kür sahillərində balıqçılıq əhalinin əsas məşğuliyyət sahələrindən biri idi. Vətəgələrdə muzdlu əməkdən geniş istifadə edilirdi.
XIX əsrin 30-50-ci illərində Azərbaycanın həm daxili, həm də Rusiya və xarici ölkələrlə ticarət əlaqələri genişlənirdi. Ticarət genişləndikcə, kapitalı çox olan tacirlərin də sayı artırdı. Məsələn, Nuxada 80 min manata qədər kapitalı olan tacirlər vardı. Azərbaycanla, həmçinin onun ərazisi vasitəsilə müxtəlif şərq ölkələrilə, Rusiya ilə ticarət edirdilər. Ticarət əlaqələrinin genişlənməsilə ölkədə qapalı həyat tərzi getdikcə dəyişirdi. Rusiya ilə ticarətdə Bakı limanı mühüm rol oynayırdı. Bakıda yelkənli gəmiləri idarə edə bilən xeyli dənizçi yaşayırdı. Gəmiçiliyin inkişafı Həştərxan və başqa limanlarla əlaqənin artmasına, gəmiçiliklə məşğul olan şirkətlərin yaranmasına səbəb olurdu. Xəzər dənizində gəmiçiliklə məşğul olan «Qafqaz və Merkuri» şirkətinin yaranması da bu dövrə təsadüf edir. Azərbaycan şəhərlərinin tacirləri Xəzər dənizi vasitəsilə də ticarət edirdilər. Bir tərəfdən Rusiya ilə Zaqafqaziya arasında, digər tərəfdən isə İranla aparılan ticarət üzərində gömrüyün az olması Azərbaycanın İranla da geniş ticarət əlaqələri saxlamasına şərait yaradırdı. Bir rus yazıçısı yazırdı ki, «Qafqazın bütöv şərq hissəsinin İranla ticarət əlaqələrinin cəm olduğu Bakı limanı bütün Şirvanda baş məntəqədir». Təkcə 1829-cu ildə İrandan Bakıya iki milyon manatlıqdan çox mal gətirilmişdi. İranla quru yolla da ticarət edilirdi.  Vahid ümumrusiya pul, ölçü, çəki sisteminin yaradılması, rəhdar kömrüklərinin ləğv edilməsi Azərbaycanda ticarətin inkişafına, ümumiyyətlə iqtisadi həyata müsbət təsir bağışlamışdı. Rusiya ilə ticarətdə əvvəllərdə olduğu kimi xəz, metal məmulatı ilə yanaşı, pambıq-parça sənayesi malları, çini və saxsı qablar, şəkər, yazı kağızı və başqa mallar da mühüm rol oynayırdı. Zaqafqaziya tacirləri Rusiyanın vasitəçiliyi ilə xarici ölkələrlə ticarət edir, hətta Leypsiq yarmarkasına da gedirdilər.
Sənətkarlığın və ticarətin inkişafı Azərbaycanda şəhər həyatının xeyli canlanmasına səbəb oldu. Köhnə Şamaxı adlanan yerdə yenidən dirçəlmiş Şamaxı şəhərində 30-cu illərdə 10 minə qədər, 40-cı illərin sonlarında isə 20 minə qədər əhali yaşayırdı. Azərbaycanın digər şəhərləri–Bakı, Gəncə, Nuxa, Naxçıvan, Ordubad, Quba da getdigcə böyüyüb abadlaşırdı. Şəhər əhalisinin xeyli hissəsini tacirlər və sənətkarlar təşkil edirdi. Şimali Azərbaycanda 40-cı illərin əvvəllərində 4 min sənətkar ustanın yarıdan çoxu şəhərlərdə yaşayırdı. Şəhər əhalisinin bir hissəsi əkinçiliklə məşğul olurdu. Şəhərlərdə torpaq sahibləri bəylər, əkinçi kəndlilər də yaşayırdılar. Məsələn, 1845-ci ildə 17 min nəfərlik Nuxa əhalisinin 2 minə qədəri əkinçiliklə, bağçılıq və üzümçülüklə məşğul olurdu. Şəhərlərin böyüyüb artması onların xarici görünüşünün də dəyişməsinə səbəb olurdu. 

5. Aqrar münasibətlər. Müstəmləkə və feodal 
zülmünə qarşı üsyanlar

İşğaldan sonra, Rusiyaya tərəf keçməkdən imtina edib qaçmış feodal- xanların, bəylərin torpaqlarının hamısı dövlət xəzinəsinin ixtiyarına keçdi. Bu torpaqları becərən kəndlilər də xəzinənin sərəncamına verildi. Bu kəndliləri dövlət kəndliləri adlandırdılar. Dövlətlə yanaşı feodalların – bəylərin də torpaqları var idi. Bu torpaqları becərən feodal-asılı kəndlilər isə sahibkar kəndliləri idilər. Say etibarilə sahibkar kəndliləri dövlət kəndlilərindən təxminən üç-dörd dəfə az idi. Sahibkar və dövlət kəndliləri rəiyyətlərə və rəncbərlərlə bölünürdülər. Xanlıqlar dövründə olduğu kimi rəiyyətlər xəzinə və bəy torpaqlarını öz əmək alətləri ilə becərir, götürdükləri məhsulun bir hissəsini xəzinəyə, yaxud bəylərə verirdilər. Rəncbərlərin isə nə torpağı, nə əmək aləti var idi. Onlar hüquqi cəhətdən də rəiyyətlərdən fərqlənir, daha ağır vəziyyətdə idilər. Rəncbərlər öz ağalarına xidmət edir, onların təsərrüfatlarında çalışırdılar. Rəncbərlərin bir qisminə xəzinə, yaxud bəylər torpaq, əmək aləti, qoşqu heyvanı verir, bunun müqabilində becərdikləri məhsulun yarısını alırdılar. 
Yerlərdə bəylərin irsi mülkiyyətində olan torpaqlar xanlıqlar dövründə olduğu kimi mülk, bəylərə ömürlük və ya müvəqqəti istifadəyə verilmiş torpaqlar isə tiul adlanırdı. Ruhanilərin və ruhani idarələrinin də sərəncamında torpaqlar var idi. Bu torpaqlar vəqf adlanırdı.
Kəndlilər istifadə etdikləri torpağın müqabilində dövlət xəzinəsinə və ya bəylərə əsasən natura şəklində vergilər verirdilər. Bəzən bu vergilər pulla da əvəz edilirdi. Malcəhət geniş yayılmış vergi növü idi. Bu vergi məhsulun 1/10-dən 1/5-nə qədərini təşkil edirdi. Maldarlardan çöpbaşı vergisi alınırdı. Vergilər toplanarkən zorakılıq həddini aşırdı. Vergilərin ağırlığına baxmayaraq Azərbaycan kəndində təhkimçilik hüququ yox idi. 
Müstəmləkə zülmünün güclənməsi XIX əsrin 30-cu illərində güclü xalq çıxışlarına gətirib çıxardı.
1830-cu ildə müstəmləkə əsarəti ilə barışmaq istəməyən Car-Balakən caamatlarında üsyan başladı. Bir neçə ay davam etmiş üsyanın gedişində üsyançılarla çar müstəmləkəçi qoşunları arasında bir neçə dəfə şiddətli toqquşmalar oldu. Üsyan, nəhayət, çar qoşunları tərəfindən qan içində boğuldu. Bir il sonra Lənkəran əyadətində böyük üsyan oldu. Lənkaran əyaləti komendantının zorakılığından cəzanə gəlmiş camaat İrana qaçmış keçmiş Lənkəran xanının atlı dəstə ilə gəlməsini eşidib, ayağa qalxdı, silaha sarıldı. Çar müstəmləkəçiliyinə qarşı yönəldilmiş bu üsyan iki aya yaxın davam  etdi və amansızlıqla yatırıldı. 
Müstəmləkə zülmünə qarşı ən böyük üsyan 1837-ci ildə Qubada olmuşdur. Üsyanın hərəkətverici qüvvəsi kəndlilər, Qubanın şəhər əhalisi, həmçinin bəy və ruhani nümayəndələri idi. 12 mindən çox üsyançının iştirak etdiyi bu böyük hərəkata Quba kəndlərindən birinin kəndxudası Hacı Məhəmməd və camaat arasında çox böyük nüfuza  malik olan Yarəli başçılıq edirdi. Bu böyük dəstə Qubaya doğru hərəkət etdi. Quba əhalisindən dörd minə qədərinin üsyançılara qoşulmasına baxmayaraq, şəhəri toplarla silahlanmış çar qoşunlarından təmizləmək mümkün olmadı. Quba üsyanı amansızcasına yatırıldı, Hacı Məhəmməd tutulub edam edildi, Yarəli qaçıb canını qurtara bildi. Çar müstəmləkəçiləri üsyanın digir fəal iştirakçılarına da divan tutdular. 
Keçmiş Şəki xanlığını bərpa etmək  uğrunda 1838-ci ildə Şəki əyalətində müstəmləkə zülmünə qarşı üsyan başlandı. Üsyana İrana qaçmış Şəki xanı Səlim xanın göndərdiyi Məşədi Məhəmməd baçılıq edirdi. O, dağıstanlıların köməyilə Şəki əyalətinə gəldi, ona xeyli şəkili qoşuldu. Üsyançılar Şəki şəhərinə hücum etdilər və şəhəri tutdular. Çar hökumət dairələri yalnız əlavə qoşun qüvvələri gələndən sonra Şəki üsyanını yatıra bildi. 
30-cu illərdə Azərbaycanın başqa yerlərində də müstəmləkə və feodal zülmünə qarşı çıxışlar olmuş, lakin amansızlıqla yatırılmışdı.  

6. XIX yüzilliuin 40-cı illərinin islahatları.

Çar Rusiyasının Azərbaycana tətbiq etdiyi komendant idarə üsulu müstəmləkə hakimiyyətini möhkəmlətmək ümidlərini doğrultmadı. Bu idarə üsulu feodal-bəylərin də narazılığına səbəb olmuşdu. Azərbaycanda bir-birinin ardınca baş verən üsyanlar da çarizmi öz siyasətinə yenidən baxmağa məcbur etdi. 1840-cı ildə verdiyi qanunla çarizm komendant üsul-idarəsini ləğv etdi. Ön Qafqaz mərkəzi şəhəri Tiflis olan Gürcüstan-İmeretiya quberniyasına və baş şəhəri Şamaxı olan Kaspi vilayətinə bölünmüşdü. Gəncə, Balakən və Ordubad da daxil olan Naxçıvan qəzalarından başqa Şimali Azərbaycan torpaqlarının hamısı Kaspi vilayətinin, sonuncular isə Gürcüstan-İmeretiya quberniyasının tərkibinə daxil edilmişdi. Çarizmin müstəmləkə siyasətinə uyğun olaraq azərbaycanlı məmurlar işdən kənarlaşdırılaraq rus məmurları ilə əvəz edilmişdilər.
Çarizm məhkəmə sistemində də islahatlar keçirib, Azərbaycanda məhkəmə işlərini quberinya və qəza məhkəmələrinin ixtiyarına vermişdi. 
İşğaldan sonra çar hökuməti Azərbaycan kəndinin adət-ənənəsinə, torpaq sahibliyinə toxunmamış, yalnız işğalla barışmayan xanların və bəylərin torpaqlarını müsadirə etmişdi. Bundan əsas məqsəd yerlərdə özünə «arxa» yaratmaq idi. Həmin dövrdə başqa bir fikir də vardı ki, müstəmləkə ölkəsində çarizmin etibarlı arxası yalnız bu yerlərə köçürülən rus dvoryanlığı ola bilər. Doğrudur, çarizm əvvəl Qazax, Şəmşədil və Borçalıda tiyul torpaq sahibliyini ləğv etdi. Lakin rus zadəganları içərisində bu yerlərə köçüb gəlmək həvəsində olanlar tapılmadı. Çar hökuməti bu qanunu Kaspi vilayətinə də tətbiq etmək istədi. Lakin o, yerli bəylərin böyük narazılığı ilə üzləşdi. Bundan narahat olan çarizm vəziyyətdən çıxmaq üçün 1844-cü ildə bütün Qafqaz əyalətlərini bir inzibati idarədə-Qafqaz canişinliyində birləşdirdi. M. Borontsov ilk canişin oldu. Çarizm Cənubi Qafqazın idarə sisteminə yenidən baxdı və Tiflis, Kutaisi, Şamaxı və Dərbənd quberniyalarını yaratdı. Bu inzibati tədbirlərdən sonra canişin Azərbaycan feodallarının bir qrupu barədə buraxılmış səhvi düzəltmək və bununla da yerlərdə monarxiya üçün etibarlı istinadgah yaratmağa girişdi.  
Borontsov etiraf edirdi ki, bəylər və ağaların imtiyazlarının təsdiq olunması onların torpaqlarının özlərinə qaytarılması və gələcək dövr üçün sakitləşdirilməsi–bizim bu ölkədəki hakimiyyətimizi möhkəmləndirər.
1846-cı il dekabrın 6-da çar bəylərin və ağaların hüquqları barəsində fərman verdi. Bu fərmanla bəylərin-ağaların  torpaq üzərində xüsusi mülkiyyət hüququ təsdiq edildi. Torpaq sahibləri öz torpaqlarından istədikləri kimi istifadə edə-yəni sata, bağışlaya bilərdilər. Bunun müqabilində Azərbaycan feodalları fərmanda deyildi kimi  «yaşına və vəziyyətinə baxmayaraq ilk çağırışla bizim qoçaq əsgərlərimizin  sıralarına gəlməyə və həmin silkə həvalə olunan vəzifələri  can-başla və qeyrətlə yerinə yetirməyə həmişə hazır olacaqdır». Beləliklə, çar hökuməti Azərbaycan feodallarına bəzi güzəştlərə getməklə onlarla ittifaqını möhkəmlətdi. 1846-cı il fərmanına əlavə olaraq 1847-ci il aprelin 20-də və dekabrın 28-də «Kəndli əsasnamələri» nəşr edildi. Bu əsasnamələrə görə bəy və ağa torpaqlarında yaşayan kəndlilər, rəncbərlər, rəiyyətlər vahid ad-mülkədar tabesi adı alırdı. Onların 15 yaşına  çatmış kişi üzvünün hər birinə 5 desyatin pay torpağı almaq hüququ verilirdi. Onun əvəzində isə onlar taxıl məhsulunun onda birini, çəltik, meyvə və s. məhsulun 1/3-ni məlcəhət kimi torpaq sahibinə verməli idilər. Bundan başqa hər ailə bəyə ildə 18 gün bir nəfər işləməyə verməli, bütün kənd camaatı ildə iki gün hamılıqla bəy üçün işləməli idi. Sahibkar kəndlilərinə bir sahibkarın yanından başqasının yanına köçmək hüququ verilirdi. Əsasnamələrə görə maldar kəndlilər otlaqlardan istifadə üçün ödədikləri vergilərdən azad edilirdilər. Bu Azərbaycanda təsərrüfat qapalılığına ciddi zərbə olub, Azərbaycan kəndlilərini əmtəə-pul münasibətlərin də cəlb edirdi.

7. Mədəniyyət.

XIX əsrin I yarısında Azərbaycanda maarif məktəb işində yeni mərhələ başlandı. Maarifin inkişafında əsaslı dəyişikliklər baş verdi. Belə ki, A. Bakıxanov, Q. Zakir kimi maarifpərvərlər Azərbaycanda xalq maarifini inkişaf etdirmək, xalqın savadlanması, qayğısına qalırdılar. Maarifpərvər A. Bakıxanov yaxşı başa düşürdü ki, çar hökuməti xalqın maariflənməsində maraqlı deyildi, çünki savadsız xalqı müti vəziyyətdə saxlamaq daha asan idi. O, çar idarələrinə Azərbaycanda yeni tipli məktəblər açmağı təklif edirdi. 
Bakı xanları nəslindən olan A. Bakıxanov (1794-1847) öz dövrünün ən savadlı adamlarından biri olub, şərq dillərinin, fəlsəfə və ədəbiyyatının gözəl bilicisi idi. Tiflisdə Qafqaz canişinin tərcüməçisi olan A. Bakıxanov A. Puşkinlə, A. Qriboyedovla, dekabrist A.Bestujev-Marlinski ilə dostluq əlaqələri yaratmışdı. Azərbaycanda maarifçilik cərəyanının digər nümayəndəsi M. F. Axundov (1812-1878) idi. M. F. Axundovun xalqının maariflənməsi ən böyük arzusu idi. O, rus dilinin öyrənilməsinə böyük əhəmiyyət verirdi. 
Məktəblər və mədrəsələr, əsas təhsil ocaqları kimi fəaliyyət göstərməkdə idi. İşğaldan sonra Azərbaycan maarifçilərinin səyi nəticəsində Azərbaycan –rus məktəbləri yaradıldı. İlk belə  məktəblər  XIX yüzilliyin 30-cü illərində Şuşada, Nuxada, Bakıda, Gəncədə, Şamaxıda və  Naxçıvanda açılmışdı. Əsasən varlıların uşaqlarının təhsil aldığı bu məktəblərdə rus və Azərbaycan dilləri, coğrafiya və şərait tədris olunurdu. Bu ibtidai məktəblərdən başqa sonrakı illərdə dörd-sinifli məktəblər də açıldı. Bu tədris müəssisələrini açmaqda çar hökumətinin əsas məqsədi, yerli çar inzibati idarələri üçün müstəmləkə siyasətini yürütməyə ona kömək edə biləcək təcrübəli tərcüməçilər, mirzələr hazırlamaq idi.  
Elmi biliklərin inkişafı sahəsində də təbəddüllat vardı. Azərbaycanda M. F. Axundov, A. A. Bakıxanov, Mirzə Cəfər Topçubaşov, Mirzə Məhəmmədəli Kazımbəy, Hacı Zeynalabdın Şirvani və başqa elm xadimlərinin bütöv bir nəsli yetişmişdi. Bu dövrdə çox inkişaf etmiş elm sahələrindən biri tarix elmi idi. Mirzə Adıgözəl bəy, Mirzə Camal, Kərim Ağa Fateh, Seyid Əbdül Həmid və başqaları bir sıra tarixi əsərlər yaratmışdılar.  A. Bakıxanovun «Gülüstani İrəm» əsərində Şirvanın tarixi qədim dövrdən başlamış  XIX yüzilliyin əvvəllərində qədər öz əksini tapmışdı.
Pedaqogika, fəlsəfə, psixologiya, əxlaq, məntiq, coğrafiya, astrologiya, dilşünaslığa dair əsərlər yazılmışdı.
XIX əsrin I yarısında Azərbaycan ədəbiyyatı romantik və realist cərəyan istiqamətində inkişaf edirdi. Romantiklər feodal ideologiyasını təbliğ edirdilərsə, realistlər isə mövcud cəmiyyətin reallıqlarını qələmə alırdılar. Bu növ Azərbaycan ədəbiyyatının görkəmli nümayəndələrindən biri M. Ş. Vazeh (1794-1852) idi. Dini xurafatın qəti düşməni olan Mirzə Şəfi Azərbaycan və şərqin klassik ədəbiyyatını öyrənmiş, rus ədəbiyyatı ilə tanış olmuşdu. O, lirik şerlər yazmış, əsərlərində azadlığı tərənnüm etmiş, sosial dəyişikliklər barəsində mülahizələr söyləmişdi. Alman yazıçısı F. Bodenştedt onun əlyazmalarını ələ keçirmiş, Berlində alman dilində «Mirzə Şəfinin nəğmələri» adı altında kitab kimi nəşr etdirmişdi.
F. Bodenştedt bu şerləri özününkü kimi qələmə vermiş və belə uydurma irəli sürmüşdür ki, Mirzə Şəfi onun ləqəbidir. Şəfinin şerlərinin bəziləri hələ o vaxt alman dilinə tərcümə edilmiş görkəmli bəstəkar və pianoçu Rubinşteyn həmin şerlərə nəğmələr bəstələmişdi.
A.Bakıxanov da Qüdsi ləğəbi ilə bir çox bədii əsərlər yazmışdır. O öz ədəbi yaradıcılığına başlayarkən dinin güclü təsiri altında idi. Qüdsi Tiflis mühitinə düşdükdən sonra onun dünyagörüşündə dəyişikliklər baş vermiş, maarifçi görüşlü əsərlər yazmış, ilk qəzəllərində məhəbbəti, insani hissləri tərənnüm etmişdir Yazıçı Qubada  «Gülüstan» adlı ədəbi dərnək təşkil etmişdi. 
Realist ədəbi cərəyana İsmayıl bəy Qutqaşınlı da daxil idi. Rus ordusunda hərbi qulluq keçmiş, polkovnik, sonra isə general-mayor rütbəsi almış Qutqaşınlı fransız dilində yazılmış «Rəşid bəy və Səadət xanım» povestinin müəllifidir. O, şərq qadınlarının hüquqsuz vəziyyətini tənqid edir, xalqın məişət və adətlərini əks etdirirdi. 
Azərbaycan satirik poeziyasının görkəmli nümayəndəsi Qasım bəy Zakir (1786-1857) idi. Zakirin ədəbi irsinə müxtəlif mövzular və janrlarda yazılmış şerlər daxildir. Zakir şerlərinin çoxunun çapını görməmişdi. O, ümumiyyətlə çar sisteminin əleyhdarı olmuşdu.
XIX yüzillikdə  Azərbaycan mədəniyyətinin ən böyük nümayəndəsi heç şübhəsiz ki, maarifçi – demokrat, görkəmli içtimai xadim, Azərbaycan realist ədəbiyyatının əsasını qoymuş Mirzə Fətəli Axundov (1812-1878) olmuşdur. Nuxa şəhərində anadan olmuş Fətəli dindar ailədə böyümüş, lakin bu yolla getməmiş, dünyəvi təhsilə üstünlük vermişdi. Hələ cavan yaşlarında Tiflisə gəlmiş, burada Qafqazın baş rəisinin dəftərxanasında tərcüməçi olmuş,  həm də Tiflis qəza məktəbində Azərbaycan dilini tədris etmişdi. M. F. Axundov Azərbaycan klassik ədəbiyyatının ənənələri ilə yaxından tanış idi, Şərq dillərinə kamil yiyələnmişdi.  O, rus ədəbiyyatı və dilini öyrənməyə də böyük əhəmiyyət vermiş, həmin dildə əsərlər də yazmışdı. M. F. Axundov Azərbaycan ədəbiyyatında dramaturgiyanın əsasını qoymuşdur. 50-ci illərdə yazdığı dram əsərlərini o dövrün güzgüsü adlandırmaq olar. Bu dram əsərləri XIX yüzillikdə Azərbaycan ədəbiyyatında realizmin ən yüksək nailiyyəti hesab olunur. M. F. Axundovun əsrələr 50-ci illərin sonlarında həm Azərbaycan dilində, həm də özünün tərcüməsində rus dilində nəşr edilmişdi. 
İşğaldan sonra da Azərbaycanda xalq musiqisi, təsviri və tətbiqi incəsənət, memarlıq inkişaf etməkdə idi. Təsviri incəsənətdə Mirzə Qədim İrəvani (1825-1879) daha məşhur idi.     




X. Azərbaycan XIX yüzilliyin II yarısında
(Onuncu mühazirə)
Plan:
1. Azərbaycanda kapitalist münasibətlərinin meydana çıxması və burjua islahatları
2. İslahatdan sonra neft sənayesinin tərəqqisi
3. Sənayenin başqa sahələri və sənətkarlıq
4. Nəqliyyat və rabitə
5. Kənd təsərrüfatında kapitalist istehsal üsulunun yaranması
6. Ticarət, şəhərlər və bank-kredit sistemi
7. Çarizmin köçürmə siyasəti
8. Azərbaycan burjuaziyasının və fəhlə sinfinin təşəkkülü
9. Azərbaycan burjua millətinin təşəkkülü
10. Fəhlə sinfinin vəziyyəti və çıxışlar
11. Mədəniyyət

1. Azərbaycanda kapitalist münasibətlərinin meydana 
çıxması və burjua islahatları.

XIX yüzilliyin II yarısında dünyada və Rusiyada baş verən dəyişikliklər Azərbaycanın da sosial-iqtisadi həyatına öz təsirini göstərdi. Təhkimçilik hüququnun ləğvi ilə Rusiyanın sənaye inkişafı yoluna qədəm qoyması, onun xammala olan ehtiyacını qat-qat artırdı. Çarizm bunu yalnız ucqarların hesabına ödəyə bilərdi. Bu baxımdan iqtisadi cəhətdən  daha zəngin olan Azərbaycan diqqətdən kənarda qala bilməzdi. Rusiyada kapitalizmin inkişafı gedişində digər yerlərlə yanaşı onun Azərbaycanla da iqtisadi əlaqələri genişlənir, milli müstəmləkə siyasətinə uyğun olaraq təsərrüfat sahələri artır, xammal istehsal edən yeni sənaye sahələri meydana gəlirdi. Xanabadda 432 dəzgahlı, 500 fəhləsi olan illik məhsul istehsalı 500 min rubla çatan ipək emalı fabrikinin əsasının qoyulmasını Gədəbəy mis əritmə, Daşkəsən kobalt, zəylik – alunit, 1853-ci  ildə Suraxanıda Kokorev və Quboninin, 1853-cü ildə Cavad Məlikovun ağ neft zavodlarının işə düşməsi buna misal ola bilər. Azərbaycan neft sənayesinin inkişafının yeni mərhələyə daxil olması xüsusi ilə qeyd edilməlidi. Bu sahədə 1864-cü ildə kəndlilərin icbari əməyinin, 1872-ci ildə iltizam sisteminin ləğvi iqtisadiyyatın bu sahəsində təbəddulat yaratdı. Neft sənayesinin sürətli inkişafı Bakını dünyanın neft mərkəzinə çevirdi. 
Rusiyada keçirilən 1861-ci il kəndli islahatı yalnız mərkəzi quberniyalara aid idi. Çarizm burada da öz müstəmləkəçi təbiətini göstərdi və milli ucqarlarda kəndli islahatlarını keçirməyə  tələsmədi. Bu da yerlərdən narazılığa səbəb oldu və Zaqafqaziyada kəndli hərəkatı genişlənməyə başladı. Ən böyük üsyan 1863-cü ildə Zaqatala dairəsində baş verdi. Üsyanın bir səbəbi çarizmin müstəmləkə siyasəti idisə, digər səbəbi əhalinin bir hissəsini zorla xaçpərəstliyə çevirmək cəhdi idi. Bir yandan da feodal zülmü və çar inzibati orqanlarının özbaşnalığı və zorakılığı kütlələrin səbir kasasını doldurmuşdu. Üsyançılar  keçmiş çar zabiti Hacı Murtuzun başçılığı altında rus qoşunları yerləşmiş Zaqatala qalasına hücum etdilər. Lakin onların bu hücumu nəticə vermədi. Onlar arasında hökm sürən pərakəndəlik, Dağıstandan gözlənilən köməyin gəlməməsi üsyanın taleyini həll etdi. Üsyan amansızcasına yatırıldı.
Üsyanın mindən artıq iştirakçısı sürgün, 18 nəfəri isə edam olundu. Buna baxmayaraq üsyanın feodal-asılı münasibətlərin əsaslarını laxlamasında, çarizmin bəzi tədbirləri həyata keçirməsində böyük rolu oldu. Məsələn, Bakı neft mədənlərinə, Naxçıvan duz mədənlərinə təhkim olunmuş kəndilərin icbari əməyi ləğv edildi. Kənd cəmiyyətləri barəsində qanun verildi. Bu qanunla bəylər kənddə inzibati-məhkəmə işlərindən kənar olundular. Bu qanunla kənd icmalarının ümumi yığıncaqlarına kənd məmurlarına-kətxudaları, mirabları seçmək, kənd icması üzvlüyündən kənar etmək, yaxud üzvlüyə qəbul etmək barəsində qərar çıxaran, icma torpaqlarından istifadə etməyə nəzarət etmək, dövlətə çatacaq vergiləri icmaya daxil olan ailələr arasında bölüşdürmək və başqa hüquqlar verildi. Bu tədbirlərlə yanaşı çar hökumət dairələri Azərbaycanda feodal – asılı münasibətləri ləğv etməyə hazırlıq görürdü. 1864-cü ildə Gürcüstanda təhkimçilik hüququnun  ləğvi barəsində qanun verildi.
Azərbaycanın Bakı və Şuşa şəhərlərində bəy komissiyaları yaradıldı və veriləcək «Əsasnamə»nin layihəsi hazırlandı. 1870-ci il mayın 14-də Zaqafqaziya quberniyaları: Yelizavetpol, Bakı, İrəvan və qismən Tiflis quberniyaları ali müsəlman silkindən olan şəxslərin, habelə erməni məliklərinin torpaqlarında sakin olan dövlət kəndlilərinin torpaq quruluşu haqqında «Əsasnamə»də əsas üç məsələyə toxunulurdu: kəndlilərin şəxsi asılılığının ləğv edilməsi, torpaq və vergilər. Əslində bu «Əsasnamə»də elə bir yeni şey yox idi və o, 1847-ci il əsasnamələrinin eyni idi. Əsasnamələrdə kəndlilərin şəxsən asılı olmaması, 15 yaşına çatmış kəndliyə (kişiyə) beş desyatin pay torpağı verilməsi nəzərdə tutulmuşdu. 1870-ci il «Əsasnamə»sində də eyni şeylər nəzərdə tutulurdu. Əslində torpağı 5 desyatindən az olan kəndlilərin böyük əksəriyyətinə əlavə torpaq payı verilmədi. Kəndlinin pay torpağı xalis əkin torpağı deyildi. Onun yaşayış binasının, təsərrüfat tikililərinin sahəsi də, həmçinin kol-kos basmış, əkin üçün yararlı olmayan  torpaqlar da kəndlinin pay torpağına daxil idi. Təzə «Əsasnamə»ni 1847-ci il əsasnamələrindən bir də o fərqləndirirdi ki, o kəndlilərin istifadəsində 5 desyatindən artıq torpaq vardısa, o, torpaq payından kəsilib alınırdı. Bundan başqa, torpaq sahiblərinə bütün torpaqların 1/3 hissəsini  öz sərəncamında saxlamaq hüququ verilmişdi. Doğrudur, kəndliyə öz pay torpağını satın alıb mülkiyyətinə keçirmək hüququ verilmişdi, lakin kəndlilərin böyük əksəriyyəti, bu pulu vermək iqtidarında deyildi.
Kəndlilərə verilmiş torpaqlar yenə də onun sahibinin mülkiyyəti olaraq qalırdı. Kəndli torpaqdan istifadə müqabilində yenə sahibkara vergi verirdi. Onun hüquqi cəhətdən bircə üstünlüyü var idi, indi o torpağını buraxıb hara istəsəydi gedə bilərdi.
İslahata görə kəndli öz  məhsulunun 1/10 hissəsini  malcəhət kimi verməli idi. Biyar mükəlləfiyyətləri ləğv edildi. O, hər desyatin pay torpağına görə 30 qəpik həcmində  alınırdı. İslahat nə qədər yarımçıq olsada, öz təbiəti etibarı ilə burjua islahatı idi. Aqrar istlahatla eyni vaxtda Azərbaycanda başqa islahatlar da - məhkəmə, şəhər və inzibati idarə islahatları da həyata keçirildi.
Məhkəmə islahatları ilə keçmiş silki məhkəmələr ləğv edildi. İndi məhkəmə bütün silklər üçün eyni olmalı idi. Rusiyada hakimlər seçildiyi halda Azərbaycanda ruslardan təyin olunurdu və məhkəmə iclasları rus dilində aparılırdı. 
Çarizm şəhərlərin idarə sistemində də islahat keçirdi. Bütün Rusiya şəhərləri üzrə islahat keçirilməsi haqqında qanun, yalnız 8 ildən sonra-1878-ci ildə Azərbaycana, özü də təkcə Bakıya aid edildi. Yeni «Əsasnamə»yə görə seçkilərdə hamı, yəni şəhərdə yaşayıb vergi verən əhalinin hamısı iştirak edə bilərdi. Fəhlələr, qulluqçular, ziyalılar bələdiyyə üzvləri seçkilərində iştirak edə bilməzdilər. Şəhər dumalarına seçkilərdə  25 yaşına çatmayanların, qadınların da iştirak hüququ yox idi. Beləliklə duma üzvlüyünə seçkilərdə əslində şəhər əhalisinin çox az hissəsi iştirak edə bilərdi.
Dumaların hüququ məhdud idi. Onun əslində yalnız kiçik təsərrüfat işlərilə məşğul olmaq hüququ var idi. Bu hüquqlar şəhərin abadlaşdırılması, yanğına qarşı tədbirlərdən, bazarları, ticarət, sənaye, səhiyyə və maarifi himayə etməkdən ibarət idi. Bütün bu görülən işlərə qubernator nəzarət edirdi. Şəhər «Əsasnamə»si XIX yüzilliyin sonunda məhdud şəkildə olsa da Gəncə, Nuxa, Naxçıvan, Şuşa və Ordubad şəhərlərinə də aid edildi.
Rusiya müstəmləkə ucqarlarında yerli xalqların dövlət hakimiyyət orqanlarını yaratmasına yol vermirdi. Qafqazda ali hakimiyyət buradakı çar canişininin əlində cəmlənmişdi. Quberniyaları bütün  mülki və hərbi hakimiyyəti öz əllərində cəmləşdirmiş qubernatorlar idarə edirdilər. Quberniyalar qəzalara bölünür və onlara qəza rəisləri başçılıq edirdilər. Yuxarıda qeyd etmişdik ki, Şimali Azərbaycan ərazisinin demək olar ki, hamısı mərkəzi Şamaxı şəhəri olan Şamaxı quberniyasına daxil idi. 1859-cu ildə şiddətli zəlzələ nəticəsində Şamaxı şəhəri viranəyə döndü və çar hökuməti quberniya mərkəzini Bakı şəhərinə köçürdü. Həmin vaxtdan Şamaxı quberniyası Bakı quberniyası adlandırıldı. Əvvəl Dağıstan vilayəti tərkibinə verilmiş Quba qəzası da Bakı quberniyasının tərkibinə qatıldı. 1867-ci ilin sonunda «Qafqaz və Zaqafqaziya ölkəsinin idarə olunmasının dəyişdirilməsi haqqında» fərman verildi. Bu fərman əsasında Zaqafqaziyada mövcud olan Bakı, Tiflis və İrəvan quberniyaları hesabına mərkəzi Gəncə şəhəri olan Yelizavetpol quberniyası yaradıldı. Bu quberniyanın tərkibinə Şuşa, Nuxa, Yelizavetpol, Zəngəzur qəzaları daxil idi. Bakı quberniyası isə Bakı, Quba, Şamaxı və Lənkəran qəzalarından  ibarət idi. Sonralar yeni yaradılmış Cavad və Göyçay qəzaları da Bakı quberniyası tərkibinə daxil oldu. 1883-cü ildə Yelizavetpol quberniyası tərkibində daha iki qəza–Cəbrayıl və Cavanşir qəzaları yaradıldı. Qəza  mərkəzlərinin hamısında polis idarələri vardı. Həmin ildə Qafqaz canişinliyi ləğv olundu və Qafqazın idarəsi Qafqazdakı baş hərbi rəisə tapşırıldı. 
Rusiyanın Azərbaycanda həyata keçirdiyi islahatlar müstəmləkə hakimiyyətini möhkmləndirməyə xidmət edirdi və çar idarələrində mühüm vəzifələrin hamısını ruslar tuturdular.

2. İslahatdan sonra neft sənayesinin tərəqqisi.

Neft istehsalına mane olan iltizam sisteminin 1872-ci ildə ləğv edilməsi neft verən sahələrin hərraca qoyulub satılması bu sahəyə kapital axınını artırdı. Qazılan neft quyularından birində fantan vurması, neftə olan marağı xeyli gücləndirdi. Yeni-yeni sahibkarlar neftli torpaqlar əldə etmək üçün əllərindən gələni edirdilər. Neftli sahələrin qiyməti ildən ilə artırdı. Belə ki, əvvəlki illərdə neft verən torpaqların bir desyatini min manat idisə, bir neçə il sonra 45 min manata qədər yüksəldi. Neft istehsalı ilə məşğul olan şirkətlər meydana gəldi. 1873-cü ildə Bakı rayonunda cəmi 12 şirkət fəaliyyət göstərdiyi halda yüzilliyin sonlarında onların sayı 140-a çatdı. Çox keçmədən neft sənayesinə xarici kapital axını başlandı. 1873-cü ildə Nobel qardaşları «Nobel qardaşları» birliyinin əsasını qoydular. Bakıya Rotşildin simasında fransız kapitalı da nüfuz etdi. Çox keçmədən Azərbaycan sənayesinin bu sahəsinə ingilislər də kapital qoydular. 
Bütün görülən tədbirlər Bakıda neft sənayesinin sürətlə inkişafına səbəb oldu. 1879-1880-cı illər arasında neft çıxarılması 10 dəfə artdı. Yüzilliyin sonunda Bakı neft sənayesində 500 milyon puda yaxın neft çıxarıldı və ABŞ neft hasilatı səviyyəsini ötüb keçdi. XX yüzilliyin birinci ilində isə daha çox -667 milyon pud neft hasil edilmişdi. Neft istehsalı ilə Balaxanıda, Suraxanıda, Bibiheybətdə, Zabratda, Sabunçuda, Ramanada məşğul olurdular. Əgər Balaxanı və Suraxanı ən qədim neft istehsalı yerləri idisə, yüzilliyin sonunda birinci yerə Sabunçu çıxdı. Bu vaxt Sabunçu Bakı neft rayonunda istehsal edilən neftin üçdə birindən çoxunu verirdi. Neft əsasən fontan yolu ilə çıxarılırdı. Bu üsul neft sərvətlərinin vəhşicəsinə məhvinə gətirib çıxara bilərdi. Həm də fontan üsulu ilə neft çıxarılması çoxlu itkiyə səbəb olur, neft axıb gedir, yaxud yerə hopurdu. Bundan başqa adi bir qığılcım böyük yanğına səbəb olurdu. XIX yüzilliyin son 5-6 ilində baş verən yanğınlar nəticəsində neft sənaye sahiblərinə 10 milyon manatlarla ziyan dəymişdi. Buna görə də neftin fontan üsulu ilə çıxarılması getdikcə azalırdı. Neft istehsalının sürətlə artması neft sənayeçilərinə külli miqdarda qazanc gətirirdi. Az zaman ərzində Bakıda onlarla neft sənaye milyonçuları meydana çıxdı ki, onların arasında azərbaycanlı kapitalistlərdən H. Z. Tağıyev, M. Nağıyev, M. Muxtarov, Ş. Əsədullayev və başqaları da var idi. Neft şəhər həyatında elə canlanma əmələ gətirmişdi ki, Azərbaycan mədəniyyətinin görkəmli xadimi Həsənbəy Zərdabinin yazdığı kimi, «o zaman Bakının hər yerində–küçələrdə, bazarlarda ancaq neftdən danışırdılar».
Neft istehsalının sürətlə inkişafı onunla bağlı sənaye sahələrinin, neft emalı, neftayırma sənayesinin sürətlə inkişafına səbəb oldu. 1873-cü ildə Bakıda «Qara şəhər» adlı yeni sənaye rayonu yaranmağa başladı. Sonra zavodlar və fabriklər-Keşlə və Ağ şəhər də meydana çıxmağa başladı. 1880-ci ildə Bakıda 148 neftayırma zavodu vardı. 1899-cu ildə burada 88 ağ neft, 4 benzin, 5 sürtgü yağı və s. zavodlar fəaliyyət göstərirdi.1880-1900-cu illər ərzində Rusiyada mazut istehsalı 37 dəfə arataraq 7 milyon puddan  264 milyon puda çatmışdı.
Bakıdan  neft məhsullarının aparılması getdikcə artırdı. Artıq 1883-cü ildə Bakı nefti Rusiya bazarından Amerika neftini sıxışdırıb çıxartdı, Avropa və Asiya bazarlarında xarici rəqiblərlə rəqabətə başladı. Çox keçmədi ki, Avropanın bəzi ölkələrində Bakı nefti ilə işləyən neftayırma müəssisələri tikildi. Neftin daşınmasını asanlaşdırmaq məqsədilə Bakı ilə Batum arasında 1897-ci ildə bir başa ağ neft kəməri çəkilməsinə başlanıldı. Bu kəmərin çəkilməsi 10 ildən sonra başa çatdı. Ağ neft kəmərinin çəkilməsi neft ixracını xeyli artırdı. 
Neft sənayesi inkişaf etdikcə, kapital axını artıqca, sənayedə təmərküzləşmə prosesi, inhisarların yaranması prosesi də sürətlənirdi. Rusiya sənayesinin bir çox sahələrində olduğu kimi, neft sənayesində də səhmdar cəmiyyətlər yarandı və bu cəmiyyətlər neft istehsalı, onun ticarətini öz əllərində cəmləşdirdilər. Getdikcə iri səhmdar cəmiyyətləri xırdalarını sıxışdırır, öz aralarında ittifaq bağlayıb sindikatlar yaradır, neft sənayesini öz inhisarları altına alırdılar.
80-ci illərin ortalarında Bakıda kapitalistlərin xüsusi təşkilatı olan neft sənayeçilərinin qurultayı meydana çıxdı. Bu təşkilatın rəhbər mərkəzi Qurultay Şurası yarandı. Şuraya ən iri şirkətlərin nümayəndələri seçilirdilər. Neft maqnatlarının mənafeyi keşiyində duran şura, eyni zamanda fəhlə hərəkatına qarşı mübarizə aparırdı.
Neft sənayesi Bakı şəhərini təkcə Azərbaycan miqyasında deyil, dünya miqyasında tanıtdı. O, dünyanın ən böyük neft sənayesi mərkəzinə çevrildi.

3. Sənayenin başqa  sahələri və sənətkarlıq.

Bakı neft sənayesi ilə yanaşı, neft sənayesi ilə bağlı sənaye sahələri, həmçinin həm Bakıda, həm də Azərbaycan qəzalarında bir sıra sənaye müəssisələri meydana çıxdı. Bakıda fəaliyyət göstərən mexaniki zavodlar əsasən neft sənayesi ilə bağlı idi. Belə müəssisələrdən maşınqayıran, buxar qazanları, metal kanat istehsal edən və s. digər zavodları göstərmək olar. Bakının bu sənaye müəssisələrində minlərlə fəhlə çalışırdı. Bakıda eyni zamanda gəmi təmiri emalatxanaları, buxar mühərrikləri ilə hərəkətə gətirilən dəyirmanlar, tütün fabrikləri, yeyinti, tikinti sənaye sahələri  müəssisələri fəaliyyət göstərirdi.
Bakı ilə yanaşı Azərbaycanın qəza şəhərlərində də kapitalist sənaye müəssisələri yaranmışdı. Bu sənaye sahələri yerli xammal bazası ilə bağlı idi. Gədəbəydəki mis mədənləri buradakı dağ–mədən sənayesinin, Şəkidə, Şuşada, Ordubadda və başqa yerlərdə barama istehsalı ipək emalı sənayesinin, pambıqçılığın inkişafı pambıqtəmizləmə sənayesinin və s. yaranmasına şərait yartmışdı. Hələ 50-ci illərin əvvəllərində Gədəbəydə fəaliyyətə başlayan misəridən zavod alman kapitalistləri “Simens qardaşları” şirkətinin əlinə keçdi. Burada, yeni müasir texnika ilə təchiz edilmiş zavod tikildi. Bu zavod Rusiyada olan misəridən zavodların ən nəhəngi idi. Bakı-Tiflis dəmir yolunun çəkilməsi  Gədəbəydə sənayenin daha da genişləndirilməsinə təkan verdi. Qalakənddə ikinci misəridən  zavod tikildi. 
Bakıda və Naxçıvan duz mədənlərində duz istehsalı xeyli artdı. İstehsal olunan duz Zaqafqaziya ölkələrindən başqa İrana, Türkiyəyə, Mərkəzi Rusiya quberniyalarına göndərilirdi.
Balıqçılıq da xeyli genişləndi və 1880-ci ildə vətəgələrin icarəyə verilməsi ilə daha da artdı. Balıq sənayesinə iri kapitalistlər maraq göstərirdilər. Vətəgələr Tağıyev, Mayılov, Lianozov kimi neft maqnatlarının inhisarında idi. Əsrin sonunda 2 milyon puddan çox balıq tutulmuşdu. Balıq və balıq məhsulları Gürcüstana, Rusiya quberinyalarına, xarici ölkələrə ixrac edilirdi. Vətəgələrdə 10 minlərlə fəhlə çalışırdı.
Nuxa şəhəri yenə də ipək emalı sənayesinin mərkəzi hesab olunurdu. Burada yerləşən fabriklər buxarın gücü ilə hərəkətə gətirilirdi. Belə fabriklərdən birinin əsasını hələ 1879-cu ildə rus kapitalistləri tərəfindən qoyulmuş, dövrünün müasir texnikası ilə təchiz edilmişdi. Şuşa və Ordubadda da belə fabriklər vardı. Zaqafqaziyadan ixrac olunan ipəyin 90% Azərbaycanın payına düşürdü.
XIX yüzilliyin II yarısında Azərbaycan üzümçülüyün inkişaf etdiyi mərkəzlərdən biri idi. Üzümçülüyün inkişafı burada şərabçılıq, spirt çəkən müəssisələrin meydana çıxmasına səbəb oldu. 
Gəncə qəzasında şərabçılıqla məşğul olan səhimdar cəmiyyətləri də təsis edilirdi. Bakı neft kapitalistləri də bu sahəyə maraq göstərirdi. Sahibkarlar araq və konyak da istehsal edirdilər. 
Məhdud formada olsa da tütünçülüklə məşğul olmaq Bakı, Şəki, Şamaxı tütün fabriklərinin meydana çıxmasına səbəb oldu. 
Neft və başqa sənaye sahələrinin inkişafı Xəzər dənizində gəmiçiliyin xeyli inkişafına səbəb oldu. Gəmiçi sahibkarlar arasında Hüseynovlar, Zeynalov, Aşurov kimi azərbaycanlı kapitalistlər də  vardı. Onların hər birinin 5-8 gəmisi vardı. XIX yüzilliyin sonlarında Bakı limanı yük dövriyəsinə görə Rusiyada ikinci liman idi. 
Azərbaycanda sənayenin inkişafı sənətkarlığın bəzi sahələrinin tənəzzülünə, hətta aradan çıxmasına səbəb oldu. Digər yerlərdən gətirilən sənaye malları ilə rəqabətə davam gətirə bilməyib süqut edən köhnə yerli «kustar» peşələri sıxışdırılıb aradan çıxarılırdı. Buna baxmayaraq Azərbaycan şəhərlərində kustar, bəzi hallarda isə manufaktura səviyyəsinə yüksələ bilmiş sənət sahələri var idi. Bu sənət sahələrinin bir çoxunun məhsulu ya fabrik –zavodlarda istehsal olunmurdu, yaxud da xalqın adət-ənənəsi,məişətli ilə bağlı olduğundan, onların məhsulunu fabrik-zavod məhsulu ilə əvəz etmək mümkün deyildi. Birinci növ sənət sahəsinə xalçaçılıq daxil idi. Azərbaycan  xalçalarını heç bir fabrik-zavod məmulatı əvəz edə bilməzdi. Bu sənət sahəsi yenə də şəhər və kəndlərdə geniş inkişaf tapmışdı. Təkcə Quba qəzasında 30 minə qədər qadın xalça toxumaqla məşğul idi. Yelizavetpol quberniyasının 4 qəzasında 100 minə qədər adam xalça toxuyurdu. Yüzilliyin sonunda təkcə Xaçmaz stansiyasından bir il ərzində 300 min manatlıq xalça ixrac olunmuşdu. Rusiya toxuculuq sənayesinin pambıq-parça və ipək mallarının Azərbaycana axıb gəlməsinə baxmayaraq, xalqın məişətində özünə möhkəm mövqe tutmuş taftanı, qanovuzu və bu növdən olan ipək parçaları əvəz edə bilməzdi. Ona görə də bu sənət sahələri də əvvəlki kimi inkişaf yolunda idi.
Əvvəlki dövrlər də olduğu kimi Azərbaycanda yenə də boyaqxanalar,dəri-gön istehsalı ilə məşğul olan emalatxanalar, dəmirçilik, xarratlıq və s. sənət sahələri fəaliyyət göstərirdi.

4. Nəqliyat və rabitə

Hələ 70-ci illərin əvvəllərində Bakını Tiflislə birləşdirən dəmir yolu xəttinin çəkilməsi haqqında hökumət qarşısında məsələ qaldırıldı və bu təklif bəyənildi. Çünki bu yolun çəkilişinin Bakı neftinin ixracında çox böyük rolu ola bilərdi. Bu yolun inşasının başlanmasına qədər Bakını və Balaxanı-Sabunçu neft mədənlərini birləşdirən 25 verstlik dəmir yolunun çəkilməsi haqqında məsələ qaldırıldı və bu yol 1880-ci ildə istismara verildi.
Bakını Tiflislə birləşdirən dəmir yolu xəttinin çəkilməsinə 1880-ci ildə başlanıldı. 1883-cü ildə artıq tikinti işləri  başa çatdırılmış və elə həmin il dəmir yolu xətti fəaliyyətə başlamışdı. Bu yoldan daha çox gəlir götürmək istəyində olan dövlət 1889-cu ildən onu öz sərəncamına götürdü. 
Azərbaycan iqtisadiyyatının Rusiya və dünya ticarət dövriyyəsinə cəlb edilməsində Bakı-Tiflis dəmir yolu xəttinin müstəsna rolu oldu. Bu yolla daşınan yüklərin 2/3 hissəsini neft məhsulları təşkil edirdi.
Bakı stansiyası, Bakı limanı, Biləcəri və s. dəmir yolu emalatxanaları, anbarları olan depo ilə yanaşı, ümumən Azərbaycandan yük daşınmasında Gəncə, Ağstafa, Dəllər, Yevlax, Ucar, Ləki, Kürdəmir, Hacıqabul kimi stansiyalar mühüm rol oynayırdılar. 
Dəmir yollarının ildən-ilə iqtisadi əhəmiyyətinin artması Bakı-Port-Petrovsk dəmir yol xəttinin çəkilməsini gündəmə gətirdi. Tikinti işlərinə 1887-ci ilin fevralında başlanıldı və o 1900-cu ildə istismara verildi. Bu yolun çəklişindən sonra dəmir yolunun Şimali Azərbaycanın iqtisadiyatındakı rolu daha da artdı. 
Neft sənayesinin inkişafı ilə əlaqədar Xəzər dənizində gəmiçilik hiss olunacaq dərəcədə artdı. 1873-cü ildən neft və neft məhsulları yelkənli gəmilərlə çənlərə doldurularaq daşınır. Xəzərin neft yüklərinin daşınması ilə «Qafqaz və Merkuri», «Drujina» və digər gəmi kanpaniyaları məşğul olurdu. 1900-cu ilin məlumatına görə Xəzərdən neft məhsullarının daşınması ilə 211 gəmi,digər yüklərin daşınması ilə isə 83 buxar gəmisi və 312 yelkənli gəmi məşğul olurdu. Müxtəlif  yüklərin daşınmasında Kür çayındakı gəmilərdən,quru yollardan da istifadə edilirdi.
XIX yüzilliyin 60-70-ci illərindən başlayaraq poçt-rabitə sistemində də bir canlanma müşahidə edildi. Təkcə Bakı quberniyasında 70-ə qədər poçt stansiyası fəaliyyət göstərirdi. 1864-cü ildə Naxcıvanı Culfa ilə birləşdirən ilk teleqraf xətti istifadəyə verildi. Tiflisi Bakı ilə birləşdirən teleqraf xəttinin çəklişi işi 1868-ci ildə başa çatdırıldı. Bakı ilə Krasnovodsk arasında dənizin dibi ilə çəkilmiş teleqraf xətti 1879-cu ildə istifadəyə verildi. Əsrin sonuna qədər bir çox qəza mərkəzlərinin Bakı ilə teleqraf rabitəsi yaradıldı.
1881-ci ildən başlayaraq yeni rabitə növü–telefon rabitəsinin yaradılması işinə başlanıldı. Bakıda, Gəncədə və Hacıqabulda belə rabitə işə düşdü.

5. Kənd təsərrüfatında kapitalist istehsal 
üsulunun yaranması.

Azərbaycanda kəndli islahatının keçirilməsi məhsuldar qüvvəllərin inkişafına, kapitalist münasibətlərinin güclü təbəddüllatına təkan verdi. Azərbaycanın kənd təsərrüfatına təkmilləşdirilmiş maşın və alətlərin yol tapması, əmtəə-pul münasibətlərinin genişlənməsi iqtisadiyyatın bu sahəsində kapitalist münasibətlərinin  inkişafından xəbər verən əlamətlər idi. 
Görkəmli maarifpərvər ictimai xadim Həsən bəy Zərdabinin 1875-ci ildə nəşrinə başladığı «Əkinçi» qəzetinin qabaqcıl kənd təssərrüfatı üsullarının yayılmasında çox böyük rolu oldu. Qəzetin səhifələrində kənd təsərrüfatı bitgilərinin yetişdirilməsi, suvarma işləri, maşınların tətbiqi və s. barəsində qiymətli məlumatlar verilirdi. 
XIX əsrin ikinci yarısında da kənd təssərüfatı istehsalında birinci yeri buğda, arpa istehsalı tuturdu. Çəltikçiliyin də inkişafı nəzərə çarpırdı. Azərbaycanın taxılı xaricə də geniş miqdarda ixrac olunurdu. Mənbələrin verdiyi məlumata görə 80-cı illərin ortaları üçün Azərbaycandan Qara dəniz limanlarına, oradan da xaricə ixrac olunmaq üçün 11 milyon pud taxıl göndərilmişdi. İqtisadiyyatın bu sahəsində muzdlu əməkdən istifadə kapitalizmin inkişafı əlamətlərindən biri idi. 
XIX əsrin birinci yarısında olduğu kimi ikinci yarsında da Azərbaycan Cənubi Qafqazda qızılboya istehsalı mərkəzi kimi tanınırdı. Rusiya toxuculuq fabriklərinin Azərbaycanın bu məhsuluna böyük ehtiyacı vardı. Baramaçılıq Azərbaycan kəndlilərinin mühüm məşğuliyyət sahələrindən biri idi. Nuxa, Şamaxı, Şuşa, Quba, Zaqatala, Naxçıvan və Ordubadda barama yetişdirilir, o ya xammal halında, ya da emal edildikdən sonra Rusiyaya, həmçinin xarici ölkələrə ixrac olunurdu. 
Azərbaycanın Rusiya iqtisadiyyatına cəlb edilməsi pambıqçılığa da diqqəti artırmışdı. Kənd təssərrüfatının bu sahəsinə maraq o dərəcədə artmışdı ki, təssərrüfatla məşğul olmayan bəylərin də diqqətini cəlb etmişdi. Pambıqçılıqda muzdlu əməkdən geniş istifadə edilirdi. XIX əsrin ikinci yarısında maldarlıq da xeyli intişar tapmışdı. 
Beləliklə, Azərbaycan kəndində kapitalist münasibətləri inkişafda olsa da,feodal istehsal münasibətləri qalıqları hələ də güclü şəkildə qalmaqda idi.

6. Ticarət, şəhərlər və bank – kredit sistemi.

XIX əsrin II yarısından başlayaraq Şimali Azərbaycan ticarətində bir canlanma müşahidə olunurdu. Bakı, Şamaxı, Şuşa, Nuxa, Gəncə, Zaqatala, Naxçıvan və başqa şəhərlərdə tacirlərin sayı artır, ticarət müəssisələrinin miqdarı, illik dövriyyəsi ardıcıl olaraq çoxalır.
Bu dövrdə Azərbaycan ticarətini səciyyələndirən əsas cəhət gildiya ticarət qaydasının tətbiqindən sonra ticarətin təşkili sisteminin təkimləşdirilməsi və formalarını genişləndirməsi, bir sıra yeni ticarət mərkəzlərinin meydana gəlməsi, ticarətdə təmərküzləşməsi, ticarət kapitaliının sənaye kapitalını tədavülünə çevrilməsi idi. Bir də bunlara ticarətdə kapitalist münasibətlərinin yaranıb sürətlə inkişaf etməsi, ticarətin coğrafiyasının getdikcə daha çox qarşılıqlı xarakter daşıması kimi cəhətlər əlavə edilməlidir.
Bakı–Tiflis dəmir yolunun işə düşməsi Azərbaycanın ticarət əlaqələrinin genişlənməsinə güclü təsir göstərdi. Azərbaycan dəmir yol stansiyalarından 1884-cü ilə kimi aparılan malların orta illik miqdarı 44 milyon 145 min pud olmuşdu. Təkcə Gəncə quberniyasından 1895-ci ildə 4 milyon 613 min pud mal aparılmış və həmin ildə müvafiq surətdə 3 milyon 312 min pud mal gətirilmişdi. Bakıdan bütün istiqamətlərdə 1881-1900-cu illərdə aparılan neft məhsullarının miqdarı 194,4 milyon puddan 443,1 milyon puda çatmışdı. 
Ölkənin daxili ticarətində şəhərlərdə və kəndlərdə fəaliyyət göstərən həftə bazarları mühüm rol oynayırdı. Cümə günləri işləyən bu bazarlara ətraf kəndlərdən müxtəlif məhsullar, mal-qara gətirilirdi. Bu bazarlarda Rusiyadan, hətta xarici ölkələrdən gətirilmiş mallara da rast gəlmək olardı. Belə bazalardan biri Ağdaşda olmuşdu. Bazarı görmüş müasirlərdən biri Tiflisdə çıxan «Qafqaz» qəzetində yazırdı ki, Ağdaş «xaricdə, Marsel və İtaliyaya göndərilən həm bütün sarınmış ipəyi, həm də baramanı özündə cəmləşdirən mərkəzdir». Şəhərlərdə yarmarkalar  təşkil olunurdu. Azərbaycanın xarici ticarətində əsas Mərkəzi Rusiya quberniyaları, həmçinin İran, Avropa və Şərq ölkələri rol oynayırdı. Bu ixracatda əsas yeri neft, ipək, pambıq, yun, tütün və s. mallar tuturdu. XIX  yüzilliyin sonlarında Azərbaycanın şəhərləri arasında ən mühüm yeri artıq əhalisi yüz mini keçmiş iri kapitalist şəhəri Bakı tuturdu. Bakıda azərbaycanlılarla yanaşı ruslar və başqa millətlərin nümayəndələri yaşayırdılar. Azərbaycanın Gəncə, Şuşa, Nuxa və Şamaxı kimi şəhərlərinin hər birində 20-30 min əhali yaşayırdı.
1870-ci il islahatından sonra şəhərlərin özünüidarəsi ilə məşğul olan şəhər bələdiyyəsi rəisidən və dörd il müddətinə seçilən duma üzvlərindən ibarət idi. Duma üzvləri, əsasən varlı sinif nümayəndələri idi. Şəhərlərin çoxunda, məsələn Qubada və Lənkəranda yüzilliyin sonlarından başlayaraq başda şəhər rəisi olmaqla 13 müvəkkildən ibarət məhdud şəhər özünüidarəsi fəaliyyət göstərirdi.
XIX yüzilliyin ikinci yarısında şəhərlərin çoxunun xarici  görkəmi xeyli dəyişdi, yeni tipli evlər tikildi, yollar salındı. Bu baxımdan Bakı şəhəri xüsusilə fərqlənirdi. Şəhər əhalisinin tərkibi də dəyişirdi.
XIX əsrin 70-ci illərindən başlayaraq Azərbaycanın kredit-bank sistemi ümumrusiya kredit-bank sisteminin bir  hissəsi kimi formalaşırdı. 1874-cü il fevralın 28-dən Bakıda fəaliyətə başlayan Bank-kredit cəmiyyəti ilk bank müəssisəsi olmaqla Şimali Azərbaycanda kapitalist kredit sisteminin yaranmasının əsasını qoydu. Bakıda ikinci bank müəssisəsi-Dövlət Bankının şöbəsinin 1874-cü ildən fəaliyyətə başlaması mühüm hadisə idi. Çox keçmədi ki, bir-birinin ardınca müxtəlif səhmdar bankların şöbələri fəaliyyətə başladı. 1881-ci ildə Bakı ictimai şəhər bankı,1886-cı ildə Tiflis kommersiya bankının şöbəsi,1880-cı ildə Volqa-Kama kommersiya bankının şöbəsi, 1887-ci ildə Cənubi rus sənaye bankının şöbəsi, 1818-ci ildə Sankt-Peterburq–Azov kommersiya bankının şöbəsi, 1899-cu ildə Don torpaq bankı,1900-cu ildə Bakı şəhər kredit cəmiyyəti, İranın uçot-borc bankının şöbəsi təsis edildi. 1886-cı ildə Gəncədə Azov-Don bankının şöbəsi açıldı. Şimali Azərbaycanda kredit müəssisələri şəbəkəsi genişləndikcə bank kapitalı təmərküzləşdikcə onun sənayenin müxtəlif sahələrinə, nəqliyyata, ticarətə, əkinçiliyə və torpaq sahibliyinə sirayəti güclənirdi.  

7. Çarizmin köçürmə siyasəti.

Çarizmin aqrar siyasətinin hərqələrindən biri də köçürmə siyasəti idi. İmperiya Azərbaycanı iqtisadi cəhətdən fəth etdikcə yerli  əhali irsi torpaqlarından qovulur, az torpaqlılıqdan əziyyət çəkir, milli torpaqlar qarət edilirdi. Yerli əhaliyə inamı olmadığından çarizm Azərbaycanda ilk vaxtlardan özünə xristian dayağı yaratmağa, bu yerlərdə qeyri-müsəlmanları məskunlaşdırmağa çalışırdı. Çarizmin Azərbaycana ilk xristian köçgünləri alman kolonistləri (1818), ermənilər (1828-1830) olmuşlar. Alman kolonistlərinə 13 min desyatin pay torpağı verən çarizm burada Yelenendorf və Annenfeld kimi koloniyalarının əsasını qoydu. Erməni köçürmələrinə gəlincə bu haqqda əvvəlki mühazirə də bəhs edilmişdi. 
Rusların Azərbaycanda məskunlaşmasına gəlincə bu proses hələ 1830-cu illərdən başlanmışdı. Belə ki, xidməti müddəti başa çatdırdıqdan sonra əvvəlki yaşayış yerlərinə qayıtmaq istəməyən  əskərlərin ailələri ilk rus yaşayış məntəqələrinin əsasını qoydular. 30-40-cı illərdə  rus təriqətçilərinin Azərbaycana güclü  axını oldu və onlarla rus kəndləri yarandı. Onlar əsasən Şamaxı, Lənkəran, Gəncə və Qazax qəzalarında məskunlaşdırıldı. 50-60-cı illərdə Rusiyanın daxili quberniyalarından Azərbaycana köçürülmələr qismən dayandırılsa da, XIX əsrin son 20 illində isə Muğana xeyli rus ailələri köçdü.
Kütləvi köçürmələr sayəsində, Şimali Azərbaycan ərazisində 1900-cü ilin məlumatına görə 41 rus kəndi yaranmışdı. Onlardan 25-i Bakı quberniyasının, 15-i Gəncə quberniyasının, biri isə Naxçıvan qəzasının payına düşürdü.
Azərbaycana köçürülən rus kəndlilərinin torpaqla təminatında bir qeyri bərabərlik vardı. Belə ki, Gəncə qəzasında rus kəndlilərinin hər birinə 19-76 desyatin, Bakı quberniyasında isə 15-23 desyatin torpaq payı düşürdü. Bununla yanaşı elə kənd icmaları vardı ki, onlarda hər bir ailəyə 52 desyatin torpaq payı düşürdü. Rus kəndliləri torpaqdan istifadədə azərbaycanlılardan daha təkmil kənd təsərrüfatı alətlərindən istifadə edirdilər. 

8. Azərbaycan burjuaziyasının və fəhlə sinifinin təşəkkülü.

Azərbaycanın ictimai-iqtisadi həyatında baş verən dəyişikliklər burada burja cəmiyyəti təbəqələrinin formalaşmasına şərait yaradırdı. Şimali Azərbaycanı imperiyanın mərkəzi rayonlarının  sənayesi üçün satış bazarı və xammal mənbəyi kimi qiymətləndirən çarizmin müstəmləkə siyasətinə,ilkin kapital yığımı mənbələrinin məhdudluğuna, Azərbaycan kəndində feodal qalıqlarının qalmasına baxmayaraq, diyarda burujaziyanın təşəkkülü prosesi gedirdi. Müəyyən məhdudluqlarına baxmayaraq 70-ci illərdə keçirilən burja islahatları bu prosesə müsbət təsir göstərirdi. Yarandığı gündən Azərbaycan burjuaziyası təhkimli burjuaziya kimi formalaşırdı. Bu da yüz illiyin son rübündə Şimali Azərbaycan sənayesinə əvvəlcə həm rus, 80-cı illərdən isə  həm də xarici kapital axınının güclənməsi ilə bilavasitə bağlı idi.
Azərbaycan burjuaziyası neft sənayeçilərindən, fabrik-zavod sahiblərindən, manufaktura səviyyəsində olan sənətkar emalatxanalarının sahiblərindən, tacirlərdən, ev sahiblərindən, qolçomaqlardan, təsərrüfatlarını muzdlu əmək üzərində quraraq kapitalistə çevrilmiş bəylərdən və başqalarından ibarət idi. Azərbaycan burjuaziyasının XIX yüzilliyin ikinci yarısında başlamış təşəkkül prosesi XX yüzilliyin əvvəllərində də davam  etmişdi. Böyük sənaye şəhərinə çevrilmiş  Bakı şəhəri Azərbaycan burjuaziyasının təşəkkül tapdığı ən mühüm mərkəz idi. Azərbaycan burjuaziyasının ən güclü dəstəsi də məhz bu şəhərdə cəmləşmişdi. Müstəmləkə vəziyyətində olan ölkənin iqtisadi inkişafının xüsusiyyətləri ilə əlaqədar olaraq öz təşəkkülünün lap başlanğıcından Azərbaycan burjuaziyası çoxmillətli olmuşdur. Bu xüsusiyyət ondan ibarət idi ki, neft  sənayesinin kapitalist inkişafının ilk illərindən erməni kapitalı burada, daha sonra isə Bakı sənayesinin başqa sahələrində üstünlük qazandı. Daha sonra bu sənaye sahəsinə rus kapitalı axıb gəldi. Ticarət sahəsində də erməni və rus kapitalının rolu az deyildi. Azərbaycanlı sahibkarlar əsasən  Bakının yüngül sənaye, neft emalı sahələrində, gəmiçilikdə, Azərbaycan qəzalarındakı sənaye müəssisələrində üstünlük təşkil edirdi. Özünün təşəkkül dövründə çoxmillətli burjuaziya sinfinin tərkibində azlığı təşkil edən Azərbaycan burjuaziyası sonrakı illərdə nisbətən qüvvətləndi. Məsələn, XX yüzilliyin ilk ilində neft sənayesində olan 167 firmadan 49-u milli kapital nümayəndələrinə məxsus idi. Əllərində olan firmaların sayı etibarilə Azərbaycan burjuaziyası neft sənayesində ikinci yeri tuturdu. Azərbaycan milli burjuaziyası XX yüzilliyin sonlarında say etibarilə xeyli artsa da, onun sənayedə xüsusi çəkisi həmin sayla uyğun gəlmirdi, belə ki, bu burjuaziyanın nümayəndələrinin böyük əksəriyyəti kapitallarının  miqdarına, iqtisadiyyada tutduqları mövqelərinə görə xüsusi çəkiləri bir çox iri kapitalistlərə nisbətən xeyli aşağı idi. Ancaq bu o demək deyildi ki, Azərbaycan milli burjuaziyası nümayəndələri arasında çox varlı, sənaye və ticarətdə yüksək xüsusi çəkili kapitalistlər yox idi. Əlbəttə var idi. Bu kapitalistlərdən biz ilk növbədə öz kapitalını eyni zamanda xalqının maariflənməsi işinə və başqa xeyriyyə işlərinə sərf edən Hacı Zeynalabdin Tağıyevi göstərməliyik. Bənna ailəsindən olub xalq içindən çıxmış, öz fərasəti, əməksevərliyi ilə müəyyən məbləğ yığıb 1872-ci ildə neftverən torpaq sahəsi icarəyə götürmüş H. Z. Tağıyev buruğunun neft fontanı vurması nəticəsində varlanmış, XIX yüzilliyin sonunda Bakının ən böyük milyonçularından birinə çevrilmişdi. Ağıllı, uzaqgörən adam olan H. Z. Tağıyev öz kapitalını təkcə neft sənayesinə deyil, yeyinti, tikinti sənaye sahələrinə, hətta kənd təsərrüfatına da qoyurdu. H. Z. Tağıyev Azərbaycan iqtisadiyyatının müstəmləkə xarakterinə zərbə vuran, onu sındıran ilk kapitalist nümayəndəsi olmuşdur. Məlumdur ki, müstəmləkə metropoliya sənayesi üçün xammal verməli, onun özündə bu xammalı əşyaya çevirən sənaye sahələri olmamalı idi. Rus sənayeçilərinə dünya bazarlarında rəqib olmamalı idi. Azərbaycan iqtisadiyyatı da belə idi. H. Z. Tağıyev böyük zəhmət və uzun mübarizədən sonra öz toxuculuq fabrikini açmaqla Azərbaycan iqtisadiyyatının bir qolunun inkişafını başqa istiqamətə yönəldə bilmişdi.
H. Z. Tağıyevlə yanaşı Azərbaycan milli burjuaziyasını neft sənayesində Şəmsi Əsədullayev, Musa Nağıyev, Murtuza Muxtarov, Manafov, yeyinti sənayesində Ağabala Quliyev, Zülfüqarovlar, Səttar Kərimov, ipək emalı sənayesində Hacı Kərim Vahab oğlu, Hacı Abdul Rəhimov, Muradov, balıqçılıqda Əhməd Mustafa oğlu və başqaları, gəmiçilikdə Hüseynovlar, Dadaşovlar və onlarla başqaları təmsil etmişlər.
Azərbaycanda kapitalizmin inkişafı burjuaziya ilə eyni vaxtda fəhlə sinfinin meydana çıxıb təşəkkül tapmasına səbəb oldu. Bakıda, Azərbaycan qəzalarında sənaye ocaqları yarandıqca, var-yoxdan çıxmış kəndlilər bir parça çörək dalınca bu yerlərə axışırdı. Bakıya iş dalınca təkcə Azərbaycan qəzalarının  müflisləşmiş kəndliləri deyil, eyni zamanda Rusiyadan, qonşu Gürcüstandan, Ermənistandan, həmçinin İran Azərbaycanından insanlar axışırdı. Məhz həmin kəndlilər hesabına Azərbaycan fəhlə sinfi formalaşmışdı. Onu da qeyd etməliyik ki, iri sənaye mərkəzinə iş dalınca gələn kəndlilərin hamısı daimi olaraq Bakıda qalmır, fəhlə sinfinin təşəkkülündə iştirak etmirdi. Onların bir qism torpağı az olduğundan, təsərrüfat işlərindən azad vaxtda kəsbkarlığa gəlir, yəni müəyyən müddət işləyib bir qədər pul qazandıqdan sonra geri qayıdırdı. Bu fəhlələrə  mövsümi fəhlələr deyirdilər. Bakıya, başqa sənaye ocaqlarına iş ardınca gələnlərin digər qismi isə təsərrüfatla əlaqəsini tamamilə kəsir, sənaye müəssisələrində muzdla işləyən daimi fəhləyə  çevrilirdi. Məhz onların hesabına Azərbaycan fəhlə sinfi təşəkkül tapırdı. Bakıda neft sənayesi kapitalist əsasları üzərində inkişafa başlayanda burada çalışan fəhlələrin böyük əksəriyyətini Abşeron kəndliləri təşkil edirdisə, sonrakı illərdə yuxarıda qeyd etdiyimiz yerlərdən kəndlilər axışırdılar.
Göründüyü kimi Azərbaycana iş dalınca müxtəlif yerlərdən kəndlilər gəlirdi. Buna görə Azərbaycan fəhlə sinfi təşəkkül tapmasının ilk mərhələlərindən çoxmillətli olmuşdur. Bu ənənə sonrakı illərdə də davam etmişdir. Bakı fəhlə sinfinin tərkibində 30 millətin nümayəndəsi var idi. XIX yüzilliyin sonlarında Azərbaycan fəhlə sinfinin əsas özəyini təşkil edən Bakı proletariatı neft sənayesi ilə yanaşı yüngül və yeyinti sənaye müəssisələrində, dəniz donanmasında, tikinti işlərində, dəmir yolunda və s. çalışırdılar. Azərbaycan qəzalarında olan fəhlələr isə dağ-mədən, ipək emalı, pambıqtəmizləmə sahələrində, balıqçılıqda, duz istehsalı sahəsində, yüngül, tikinti və yeyinti sənayesinin müxtəlif müəssisələrində çalışırdılar. Nuxanın ipəksarıma müəssisələrində 80-90-cı illərdə 1700-1800 fəhlə, bütün Qarabağda 2300 fəhlə çalışırdı. Balıq sənayesində işləyən fəhlələrin sayı 7000 nəfərə çatırdı. Fəhlələr arasında  qadınlar da az deyildi. Yelizavetpol quberniyasında ipək emalı müəssisələrində çalışan fəhlələrin yarıya qədəri qadın idi. Bakıda və qəzalarda sənaye istehsalında yeniyetmələrin, həmçinin uşaqların əməyindən istifadə olunurdu.
Azərbaycanda iri kapitalist birliklərinin meydana çıxması proletariatın təmərküzləşməsinə, möhkəmlənməsinə, onların  çarizmə qarşı mübarizədə mütəşəkkilliyinə şərait yaradırdı.
Kənd təsərrüfatında muzdlu əməkdən istifadə olunduğu üçün kənd proletariatı da təşəkkül tapırdı. Bu prosesin XIX yüzilliyin II yarısında sənayeyə nisbətən çox ləng getməsinə səbəb Azərbaycan kəndində hələ də feodal asılı münasibətlərinin xeyli güclü olması idi.
Azərbaycan sənaye proletariatının təşəkkül tapması xalqımızın tarixində çox mühüm mütərəqqi hadisə idi. Bu hadisə, Azərbaycan xalqının sonrakı taleyində çox mühüm rol oynadı.

9. Azərbaycan burjua millətinin formalaşması.

Kapitalizmin inkişafı, cəmiyyətin sinfi tərkibində baş vermiş dəyişikliklər, ölkənin ayrı-ayrı əraziləri arasında iqtisadi birliyin yaranması, iqtisadi və mədəni mərkəzlərin yüksəlməsi kimi faktorlar vahid dili, mədəniyyəti, ərazisi olan Azərbaycan xalqının burjua milləti kimi formalaşmasına səbəb oldu. Məlumdur ki, azərbaycanlılar bir xalq kimi təşəkkül tapanda onun dil, ərazi, mənəvi və mədəni ümumiliyi olmuşdur. Feodalizm  dövründə hələ iqtisadi həyat birliyi yox idi. Millətin yaranması üçün çox mühüm olan bu amil yalnız kapitalizm dövründə yaranır. Azərbaycan burjua millətinin formalaşması XIX yüzilliyin ikinci yarısında baş vermişdi. Təsadüfi deyildir ki, millət məfhumunu dilimizə dövrünün böyük xadimi M.F.Axundov gətirmişdir. Mətbuatda ilk dəfə 80-cı illərdə çıxan «Kəşkül» qəzeti Azərbaycan milləti sözünü işlətmişdir. Azərbaycan burjua millətinin tərkibinə burjuaziya və proletariat, bəylər və kəndlilər, tacirlər və sənətkarlar və başqaları daxil idi.
Burjua millətinin yaranması azərbaycanlıların həyatında mühüm hadisə idi. Bu azərbaycanlıların  milli şüurunun da formalaşmasına səbəb oldu. Bu isə müstəmləkə zülmünə qarşı,torpağın suverenliyi  uğrunda mübarizə üçün çox vacib idi.
Şimali Azərbaycanın daxil olduğu Rusiya imperiyasında müstəmləkə əsarəti altında onlarla xalqlar və millətlər yaşayırdılar. Çar Rusiyası xalqlar həbsxanası idi. Çar hökuməti idarələrinin başında oturanların böyük əksəriyyəti qaraguruhçu millətçilər idilər. Onların siyasəti, çar Rusiyasının əhalisinin əksəriyyətini təşkil edən başqa xalqların mənafeyinə qarşı yönəldilmişdi. Çarizm bu xalqların sözün əsl mənasında cəlladı idi. O, ucqarlarda millətlərin baş qaldırmasına, öz azadlığı uğrunda mübarizəyə qalxmasına mane olmaq üçün «parçala və hökmranlıq et» prinsipindən istifadə edir, xalqlar arasında, o cümlədən azərbaycanlılarla ermənilər arasında qırğınlar törədirdi. Xalqları əsarət altında saxlamaq üçün çarizm onların savadlanmasına mane olmağa çalışır, ruslaşdırma siyasəti aparırdı. Çarizm yerlərdə müstəmləkə zülmünə qarşı hər hansı çıxışı qan içində boğurdu. Belə bir şəraitdə istər Azərbaycan proletariatı, istər burjuaziyası, istərsə də kütlələrin digər qabaqcıl nümayəndələri müxtəlif leqal vasitələrdən istifadə edərək xalqı savadlandırmaq, onun gözünü açmaq üçün əllərindən gələni edirdilər. Lakin XIX yüzilliyin ikinci yarısında Azərbaycan burjuaziyası zəif idi, proletariatın isə hələ vahid, istiqamətverici təşkilatı yox idi. Belə bir şəraitdə Azərbaycan ziyalılarını millətin taleyi düşündürürdü. Onların əllərindən isə çarizmin milli-müstəmləkə zülmünü tənqid atəşinə tutmaqdan başqa bir iş gəlmirdi. Bu istiqamətdə M. F. Axundov, H. B. Zərdabi, N. Nərimanov və başqalarının gördükləri iş əlbəttə, təqdirə layiq idi. Onlar öz əsərlərində, mətbuat vasitəsilə xalqın gözlərini açmağa çalışırdılar. Onlar yaxşı bilirdilər ki, xalq kütlələrinin avamlığı, cəhalət içində olması, onu milli əsarətdən qurtarmağa mane olur. 
Azərbaycan burjuaziyanın bir çox liberal baxışlı nümayəndələri də xalqı maarifə, elmə çağırır, bunun üçün 70-ci illərin sonundan Tiflisdə çıxmağa başlamış «Ziya» (bir qədər sonra o «Ziyayi Qafqaziyyə» adlandı) qəzetinin səhifələrindən istifadə edirdilər. Bu dövrdə burjuaziyanın bəzi nümayəndələri xalqın həyatını yenidən qurmağa, ana dilini yaymağa çalışır, «Vətən» məfhumunu işlədirdi. Burjuaziyanın bu nümayəndələri, hələ proletariatın bir sinif kimi zəif olduğu bir vaxtda, məhz milli hərəkatın başlanğıcını qoydular. Bakıda çıxan «Kaspi» qəzetinin ətrafında toplanmış burjuaziyanın Əhməd bəy Ağayev, Əli bəy Hüseynzadə, Əlimərdan bəy Topçubaşov kimi nümayəndələri məhz bu qəbildən olmuşlar. Lakin Azərbaycanda milli hərəkat bu dövrdə güclü və ardıcıl deyildi. Sonralar isə proletariatın inqilabi mübarizələrindən qorxuya düşmüş Azərbaycan milli burjuaziyası tərəddüd keçirdi.
Bu dövrdə Azərbaycanda mütərəqqi - demokratik hərəkat gücləndi. Bu hərəkatın nümayəndələri, o cümlədən N.Nərimanov, C.Məmmədquluzadə, H. B.Zərdabi, Ə.Haqverdiyev, N.B.Vəzirov və başqaları öz əsərlərində, Azərbaycanın sosial-iqtisadi və siyasi həyatında baş verən hadisələri əks etdirir, cəmiyyətin əksiklərini tənqid edirdilər. Azərbaycan ziyalılarının bu nümayəndələri arasında sonralar görkəmli partiya və dövlət xadimi olmuş  N. Nərimanov xüsusilə fərqlənirdi. XIX yüzilliyin ikinci yarısında adlarını qeyd etdiyimiz ziyalı nümayəndələri, ümumiyyətlə Azərbaycanın demokratik ziyalılarının çıxışları milli azadlıq hərəkatı səviyyəsinə yüksələ bilmədi.

10. Fəhlə sinfinin vəziyyəti və çıxışları.

Avropa ölkələrinin bir çoxu ilə müqayisədə Çar Rusiyasında, o cümlədən onun müstəmləkə ucqarlarında fəhlə sinfinin vəziyyəti olduqca ağır idi. Müstəmləkə ucqarlarında fəhlələrin hüquqsusluğu, dilənçi vəziyyətində olmaları, maarif və mədəniyytdən təcrid olunması özünü daha bariz surətdə göstərirdi. Ucqarlarda yerli millətlərdən olan, Azərbaycanda isə azərbaycanlı fəhlələr  eyni zamanda milli əsarətə də məruz qalırdılar.
Fəhlə sinfi kapitalistlər tərəfindən istismar edilir, müqabilində isə cüzi əmək haqqı alırdılar. İş günü çox, uzun və üzücü idi, bəzi yerlərdə 12-14  saata çatırdı. O dövrün müasirlərindən biri yazırdı ki, mədənlərdə adi, axşam və gecə işləri zamanı iş saatlarının miqdarı bəzən sutkada 18 saata qədər çatır. 14 saatlıq iş daimi haldır. Bu sözlərdə bir qədər şişirtmə olsa da, hər halda fəhlələrin iş gününün çox uzun olması şübhə doğurmamalıdır. Fəhlələr üçün istirahət günləri yox idi. Bakının neft mədənlərində iş günlərinin sayı bir ildə 360 günə çatırdı. Rusiyanın daxili quberniyalarında isə bu 230-300 gün idi. Neft sənayesi ilə bağlı olmayan müəssisələrdə də iş günü 12-13 saata çatırdı. Fəhlələr səhər 6-7-dən, axşam 7-8-ə qədər işləməli olurdular. Azərbaycan qəzalarında olan sənaye müəssisələrində də vəziyyət belə idi. 
Olduqca ağır iş müqabilində fəhlələrin maaşı çox az idi. İxtisaslı fəhlələrin əmək haqqı nisbətən yüksək idi, ixtisassız fəhlələr isə sözün əsl mənasında dilənçi payı alırdılar. Balıq sənayesi sahəsində çalışan fəhlələrin, həmçinin qadınların və uşaqların əmək haqqı isə lap aşağı idi. Mənzil kirayəsinin olduqca yüksək olması, fəhlələrin tez-tez cərimə edilməsi onların real əmək haqqını son dərəcə aşağı salırdı.
Fəhlələrin iş şəraiti də çox ağır idi. Bakıda olub, fəhlələrin iş şəraitini öz gözlərilə görmüş böyük yazıçı Maksim Qorki yazırdı. «Neft mədənləri mənim xatirəmdə dəhşətli cəhənnəmin məharətlə cızılmış mənzərəsi kimi  qaldı. Təəssürat insanı sarsıdırdı». Əmək mühafizəsinin  yoxluğu bədbəxt hadisələrin baş verməsinə, ölüm hallarına, fəhlələrin ömürlük şikəst olmalarına səbəb olurdu. Neft quyularının qazılması zamanı bədbəxt hadisələr daha çox baş verirdi. Bakı şəhərində şirin su çatışmırdı. Fəhlə rayonlarında isə bu hal əsl fəlakətə çevrilmişdi. İş, yaşayış şəraiti o qədər pis idi ki, fəhlələrin çoxu hələ cavan yaşda olmalarına baxmayaraq iş qabiliyyətlərini itirirdilər. Belə fəhlələri sahibkarlar sorğu-sualsız işdən çıxarır, onların yerlərini sağlam, qolları güclü fəhlələrlə doldururdular.  Fəhlələr, xüsusən azərbaycanlı fəhlələr demək olar ki, başdan-başa savadsız idi. Çar Rusiyasının hər yerində olduğu kimi Azərbaycan fəhlələri də siyasi hüquqlardan məhrum idilər. «Rusiyada bütün millətlərdən olan fəhlələr, xüsusilə də rus millətinə mənsub olmayan fəhlələr heç bir dövlətdə misli olmayan iqtisadi və siyasi zülm altındadırlar». XIX yüzilliyin sonlarında yaradılmış Bakı quberniya fəhlə müfəttişliyi və dağ–mədən nəzarətinin Azərbaycandakı nümayəndələri fəhlələrin mənafeyini müdafiə etmək əvəzinə çar qanunlarında nəzərdə tutulan cüzi güzəştlərin belə kapitalistlər tərəfindən pozulmasına göz yumurdular. Sahibkarlar fəhlələri söyməkdən, təhqir etməkdən belə çəkinmirdilər.
Azərbaycan fəhlələri artıq 70-80-cı illərdən öz istismarçılarına qarşı mübarizəyə qalxmışdılar. Bu dövrdə Rusiyada başlanmış fəhlə hərəkatı milli ucqarlara də öz təsirini göstərirdi. Bu yerlərdə yaşayan xalqların içərisindən qabaqcıl mübarizlər – maarifçilər və inqilabçılar çıxırdı. 
Atrıq 70-80-ci illərdən Bakıda, Gədəbəydə, Azərbaycanın digər sənaye müəssisələrində fəhlələrin iqtisadi tələblər–əmək haqqının artırılması, iş şəraitinin yaxşılaşdırılması və s. irəli sürən tətilləri baş verirdi. 80-90-cı illərdə mədənlərdən Bakıya, neft anbarlarına neft daşıyan arabaçı fəhlələrin, Gədəbəy misəritmə zavodunun, Bakı tütün fabrikinin, bəzi mədən rayonlarının fəhlələrinin tətilləri olmuşdur. 1891-ci ildə neft mədənlərindən və gəmi təmiri emalatxanalarından işdən çıxarılmış fəhlələr tətil etmişdilər. Bu tətillər hələlik kortəbii xarakter daşıyır, heç bir rəhbər təşkilat tərəfindən istiqamətlənmirdi. Bu çıxışların, gələcək kütləvi çıxışların başlanğıcı kimi çox böyük əhəmiyyəti var idi.
Bakı fəhlə hərəkatı tarixində mütəşəkkil keçmiş ilk tətil 1895-ci ildə tütün fabrikində olmuşdu. Bu 400 fəhləsi olan müəssisənin gənc fəhlələri əmək haqlarının artırılması tələbilə tətil etdilər. İki həftə davam etmiş bu tətil fəhlələrin qələbəsilə, onların maaşlarının artırılması ilə başa çatdı. 1896-cı ildə Bankə balıq vətəgələri fəhlələri tətil etdilər. Daha sonra Bülbülə daş karxanası fəhlələri, Gədəbəy misəridən zavodunun fəhlələri, dəmir yol emalatxanaları fəhlələri tətil etdilər.


11.  Mədəniyyət.

Azərbaycanın sosial-iqtisadi və siyasi həyatındakı dəyişikliklər Azərbaycan xalqının mədəniyyətində də öz əksini tapırdı. Bu dövrdə iri sənaye şəhərinə çevrilmiş Bakı, eyni zamanda Azərbaycan mədəniyyətinin mərkəzi sayılırdı. Bu baxımdan Şamaxı, Nuxa, Şuşa, Gəncə, Naxçıvan kimi şəhərləri də qeyd etmək lazımdır.
Qeyd olunan dövrdə Azərbaycanda maarif  inkişaf etməkdə idi. Yenə də qabaqkı illərdə olduğu kimi, əsas tədris ocaqları məktəblər və mədrəsələr idi. Azərbaycanda onların sayı təxminən 500-700 idi. Əsasən məscid, yaxud kiçik binalarda yerləşən məktəblərin hər birində ondan yüzə qədər uşaq təhsil alırdı. Oxumaq pullu idi. Dərsləri əsasən mollalar aparırdı. Uşaqlara əlifbanı və Quranı öyrədirdilər. Daha sonra uşaqlara kitab oxumağı və fars dilini öyrədirdilər. Bəzi məktəblərdə tarix də tədris olunurdu. Bakı, Şamaxı, Şuşa, Nuxa və bəzi başqa məktəblərdə ədəbi dərnəklər, məclislər təşkil olunurdu. Bu məclislərin uşaqlarda doğma ana dilinə məhəbbətin, ana dilində olan şerlərə məhəbbətin artmasında mühüm rolu var idi. Bu məclislərin bəzilərinin iştirakçıları olan cavanlar şer yazmağa da meyl göstərir, məclislər şairlər nəslinin yetişməsinə səbəb olurdu.
Məktəblərlə yanaşı xüsusi ruhani məktəbləri–mədrəsələr də var idi. Onlar ancaq məscidlərin nəzdində təşkil olunurdu. Buraya ana dili və fars dilini bilən 16-dan artıq yaşı olanlar qəbul olunurdular. Mədrəsələrdə təhsil pulsuz idi. Onlarda ərəb dili, şəriət, ədəbiyyat, fəlsəfə, məntiq, psixologiya, xüsusilə islam dininin tarixini öyrədirdilər. Təhsil 6-8 ildən 10-15 ilə qədər olan mədrəsələr ibtidai və ali mədrəsələrə bölünürdülər. Ali müsəlman mədrəsələri İranda, Tehranda, Təbrizdə və başqa şəhərlərdə idi. XIX yüzilliyin sonlarında məktəblərdə təhsildə bəzi dəyişikliklər baş verdi. Bu məktəblərdə ana dili ilə yanaşı coğrafiya və hesab da tədris olunurdu. Məktəblərin bəzisində rus dili də keçirilirdi. Ana dilinin tədrisinin həyata keçirilməsində S. Ə. Şirvaninin xidməti az olmamışdır. Onun açdığı məktəbdə rus dili də tədris olunurdu. Görkəmli satirik şair  M. Ə. Sabir bu məktəbdə təhsil almışdı.
Azərbaycanın S. Ə. Şirvani kimi görkəmli maarif xadimlərindən başqa Məmmədtağı Sidqini, xüsusən Həsən bəy Zərdabini, H. B. Vəzirovu, S. M. Qənizadəni qeyd etmək lazımdır.
Azərbaycan üçün müəllim kadrlarının hazırlanmasında 1876-cı ildə açılmış Qori seminariyasının böyük rolu olmuşdur. 1879-cu ildə bu seminariyanın Azərbaycan şöbəsi fəaliyyətə başladı. Şöbənin müdiri olmuş A. O.Çernyayevski azərbaycanlı uşaqların təhsilə cəlb edilməsi və oxuması sahəsində çox mühüm işlər görmüşdü. Azərbaycanın görkəmli maarifçiləri olmuş C.Məmmədquluzadə, N.Nərimanov, Rəşid bəy Əfəndiyev, H.Mahmudbəyov, F.Köçərli bu seminariyada və Tiflis Aleksandrovski  Müəllimlər institutunda təhsil almışdılar. Azərbaycan dili üzrə dərsliklərin yaranması da həmin şəxsiyyətlərin adları ilə bağlıdır.
XIX yüzilliyin ikinci yarısında rus məktəbləri şəbəkəsi də genişləndi. Ruslaşdırma siyasəti yürüdən çar hökuməti ibtidai məktəblərdə təhsili uzun müddət yalnız rus dilində həyata keçirirdi. Bununla belə bu məktəblərin də şəbəkəsi geniş deyildi. Bakı da daxil olmaqla Azərbaycanda 1860-cı ildə cəmisi 4 illik beş qəza məktəbi və üç ibtidai məktəb var idi. Yalnız bir qədər sonrakı illərdə bu məktəblərin şəbəkəsi bir qədər genişləndi, həm də bu məktəblər təkcə şəhərlərdə deyil, bəzi kəndlərdə də açılırdı. Şəhərlərdə xüsusi məktəblər də açılırdı. Bunlardan  Bakı texniki məktəbini, Gəncə sənət məktəbini və s. göstərmək olar. Bakının neft rayonlarının bəzisində ibtidai məktəblər açılmışdı. Realnı məktəblər Bakı və Gəncədə fəaliyyət göstərirdi. 1896-cı ildə Bakıda H.Z.Tağıyevin açdığı qız məktəbini xüsusi qeyd etmək olar. Azərbaycan əhalisinin miqdarına nisbətən çox az olan bu məktəblərə fəhlə və kəndli balaları nadir hallarda düşə bilirdilər.
Haqqında söhbət gedən dövrdə Azərbaycanda ilk kütləvi kitabxana və qiraətxana meydana çıxdı. Belə kitabxana, qiraətxanalardan birini 1894-cü ildə Bakıda N.Nərimanov açmışdı.
Azərbaycanda səhiyyə işi də çox aşağı səviyyədə idi. XIX yüzilliyin son rübündə Şimali Azərbaycanda cəmi 105 həkim işləyirdi. Həkimlərin demək olar ki, hamısı şəhərlərdə cəmləşmişdi. İlk azərbaycanlı həkimlərdən M.R.Vəkilov və A.M.Mehmandarov göstərmək olar. Onlar poliklinika yaratmışdılar.        
Azərbaycanda ilk apteklərin də açılması bu dövrə aiddir. Onların ümumi sayı  10-dan bir qədər çox idi. Bütün bu gətirilən rəqəmlər göstərir ki, bəhs olunan dövrdə Azərbaycanın sanitar-tibb vəziyyəti çox pis idi. 
Azərbaycanın içtimai  həyatının ən mühüm faktorlarından biri  mətbuatın meydana çıxması oldu. Azərbaycan mətbuatının banisi, xalqımızın görkəmli oğlu, ictimai xadimi, alimi, maarifpərvəri Həsən bəy Məlikov Zərdabi olmuşdur (1842-1907). O, birinci nömrəsi 1875- ci ilin iyulun 22-də «Əkinçi» qəzetini nəşr etmək üçün xeyli əzab çəkməli, mübarizə aparmalı olmuşdur. Bu qəzetin birinci nömrəsinin çapdan çıxması bütün Qafqazda əks-səda doğurdu. Qəzetin bütün redaksiyası, redaksiya heyəti bircə nəfərdən H.B.Zərdabinin özündən ibarət idi. O həm naşir, redaktor, həm də korrektor və mürəttib olmuşdur. 1875-1877-ci illər ərzində qəzetin cəmi 56 nömrəsi çıxdı.  H.B.Zərdabi qəzetin ətrafında S.Ə.Şirvani, K.Mehmandarov, A.Adıgözəlov, Gorani və dövrünün başqa görkəmli ziyalılarını toplaya bilmişdi. «Əkinçi» qəzetində maarifçi və demokratik ideyalar təbliğ olunur, fanatizm və  mövhumat amansız tənqid atəşinə tutulurdu. Qəzetdə kəndli həyatına, kəndli təsərrüfatına, əkinçilik mədəniyyətinə, suvarma işlərinə, əmək alətlərinə dair məqalələr nəşr etməklə H.B.Zərdabi kənd təsərrüfatında geriliyi aradan qaldırmağa çalışmışdı. Qəzetdə xalqımızın mədəni həyatına dair materiallar da dərc edilmişdi. «Əkinçi» qəzetinin maarifçi-demokratik ideyaları çap müstəmləkəçilərini narahat etdi, onu bağlamaq üçün tədbirlər görülməyə başlandı və 1877-ci ildə qəzetin bağlanması barəsində xüsusi fərman verildi.
1879-cu ildə Tiflisdə «Ziya» qəzeti çıxmağa başladı. O, 1880-cı ildən «Ziyayi Qafqaziyyə» adı altında nəşr olunurdu. Onun cəmi 104 nömrəsi çıxdı və 1884-cü il iyulun 2-də bağlandı 1880-cı ildə Tiflisdə «Kəşkül» qəzeti çıxmağa başladı. Hər 2 qəzetin ideya istiqaməti «Əkinçi» qəzeti ilə uyğun gəlirdi. Həftəlik qəzet olan ‘‘Kəşkül’‘ 1891-ci ilə kimi nəşr olundu.
80-90-cı illərdə Bakıda «Kaspi», «Bakinskiye izvestiya», «Bakı» və başqa rusdilli qəzetlər çıxmağa başladı. Bu qəzetlərdə Azərbaycanın sosial-iqtisadi və mədəni həyatının bir çox məslələrinə həsr olunmuş məqalələr də nəşr olunurdu.
Azərbaycanın sosial-iqtisadi və mədəni inkişafı elmin də inkişafına müəyyən təkan verirdi. Elmin ayrı-ayrı sahələrinin inkişafı, xüsusən təbiət elmlərinin inkişafı əsasən Azərbaycanda olan təbii sərvətlərin yataqları ilə, bu yataqların kəşfi və istifadə olunması ilə bilavasitə bağlı idi. Qafqaz dağ-mədən idarəsinin bu işə müdaxiləsi, bu idarədə çalışan geoloqların Azəbaycanın dağ-mədən sərvətlərini tədqiq etmələri, burada geologiya elminin inkişafına şərait yaradırdı. Bu işlə məşğul olanlar əsasən rus alimləri, geoloqları idilər. Azərbaycanın təbii sərvətlərindən neftlə bağlı sahə daha sürətlə inkişaf etdi. Hələ 60-cı illərdə Bakıya gəlmiş böyük rus alimi M.Y.Mendeleyev neft işini əsaslı sürətdə həm nəzəri, həm də praktiki cəhətdən tədqiq etmiş, sənayenin inkişafı üçün bir sıra təkliflər irəli sürmüşdü. M.Y.Mendeleyevdən başqa onlarla  rus alimi neft işi ilə məşğul olmuşlar. Onların arasında yeganə azərbaycanlı alim kimyaçı Möhsinbəy Xanlarov idi. Almaniyada təhsil alıb, orada elmlər doktoru dərəcəsinə yiyələnmiş M.Xanlarov 1884-cü ildə Bakıya gələrək öz elmi tədqiqat işlərini davam etdirmişdi. Azərbaycanda biologiya, kənd təssərrüfat elmləri sahəsində də müəyyən nailiyyətlər əldə edilmişdi. Bu elm sahəsinin görkəmli nümayəndəsi H.B.Zərdabi, N.B.Vəzirov və başqaları idilər. Onlar təbiətşünaslıq, biologiya, təbabət və başqa elm sahələri üzrə Rusiyada təhsil alarkən qazandıqları bilikləri geniş yayırdılar. H.B.Zərdabi böyük ingilis alimi Ç.Darvinin təkamül nəzəriyyəsi tərəfdarlarından idi. Təbiət elmləri sahəsində Azərbaycanda, xüsusən Bakıda yaşayan bir çox başqa alimlər də məşğul olurdular.
XIX yüzilliyin ikinci yarısında Azərbaycanda tarix elmi sahəsində də müəyyən addımlar atılmışdı. Səlnaməçi tarixçilərdən Mirzə Yusif Qarabağı, Mir Mehdi Xəzani, Rzaqulu bəy Mirzə Camal oğlu, Əhməd bəy Canşir və b. qeyd edə bilərik. Onların əsərlərinin çoxu Qarabağın tarixinə həsr olunmuşdu. Azərbaycan tarixinin bəzi məsələləri M.F.Axundovun, N.Nərimanovun, H.B.Zərdabinin, S.M.Qənizadənin, H.Mahmudbəyovun, F.Köçərlinin, S.Ə.Şirvaninin əsərlərində də öz əksini tapmışdır. Bu dövrdə Azərbaycan tarixinin bəzi məsələlərinə rus müəlliflərinin də əsərlərində toxunulmuşdur. Bu əsərlərdə çarizmin müstəmləkə   siyaçətinə bəraət qazandırılmasına baxmayaraq, onlarda xalqımızın sosail-iqtisadi və siyasi tarixinə dair gətirilmiş materiallar, söylənilmiş fikirlər qiymətlidir.
Yenicə meydana çıxmış ədəbiyatşünaslıq, ədəbi tənqid üzrə ilk addımları M.F.Axundov atmışdır. O, Azərbaycanda ədəbi tənqidi elm səviyyəsinə qaldırmışdır. Azərbaycan ziyalılarının bir qrupu da ədəbiyyatşünaslıq və ədəbi tənqidlə məşğul olurdu.
Azərbaycanda hökm sürən ikiqat zülümə qarşı-bir tərəfdən çar müstəmləkəçiliyinin, digər tərəfdən isə yerli feodalların özbaşnalığına, amansız istismarına qarşı xalq kütlələrinin mübarizəsi öz ideoloji əksini içtimai-siyasi fikirdə tapırdı. Bu dövrdə Azərbaycan xalqı ideoloji sahədə də, fəlsəfə və içtimai-siyasi fikir  cəbhəsində də öz ideoloqlarını yetişdirirdi. Bu ideoloqların ən görkəmlisi məzlum xalqları azadlıq mübarizəsinə çağıran M.F.Axundov idi. Onun yaradıcılığı ictimai-siyasi və fəlsəfi fikir tariximzdə tam bir mərhələni təşkil edirdi. Bu böyük yazıçı, alim və mütəfəkkirin dühası bütün kökləri ilə milli zəminə bağlı idi. Şərq xalqlarının fəlsəfi irsi, öz dövrünün fəlsəfi fikiri ilə dərindən tanış olan M.F.Axundov rus, Qərbi Avropa və antik fəlsəfəni dərindən öyrənərək, nəhəng bir filosof kimi təşəkkül tapmışdı, özü bir sıra fəlsəfi və tarixi əsərlər yaratmışdı. Onun «Kəmalüddövlənin İran şahzadəsi Cəlalüddövləyə üç məktubu və sonuncunun ona cavabı» və başqa fəlsəfi əsərlərində təbiət və cəmiyyət məsələlərinə dair mütərəqqi fikirlər ifadə olunmuşdur. Bu əsərdə despotik dövlətin öldürücü tənqidi öz əksini tapmışdır. M.F.Axundovun əsərlərində böyük mütəfəkkirin maddi və mənəvi həyatın bütün sahələrində gələcək yüksəlişin rəhnini gördüyü məzlum və hüquqsuz zəhmətkeş xalqın qüdrətli səsi eşidilirdi. Zaman keçdikcə M.F.Axundovun dünya görüşü daha da təkmilləşirdi. Əvvəllər o cəmiyyətin həyatını yenidən qurmağı maariflənmədə görürdü. 60-70-ci illərdə isə o, monarxiyanı devirmək üçün zor işlətməyi məsləhət görür, bunu əmlak bərabərsizliyini, xalqın səfalətini aradan qaldırmaq üçün labüd hesab edirdi. Təsadüfi deyildir ki, M.F.Axundovun bu səpkidə yazılmış əsərləri çar hakimiyyəti dövründə çap edilməmiş, yalnız sovet hakimiyyəti illərində işıq üzü görmüşdü.
Azərbaycanın mütərəqqi ictimai fikir tarixində, həyatını xalq həyatının yeniləşdirilməsinə sərf etmiş H.B.Zərdabi də görkəmli yer tuturdu. O, ölkənin inkişafını ləngidən orta əsr geriliyi, köhnə adət və qaydalara, dini xurafata qarşı mübarizə aparırdı. H.B.Zərdabi yazırdı: «Dünya bir şeydir ki, həmişə dövran edir və insan bu tövr dünyanın gedişinə görə gərək habelə öz rəftarını da dəyişdirsin, necə ki, məsələdir deyirlər: «Zəmanə sənə saz olmasa, sən zəmanəyə saz olginən». H.B.Zərdabi xalqlar dostluğunun qızğın carçısı idi.
Azərbaycanın sosial-iqtisadi və siyasi həyatında baş vermiş dəyişikliklər, ədəbiyyatda da öz əksini tapmışdı. Artıq ədəbiyyatda aparıcı cərəyan realizm idi ki, bu da demokratik və maarifçilik ideyalarının təbliğini, ədəbiyyatda sosial həyatla bağlı mövzulara yer verilməsi uğrunda mübarizəni, ədəbiyyatda xəlqilik ideyalarının müdafiəsini qarşısına məqsəd qoymuşdu. Əsası M.F.Axundov tərəfindən qoyulmuş Azərbaycan ədəbiyyatında demokratik ideyaları S.Ə.Şirvani, C.Məmmədquluzadə, H.B.Vəzirov, N.Nərimanov və başqaları daha da inkişaf etdirdilər. Bu dövrün ədəbiyyatında Azərbaycanda özünə yenicə yol açmış sosial bərabərsizliyin tənqidinə geniş yer verilirdi və bu dövrün yazıçıları öz əsərlərində yenicə təşəkkül tapmış burjuaziya sinfi nümayəndələrinin tipini yaradaraq, onun müsbət cəhətləri ilə yanaşı, mənfi, xalqa zidd cəhətlərini də göstərirdilər.
Azərbaycan ədəbiyyatında realist cərəyanla yanaşı romantik, dini-mistik və digər cərəyanlar da var idi. Bu istiqamətin nümayəndələri qəzəlxanlığa geniş yer verir, qeyri-realist xarakterli, dini-sxolostikaya üstünlük verilən əsərlər yazırdılar.
Realist ədəbiyyat nümayəndələri ana dilinə, onun saflığına xüsusi əhəmiyət verirdilər. Milli-müstəmləkə əsarəti şəraitində  doğma ana dilinin inkişafı yolu üzərində müxtəlif maneələrin yaradılmasına baxmayaraq təşəkkül tapmaqda olan ədəbi dil xalqın geniş kütlələrinin qəlbinə yol tapırdı. Xalqımızın görkəmli oğlu Firudin bəy Köçərli dilmiz barəsində yazırdı: «Millətini sevən, onun mənəvi dirçəlişinə çalışan, tərəqqisi yolunda əmək sərf edən ədiblərimizdən və şairlərimizdən çox-çox təvəqqe edirik ki, dillərini asanlaşdırsınlar, ana dilimizdən uzaq düşməsinlər, başqalarını təqlid etməsinlər, fikirlərini açıq və sadə dildə yazsınlar, təki onların yazdıqlarını oxuyan anlasın, düşünsün və ayılsın. Ancaq bu yolla yazan və oxuyan arasında dostluq, ittifaq və birlik yarana bilər». Başqa realist yazıçılarımız, o cümlədən N.Nərimanov da ana dilinin saflığı uğrunda mübarizə aparırdı: «Ana dili! Bir dil ki, mehriban bir vücud öz məhəbbətini sənə bu dildə bəyan edir. Bir dil ki, sən hələ beşikdə ikən bir lay-lay şəkilində öz ahəng və lətafətini sənə eşitdirib, ruhun ən dərin guşələrində nəqş bağlayır».
Realist ədəbiyyatı təmsil edən bədii nəsr bu dövrdə xeyli inkişaf etdi. Görkəmli şair S. Ə. Şirvani də nəsr sahəsində müəyyən irs qoymuş, bir sıra hekayələr yazmışdır. O, kiçik yaşlı uşaqlar üçün müntəxəbat tərtib etmişdir. S. Ə. Şirvani bir hissəsi nəsr, digər hissəsi şerlə yazılan ona yaxın təmsilin müəllifidir. Onun «Tülkü və çaqqal» təmsilində qorxaqlıq, avaraçılıq pislənir, həmrəylik, doğruçuluq mərdlik tərif edilir.
H.B.Zərdabi, S.M.Qənizadə də Azərbaycan nəsrinin  inkişafında müəyyən rol oynamışlar. C.Məmmədquluzadə öz yaradıcılığında M.F.Axundovun realist ənənələrini davam etdirirdi. 
Azərbaycan ədəbiyyatında ilk realist roman «Bahadır və Sona»nı N.Nərimanov yazmışdır. N. Nərimanov bir sıra pyeslər və digər yazıların da müəllifidir.
XIX yüzilliyin II yarısı Azərbaycan dramaturgiyasının inkişafı ilə xarakterizə olunur. M.F.Axundovun yolu ilə gedərək milli həyatdan alınmış əsərləri ilə müasir mövzulu dramaturgiya sahəsindəki yaradıcılığa gəlmiş  H.B.Vəzirov, Ə.B.Haqverdiyev, N.Nərimanov Azərbaycan dramaturgiyasına böyük xidmət göstərmişdilər. 
N.B.Vəzirov (1854-1926) Azərbaycan klassik dramaturgiyasının görkəmli xadimi olmuş, uzun yaradıcılıq yolu keçərək haqqında söhbət gedən dövrdə 6 pyes yazmışdır. Onun əsərlərinin mövzusu və ideya məzmunu feodal geriliyinin, zadəganlığın həyat tərzinin, istismarçı siniflərin müftəxorluğunun tənqidinə, xalqın yaradıcı qüvvələrinə inama həsr olunmuşdur. Cəmiyyətdə baş verən əcayib halları görməyi bacaran dramaturq, elə zənn edirdi ki, bu halları maariflənmə yolu ilə aradan qaldırmaq olar.
Feodal adət-ənənələrinin çürüklüyünü digər dramaturq Ə.B.Haqverdiyev (1870-1933) də yaxşı görə bilmiş və bunu özünün dram əsərlərində əks etdirmişdir. Ə.Haqverdiyev hələ Peterburqda oxuduğu müddətdə bir neçə dram əsəri yaratmışdı. Onun pyeslərində əmək adamlarına yüksək qiymət verilmiş, istismarçı bəylər tənqid edilmişdir. O yazırdı: «Niyə bəy öz zəhməti ilə çörək yeməsin … Kifayətdir, min illərlə camaatı əsir edib öz həmcinsiniz olan insanın qanını sordunuz»
Dramaturgiyanın inkişafında N.Nərimanovun da əsərlərinin böyük rolu olmuşdur. Onun dram əsərlərində Azərbaycan kəndində hökm sürən nadanlıq və gerilik tənqid olunurdu. Köhnəliklə yeniliyin mübarizəsi tərənnüm olunur. Məşhur maarifçi R.Əfəndiyev də bir çox dram əsərlərinin müəllifidir. 
XIX yüzilliyin ikinci yarısında Azərbaycan poeziyası səmasında S.Ə. Şirvani kimi bir ulduz parladı. Onun şerlərində satirik duyğular olduqca güclü olub, Azərbaycan ədəbiyyatında bu səpkidə olan poeziyanın banisi Q.B. Zakirin ənənələrini davam etdirdi. Məhəbbət mövzusu da S. Ə. Şirvaniyə yad deyildi.
Bu dövrün görkəmli şairlərindən biri də xalq arasında «Xan qızı» adı ilə şöhrət tapmış Xurşudbanu Natəvan idi. Natəvan irsindən bizə çatan əsasən onun qəzəlləridir.
S.Ə.Şirvani, X.Natəvanla yanaşı bu dövrdə M.R.Fəna, Bahar Şirvani, M.Cürmi, və s. onlarla şair yaşayıb-yaratmışdır. Dövrün başlıca  xüsusiyyətlərindən biri də ədəbiyyatda aşıq  poeziyasının böyük yer tutması,  Aşıq Ələsgər, Aşıq Nəcəfqulu, Hüseyn Bozalqanlı kimi qüdrətli aşıqların yetişməsi idi. 
Azərbaycan milli teatırının yaranması XIX yüzilliyin son 30- illiyində incəsənətimizin tarixində ən böyük hadisə idi.  1873-cü il martın 22- də Novruz bayramı günü Bakı realnı məktəbinin həvəskarlar truppası tərəfindən M.F. Axundovun «Hacı Qara» kamediyasının tamaşaya qoyulmasında H.B. Zərdabi mühüm rol oynamışdı. 10 il sonra xalqımızın mariflənməsində mühüm rol oynamış  H.Z.Tağıyev teatr binası tikdirdi. Bu hadisə Bakıda teatr sənətinin inkişafına təkan verdi, tezliklə dramaturqlar və artistlər nəslinin yetişməsinə səbəb oldu. Artislər arasında Cahangir Zeynalov xüsusilə fərqlənirdi. Bakı teatrının repertuarına M.F.Axundovun, N.B.Vəzirovun, Ə.Haqverdiyevin, N.Nərimanovun pyesləri daxil idi. Bir qədər sonra Qubada, Nuxada, Şuşada, Naxçıvanda, Gəncədə və başqa şəhərlərdə teatır tamaşaları qoyuldu. Bu sahədə Şuşa şəhəri daha böyük naliyyətlər əldə etdi. Azərbaycan teatrları yeni dramaturqlarla yanaşı, Rus və Qərbi Avropa müəlliflərinin pyeslərini də öz repertuarlarına daxil edirdilər.
XIX yüzilliyin II yarısında Azərbaycan musiqisi öz inkişafında daha böyük naliyyətlər qazandı. Musiqi iki istiqamətdə inkişaf edirdi. Xalqın həyatı, məişəti ilə sıx bağlı olan aşıq yaradıcılığı və xanəndələrlə sazəndələrin yaradıcılığı. Xalq mahnı yaradıcılığının əsas məzmunu əmək, mərasim, qəhrəmanlıq və başqa motivlər təşkil edirdi. Bu dövrdə yaşamış aşıqlardan Aşıq Ələskər, Mola Cuma və başqaları məşhur idilər. Hacı Hüsü, Məşədi İsi, Cabbar Qaryağdıoğlu çox-çox uzaqlarda məşhur olan bütöv bir xanəndələr nəsli, tarzən Sadıqcan kimi öz işinin usdadları yetişmişdi. 
Kapitalizmin inkişafı ilə Bakı şəhərinin görünüşü ildən-ilə dəyişir, Azərbaycanın digər şəhərlərində tikinti işləri artır, memarlıq sahəsində naliyyətlər əldə edilirdi. Bu dövrdə tikilmiş içtimai binalar, neft sənayeçilərinin tikdirdikləri yaşayış evləri öz memarlıq üslubu ilə fərqlənirdi. Azərbaycanda öz işinin mahir biliciləri olan nəqqaşlar, ustalar yetişmişdi. Memarlıq abidələrinin bərpası sahəsində də müəyyən işlər görülürdü. Nuxa xan Sarayı bu dövrdə bərpa olunmuşdu. 
Rəssamlıq sənəti sahəsində qazanılmış naliyyətlərin bir çoxu bu dövrün istedadlı rəssamı olan Mir Möhsüm Nəvvabın adı ilə bağlı idi. O, orijinal ornament kompozisiyaları yaradır, nəşr olunan kitabların bədii tərtibatı ilə məşğul olurdu. Şairə Natəvan da bir sıra rəssamlıq, təsviri incəsənət əsərlərinin müəllifi idi. Bu dövrdə bəzi rus rəssamları da Azərbaycanın həyatına həsr olunmuş tablolar yaratmışdılar.

XI. Azərbaycan XX əsrin əvvəllərində.
(On birinci mühazirə)
Plan:

1. Azərbaycan neft sənayesinin vəziyyəti
2. Sənayenin başqa sahələri
3. Kənd təsərrüfatı
4. Ticarət, şəhərlər, nəqliyyat və rabitə
5. Fəhlə sinfinin vəziyyəti və mövcud quruluşa qarşı çıxışlar
6. Azərbaycan I rus inqilabı illərində
7. Milli-demokratik hərəkat
8. Azərbaycan deputatları Rusiya dövlət dumalarında
9. Cənubi Azərbaycanda 1905-1911-ci illər məşrutə inqilabı
10. Azərbaycanda siyasi təşkilatların və partiyaların yaranması

1. Azərbaycan neft sənayesinin vəziyyəti.

XX əsrin başlanğıcında Azərbaycan neft sənayesi inkişaf sürətinə görə dünyada birinci yerə çıxdı. 1901-ci ilin məlumatına görə o, dünyada istehsal olunan neftin yarıdan çoxunu (672 mln pud), Rusiya neft istehsalının 95 %-ni verdi. Lakin çox keçmədi ki, Azərbaycan sənayesinin bu sahəsi dünyanı bürüyən 1900-1903-cü illər iqtisadi böhranın zərbələrinə məruz qaldı. Bu böhranın əsas xüsusiyyəti ifrat istehsalla bağlı idi. Böhranın Azərbaycan iqtisadiyyatına əsas təsir xüsusiyyəti ondan ibarət idi ki, o neft sənayesinə başqa sənaye sahələrinə nisbətən gec, lakin çox güclü təsir etmişdi. Belə ki, aydın oldu ki, neft və neft məhsullarına tələb getdikcə azalır. 1901-ci ilin martına olan məlumata görə Bakıda 86 mln pud neft qalıqları, 46 mln pud xam neft, 26 mln pud ağ neft yığılıb qalmışdı.
Daxili təlabatdan xeyli artıq neft çıxarıldığı üçün 1901-ci ildə onun qiyməti əvvəlki illərə nisbətən 48,3 % aşağı düşdü. Ağ neft isə o qədər ucuzlaşdı ki, artıq 1902-ci ilin yazında xam neft qiymətinə satıldı.
Böhran özünü neft sənayesinin bütün sahələrində, hasilat və emalın xeyli azalmasında, kəşfiyyat işlərinin ixtisara düşməsində büruzə verdi. Neft verən buruqların azalması neft hasilatının kəskin şəkildə aşağı düşməsi ilə müşahidə olundu. Belə ki, 1903-cü ildə hasilat 596,7 mln puda endi. Böhran hasilata bir o qədər təsir etmədisə də, neft ixracı əksinə artdı. İri firmalar Rusiyada itirdiklərinin əvəzini xaricə ixracı artırmaqla çıxarmağa çalışırdılar. Xaricə neft ixracı məsələsi iri firmaların rəqabətinə davam gətirə bilməyən orta və kiçik firmalar üçün ölüm-dirim məsələsi idi. Odur ki, onlar ixrac sindikatı yaratmaq qərarına gəldilər və 1901-ci ilin sonunda «Bakı ağ neft zavodçularının ittifaqı» yarandı. 
Neft sənaye birliklərinin yaradılması və təmərküzləşməsinə görə Azərbaycan birinci yerə çıxdı. Bunu neft emalı sənayesi sahəsində də görmək olar. 1900-ci ildə fəaliyyət göstərən 53 zavoddan 6 ən irisi bütün istehsal olunmuş ağ neftin 44 %-ni, təkcə «Nobel qardaşları».  firması isə 22 %-dən o
İri fırmalar neft məhsullarının ixracı və ticarəti sahəsində daha böyük üstünlüklər əldə etmişdilər. Neft məhsullarının ixracı üçün lazım olan nəqliyyat vasitələrinin sahibləri də birləşməyə başladılar. Tağıyev, Bünyadov, Aşurov, Hüseynov və Tumayev qardaşları kimi iri gəmi sahibləri 1903-cü ildə sindikat müqaviləsi bağladılar və bununla da «Maye daşıyan gəmi-raketlərinin ittifaqı» adlandı. İstehsalın təmərküzləşməsi və kapitalın mərkəzləşməsi neft sənayesində bank kapitalının fəaliyyəti ilə də sıx bağlı idi. Beləliklə, XX əsrin əvvəllərində Azərbaycan neft sənayesi dünya iqtisadi böhranının zərbələrinə məruz qaldı və nəticədə 1901-ci il səviyyəsinə çata bilmədi. Azərbaycanın neft istehsalı getdikcə dərinləşən iflasa uğradı, onu bu vəziyyətdən heç bir qüvvə və vəsait çıxara bilmədi.
Əsrin əvvəllərində baş vermiş hadisələr – Rusiya-Yaponiya müharibəsi və 1905-1907-ci illər xalq kütlələrinin çıxışları neft sənayesinin getdikcə artmaqda olan düşkünləşməsini daha da dərinləşdirdi. İmperiyanı ağır vəziyyətə salan müharibə neft sənayesinin istehsal göstəricilərinin ixtisara düşməsinə səbəb oldu. Ağ neftin Sibir bazarına göndərilməsi dayandırıldı. Xarici banklar qısamüddətli borc verməyi dayandırdılar. Milli münasibətlərin gərginləşməsi – 1905-ci ilin erməni-müsəlman qırğını da bu işdə mühüm rol oynadı, neft mədənlərinin dağıdılması və yandırılması ilə nəticələndi. 1905-ci ildə neft istehsalı 200 mln puda endi. 
Azərbaycan neft sənayesinin ağır və uzun müddətli iqtisadi tənəzzülə uğraması buruqların ixtisara düşməsi, neft istehsalı və ixracının getdikcə azalması ilə nəticələndi. Qazma işlərinin azalması neft çıxarılmasına təsirsiz qalmadı.
Böhran neft emalı sənayesinə də təsirsiz ötüşmədi. 1909-cu ildə fəaliyyətdə olan zavodların sayı 1904-cü ildəki 28-dən 21-ə, ağ neft-yağ istehsal edən zavodların sayı isə 44-dən 19-a endi. Ağ neftin 1904-cü ildə 145,4 mln puda çatan istehsalı sonrakı illərdə orta hesabla ildə 90 mln pud oldu.
Neft emalı sənayesinin texniki geriliyinin qarşısını almaq üçün tədbirlər görülmürdü. İnhisarlar süni surətdə istehsalın inkişafının qarşısını alır və neftin qiymətini qaldırmaqla böyük mənfəət götürürdülər.
Azərbaycan neft hasilatının azalması Rusiyanın dünya neft istehsalındakı birinciliyini itirməsi ilə nəticələndi və ABŞ bu sahədə birinci yerə çıxdı. Azərbaycan nefti dünya bazarlarında getdikcə sıxışdırıldı. Birinci Dünya müharibəsi ərəfəsində Azərbaycanda neft hasilatı, onun emalı və satışı əsasən iri inhisar birliklərinin–»Nobel qardaşları şirkəti», «Nomazut», «Oyl» və «Şell» in əlində cəmlənmişdi. Bakıdakı 20 iri neft sənayesi şirkəti sırasına Azərbaycan kapitalının nümayəndələri Musa Nağıyev və Şəmsi Əsədullayevin şirkətləri də daxil idilər.
                   


2. Sənayenin başqa sahələri.

Tariximizə atılan böhtanlardan, ədalətsiz, qərəzli, yanlış yanaşmalardan biri də Azərbaycan iqtisadiyyatının sənaye kapitalizmi mərhələsini keçməməsi fikri olmuşdur. Lakin, tariximizə dair aparılan çoxsaylı tədqiqatlar sübut etmişdir ki, XX əsrin əvvəllərində kapitalist münasibətləri yalnız Bakıda deyil, Azərbaycanın qəzalarında da inkişaf etməkdə idi. 
Ölkəmizin təbii sərvətləri sənayenin başqa sahələrinin dağ-mədən, mexaniki istehsal, energetika, toxuculuq, pambıqtəmizləmə, ipək emalı, yeyinti sənayesi, nəqliyyat, rabitə, bank-kredit sistemi, ticarət və s. şəhərlərin də inkişafına imkan verirdi. Bakının sənaye həyatında mühüm yer tutan mexaniki istehsalat sahələri arasında maşınqayırma sənayesi daha üstün rol oynayırdı. İqtisadi böhranın səngiməsi ilə əlaqədar olaraq 1905-1906-cı illər maşınqayırma zavodlarının fəaliyyətində yüksəliş dövrü başlandı. Məhz bu zaman onlarda fəhlələrin sayı 1000 nəfərə çatmış və 1,6 mln manatlıqdan artıq məmulat istehsal edilmişdi.
Qeyd olunan zavodlardan başqa, Bakıda fəhlələrin sayı 200-dən çox olan «Benkendorf və K» ticarət evinə, «Kaspi-Qara dəniz cəmiyyəti» nə məxsus müəssisələr də vardı. Ümumiyyətlə, fəhlələrin sayı 1400-2000 olan 13 maşınqayırma zavodu fəaliyyət göstərirdi.
Rusiyada ən iri limanlardan olan Bakı limanın gəmiçilik mərkəzinə çevrilməsi burada müxtəlif mallar daşıyan gəmilərin və digər nəqliyyat vasitələrinin ildən ilə artması gəmi təmiri ilə məşğul olmanı da sənayenin mühüm sahələrindən birinə çevirmişdi. Bu işlə xüsusi tərsanələr və mexaniki emalatxanalar məşğul olurdu. Belə zavodlar əsasən «Qafqaz və Merkuri» gəmiçilik cəmiyyətinə, «Nobel qardaşları», «Bakinskiy dok» şirkətlərinə, A.Dadaşova məxsus idi ki, onların da hər birində 350-800 fəhlə çalışırdı. Bunlardan başqa Bakıda 10-a qədər kiçik gəmi təmiri ilə məşğul olan emalatxana da vardı. Bunlardan başqa Bakıda buxar qazanları, kanat istehsalı ilə məşğul olan müəssisələr də vardı ki, onların çoxu «Vulkan» səhmdar cəmiyyətinə məxsus idi.
XX əsrin əvvəlləri üçün Azərbaycanda əlvan metalurgiya sənəyesi də xeyli intisar tapmışdı. Gədəbəydəki misəritmə zavodları buna misal ola bilər. Bu zavodlarda istehsal olunan mis dünyada ən təmiz və qiymətli mis hesab edilirdi. 1904-cü ildə «Simens qardaşları və K» cəmiyyəti ilə «Votan və K» konserni arasında bağlanmış müqaviləyə görə istehsal edilmiş mis Moskva mis prokatı zavodlarına göndərilirdi. Simens qardaşları cəmiyyətinə məxsus Gədəbəy mis zavodu sonralar da öz fəaliyyətini davam etdirdi.
Əhalisi durmadan artan Bakıda yeyinti sənayesi xeyli genişləndi. 1913-cü ilin məlumatına görə Bakıda 9 un üyüdən və çəltik təmizləyən dəyirman, 2 iri tütün fabriki, araq və likor istehsal edən zavodlar, pivə zavodu, Ağdamda, Gəncədə və Kürdəmirdə, Cənubi Qafqazda hazırlanan konyakın 45 %-ni verən konyak zavodları, 10-a qədər limonad və mineral sular zavodları, yağ, piy zavodları, konserv zavodu, duz dəyirmanı, 4 sabunbişirmə zavodu, 492 paltar və ayaqqabı istehsalı ilə məşğul olan müəssisə vardı. Bakıda H.Z.Tağıyevə məxsus 1000-dən yuxarı fəhləsi olan toxuculuq fabriki də fəaliyyət göstərirdi. Sənayenin sürətli inkişafı və onunla əlaqədar əhali artımı tikinti işlərinin genişlənməsinə, tikinti materialları istehsalı sahəsinin inkişafına səbəb oldu.
Azərbaycanda balıq sənayesi də xeyli inkişaf etmişdi. Əsrin əvvəllərində dənizkənarı rayonlarda 713 vətəgə vardı ki, onların da 1912-ci il üçün istehsal həcmi 16,2 mln rubla bərabər idi. Azərbaycanın balıq sənayesinin məhsulları Tiflis, Həştərxan və Rusiyanın daxili şəhərlərinə ixrac edilirdi.
Pambıqçılığın inkişafı ilə bir vaxtda pambıqtəmizləmə sənayesi də irəliləməkdə idi. Sənayenin bu sahəsinin coşqun inkişafı XX əsrin əvvəlinə təsadüf edir. Bu dövrdə Şimali Azərbaycanda 100-dən çox pambıqtəmizləmə zavodu vardı. Bu sahədə Gəncə quberniyası birinci yerdə gedirdi. Gəncədə pambıq zavodları «Xlopok», «Ulduz», «Ümid» şirkətlərinə, Hindarxda Fərrux bəy Vəzirova və b. məxsus idi.
Bakı quberniyasında zavodlar əsasən Ucarda, Kürdəmirdə, Göyçayda, Hacıqabulda yerləşirdi. Cavad qəzasının Xıllı kəndindəki zavod H.Z.Tağıyevə məxsus idi. 
Pambıqtəmizləmə zavodları ildə 2 mln puddan çox mahlıc istehsal edirdilər. Pambıqtəmizləmə sənayesinə qoyulan kapitalın 80 %-i milli burjuaziyaya məxsus idi. Cənubi Qafqazda 5 pambıq-parça fabrikindən 4-ü azərbaycanlı kapitalistlərin əlində idi. İrəvan quberniyasındakı pambıqtəmizləmə zavodlarının 40 %-i (80 zavod) azərbaycanlı kapitalistlər tərəfindən inşa edilmişdi.
Mahlıcın müəyyən hissəsi H. Z. Tağıyevin Bakıdakı, Mahmudbəyov qardaşları və Məstanzadənin Tiflisdəki toxuculuq fabriklərinə satılırdı, qalanı isə Rusiyanın və Polşanın pambıq-parça toxuculuq sənayesi sahibləri tərəfindən alınırdı.
Rusiyada biyan kökü emalı ilə məşğul olan 7 zavoddan 4-ü Azərbaycanda yerləşirdi. Çünki dünyanın ən keyfiyyətli biyanı məhz bizim ölkədə yetişirdi. Bu sahənin inkişafı xarici kapital ilə bağlı olmuşdur. 1902-ci ildə Gəncə, Kürdəmir, Ucar və Ləkidəki biyan kökü emalı zavodları ingilis şirkətinin nəzarətinə keçmişdi. Azərbaycanda hər il yüğülan 5-6 mln pud biyan kökü zavodlarda emaldan keçirilirdi. Emal prosesində alınan maye-cövhər başlıca olaraq yeyinti sənayesində işlənirdi. Bundan əczaçılıqda müxtəlif dərmanların hazırlanmasında, toxuculuqda sarı-qonur rəngli parçalar istehsalında və s. istifadə edilirdi. 
1902-ci ildə yerli kapitalla inşa edilmiş Ləki çiyid yağı zavodunda əla keyfiyyətli yağ istehsal olunurdu. 1906-cı ildə bu müəssisənin əsasında «Qafqaz yağ zavodu» səhmdar cəmiyyəti təsis edilmişdi. 
Sənayenin inkişafı bir çox kustar istehsal sahələrini sıxışdırıb aradan çıxardısa da, şəhər və kənd əhalisinin məişətində mühüm rol oynayan sənət sahələri–dülgərlik, dəmirçilik, zərgərlik, tikinti materialları istehsalı inkişaf etməkdə idi. 40-a qədər sənətkarlıq məşğuliyyəti qalmaqda idi. Kustar istehsal sahələri arasında xalçaçılıq Quba, Bakı, Şamaxı, Lənkəran və Cavad qəzalarında daha geniş yayılmışdı. Təkcə Quba qəzasında 1912-ci ildə 40 minə qədər sənətkar xalçaçılıqla məşğul olurdu.
Azərbaycan sənətkarlarının zərgərlik, misgərlik, dulusçuluq məmulatları buraya gələnlərin diqqətini daha çox cəlb edirdi. 1913-cü ilin məlumatına görə Azərbaycanda 6400 sənətkar usta vardı. Onların sırasına 250 mindən çox xalçatoxuyanlar daxil deyildi. Azərbaycanda sənətkarlıq xırda əmtəə istehsalı səviyyəsində idi.

3. Kənd təsərrüfatı

XX əsrin əvvəllərində əkinçilik və maldarlıq Azərbaycan əhalisinin başlıca məşğuliyyəti olub kənd əhalisinin həyatında mühüm əhəmiyyətə malik idi. Əkinçiliyin başlıca məhsulları olan buğda, arpa və düyü həm istehsalçı əhalinin öz istehlakı və həm də satış üçün becərilirdi. Əkin sahələri ildən-ilə genişlənirdi. I Dünya müharibəsi ərəfəsində 1,3 mln desyatin əkin sahələrinin yarıdan çoxunda buğda, arpa və düyü əkilirdi. Yalnız 1913-cü ildə 60 mln puddan çox taxıl istehsal olunmuşdu. Rusiya imperiyasının xammal bazalarından biri olan Azərbaycanda strateji əhəmiyyətli kənd təsərrüfatı sahələrinin, o cümlədən pambıqçılığın inkişafına diqqət artırılmışdı. Pambıq əkini sahələri sürətlə artırılırdı, 1914-cü ildə Azərbaycanda ümumi əkin sahələrinin 12 %-ni pambıq sahələri təşkil edirdi. Bu dövrdə Cənubi Qafqazda pambıq əkini sahələrinin 70 %-dən çoxu, istehsal olunan pambığın isə 3/5 hissəsi Azərbaycanın payına düşürdü.
Kənd təsərrüfatı bitkilərinin ilk növbədə pambıq əkini sahələrinin artırılması məqsədi ilə suvarma şəbəkəsinin genişləndirilməsinə ciddi fikir verilirdi. Suvarılan torpaqların sahəsini çoxaltmaq üçün yeni-yeni suvarma kanalları çəkilirdi. 80 verstlik yuxarı Muğan və 62 verstlik Araz-Bolqarçay suvarma kanallarının çəkilişi buna misal ola bilər. 1910-1914-cü illərdə Muğanda suvarılan torpaqların sahəsi 18 min desyatindən 70 minə desyatinə çatmışdı. 1914-cü ildə Mil kanalının çekilişinə başlanılmışdı. Azərbaycanda ipəkçilik, tütünçülük, üzümçülük, bağçılıq, maldarlıq və b. kənd təsərrüfatı sahələri də inkişaf etdirilirdi. Cənubi Qafqazda becərilən baramanan 80 %-dən yuxarısı Azərbaycanın payına düşürdü. Cənubi Qafqazda ən böyük tütün plantasiyaları Azərbaycanda (Şəki-Zaqatala) yerləşirdi. 1900-1914-cü illərdə tütün yarpağı yığımı 24,5 min puddan 46 min puda çatdırılmışdı.
Kənd təsərrüfatında üzümçülük də mühüm yer tuturdu. Cənubi Qafqazda üzüm bağlarının 1/3 hissəsi, əldə olunan məhsulun isə 45 %-i Azərbaycanın payına düşürdü.
Bütün bunlara baxmayaraq, Azərbaycanda kənd təsərrüfatı istehsalı geridə qalırdı. Bu da ən çox kənddə feodal münasibətlərinin hələ güclü olması, suvarma şəbəkəsinin zəif olması, torpağı becərmək üsulunun geri qalması, becərmə avadanlıqlarının primitiv olması ilə əlaqədar idi.
Digər tərəfdən, Azərbaycan kəndliləri yenə də torpaq azlığından əziyyət çəkirdi. Torpaqlar əsasən dövlətin, bəylərin və mülkədarların mülkiyyətində idi. Buna görə də, tez-tez ixtişaşlar baş verirdi. 
1900-cu il mayın 1-də hökumət «Cənubi Qafqazın dövlət kəndlilərinin dövlət torpaq quruluşu haqqında» qanun verdi. Bu qanun dövlət kəndlilərinə, töycü ödəmək şərti ilə icma torpaqlarında irsən istifadə hüququ verirdi. Bunun üçün isə kənd icması yığıncaqlarının razılığı olmalı idi.
Bu qanunun 14-cü maddəsinə müvafiq olaraq 1903-cü il aprelin 21-də «Cənubi Qafqazın beş quberniyasında… torpaq quruluşu işini aparmaq haqqında» əsasnamə verildi. Əsasnaməyə görə pay torpaqlarının planı hazırlanarkən istifadə olunan mövcud sənədlər əsas götürülməli idi. «Əsasnamə»də yenilik kəndlilərə yararsız yerlərdən əlavə pay verilməsi, çəmən, otlaq və meşələrdən pay ayrılması qaydalarının müəyyən edilməsi idi.
Sözügedən qanun və əsasnamə də dövlət kəndlilərinin torpaq quruluşu məsələsini həll etmədi. Çünki, kəndlilər pay torpaqlarının yeni planlarını almaq üçün xeyli pul ödəməli idilər.
Vorontsov-Daşkov Azərbaycanda da çox kəskinliyi ilə duran bu məsələni həll etmək üçün səylər göstərmişdi. O, 1905-ci ildə Cənubi Qafqazda torpaq islahatı layihəsini hazırlamışdı. Nəhayət, böyük mübahisə və müzakirələrdən sonra, 1912-ci il dekabrın 20-də «Cənubi Qafqaz quberniyalarında torpaqların məcburi surətdə satın alınması haqqında» qanun verildi.Bu qanuna görə, sahibkar kəndliləri 1913-cü il yanvarın 1-dən mükəlləfiyyət daşımaqdan azad olunurdu. Həmin vaxtdan onlar, özlərinin xüsusi mülkiyyəti elan edilmiş pay torpağını məcbur olaraq satın almalı idilər. Qanuna görə, kəndli ancaq torpaq nizamnaməsində göstərilmiş torpağı öz mülkiyyətinə keçirə bilərdi. İcarəyə verilən torpaqlar mülkədarın mülkiyyətində qalırdı. Habelə, kəndli çəmən, otlaq və meşə sahələrini satın ala bilməzdi. Su arxları da mülkədarın mülkiyyətində qalırdı. Mülkədarlar torpaq üçün əvəz haqqını dövlət xəzinəsindən alır, dövlət xəzinəsi isə torpaq pullarını şəraitə uyğun olaraq 28-56 il ərzində kəndlilərdən toplanmalı idi.
Yeni aqrar qanun üzrə kəndlilərin bəylərə ödədikləri vergilər 1913-cü il yanvarın 1-dən ləğv olunurdu.
Bu qanun Zaqatala dairəsinə aid edilmirdi. Buna görə də, həmin qanuna əlavə olaraq, «Dağıstanda və Zaqatala dairəsində asılı münasibətlərin ləğv olunması haqqında» qanun layihəsi hazırlanıb hökumətin müzakirəsinə verildi. Həmin qanun layihəsi 1913-cü il iyulun 24-də qəbul olundu. Bu qanuna görə, Dağıstan vilayəti və Zaqatala dairəsinin asılı kəndliləri bəylərə və keşkəl sahiblərinə birdəfəlik mükafat olaraq min manat pul verməli idilər. Qanun həmin mükafatların məbləğinin kəndlilərin hər il dövlət xəzinəsinə müəyyən olunmuş hissəsini vermələri şərti ilə 20 il müddətinə ödəmələrini nəzərdə tuturdu. Əslində bu qanun öz xarakterinə görə 1912-ci il 20 dekabr qanunundan fərqlənmirdi. Bu qanunlar Azərbaycan kəndində kapitalist münasibətlərinin inkişafını, təbəqələşməni və sonralar kəndli torpaqlarının qolçomaqların əlinə keçməsini sürətləndirmişdi. 
Çarizm XX əsrin əvvəllərində də müstəmləkəçilik məqsədi güdən köçürmə siyasətini davam etdirmişdi. Köçürülənlərin əksəriyyəti Muğana və Araz boyunca uzanan və İranla sərhəddə yerləşən Mil düzündə yerləşdirilirdi. İki mindən çox kəndli ailəsi ata-babab yurdundan qovulmuşdu. Bu, ən çox siyasi məqsəd güdürdü. 1901-1904-cü illərdə Muğan, Lənkəran, Quba, Şamaxı, Cavad qəzalarına onlarla rus kəndləri köçürülmüşdü. Onlardan: Muğanda Yermolova və Kozlyakova, Lənkəran qəzasında Alekseyevka, Pokrovka, Qriqoryevskaya, Quba qəzasında Şirvanskaya, Cavad qəzasında, Nikolayevka, Aleksandrovka, Mixaylovka və b. göstərmək olar.
1908-1940-cu illərdə Rusiyadan Azərbaycana 3 minə yaxın (2971) kəndli ailəsi köçürülmüşdü. 1911-ci ildə Muğana köçürülən min rus kəndli ailəsinə 5 min desyatin torpaq verilmişdi. 1912-ci ildə Bakı quberniyasında 60, Gəncə quberniyasında isə 29 rus kəndi salınmışdı. Muğanda isə 49 rus kəndi salınmışdı. Onlarda 20 min əhali yaşayırdı.

4. Ticarət, şəhərlər, nəqliyyat və rabitə.

XX əsrin əvvəllərində Azərbaycanda ticarət kapitalının təmərküzləşməsi və mərkəzləşməsi prosesi daha da sürətlənmişdi. Lakin əvvəllərdə olduğu kimi, yenə də inhisarçı ticarət əsasən Bakı şəhərində inkişaf edirdi. Bakının birja cəmiyyəti, bank-kredit müəssisələri burada ticarət kapitalının təmərküzləşməsi prosesinin sürətlənməsinə təsir göstərirdi. Bakı şəhərində 1904-cü ildə 56, 1910-cu ildə 98, 1913-cü ildə 200 ticarət evi var idi. Onlardan 30-u məhsulun istehsalı və tədavülü ilə məşğul olurdusa, 170-i bilavasitə tədavül dairəsində fəaliyyət göstərirdi. 
Bakı şəhərindəki ticarət evlərinin diqqəti cəlb edən cəhəti onların bütün ticarət sahələrinə nüfuz etmələri idi. Bu dövrdə neft məhsulları və digər mallarla da ticarət edən ticarət evlərinin sayı sürətlə artırdı. Ancaq neft məhsullarının ticarəti ilə məşğul olan ticarət evləri bütün ticarət evlərinin 1904-cü ildə 51,8 %-ni (29 ticarət evi), 1913-cü ildə isə 17,5 %-ni təşkil edirdi. 1913-cü ildə Bakıdakı ticarət evlərinin 67 –sinin hər birinin kapitalı 50 min rubldan çox idi. Şəhərdə möhkəm maddi-texniki bazaya əsaslanan ən iri topdan satış ticarət müəssisələri ticarət evlərinə məxsus idi. 1913-cü ildə Bakıda mövcud olan 138 birinci dərəcəli, yəni topdansatış ticarətlə məşğul olan ticarət müəssisələrinin 94-ü və ya 60,8 %-i ticarət evlərinə aid idi. Azərbaycanın digər şəhərlərində də ticarət evləri açılırdı. 1910-cu ildə Azərbaycanda olan 105 ticarət evinin 98-i Bakıda, 7-si digər şəhərlərdə Gəncə, Nuxa, Şuşa və Naxçıvanda yerləşirdi.
Neft məhsulları ticarətdə «Nobel qardaşları», «Mazut», və qismən «A.İ.Mantaşov və K» səhmdar cəmiyyətləri həlledici yer tuturdu. Nobel və Rotşild nəinki Rusiyada inhisarçı mövqe tutmağa, habelə dünya neft bazarını Rokfellerlərin Amerika «Ağ neft tresti» ilə bölüşdürməyə müvəffəq olmuşdular. Neft və neft məhsulları ilə bərabər metal və metal məmulatı, pambıq-parça məmulatı, qənd və un, ət və ət məhsulları və s. malların ticarətində də inşisarlar meydana gəlmişdi. Neft və neft məhsullarının, metal və metal məmulatlarının, un , çörək və çörək məmulatının və digər taxıl məhsullarının ticarətində sindikatlar yaranmışdı.
Beynəlxalq ticarətin mühüm mərkəzinə çevrilən Bakı şəhərində tacirlərin sayı, onların kapitalları daha sürətlə artır, ticarət əməliyyatları genişlənirdi. 1903-ci ildə Bakı şəhərində 14945 nəfər tacir var idisə, 1913-cü ildə onların sayı 19545 nəfərə çatmışdı. Malların alqı-satqısı ilə məşğul olanlar tədavül dairəsində çalışanların 83,1 %-ni təşkil edirdi.
Bakı tacirlərinin tərkibi çoxmillətli idi. Şəhər tacirləri arasında onlarca millətin nümayəndələrinə rast gəlinirdi. 1903-cü ildə 14945 tacirin 7084 nəfəri azərbaycanlı, qalanları isə digər millətlərin nümayəndəsi idi.
Azərbaycanın digər şəhərlərində də ayrı-ayrı malların ticarətində həlledici mövqe tutan, Rusiyanın daxili rayonları və xarici ölkələrlə geniş ticarət aparan, çox böyük kapitalı olan tacirlər zümrəsi meydana gəlmişdi. Şəhər və qəzalar arasında mal dövriyyəsinin həcmi xeyli genişlənmişdi. Azərbaycan kəndlilər sürətlə artan ticarət-sənaye əhalisini ərzaqla təmin etməklə bərabər, şəhərlərdən də müxtəlif istehlak şeyləri və istehsal alətləri əldə edirdilər. Bakı ilə qəzalar arasında nəqliyyat vasitələrinin ilbəil yaxşılaşması ticarət dövriyyəsinin artmasına müsbət təsir göstərirdi. Məhsulun ticarətə daxil olan hissəsinin artım sürəti xeyli çoxaldı.
Bu dövrdə xarici ölkələrlə ticarət əlaqələri daha da genişlənmiş Azərbaycan dünya bazarına neft məhsulları, balıq məhsulları, ipək və s. ixrac etməklə bərabər, eyni zamanda xarici ölkələrdə istehsal olunmuş malların da mühüm istehlakçısına çevrilmişdi.
Mühüm ticarət mərkəzi olan Bakıda bir-birinin ardınca təşkil edilən xarici şirkət və kompaniyaların kontorları, şöbələri və agentlikləri əhalini lazımi mallarla təmin edirdi. Bakı şəhərində bilavasitə xarici firmalara məxsus olan mağaza, kontor, anbar və s. fəaliyyət göstərirdi. Birinci Dünya müharibəsi ərəfəsində burada xarici ölkə tacirlərinə məxsus 389 ticarət müəssisəsi var idi.
Əvvəllərdə olduğu kimi yenə də ticarət əlaqələri dəniz və dəniz yol nəqliyyatı vasitəsilə təşkil edilirdi. Hər iki halda Bakı şəhəri müstəsna əhəmiyyət kəsb edirdi. XX əsrin əvvəllərində Bakı şəhərinin müxtəlif malların ən mühüm istehlakçısına çevrilməsi, ölkənin daxili rayonları, eləcə də Rusiya və İran arasında ticarət-iqtisadi əlaqələrin genişlənməsində rolunun yüksəlməsi onun mal dövriyyəsinin xeyli artmasına səbəb oldu.
1900-cü il Bakıdan dənizlə 353 milyon, dəmir yolla isə 84,8 milyon pud mal aparılmış, buraya dənizlə 30,6 milyon, dəmir yolla 16,7 milyon pud mal gətirilmişdi. 1913-cü ildə Bakıdan dənizlə 307,7 milyon, dəmir yolla isə 72,6 milyon pud mal aparılmış, buraya isə müvfiq surətdə 33 və 46,3 milyon pud mal gətirilmişdi.
Ticarət əlaqələrinin inkişafında Xəzər dənizi sahilində yerləşən digər limanlar–Lənkəran və Astarada mühüm rol oynayırdı.
XX əsrin əvvəllərində Azərbaycan şəhərləri sürətlə inkişaf edirdi. Azərbaycanın 10-dan artıq şəhəri, o cümlədən dünyaya neft ixrac olan Bakı mühüm ticarət-sənaye mərkəzinə çevrilmişdi. Şəhər əhalisi çox sürətlə artırdı. 1897-1915-ci illərdə Bakı əhalisi, mədən-zavod rayonları nəzərə alınmadan, 112,2 min nəfərdən 262,4 min nəfərə, Gəncə əhalisi 33,6 min nəfərdən 59,7 min nəfərə qədər artmışdı. Bu dövrdə Nuxa əhalisi 25,6 mindən 43,8 minə, Quba əhalisi 17,4 mindən 26,9 minə, Şamaxı əhalisi 23 mindən 27,3 minə, Lənkəran əhalisi isə 10,6 mindən 17,8 minə çatmışdı. 1915-ci ildə Naxçıvanın əhalisi 9 minə yaxın, Ordubadın əhalisi isə 6,5 min nəfər idi. Beləliklə, bu illərdə şəhər əhalisi 305 mindən 556 min nəfərədək artaraq təqribən iki dəfə çoxalmışdı.
Bakı öz iqtisadi və ticari inkişafına görə təkcə Cənubi Qafqazın deyil, Rusiya imperiyasının da ən böyük şəhərlərindən biri idi. 1900-1917-ci illərdə Bakıda 3 mindən çox bina inşa edilmişdi. Onların əksəriyyəti milli sahibkarların vəsaiti hesabına tikilmişdi. 
Bakıdan sonra ikinci ticarət-sənaye mərkəzi Gəncə şəhəri idi. 1914-ci ildə burada 8 pambıq emalı zavodu, 3 spirt və konyak zavodu, 37 çaxır istehsalı müəssisəsi, tütün fabriki, kərpic zavodu və 1500 ticarət müəssisəsi fəaliyyət göstərirdi.
Şuşa Qafqazda ən böyük xalça istehsalı mərkəzi idi. Burada toxunan yüksək keyfiyyətli xalçalar Rusiyanın bir çox şəhərinə və xaricə ixrac olunurdu. Şəhərdə 22 ipək emalı və ipəksarıyan fabrik, 3 spirttəmizləyən və konyak zvaodu var idi. 1913-cü ildə Şuşada 800 ticarət-sənaye müəssisəsi mövcud idi.
Nuxa təkcə Azərbaycanın deyil, bütün Qafqazın ipək istehsalında mühüm rol oynayırdı. 1914-cü ildə burada 55 ipək emalı və ipəkəyirmə fabriki, ipək istehsalı və barama ticarəti ilə məşğul olan 20 müəssisə, 3 tütün fabriki, 24 gön-dəri emalatxanası və s. var idi. 1910-cu ildə Nuxa iş adamı Ə.Əhmədov şəhərdə elektrik stansiyası tikdirmişdi.1913-cü ildə şəhərdə illik dövriyyə vəsaiti 3 min rubldan çox olan 962 ticarət-sənaye müəssisəsi fəaliyyət göstərirdi.
XX əsrin əvvəllərində Şamaxı şəhəri kənd təsərrüfatı məhsullarının və kustar istehsalı mallarının mühüm mərkəzi idi. Başqa qəzalardan gətirilən mallar da buradan Bakıya, Cənubi Qafqazın müxtəlif şəhərlərinə, həmçinin Həştərxana aparılırdı. 1912-ci ildə Şamaxıda illik dövriyyəsi 1,2 mln rubla bərabər olan 227 ticarət və sənaye müəssisəsi var idi.
Lənkəran balıq, taxıl, meşə materialları satışı və ixracı üzrə mühüm ticarət mərkəzi idi. XIX əsrin sonunda burada 225 ticarət-sənaye müəssisəsi var idi. 1910-cu ildə isə onların sayı iki dəfə artaraq 460-a çatmışdı.
Quba şəhəri meyvəçilik, balıqçılıq və xalçaçılıqla məşğul idi. 1910-cu ildə şəhərdəki 329 ticarət müəssisəsinin illik dövriyyəsi 1 mln rubl idi. Həmin illərdə Quba və Lənkəranda kiçik elektrik stansiyaları da tikilmişdi. 
Duz və spirt istehsalında Naxçıvan mühüm əhəmiyyətə malik idi. Ordubad şəhəri əsrin əvvəllərində də Azərbaycanın ipək sənayesi mərkəzlərindən biri olaraq qalırdı.
XX əsrin əvvəllərində meydan çıxmış şəhər tipli ticarət-sənaye mərkəzləri sırasına Gədəbəy, Salyan, Ağdam, Bərdə və Göyçay da daxil idi. İyirmi min və daha çox əhalisi olan bu mərkəzlərdə kapital dövriyyəsi böyük olan onlarla kiçik ticarət müəssisələri yerləşirdə. Məsələn, Salyanda bu müəssisələrin illik dövriyyəsi 1,5 mln rubla çatırdı.   
  Şəhərin özünüidarə orqanları 1892-ci ildə qəbul olunmuş «Şəhər əsasnaməsi»nə uyğun işləyirdi. «Əsasnamə»nin 44-cü maddəsində müsəlmanların özünüidarə orqanlarında iştirakı məhdudlaşdırılırdı. Azərbaycanın görkəmli ictimai xadimlərinin dəfələrlə vəsadət qaldırması nəticəsində çarın 1900-cu il fərmanı ilə şəhər dumasında müsəlman deputatların sayı 50 % nəzərdə tutulsa da, əslində buna riayət olunmurdu. Yalnız 1905-1907-ci illərin inqilabi hadisələrindən sonra Qafqaz canişini güzəştə getməli oldu və 1907-1911-ci illərdə keçirilən seçkilər nəticəsində Bakı şəhər duması deputatlarının 57,7 %-ni azərbaycanlılar təşkil etdi. Bakı şəhər dumasının ilk deputatları Həsən bəy Məlikov (Zərdabi), İsmayıl bəy və İbrahim bəy Səfərəliyevlər, Əhməd bəy Ağayev, Əlimərdan bəy Topçubaşov, Nəcəf bəy Vəzirov, H.Z.Tağıyev, Ağa Axundov, Mirzə Əsədullayev, Əjdər bəy və İsa bəy Aşurbəyovlar, Ə.Aşurov, Məmmədrza Vəkilov, Məmmədhəsən Hacınski, İsrafil Hacıyev olmuşlar.
Bakıdan fərqli olaraq Gəncə şəhər dumasında «qlasnıların» əksəriyyətini azərbaycanlılar təşkil edirdi. Onların arasında Həsən bəy Ağayev, Adil xan Ziyadxanov, Nəsib bəy və Yusif bəy Yusifbəylilər, Rəfibəyov və Xasməmmədov qardaşları, Məmmədbağır Şeyxzamanlı və b. vardı. Şuşa özünüidarə orqanında Əbdürrəhim bəy Haqverdiyev, Haşım bəy Vəzirov, Əbdülkərim bəy Mehmandarov və b. fəaliyyət göstərirdilər. 1904-1907-ci illərdə Cavad bəy Səfərəlibəyov Bakı şəhər bələddiyyəsinin başçısı seçilmişdi. 
Azərbaycanda baş vermiş sosial-iqtisadi dəyişikliklər əhalinin sayının və silk tərkibinin dəyişməsində də öz əksini tapdı. 1913-cü ildə əhalinin sayının 2339 min nəfərə çatması təbii amillərlə yanaşı Rusiyanın mərkəzi quberniyalarından, Qafqazın müxtəlif bölgələrindən və Cənubi Azərbaycandan kəsbkarların, köçkünlərin Azərbaycana gəlməsi və həmçinin çarizmin köçürmə siyasəti ilə bağlı idi. 
Sənayenin inkişafına baxmayaraq, Azərbaycan əhalisinin 3/4 hissəsini kənd əhalisi təşkil edirdi. Müxtəlif sənaye və kənd təsərrüfatı sahələrinin inkişafı tədricən fəhlələrin də sayının artmasına səbəb olmuşdu. 
Bakı ilə yanaşı digər şəhər və qəzalarda ticarət-sənaye sahibkarlarının mövqeləri möhkəmlənirdi. Onların arasında əsas yeri azərbaycanlılar tuturdu. Onların bəziləri öz sərmayelərini sənaye, nəqliyyat, tikinti işlərinə də yönəltməyə başladılar. Milli sahibkarların ən nüfuzlu nümayəndələri H. Z. Tağıyev, M. Nağıyev, Ş. Əsədullayev, A. Quliyev və b. idilər. Onlar Azərbaycanın demək olar ki, bütün ərazisini Rusiyanın daxili rayonları və xarici ölkələrlə əlaqələndirirdi.
Azərbaycandan neft məhsullarından əlavə ipək, pambıq, yun, taxıl, meyvə və onlarla digər kənd təsərrüfatı məhsulları aparılır, buraya isə əhalinin istehlak şeylərinə, sənaye, kənd təsərrüfatı, nəqliyyat, tikinti və istehsal vasitələrinə olan tələbatını ödəmək üçün çox adda, müxtəlif növ və çeşiddə mal gətirilirdi.
1909-cu ildə Yelizavetpol quberniyası ərazisində olan dəmiryol stansiyalarından 8148 min və 1913-cü ildə 9972 min pud mal aparılmış, həmin illərdə müvafiq surətdə 6761 və 11962 min pud mal gətirilmişdi.
Ticarət əlaqələrində İran yenə də mühüm yer tutur, Bakı şəhəri böyük rol oynayırdı. 1908-ci ildə Azərbaycan ərazisində olan bütün gömrükxanalardan İrana ixrac edilən 18710 min rublluq malın 11101 min rubulluğu və ya 59,3 %-i Bakıdan yola salınmışdı. Həmin gömrükxanalara daxil olmuş 18454 min rubulluq malın 12327 min rubulluğu və ya 66,8 %-i isə Bakıya idxal edilmişdi.
Azərbaycandan İrana aparılan malların içərisində neft məhsulları, qənd, metal, pambıq-parça məmulatı, maşın və avadanlıq xüsusi yer tutur. Oradan gətirilən mallardan isə düyü, meyvə, pambıq, balıq məhsulları və s. həlledici əhəmiyyət kəsb edirdi.
XX əsrin əvvəllərində ticarət gəmilərinin kiçikləri ixtisar edilib, irilərilə əvəz olundu. Donanmada 1908-ci ildən başlayaraq daxili yanacaqla hərəkətə gətirilən gəmilər (teploxodlar) meydana çıxdı. Xəzər ticarət donanmasında 1910-cu ildə beş, 1914-cü ildə 17 teploxod var idi ki, onlar da Rusiyadakı bütün gəmilərin 28,8 və bütün teploxodların 84,8 %-ni təşkil edirdi. Ümumiyyətlə, Xəzər dənizində ən iri teploxodlar üzürdü. 1914-cü ilin əvvəllərində Xəzər donanmasında buxarla işləyən teploxodlar və başqa gəmilər bütün gəmilərin 72 %-i qədər idi və onlar gəmi ilə yükdaşımanı artıqlaması ilə təmin edirdilər.
Rusiya gəmiqayırma zavodları gəmiyə olan tələbatı vaxtında yerinə yetirirdi. 1914-cü ilə qədərki dövrdə Xəzər donanmasında fəaliyyət göstərən buxarla işləyən gəmi və teploxodların 47 %-i Rusiyada istehsal edilmişdi.
XX əsrin əvvəllərində çay nəqliyyatı da xeyli inkişaf etdi. 1907-ci ildə Kür çayında 10 gəmi üzürdü. Onlar Bakı limanlarına da gəlir, əsasən isə Bakı-Salyan arasında işləyirdi. Digər buxarla işləyən və yelkənli gəmilər daxili yükdaşıma ilə məşğul olur, əsasən neft və taxıl daşıyırdılar. Bu gəmilərin yük dövriyyəsi 1905-ci ildə 4,7 mln pud, 1911-ci ildə isə 10 mln pud olmuşdu. Sonrakı üç ildə çayla üzən gəmilərin yük dövriyyəsi 2 dəfə artmış, 1912-ci ildə 25 mln pud, 1914-cü ildə isə 26 mln pud olmuşdu. 
Azərbaycanın Rusiya bazarları,  həmçinin İranla iqtisadi əlaqələrində ən mühüm rolu Xəzər dənizində ən iri liman olan Bakı limanı oynayırdı. Böhran və uzun çəkmiş durğunluq illərində Bakı limanının yük dövriyyəsinin xeyli azalmasına baxmayaraq, onun ümumi yük dövriyyəsi Rusiyanın Peterburq və Odessa kimi iri limanlarından çox idi. Ancaq Bakının liman təsərrüfatında əhəmiyyətli irəliləyiş olmamış və o birinci dərəcəli limanlar sırasına daxil edilməmişdi.
XX əsrin əvvəllərində Xəzər gəmiçiliyində azərbaycanlı sahibkarların rolu yüksək idi. 1906-cı ildə Xəzər gəmiçiliyində gəmilərin 41%-i, yük dövriyyəsinin isə 41,7 %-i onlara məxsus idi. Ən çox gəmisi olan sahibkarlar Hüseynovlar, Dadaşovlar və Rəsulovlar idi. 
H.Z.Tağıyev də Xəzər dənizində ən çox gəmisi olan sahibkarlardan biri sayılırdı. O, 1905-ci ildə özünün «Kaspi» gəmiçilik şirkətini Kür-Kaspi səhmdar gəmiçilik cəmiyyətinə çevirmişdi. Bu cəmiyyət Peterburq gəmiçilik cəmiyyətləri–»Qafqaz və Merkuri» və Vots-a ciddi rəqib idi.
1907-ci ildə azərbaycanlı gəmi sahibkarlarının neftdaşıma donanmasında xüsusi çəkisi 52% (gəmilərin sayına görə isə 45,1%) idi, 1914-cü ilə yaxın Xəzər gəmiçiliyindəki payı bir qədər azalsa da, neftdaşıma donanmasının 40,1%-i onların sərəncamında qalırdı. 
XX əsrin əvvəllərində Xəzər ticarət gəmiçiliyində inhisarlaşma prosesi daha da dərinləşdi. Nəqliyyatda idarəetmənin kapitalistcəsinə təşkili daha da qüvvətləndi və prosesə başlıca səbəb bir tərəfdən, kapitalist təmərküzləşməsi, digər tərəfdən isə onun ən çox inhisarlaşma prosesinə məruz qalmış neft sənayesi ilə bağlı olması idi. Xəzər buxar gəmiçiliyindəki səhmdar kompaniyaların mövqeyi daha güclü idi. Əgər 1907-ci ilin başlanğıcına yaxın onların payına gəmilərin 45%-i, yük dövriyyəsinin isə 43%-i düşürdüsə, müharibə ərəfəsindəki ildə buxarla və daxili yanacaqla hərəkətə gətirilən gəmilərin 53,2%-i, mal daşınmasının isə 58,4%-i 12 səhmdar cəmiyyətin əlində cəmləşmişdi. Teploxodların 47%-i və onların daşıdıqları yükün 98%-i də onlara məxsus idi. Tək-tək sahibkarların payına isə buxarla hərəkətə gətirilən gəmilərin və teploxodların daşıdıqlar yüklərin 20%-i (1907-ci ildə 28%-i) düşürdü. 
Xəzər buxar gəmiçiliyində də iqtisadi proseslər dövrün kapitalist təsərrüfatının yüksək inkişaf formasına uyğun gedirdi, yəni gücü az olanlar müflisləşir, onların mülkləri qüdrətlilərin əllərində cəmləşirdi. 
1914-cü il ərəfəsində ən iri gəmiçilik müəssisələri «Qafqaz və Merkuri» və «Şərq» cəmiyyəti idi. Xəzər buxar gəmiçiliyi gəmilərinin 34,5%-i və yükdaşımanın 26,2%-i, mal və sərnişin daşıyan gəmilərin 61%-i onların əllərində cəmlənmişdi. 1907-ci ilə nisbətən onların əllərində olan gəmilərin sayı və yük daşıması 1,5 dəfə artmışdı. «Volqa» cəmiyyətinin də maye daşıyan bir neçə iri gəmisi və bir teploxodu var idi.
1907-ci ildə H.Z.Tağıyevin başçılığı altında yaranmış «Bakı gəmi sahiblərinin cəmiyyəti», «Nobel qardaşları» şirkəti, «Mazut» və «Gəmi sahibləri ittifaqı» cəmiyyətləri ilə rəqabətə tab gətirə bilməyib 1911-ci ildə dağıldı. 
Xəzər dənizi ilə sərnişinlərin və quru yüklərin daşınması iki iri Rusiya cəmiyyəti–»Qafqaz və Merkuri» və «Şərq» cəmiyyətinin inhisarında idi. 1913-cü ildə Xəzər dənizi ilə daşınmış bütün quru yüklərin 60%-i bu cəmiyyətlərin payına düşürdü.
Müharibədən əvvəlki illər (1910-1913) Xəzər gəmiçiliyinə maliyyə kapitalının daha fəal nüfuz etməsi və inhisarçı birliklərin daha yüksək təşkilatçılıq formalarına daxil olması ilə xarakterizə olunurdu, Müharibə ərəfəsində Xəzər mayedaşıma donanmasının iri müəssisələrinin qarşılıqlı münasibətlərini onların üzərində nəzarətçi olan, arxalarında iri banklar dayanmış «Rus ali neft korparasiyası», «Oyl», «Şell», «Nobel qardaşları» kimi trestlər idarə edirdilər. ‘‘Qafqaz və Merkuri’’ və ‘‘Şərq‘‘ cəmiyyətlərinin işində Peterburq beynəlxalq kommersiya və Rus-Asiya bankları fəal iştirak edirdilər.
Azərbaycanın Mərkəzi Rusiya ilə əlaqələrində 1900-cu ildə istismara verilən və Şimali Qafqazdan keçən dəmir yolunun böyük əhəmiyyəti oldu. Onun Dərbənd-Biləcəri xəttinin işə düşməsi ilə Azərbaycan dəmir yolunun uzunluğu 746 km-ə çatdı. 
1904-cü ildə Zaqafqaziya dəmir yolunun yük dövriyyəsi XIX əsrin sonlarına nisbətən 2 dəfə artaraq 292,7 mln puda çatdı. Həmin vaxtda sərnişin daşınması isə 5 dəfə çoxalmışdı. 1904-cü ildə dəmir yolunun gəliri 33,3 mln rubl oldu və 1894-cü ilə nisbətən 2 dəfə artdı.
XX əsrin əvvəllərində Azərbaycanda yeni dəmir yol xəttinin çəkilməsi sahəsində elə bir əhəmiyyətli iş görülməmişdi. Yalnız 1908-ci ildə Uluxanlı və Culfa stansiyalarını birləşdəirən dəmir yolunun çəkilişi sona yetdi.
Ticarətin inkişafı ilə əlaqədar dəmir yolunun yükdaşıma dövriyyəsi artırdı. Yalnız Yelizavetpol quberniyası ərazisindən keçən dəmir yolu ilə quberniyanın qəzalarına 1912-ci ildə 11,2 mln pud, 1913-cü ildə isə 11,9 mln pud müxtəlif yüklər gətirilmişdi. Bakıdan Bakı-Tiflis və Bakı-Dərbənd yolu ilə yük daşınması 1906-1913-cü illər arasında 584300 puddan 72 mln puda qədər artmışdı.
İri dəmir yol qovşağı olan Bakıdan daşınan yüklər içərisində çoxunu ağ neft təşkil edən neft məhsulları mühüm yer tuturdu. 1901-ci ildə Bakı-Dərbənd yolu ilə Rusiyaya 51,7 mln pud ağ neft daşınmışdı.
Neft sənayesində uzun müddət davam etmiş durğunluq dəmir yolla xam neft və neft məhsulları daşınmasına mənfi təsir göstərmişdi.
Ən əsas ağ neft ixracçıları «Nobel qardaşları», «Kaspi-Qara dəniz cəmiyyəti», «A.İ.Mantaşov və K» şirkətləri idi. Hər il «Nobel qardaşları» şirkəti 6 mln pud, «Kaspi-Qara dəniz cəmiyyəti» isə 4 mln pud ağ nefti Batum vasitəsilə ixrac edirdi.
Dəmir yol nəqliyyatı ilə marqans filizi, daş kömür, taxıl, pomidor, yun, ipək, çaxır, tütün, meyvə və s. ixrac olunurdu. 1900-1914-cü illərdə dəmir yol vasitəsilə hər il Bakıya 28-40 mln pud mal daşınmışdı. Təkcə 1912-ci ildə Bakı çstansiyasına 16202 dəmir yol qatarı gəlmişdi. Onların 8532-si vasitəsi ilə bütün Rusiya ilə əlaqə saxlanmış, 7850-si Bakı-Sabunçu xəttində xidmət etmiş və hər il 12 mln sərnişin daşınmışdı.
Azərbaycanda quru yolların vəziyyəti o qədər də yaxşı deyildi. Əsrin əvvəllərində Bakı quberniyasında Quba ilə Xaçmaz stansiyaları arasında poçt yolu işə salındı. 1901-ci ildə uzunluğu 32 verst olan Kürdəmir-Ağsu yolunda hərəkət başlandı. 1907-ci ildə Quba-Rostov, Qusar-Xudat, Xaçmaz-Mixaylovka arasında yollar da istismara buraxıldı. Gəncə quberniyasında da bu istiqamətdə görülən işlər çox cüzi idi. 1901-ci ildə Şuşa-Goruş yolu təmir edildi. Nuxa qəzasında Vartaşendən Bayana, oradan isə Ərəş qəzasının Yaqublu kəndinə qədər yol salındı, Yevlax, Nuxa, Zaqatala yolu təmir olundu.
1917-ci il ərəfəsində Azərbaycanda 1423 verst uzunluğunda şosse və torpaq yolu var idi. İqtisadi cəhətdən ən əsas yollar aşağıdakılar idi: Quba-Dəvəçi-Qızılburun, Lənkəran-Prişib, Lənkəran-Lerik, Bakı-Şamaxı-Kürdəmir, Nuxa-Zaqatala-Laqodexi, Yevlax-Şuşa, Ağdam-Cəbrayıl, Şuşa-Gorus və Ordubad-Culfa.
Bütün poçt yolları əsasən qəza şəhərlərini bir-birilə əlaqələndirdi. Cənubi Qafqazda hər 100000 adama 33 verst yol düşürdü. Bu rəqəm Rusiyanın Avropa hissəsində 40,2 verstə bərabər idi.
Kapitalist təsərrüfatçılığının inkişafı poçt-teleqraf xidmətinin genişləndirilməsini tələb edirdi. Bakıda cəmisi bir poçt-teleqraf kontoru fəaliyyət göstərirdi. O, mərkəzi hissədən çox kənarda idi və şəhərin tələbatını ödəyə bilmirdi. 1902-ci ildə neft sənayeçiləri qurultayının vasitəsi ilə daha iki belə rabitə kontoru açıldı.
Azərbaycanın Rusiya ilə teleqraf rabitəsi də zəif idi. Azərbaycanı Rusiya ilə birləşdirən Bakı-Tiflis teleqraf xətti yeganə idi və gündə 1000-1500 teleqram göndərə bilirdi. Digər tərəfdən Tiflis-Gəncə teleqraf xəttindən Tərtər, Ağdam, Xankəndi də istifadə etdiyi üçün böyük çətinliklər törənirdi. Bakıdan Xəzər dənizi boyu Həştərxana gedən teleqraf xətti ilə isə ayda 7600-dən çox teleqram göndərmək mümkün olmurdu. Bunlardan başqa Bakıda olan bir neçə teleqraf xətti hökumətə məxsus idi.
1902-ci ilin yayında Minvod-Petrovski-Dərbənd xətti Bakı və Tiflis dəmir yol stansiyaları arasındakı teleqraf xətti ilə birləşdirildi. 1903-cü ildə Bakı ilə Salyan arasında teleqraf xətti işə düşdü. Prişib-Salyan teleqraf xətti yenidən quruldu. Təzəkənd-Bilasuvar arasında yeni teleqraf xətti çəkildi. 1908-ci ildə Xaldanda (Nuxa qəzası), Petropavlovskidə, 1912-ci ildə Hindarxda (Şuşa qəzası) teleqraf rabitəsi, 1910-cu ilin dekabrında Nuxada, 1912-ci ilin fevralında Zurnabadda poçt-teleqraf stansiyaları işə düşdü. 1913-cü ildə isə Bakı ilə Tiflis arasında birbaşa teleqraf əlaqəsi yaradıldı. 
1913-cü ildə bütün Rusiya imperiyasında 7618 dövlət poçt və teleqraf kontoru var idi ki, onlardan cəmi 65-i (1 %-dən az) Azərbaycanda idi. 
Çox ləng olsa da, telefon rabitəsi də inkişaf edirdi. 1907-ci ildə 1000 nəfərə xidmət edə biləcək bir stansiya Bakıda, digəri Balaxanıda tikilməyə başladı. Birinci stansiya 1910-cu ilin mayında fəaliyyətə düşdü. 
Azərbaycanda telefon rabitəsi əsasən Bakıda və onun ətraflarında genişlənərək, neft sənayesinə və ticarət-sənaye nümayəndələrinə xidəmt edirdi. Şəhərin iş adamları telefon rabitəsinin çoxalmasına çalışırdılar. 1910-cu ildə sənayeçilərin vəsaiti hesabına Quba ilə Xaçmaz arasında teleqraf, digərlərinə 50 verstlik telefon xətləri çəkildi. 1910-cu ildə Gəncədə də telefon xətti çəkilmiş, 1911-ci ildə buradakı dəmir yol stansiyasında avtomat telefon aparatı qoyulmuşdu. Belə aparatlar Bakıda şəhər idarəsi, şəhər məktəbləri və b. yerlərdə var idi. 
1911-ci ildə Bakı-Tiflis telefon xətti dövlət hesabına çəkilib, başa çatdırılmışdı. 1913-cü ildə Bakı telefon şəbəkəsi 4716 abonentə xidmət edirdi.

5. Fəhlə sinfinin vəziyyəti və mövcud quruluşa qarşı çıxışlar.

1900-1903-cü illərdə Rusiyanın sənayesi ağır böhran məngənəsinə düşmüşdü. Böhran imperiyanın digər müstəmləkə ucqarları kimi Azərbaycanın da iqtisadiyyatına güclü zərbə vurmuş, əhalinin güzəranını pisləşdirmişdi. Onlarla müəssisə bağlanmışdı. Minlərlə adam işsiz qalmış, fəhlələrin xeyli hissəsi küçələrə atılmışdı. Azərbaycanın sənaye müəssisələrində işsizlərin sayının artmasına baxmayaraq, buraya xeyli miqdarda fəhlə axını var idi. Bakını ruslaşdırmaqla əhalinin milli tərkibini dəyişmək məqsədi güdən müstəmləkəçilər bu işə rəvac verirdilər.
Sənaye müəssisələrində iş günü 10-14 saata çatırdı. Fəhlələrin əmək haqqı 20-25% azalmışdı. Qeyri-qanuni cərimələrin sayı artmışdı. Fəhlələrin iş və mənzil şəraiti dözülməz idi. Rəsmi sənədlərdə qeyd edildiyi kim darısqal, qaranlıq, rütubətli otaqların hər birində 10-15 fəhlə yaşayırdı. Qəzalardakı fəhlələrin mənzil və məişət şəraiti daha ağır idi.
Müəssisələrdə iş şəraiti pis idi. Adi sanitariya və təhlükəsizlik qaydalarına əməl olunmurdu. Əməyin mühafizəsi üçün çox az tədbir görüldüyünə görə ölüm və şikəstliklə nəticələnən hadisələr tez-tez baş verirdi. Neft mədənlərində hər bir təzə quyunun qazılması xeyli adamın ölümü və ya şikəst olması hesabına başa gəlirdi. İş zamanı əmək qabiliyyətini itirən fəhlənin taleyi ilə az maraqlanırdılar.
Belə bir şəraitdə fəhlələrin siyasi cəhətdən oyanmasına və inqilabi hərəkatın başlanmasına zəmin yaranırdı. Azərbaycanın, xüsusən Bakının sənaye müəssisələrində Rusiyadan gəlmiş 10 minlərlə fəhlə çalışırdı. Onların çoxu kifayət qədər tətil təcrübəsinə malik idi. Aralarında peşəkar inqilabçılar da az deyildi. Bakıda tətil hərəkatının təşkilatçıları və iştirakçılarının böyük bir hissəsini belələri təşkil edirdi.
Tətillərdə müsəlman fəhlələri ilk vaxtlar zəif iştirak edirdilər. Milli istiqlalımızın öndəri M. Ə. Rəsulzadənin obyektiv olaraq qeyd etdiyi kimi bolşeviklərin ideologiyası onların əxlaqına, təfəkkürünə və təbiətinə yad idi. Lakin onlar ətrafda baş verən siyasi hadisələrdən uzun müddət kənarda qala bilməzdilər. Tədricən tətil və nümayişlərdə azərbaycanlı fəhlələrin sayı çoxalırdı. 
Böhran illərində Azərbaycanda tətil hərəkatı tədricən genişlənirdi. 1901-ci ilin yanvarında Bakıda iri tütün fabriklərinin fəhlələri işi dayandırıb sahibkarların qarşısında bir sıra tələblər irəli sürdülər. Mart ayında Sabunçuda «Remont» mexaniki emalatxanasının fəhələləri əmək haqqlarının aylarla gecikdirilməsinə qarşı tətilə qoşuldular. Həmrəylik günü sayılan 1 may nümayişi daha mütəşəkkil keçdi. Nümayişçilərin sayı 200 nəfərdən artıq idi. İyun ayında Sabunçuda mexaniki emalatxanaların fəhlələri və sentyabrda Balaxanı şosesindəki mexaniki zavodun fəhlələri tətil etdilər. Gəncə dəmir yolçuları arasında da həyəcanlar baş verdi. Həmin ilin sonunda Tovuz dəmir yolu stansiyasında işləyən 150 fəhlə əmək haqqının verilməməsinə etirazlarını bildirdilər. Podratçının vəkilini döydülər. Müdriyyət fəhlələrin tələbini müzakirə etməyə məcbur oldu.
Bakıdakı ilk tətillər irəli sürülən tələblərə və mübarizə formasına görə 80-90-cı illərdəki tətillərə oxşasa da, şüurluluq səviyyəsinə və qətiyyətinə görə onlardan fərqlənirdi. Polis hərəkatın qarşısını əvvəlki metodlarla ala bilmirdi. Şəhərin ətrafında fəhlələrin tez-tez yığıncaqları keçirilirdi. Orada qarşıda duran vəziyyətlər müzakirə edilir və sahibkarlara təqdim ediləcək tələblər hazırlanırdı. 
1902-ci ilin aprelində Bakının mərkəzində fəhlə rayonlarından gəlmiş 5000-ə yaxın fəhlənin iştirakı ilə ilk dəfə olaraq açıq nümayiş keçirildi. Onlar «rədd olsun mütləqiyyət» və «yaşasın azadlıq» şüarları söyləyirdilər. Şəhərin mərkəzindəki izdihamlı bir vaxtda Balaxanıda və Sabunçuda da nümayişlər başlamışdı. Hökumət çətinliklə də olsa, nümayişi dağıtdı. Onun fəalları həbs edilidi. Belə bir şərait fəhlələrin siyasi cəhətdən oyanmasına və inqilabı hərəkatın başlanmasına zəmin yaradırdı. 
Həmin il iyunun əvvəlində Nobel qardaşlarının Balaxanıda və Sabunçudakı dülgərlik emalatxanasında azərbaycanlı fəhlələr 2 gün tətil etdilər. Şəhərdə fonarçıların bir neçə gün davam edən tətili onların tələblərinin yerinə yetirilməsi ilə başa çatdı. Beləliklə, bütün bu tətillər azərbaycanlı fəhlələrin gələcək ümumi çıxışlarının hazırlanmasında mühüm mərhələ oldu.
Azərbaycanda fəhlə hərəkatı 1903-cü ildə geniş miqyas almışdı. Martın 2-də Bakı fəhlələri mütləqiyyətə qarşı açıq küçə nümayişi keçirdilər. Üç saata qədər davam edən nümayiş zamanı polis və kazaklarla qanlı toqquşma baş verdi. Nümayiş hökuməti qorxuya saldı. Kütləvi həbslər başlandı. Nümayişin fəal iştirakçılarından 60 nəfəri həbs edildi. Aprelin 27-də Bakı fəhlələri dünya zəhmətkeşləri ilə həmrəylik əlaməti olaraq 1 may nümayişinə çıxdılar. Həmin gün şəhərin müxtəlif rayonlarında 10 mindən artıq fəhlə nümayişə başladı. Onların arasında qadınlar da az deyildi. Polislə toqquşmada 12 nəfər ağır yaralandı. Hökumət dairələri nümayişi silah gücünə dağıtdı. Qabaqcıl fəhlələr tutulub həbsxanaya salındılar. İyunun 18-də Bibiheybətdəki mexaniki emalatxana fəhlələri əmək haqqının artırılması haqqında tələblər irəli sürərək tətil etdilər. Vəziyyətin gərginliyini hiss edən müdriyyət iyulun 1-dən maaşları artıracağını vəd etdiyinə görə tətil dayandırıldı. Lakin sahibkar verdiyi sözə əməl etmədi. Ona görə də iyulun 1-də tətil yenidən davam etdirildi. Bu tətil iyulun 4-də şəhərin demək olar ki, bütün rayonlarının fəhlələrini də ayağa qaldırdı və ümumi şəkil aldı. Dəmir yolunda hərəkət dayandı. Şəhərin sənaye həyatı sanki söndü. Kortəbii şəkildə başlanan tətil tədricən mütəşəkkil tətillərlə əvəz olundu. Sahibkarlara təqdim etmək üçün tələblər hazırlamaq məqsədi ilə qabaqcıl, təcrübəli fəhlələrdən ibarət tətil komitəsi yaradıldı. Tətil komitəsinə azərbaycanlı fəhlələrin nümayəndələri də daxil edilmişdilər. Tətil komitəsi böyük nüfuza malik olduğundan neft maqnatları onu «fəhlə hökuməti» adlandırırdılar. Tətil komitəsinin hazırladığı tələbnaməyə 8 saatlıq iş günü, əvvəlki nümayişlərdə iştirak etdiklərinə görə həbs edilən fəhələlərin azad edilməsi, işdən qovulanların geri qaytarılması, əmək haqqının artırılması, fəhlələrlə nəzakətli rəftar və s. daxil edilmişdi. İyulun 8-nə qədər gəmi təmiri zavodların fəhlələrinin, mədənçilərin, qulluqçuların, Gəncə, Yevlax, Ağstafa, Hacıqabul, Biləcəri dəmir yolçularının tətilə qoşulmaları ilə tətilçilərin sayı 45-50 min nəfərə çatmışdı. Azərbaycanlı fəhlələr tətildə qətiyyətlə iştirak edirdilər. Bakıdakı hadisələrdən vahiməyə düşən hökumət oraya əlavə qoşun hissələri göndərilməsini təşkil etmişdi. İyulun 8-də bu hissələr şəhərə daxil oldular. Hədələyici ultimatumla tətilçilərə təsir göstərə bilmədilər. İyulun 14-də Cənubi Qafqazda bakılılarla həmrəy olduqlarını bildirən 10 minlərlə fəhlə tətilə başladı. İyulun 15-də isə mədənlərdə qəsdən yanğınlar törədildi. Yüzlərlə buruq sıradan çıxdı. Bunun təqsirini fəhlələrin üzərinə atmaq istədilər. Qoşunlara başçılıq edən zabitlərin əmri ilə tətilçilərə divan tutuldu. Bakı fəhlələrinin 22 gün davam edən ilk ümumi tətili iyulun 22-də yatırıldı. Sahibkarlar tətillərdə iştirak edən 42 iri şirkətin fəhlələrindən az bir hissəsinə güzəştə getdi. Onların tələblərinin çoxu ödənilmədi. Lakin buna baxmayaraq, fəhlələr mənəvi cəhətdən qələbə çalmış oldular. Onların siyasi müətəşəkkilliyi xeyli artdı. Tətil hökumətə və sahibkarlara fəhlələrin böyük qüvvə olduğunu anlatdı. Yüksək rütbəli çar məmurunun «Bakı elektrik zənginin düyməsinə bənzər bir şeydir…həmin düyməni basan kimi bütün Rusiyanı həyəcan bürüyür»–sözləri bu fikri təsdiq edir. Həqiqətən də Bakıdakı ümumi tətilin yatırılmasına baxmayaraq, o bütün ölkədə əks-səda doğurmuşdu. Həm Qafqazda, həm Rusiyada inqilabi yanğının başlanmasına səbəb oldu. Bakı fəhlələrinin iyul ümumi tətili Avropada da yüksək qiymətləndirildi. Alman sosial-demokratlarının liderlərindən biri 1903-cü ildə dünyada fəhlə hərəkatının 2 mühüm qələbəsindən danışarkən Bakı fəhlələrinin ümumi tətilinin adını birinci sırada çəkmişdi. Kütləvi tətillərin baş verdiyi dövrdə qəzalarda kəndlilərin çıxışları başlamışdı. Bu çıxışlar Şəki və Şamaxı qəzalarının kəndlərində, habelə Muğanda rus kəndlilərinin məskunlaşdıqları ərazilərdə özünü daha qabarıq şəkildə büruzə verirdi. Gəncə quberniyasında kəndli çıxışları Gəncə, Qazax, Cavanşir, Şuşa qəzalarında və Zaqatala dairəsində geniş şəkil almışdı. Lakin qeyd edilməlidir ki, kəndli çıxışları yenə də mütəşəkkil deyildi. 1904-cü ilin yanvarında başlanan rusiya-yapon müharibəsində çar ordusunun dalbadal biabırcasına məğlubiyyəti ölkədə siyasi vəziyyəti yenidən kəskinləşdirdi. Rusiyanın ictimai həyatının bütün ziddiyyətləri açıqlığı ilə üzə çıxdı. Bu xalqın səbr kasasını dolduran son damla oldu. İmperiyanın bütün ərazisində olduğu kimi onun müstəmləkəsi Azərbaycanda da ümumi iqtisadi və siyasi vəziyyət mürəkkəbləşmişdi. 
1904-cü ilin qışında Xəzərdə naviqasiyanın kəsilməsi tətil üçün heç də əlverişli deyildi. Buna baxmayaraq, fəhlələrin təkidi ilə Bakı fəhlələrinin bütün ölkədə əks-səda doğuran dekabr tətili başlandı. Əvvəlcədən nəzərdə tutulduğu kimi 1904-cü ilin dekabrın 13-də Balaxanı mədənlərində başlanan tətil tezliklə digər müəssisələri də əhatə etdi. Az müddətdə Balaxanı, Sabunçu rayonunun bütün fəhlələri, Bibiheybət neftçiləri, Qara şəhər və Ağ şəhər müəssisələri də tətilə başladı. Həmin gün tətilçilərin sayı 30 min nəfəri keçdi və ümumibakı tətili səciyyəsi aldı. Tətilin başladığı ilk gün 40-a qədər şirkətin fəhlə və qulluqçusu orada iştirak edirdi. Təkcə Balaxanı, Sabunçu və Bibiheybət mədənlərində, eləcə də zavodlarda tətilçilərin sayı 27 minə çatırdı. Səhərisi gün tələblər hazırlayıb sahibkarlara vermək üçün tətil komitəsi təşkil edildi. Komitənin işində M.Məmmədyarov, S.M.Əfəndiyev, S.Yaqubov, Ə.Axundov, A.Rəsulzadə və başqaları fəal iştirak edirdilər. Hazırlanmış tələbnaməyə 34 tələb daxil edilmişdi. Tələblərin çoxu iqtisadi xarakterdə olsa da, siyasi tələblər də az deyildi: 8 saatlıq iş günü, 1 may günü işin dayandırılması, söz, mətbuat, yığıncaq azadlığı, ittifaqlar təşkil etmək, məktəblər və klublar açmaq, həftədə bir gün istirahət vermək, əmək haqqını saxlamaqla ildə bir dəfə məzuniyyət vermək, gecə növbəsini ləğv etmək, mübahisəli məsələləri həll etmək üçün sənayeçilərin və fəhlələrin nümayəndələrindən ibarət mədən məhkəmələri təşkil etmək, sahibkarların hesabına fəhlələrin həyatını sığorta etmək və s.
Dekabrın ikinci yarısında Bakıda tətil etməyən bir müəssisə belə qalmamışdı. Tətilçilərin sayı 50 min nəfəri keçmişdi. Belə bir vəziyyətdə neft maqnatları fəhlələrin tələblərini müzakirə etmək və onlara cavab vermək üçün 15 nəfərdən ibarət komissiya yaratdılar. Dekabrın 19-dan 21-dək neft sənayeçiləri bu komissiyada tələblərin müzakirəsini keçirdilər. Komissiya fəhlələrin bəzi iqtisadi tələbləri ilə razılaşıb, siyasi tələbləri rədd etdi. Komissiyanın qərarında həm də xüsusi olaraq qeyd edilmişdi ki, qəbul edilmiş tələblər yalnız neft sənayesində çalışan fəhlələrə şamil ediləcəkdir. Belə olan halda mexaniki istehsal və bir çox başqa sahələrdə çalışan fəhlələr kənarda qalırdılar. Ona görə də elan edilmiş hərbi vəziyyətə, polis və kazak hücumlarına məhəl qoymayan Bakı fəhlələri yeni qüvvə və əzəmlə tətili davam etdirirdilər. Dekabrın 3-də Balaxanıda polislə toqquşmada 15 nəfərə qədər adam öldürüldü. Hökumət xəfiyyəsi fitnə mexanizmini işə salaraq ayın 25-dən 30-dək mədənlərdə yanğın və partlayış törədib təqsiri fəhlələrin üzərinə atdı. Yanğın nəticəsində 225 buruq sıradan çıxdı. Tətili yatıra bilməyəcəklərini görən sahibkarlar güzəştə getməyə, fəhlələrin nümayəndələri ilə danışıq aparmağa məcbur oldular.
Dekabrın 30-da neft sənayeçiləri ilə fəhlələr arasında müştərək müqavilə imzalandı. Fəhlələr bu müqaviləni «Mazut konstitusiyası» adlandırdılar. Tətil dekabrın 31-də fəhlələrin qələbəsi ilə başa çatdı. Məğlub olmuş sahibkarlar 9 saatlıq iş günü, ayda 4 dəfə istirahət günü və ildə bir dəfə məzuniyyət verilməsi, əmək haqqının artırılması, xəstəlik üzündən işləyə bilməyən fəhlələrə əmək haqqı verilməsi və s. məsələlərdə güzəştə getdilər. Fəhlələrin orta əmək haqqı 20-25% artırıldı. Lakin sahibkarlar bu güzəşti ancaq bilavasitə neft sənayesində çalışan fəhlələrə aid etdilər. Halbuki, yuxarıda deyildiyi kimi tətillərdə Bakının və onun rayonlarının bütün sənaye müəssisələrinin fəhlələri iştirak etmişdi. «Mazut konstitusiyası» nın verdiyi imtiyazdan məhrum edilmiş həmin qəbildən olan minlərlə fəhlə, başlıca olaraq mexaniki istehsalda çalışanlar özlərinin 17 maddədən ibarət tələblərini hazırladılar və tətili yenidən davam etdirdilər. Onların tətili 1905-ci ilin yanvarında da davam etdi və bu fəhlələr də məqsədlərinə nail oldular. Müştərək müqavilə fəhlələrin həm neft sahibkarları, həm də çarizm üzərində qazandıqları çox böyük qələbə idi.
Çətinliklə əldə edilən qələbə fəhlələrin güzəranını bir qədər yaxşılaşdırdı. «Mazut konstitusiyası» qəbul edildikdən sonra Bakıda mədən-zavod komissiyaları meydana çıxdı. Qazanılmış uğurlardan biri də tətilçilər və onların liderləri sırasında azərbaycanlıların sayca çoxalması idi.
Dekabr tətili ölkədə mütləqiyyətə qarşı mübarizə aparan bütün qüvvələr üçün bir məktəb oldu. Bakıda və qəzalardakı kütləvi tətillər, nümayişlər, kəndli çıxışları, milli hərəkat bütün Azərbaycanı təlatümə gətirmişdi. Bakı fəhlələrinin dekabr tətili həm də birinci rus inqilabının müjdəçisi idi.

6. Azərbaycan I rus inqilabı illərində.

1905-1907-ci illər inqilabının əks-sədası Azərbaycana da çatdı. Fəhlələrin tətil hərəkatı geniş miqyas aldı. 1905-ci ilin yanvarında Bakı quberniyasının mis çıxarma mədənlərində, Şuşa, Şəki ipəksarıyan fabriklərində fəhlələrin kütləvi tətilləri oldu. 1905-ci ilin martında Gəncədə dəmiryolçular tətil etdilər. Tezliklə Bakı, Hacıqabul, Kürdəmir, Yevlax, Ağstafa dəmiryolçuları da onlara qoşuldular. Həmin ilin may ayında bir sıra şəhərlərdə fəhlələrin həmrəylik nümayişləri keçirildi. 1905-ci ilin iyun-iyul aylarında Bakıda və qəzalardakı sənaye müəssisələrinin 75 %-ini tətil hərəkatı bürümüşdü.
Kəndlərdə də etiraz çıxışları başlamışdı. Feodal ağalığından zinhara gələn kəndlilər mülkədarların və bəylərin mülklərini dağıdır, yandırır, torpaqlarını, taxıl və qoyun sürülərini ələ keçirirdilər. Gəncə quberniyasında, Qazax, Quba, Göyçay, Cavad, Şamaxı, Lənkəran, Ağdaş, Şuşa və başqa qəzalarda belə hallar tez-tez baş vermişdi. Məsələn, 1905-ci ilin fevralında Gəncə quberniyasının Dəllər və Alabaşlı kəndində kəndlilər qolçomaqların mülklərini dağıtmışdılar. Avqust ayında Cavd qəzasında kəndlilər Əbdürrəhman bəy Kərimbəy oğlunu öldürüb, naxır və qoyun sürüsünü ələ keçirmişdilər. Qazax qəzasında Haqverdibəyli kəndində kəndlilər mülkədarların torpaqlarının bir hissəsini zəbt etmişdilər. 
Bu dövrdə də itaətsizliyə və feodal zülmünə qarşı mübarizənin formalarından biri olan qaçaq hərəkatı geniş yayılmışdı. Göyçay və Şamaxıda qaçaq Zahidin, Gəncə və Qazaxda qaçaq Kərəmin, Qanqal Nağının və Həsən Ləzgi oğlunun, Qarabağda qaçaq Süleymanın, Zaqatala dairəsində Məşədi Yusifin dəstələri harınlamış mülkədarların və bəylərin özbaşnalığına, müstəmləkəçi çar məmurlarına qarşı mübarizə aparmışdılar.
1905-ci ilin payızından Rusiyada itaətsizlik və tətil hərəkatı daha da genişlənir. Bu, 1905-ci ilin oktyabrında Moskva-Kazan dəmiryolu fəhlələrinin çıxışları ilə başlanır. O, oktyabrın ortalarında fəhlələrin ümumrusiya tətilinə çevrilir. Oktyabrın 16-da bütün Cənubi Qafqaz dəmiryolçuları da bu hərəkata qoşulurlar.
Ölkəni bürüyən tətil və itaətsizlik hərəkatından vahiməyə düşən çar mütləqiyyət quruluşunu xilas etmək üçün güzəştə getməyə məcbur olur. O, 1905-ci il oktyabrın 17-də manifest elan edir. Manifestdə söz, mətbuat, yığıncaq, ittifaq və qanunverici duma çağırmaq vəd olunurdu.
Qeyd edək ki, qüsur və nöqsanlarına, yarımçıqlığına və vədlərdən ibarət olmasına baxmayaraq, bu manifest Rusiyanın tarixində mühüm hadisə idi. O, ölkənin burjua yolu ilə irəliləyişində və formal olsa da, parlamentli monarxiyaya çevrilməsində mühüm addım olmuşdu. Manifestdən sonra Rusiyada siyasiləşmə artır, kütləvi olaraq siyasi partiya və təşkilatlar meydana çıxır, mətbuat qıtlığı aradan qalxır, müxtəlif yönümlü cəmiyyət və qurumlar yaranır, seçki yolu ilə məşvərətçi dumalar çağrılırdı. Lakin, manifestin verilməsi ölkədə dərinləşmiş sosial qarşıdurmanı səngitmədi. O, daha da kəskinləşdi. 1905-ci il dekabrın 12-19-da Moskvada fəhlələrin silahlı üsyanı baş verdi.
Bütün ölkədə olduğu kimi Azərbaycanda da fəhlə tətilləri və kəndli çıxışları güclənməkdə davam edirdi. Oktyabrın 19-da Bakıda, oktyabrın 20-24-də Gəncədə «Rədd olsun mütləqiyyət», «Yaşasın azadlıq!» siyasi şüarları altında minlərlə fəhlə, qulluqçu və şəhər yoxsulları küçə nümayişlərinə çıxmışdılar.
Moskva fəhlələrinin 1905-ci il dekabr silahlı üsyanı yatırıldıqdan sonra Rusiyanın iri sənaye şəhərlərində fəhlə çıxışları zəiflədiyi halda, Bakıda və qəzalarda tətil hərəkatı davam edirdi. 1907-ci ilin birinci yarısında təkcə Bakıda fəhlələrin 82 %-i tətil hərəkatına qoşulmuşdu. Bu illərdə Şuşada, Gəncədə, Nuxada, Gədəbəydə, Kür sahilindəki balıq vətəgələrində də fəhlələrin çoxu tətil etmişdilər. 1908-ci il fevral ayının sonunda Bakının 30-dan artıq sənaye müəssisəsində 10 mindən çox fəhlə tətilə çıxmışdı. Həmin ildə inqilabın beşiyi sayılan Peterburqda cəmi 17 min fəhlə tətil etmişdisə, Bakıda tətil edən fəhlələrin sayı 47 minə çatmışdı. Artıq 1909-cu ilin sonları üçün Azərbaycanda da tətil hərəkatı zəifləməyə başladı.
Oktyabrın sonları–noyabrın əvvəllərində Bakının mədən, fabrik və zavodlarında fəhlə komissiyaları təşkil olundu. Sonralar onların zəminində Fəhlə Deputatları Sovetləri yarandı. 1905-ci il noyabrın 25-də mədən-zavod komissiyalarından seçilmiş nümayəndələrin iclasında rəsmi olaraq 226 nəfərdən ibarət Bakı Fəhlə Deputatları Sovetinin (Bakı Soveti) yaradıldığı elan olundu. Lakin, o, 1906-cı ilin fevralında öz işini dayandırmalı oldu.
Etiraz çıxışlarından narahat olan çar hökuməti bölgələrdə onu zəiflətmək və yatırtmaq üçün hər vasitəyə əl atırdı. Onlardan biri də süni olaraq millətlərarası münaqişələr və ədavəti qızışdırmaq, milli qırğınlar təşkil etməkdən ibarət idi. 1905-1906-cı illərdə Azərbaycanda milli zəmində təşkil edilən erməni-müsəlman qırğınları buna misal ola bilər. Ermənilər rus məmurlarının dəstəyi ilə Bakıda, Gəncədə, Zəngəzurda, Naxçıvanda, İrəvanda, Tiflisdə, Qarabağda qırğınlar təşkil etdilər. Onlar sözügedən illərdə müsəlmanlara qarşı 500-ə qədər terror hadisəsi törətmiş, 158 Azərbaycan kəndini dağıdıb yandırmış, minlərlə adamı, o cümlədən qoca, qadın və uşağı qətlə yetirmişdilər. Bir sözlə azərbaycanlılara qarşı əsl soyqırım törətmişlər.
1905-ci il fevralın 6-10-da Bakıda törədilən qırğın zamanı hər iki tərəfdən min nəfərdən çox adam öldürülmüşdü. Həmin ilin may ayında erməni quldurları Naxçıvanda və İrəvanda məhəllələrdə hücumlar təşkil etmiş və onlarla azərbaycanlını qətlə yetirmişdilər. Rus kazakları ilə birlikdə Naxçıvanda Cəhri kəndini tamamilə dağıdıb xarabaya çevirmişdilər.
1905-ci ilin iyununda erməni qaniçənləri Cəbrayıl və Qaryagin (indiki Füzuli) qəzalarındakı kəndlərə hücum təşkil etmişdilər. Keysəlli, Divanəlilər və Süleymanlı kəndlərini yandırdılar, xeyli adamı qətlə yetirdilər.
Doğrudur, azərbaycanlılar da onlara güclü müqavimət göstərir, silahlı quldurları məhv edirdilər. Məsələn, azərbaycanlılar Cəbrayıl qəzasının Qacar kəndinə hücum edən ermənilərdən 400 nəfərini məhv etmişdilər.
1905-1906-cı illərdə ermənilər Şuşa şəhərində olmazın faciələr törətmişdilər. Şəhərin ermənilər yaşayan hissəsində bilərəkdən yanğınlar törətmiş və bu cinayətləri azərbaycanlıların üzərinə yıxmışdılar. Bu fitnəkarlar xəbis məqsədləri üçün həmin xarabalıqları keçən əsrin 80-ci illərinə kimi qoruyub saxlamışdılar.
1905-ci il avqustun 16-21-də ermənilər Şuşada milli qırğın təşkil etmişdilər. Milli qarşıdurmada azərbaycanlılar qələbə qazanmışdılar. Ermənilər Qarabağın Gülablı, Malıbəyli, Kosalar, Kürdlər, Əlimədətli, Papravənd və başqa kəndlərində də qanlı cinayətlər törətmişdilər. Onlar 1906-cı ilin iyulunda Şuşada və ətraf kəndlərdə təşkil etdikləri milli qırğın zamanı minlərlə azərbaycanlı ailəsini məhv etmiş, evləri qarət edərək, dağıdıb yandırmışdılar. Bu qırğınlarda aldadılmış rus əsgərləri də iştirak etmişdilər. Bu qırğınların qarşısının alınmasında laçınlı Sultan bəy Paşa bəy oğlu Sultanovun və İbrahim bəy Əli Məhəmməd oğlunun böyük xidmətləri olmuşdu.
1905-1906-cı illərdə ermənilərin azərbaycanlılara qarşı qırğın və terrora dair böyük Azərbaycan yazıçısı M.S.Ordubadinin «Qanlı illər», Mir Möhsün Nəvvabın «1905-1906-cı illərdə erməni-müsəlman davası» kitablarında və C.Cabbarlının «1905-ci il» pyesində zəngin materiallar verilmişdir. 

7. Milli-demokratik hərəkat.

Rusiyanın müstəmləkə hakimiyyəti dövründə Cənubi Qafqazda yaşayan qonşu xalqlara nisbətən Azərbaycanda milli və ictimai zülm daha dözülməz idi. Qonşu ölkələrdə milli məktəblər, kilsələr, ana dilli mətbuat, müxtəlif xeyriyyə cəmiyyətləri olduğu halda, bunlar xalqımız üçün əsasən yasaq edilmişdi. 
Rusiya ziyalılarının azadlıq ideyaları imperiyanın ucqar müstəmləkələrində, o cümlədən Azərbaycanda da əks-səda doğururdu. Millətin qabaqcıl ziyalılarının milli mənlik şüurunda bir oyanış, inkişaf baş verməkdə idi. XX əsrin başlanğıcında Rusiyada baş vermiş siyasi hadisələrin təsiri ilə mütləqiyyət bəzi demokratik dəyişikliklər etməyə məcbur oldu. Belə bir tarixi şərait Azərbaycanda milli burjuaziyanın formalaşması və milli şüurun inkişafına təsir göstərirdi.
İstedadlı gənclərin imperiyanın və dünyanın müxtəlif təhsil ocaqlarına göndərilməsi müsbət nəticəsini verirdi. Bu gənclər təhsillərini başa vurub vətənə döndükdən sonra milli-demokratik hərəkatın yaradılmasında və inkişafında böyük rol oynayırdılar. Avropadakı qabaqcıl ideyalarla tanış olan gənc mütəxəssislər tədricən anlayırdılar ki, böyük ideyalara qovuşmaq üçün ilk növbədə qan yaddaşına qayıtmaq, özünü dərk etmək, millətin tarixini, mənəvi dəyərlərini dərindən araşdırmaq lazımdır.
Bu istiqamətdə müəyyən işlər görülürdü. Milli məktəblərin açılması planlaşdırılır, proqramlar hazırlanır, dərsliklər yazmağa təşəbbüslər göstərilirdi. Ayrı-ayrı xarici müəlliflərin ən yaxşı əsərləri Azərbaycan dilinə tərcümə edilirdi.
Milli hərəkat «milliyət və hürriyət», «məşrutə və müsavat» ideyaları geniş vüsət almışdı. Məmməd Əmin Rəzulzadənin dediyi kimi «Millət inanmağa başladı ki, istiqlal xaricində onun üçün əlavə Azərbaycan yoxdur».
O dövrdəki milli ziyalılarımızın qabaqcıl nümayəndələrindən Həsən bəy Zərdabi, Əli bəyə Hüseynzadə, Əhməd bəy Ağayev, Nəriman Nərimanov, Cəlil Məmmədquluzadə, Məhəmməd Hadi, Üzeyir bəy Hacıbəyov, Firudin bəy Köçərli, Əlimərdan bəy Topçubaşov, Məmməd Əmin Rəzulzadə, Abbasqulu Kazımzadə və başqaları əsərlərində, mətbuatdakı çıxışlarında xalqın milli şüurunun oyanmasında mühüm rol oynayırdılar. Eyni zamanda Həsən bəy Zərdabinin və Məmməd Əmin Rəsulzadənin millətçilik və dövlətçilik, Cəlil Məmmədquluzadənin demokratizm ideyaları misilsiz dərəcədə təsir gücünə malik oldu.
 Formalaşan milli təfəkkürümüz türk aləminin qabaqcıl nümayəndələri İsmayıl bəy Qaspiralı, Əli bəy Hüseynzadə, Əhməd bəy Ağayev, Yusif Akçura oğlu, Əbdürrəşid İbrahimov, Ziya Göy Alp, Ömər Naci, Əlimərdan bəy Topçubaşov, Məmməd Əmin Rəsulzadə, Əhməd Salikov və başqalarının türkçülüyə dair fikirlərindən qarşılıqlı şəkildə bəhrələnirdi. Onlar obyektiv olaraq Azərbaycanın milli müstəqilliyini ümumtürk azadlığının tərkib hissəsi kimi qarşıya qoyurdular. Əsrimizin əvvəlində ilk addımlarını atmağa başlayan milli hərəkatın hələ lazımi təcrübəsi və elmi cəhətdən əsaslandırılmış konsepsiyası yox idi. Milli hərəkatın əsas aparıcı qüvvələri milli burjuaziya və demokratik ziyalılar idi. Lakin bu qüvvələrin hər ikisi siyasi cəhətdən o qədər də yetkin deyildi. Siyasi muxtariyyət haqqında proqramlar dəqiqləşməmişdi. Onlar obyektiv olaraq imperiyanın müstəmləkə zəncirini qırmaq üçün yollar axtarırdılar.
Çar hökumətinin böyük dövlətçilik siyasəti, milli zülmün gücləndirilməsi, xalqların hüquqlarının məhdudlaşdırılması və s. cəmiyyətin bütün təbəqələrinin nümayəndlərini milli məsələ ətrafında birləşdirdi. Millətin taleyindən narahat olan cəmiyyətin mütərəqqi hissəsi mövcud quruluşun yeniləşməsini, islahatlar keçirilməsini daha qətiyyətlə tələb edirdi. 1905-ci ilin yaz-yay aylarında Nazirlər Komitəsinə verilmiş ərz-hallarda xalqın ehtiyacı göstərilirdi. Həmin ərz-hallar bilavasitə Əlimərdan bəy Topçubaşovun rəhbərliyi və iştirakı ilə hazırlanırdı. Ümumi ərz-hallarda hökumətə müraciət etmək milli burjuaziya və ziyalı nümayəndələrinin hələ 1905-ci ilin martında H.Z.Tağıyevin evində keçirilmiş müşavirəsində qərara alınmışdı. Müşavirədə Şəmsi Əsədullayev, Rəşid bəy Şirvanski, Əhməd bəy Ağayev, Əlimərdan bəy Topçubaşov, Ədil bəy Ziyadxanov, Zülqədarov qardaşları  və başqaları tərəfindən imzalanmış ərz-hallar Azərbaycanın çar hökumətinə təqdim etdiyi proqram sənədi idi. Qafqazda islahat keçirilməsini tələb edən bu ərz-hallar sonralar hökumət idarələrinə göndərilən məktubların, müraciətlərin və s. əsasında dururdu. Azərbaycanın mlli burjuaziyası, eləcə də demokratik qüvvələri tək Qafqazla məhdudlaşmayaraq cəsarətli addımlar atırdılar. Rusiyanın müsəlman xalqları və burjuaziyası fəaliyyətini birləşdirib ümumi məqsədə yönəltməyə çalışırdılar. Onlar ilk növbədə Tatar burjuaziyasının qabaqcıl nümayəndələri ilə birləşərək müsəlman əyalətlərində milli hərəkata başçılıq edirdilər.
Xaricdə təhsil alıb vətənə qayıdan Azərbaycan ziyalıları ilk vaxtda siyasi həyatda əsasən Rusiya sosial-demokratlarının mövqeyində dayanırdılar. Onların yaratdığı ilk siyasi təşkilatlar bu məqsədə xidmət edirdi. Lakin zaman keçdikcə onlar başa düşürdülər ki, müstəmləkə əsarətində olan xalqın azadlığı bolşeviklərin məramnaməsində nəzərdə tutulan sinfi mübarizədən daha çox milli-demokratik mübarizəni ön plana çəkməyi tələb edir.
1905-1907-ci illər inqilabı türk xalqları içərisində milli hərəkata təkan verirdi. Türk məmləkətlərinin milli burjuaziyasının qabaqcıl nümayəndələri imperiyaya qarşı mübarizəni birgə təşkil etmək üçün ümumi siyasi partiyanın yaradılmasını məqsədəuyğun hesab etdilər.
Bu işin əsas təşəbbüskarlarından və təşkilatçılarından biri Azərbaycanın görkəmli ictimai və dövlət xadimi Əlimərdan bəy Topçubaşov idi. Müstəmləkə əsarətinə qarşı mübarizə aparmaq partiya yaratmaq ideyası müsəlmanlar yaşayan bütün bölgələrdə–Qafqazda, Krımda, Tatarıstanda, Mərkəzi Asiyada, Sibirdə və s. yerlərdə rəğbətlə qarşılandı, Azərbaycan və tatar burjua nümayəndələrinin təşəbbüsü ilə 1905-ci il avqustun 15-də Nijni-Novqorodda Ümumrusiya müsəlmanlarının I Qurultayı keçirilirdi. Qurultayda yuxarıda adları çəkilən müsəlman bölgələrindən 150-yə qədər nümayəndə iştirak edirdi. Ə. M. Topçubaşov «Rusiya imperiyası daxilində türklərin vəziyyəti və problemləri» mövzusunda maraqlı məruzə etdi. Elə həmin gün işini tamamlayan qurultay türk xalqlarının siyasi taleyində mühüm və cəsarətli addım atdı. Türkçülük və müsəlmançılıq əsasında birləşmənin vacibliyi qeyd edildi. Qurultay «İttifaqi müslimin» adlı Ümumrusiya müsəlman ittifaqını yaratmağı qərara aldı. Qurultayda Azərbaycanı Ə.M.Topçubaşovdan əlavə Əhməd bəy Ağayev, Şəmsi Əsədullayev, Haşım bəy Vəzirov, Səfər Tağızadə və başqaları təmsil edirdi. 
Çarın 1905-ci il 17 Oktyabr manifestindən sonra nəzərdə tutulan partiyanın yaradılması reallaşdı. Həmin ilin sonunda çarizmin Azərbaycanda törətdiyi milli qırğınla əlaqədar paytaxta şikayətə gedən Ə.M.Topçubaşov və Ə.Ağayev orada yaşayan Əbdürrəşid İbrahimovla birlikdə «Müsəlman ittifaqı»nın nizamnaməsini və proqramını hazırladılar. Hər iki sənədi Ə.M.Topçubaşov rus dilinə tərcümə etdi.
1906-cı il oktyabrın 15-23-də Peterburqda Ümumrusiya müsəlmanlarının II qurultayı keçirildi. İlk iclasda «Müsəlman ittifaqı»nın nizamnaməsi və proqramı müzakirə edilərək bəyənildi.
Proqramda Ümumrusiya türklərini birləşdirmək və müstəmləkəçi çar imperiyasına qarşı vahid cəbhədə mübarizə aparmaq vəzifəsi qarşıya qoyuldu. Nümayəndələr qurultayı tərk edərək türklərin mənafeyinə namusla qulluq edəcəklərinə and içdilər. 
1906-cı ilin aprelində işə başlayan I Dövlət dumasındakı müsəlman partament fraksiyasının təşəbbüsü ilə həmin il avqustun 16-23-də Nijni-Novqorodda Ümumrusiya müsəlmanlarının III Qurultayı keçirildi. Qurultay «Müsəlman ittifaqı»na rəhbərlik etmək üçün daimi yeri Bakı olan Mərkəzi Komitə yaratmağı qərara aldı. Bu, türk ziyalıları içərisində Ə.M.Topçubaşovun mövqeyinin yüksək olduğunu göstərirdi.
Qurultayda vacib siyasi problemlə yanaşı türklər yaşayan bölgələrdə yeni tipli məktəblərin yaradılması, ibtidai-icbari təhsilə keçilməsi, təhsilin ana dilində aparılması təklif edildi. Həmçinin rus dilində təşkil olunan müsəlman gənclərə ana dili və şəriət təliminin verilməsi, mədrəsələrin yenidən təşkili, milli kadrlar hazırlamaq üçün Bakıda, Kazanda və Baxçasarayda Pedaqoji institutların açılması qərara alındı. Milli ənənələrə və mənəvi dəyərlərə diqqətin artırılmasına əhəmiyyət verildi. 
Özündən əvvəlki qurultayların prinsiplərini davam və inkişaf etdirən III Qurultay Rusiya türklərinin birliyinin yaradılması və möhkəmləndirilməsi sahəsində faydalı iş gördü. Məhz qurultayın təsiri nəticəsində türk bölgələrindəki məktəblər şəbəkəsi genişləndi. Milli mətbuat çoxaldı. Lakin Rusiyada baş verən hərbi-siyasi hadisələr nəzərdə tutulan məsələlərin çoxunu həyata keçirməyə imkan vermədi. Komminist partiyasının sənədlərində və Azərbaycan tarixşünaslığında milli burjuaziyasının inqilab dövründə milli hərəkatda iştirakı tamamilə təhrif edilmişdi. O dövrə həsr edilmiş bir sıra əsərlərdə ticarət və sənaye burjuaziyasının başda H.Z.Tağıyev olmaqla bir çox nümayəndələrinin müstəqil mübarizəyə qadir olmadıqları və xalqın milli azadlıq hərəkatından istifadə edərək çardan yalnız öz mənafeyləri üçün lazımi islahatlar keçirilməsini tələb etdikləri göstərilirdi. Lakin bunların heç biri həqiqətə uyğun deyildi.
Bütün həyatı boyu xalqının yaxşı yaşamasına səy göstərmiş, qeyrətli, səxavətli, xeyirxah H.Z.Tağıyev və onun həmkarları haqqında belə fikirlər söyləmək ən azı ədalətsizlikdir. Onlar milli burjuaziyanın nümayəndələri kimi mənsub olduğu millətin qarşısında vicdani borclarını imkan daxilində yerinə yetirirdilər.
Mütləqiyyəti lərzəyə salmış 1905-1907-ci illər inqilabi Azərbaycanda milli-azadlıq hərəkatını gücləndirdi. Bu dövrdə milli burjuaziya nümayəndələri və ziyalılar xalqı maarifləndirmək və milli şüuru inkişaf etdirmək məqsədilə xeyriyyə cəmiyyətləri təşkil edir, məktəblər açır, qəzetlər nəşr etdirirdilər. İstedadlı gəncləri öz xərcləri hesabına Rusiyanın və Avropanın ali təhsil ocaqlarına oxumağa göndərirdilər. Təəssüflər olsun ki, belə xeyirxah əməllərin sahiblərinin adları iftixarla çəkilməyə layiq olduğu halda, onlar sonrakı nəsillərə xalqın düşməni kimi təqdim edilmişdir.
Milli kadrların təşəkkülündə mətbuatın qüdrətini yaxşı başa düşən ziyalılar ana dilində qəzet nəşri məsələlərini dəfələrlə rəsmi dairələr qarşısında qoymuşdular. 1905-ci ilin iyununda ana dilində «Həyat» qəzeti işıq üzü gördü. Elə ilk nömrəsində qəzet yazırdı ki, biz müsəlman olduğumuz üçün iqtisadi və siyasi tərəqqi istəyirik. Biz müsəlman olduğumuza görə dünyanın hansı guşəsində yaşamasından asılı olmayaraq, din qardaşlarımıza tərəqqi arzu edirik. Biz türkük, ona görə də bütün türklərə hər yerdə və həmişəlik xoşbəxt həyat və firavanlıq diləyirik. 1905-ci ilin payızında «Müsəlman cəmiyyəti xeyriyyəsi» və «Müdafiə və müsəlman kübarları və ziyalılarının ittifaqı cəmiyyəti» təsis edildi. Birinci cəmiyyətin maarifin yayılmasında böyük xidməti olmuşdu. İkinci cəmiyyət milli-azadlıq hərəkatını müdafiə edirdi. 1906-cı ildə H.Z.Tağıyev və M.Muxtarovun xeyriyyəçiliyi ilə təşkil edilmiş «Nəşri maarif» və «Nicat» cəmiyyətləri əhalinin maariflənməsində, milli şüurun oyanmasında və milli-azadlıq hərəkatının güclənməsində böyük xidmətlər göstərmişdi. 
Milli hərəkatın inkişafında demokratik ziyalıların da rolu az deyildi. Onların qabaqcıl nümayəndələrindən Cəlil Məmmədquluzadə, Mirzə Ələkbər Sabir, Məmməd Səid Ordubadi, Əliqulu Qəmküsar, Əzim Əzimzadə və başqaları «Molla Nəsrəddin» jurnalının ətrafında birləşməklə milli müstəmləkə zülmünə, ictimai ədalətsizliyə qarşı çıxırdılar. Xalqımıza siyasi azadlıqlar və milli hüquq bərabərliyi verilməsini tələb edirdilər.
Həsən bəy Zərdabi, Üzeyir bəy Hacıbəyov, Firudun bəy Köçərli və başqaları publisist yazılar ilə xalqı milli intibaha səsləyirdilər. XIX əsrin sonu XX əsrin əvvəllərində H. B. Zərdabinin yaradıcılığında Cənubi Qafqazın siyasi cəhətdən geridə qalması, idarəçilik üsulu, kəndin gerilikdən xilas olunması mövzusunda yazıları mühüm yer tuturdu. O, Qərbi Avropa, Türkiyə, İran, Hindistan və Şərqin bir sıra ölkələrinin azadlıq tərəfdarları qabaqcıl adamları, ictimai xadimləri ilə yaxından əlaqə saxlayırdı.
Milli hərəkatın tələblərindən biri milli dilin azad inkişafı və təhsilin ana dilində olması idi. Bu tələbi xalq müəllimləri və ziyalıları təkidlə müdafiə edirdilər. Azərbaycan müəllimlərinin 1906-cı ilin avqustunda keçirilmiş I Qurultayının əsas qayələrindən biri məhz bu tələb təşkil edirdi. Qurultayda rus-tatar məktəblərində Azərbaycan dilinin icbari fənn kimi keçirilməsi, yeni dərs proqramlarının tərtibi, müəllimlərin həyat şəraitnin yaxşılaşdırılması tələb edilmiş, müəllim seminariyalarının təşkili kimi cəsarətli tələblər irəli sürülmüşdü. Rus inqilabının məğlubiyyətindən sonra Azərbaycanda milli-azadlıq hərəkatının nümayəndələri ciddi təzyiqə məruz qaldılar. 
Azadlıq ideyalarını təbliğ edən bir sıra qəzet və jurnallar «zərərli istiqamətinə» görə bağlanıldı. Bolşevik mətbuatında isə milli-azadlıq hərəkatının layiqli nümayəndələrinə qara yaxılmağa başlanıldı. M.Ə.Rəsulzadə, Qara Qarabəyov, Əhməd bəy Ağayev, Əli bəy Hüseynzadə və başqalarının milli-azadlıq hərəkatının inkişafında xidmətləri saxtalaşdırıldı. Çox təəssüf ki, tarixşünaslıqda belə təhrif və saxtakarlıqlara haqq qazandırılır. 
1910-cu ildən ölkədə tətil və nümayişlərin yeni dalğası başlandı. Qəzalar kəndli çıxışları bürüdü. I Dünya müharibəsi ərəfəsində milli münasibətlər yenidən kəskinləşdi. İmperiyanın müstəmləkələrində milli istiqlal uğrunda hərəkat geniş vüsət aldı.

8. Azərbaycan deputatları dövlət dumalarında.

Millətin bir çox problemləri içərisində müsəlmanların siyasi hüquqlardan məhrum olması məsələsi Rusiya tarixində ilk dəfə olaraq Azərbaycanı imperiyanın ali nümayəndəli orqanında – dövlət dumasında təmsil edən deputatlar tərəfindən səsləndirildi. Dumadakı fəaliyyət və 1906-1912-ci illərdə bu qanunverici orqana keçirilən seçkilər Azərbaycan siyasi həyatında böyük canlanmaya səbəb olmaqla yanaşı, onların dövlət quruculuğu təcrübəsinə yiyələnməsində mühüm rol oynadı.
1905-ci ilə dekabrı 11-də Rusiyanın dövlət dumasına seçkilər haqqında fərman imzalandı. Qafqaz canişininin «əhalini sakitləşdirmək» bəhanəsi ilə seçkiləri ləngitməsinə baxmayaraq, 1906-cı il aprelin 27-də dövlət duması artıq işə başladıqdan sonra, may ayında Bakı və Yelizavetpol quberniyalarında seçkilər keçirildi. Hər quberniyaya 2, Bakı şəhərinə isə xüsusi olaraq 1 yer ayrılmışdır. Bu yerə görkəmli ictimai xadim Ə.Topçubaşov seçildi. Bakı quberniyasından sahibkar Məmmədtağı Əliyev, məktəb müəllimi və tərcüməçi Əsədulla bəy Ziyadxanov, Yelizavetpol quberniyasından məşhur dramaturq Əbdürrəhim bəy Haqverdiyev və Tiflis dairə məhkəməsi prokurorunun köməkçisi yeni torpaq sahibi İsmayıl xan Ziyadxanov seçildi. 1906-cı ilin iyununda Azərbaycan deputatları dumada ən müxalif mövqedə duran və xalq azadlıq partiyasını (kadetləri) dəstəkləyən müsəlman parlament fraksiyasına daxil oldular. Fraksiyanın sədri Ə.Topçubaşov seçildi. Topçubaşovun «Müsəlman parlament fraksiyası» məqaləsində yazdığı kimi fraksiyada təmsil olunmuş deputatlar «Konstitusiya prinsiplərinə əsaslanaraq vilayətlərdə torpaqların milliləşdirilməsi, dini məsələlərdə tam muxtariyyət, bütün imperiya məkanında özünü idarə edən kiçik vahidlərin (zemstvo) və vilayət məclislərinin təsis edilməsi ilə yerlərdə geniş muxtar idarəçilik prinsipini irəli sürürdü». I duma 72 gün fəaliyyət göstərdi. Kadetlərin o vaxta qədər görünməmiş cəsarətli çıxışları çar hökumətini dumanı buraxmağa vadar etdi və bir müddət sonra yeni seçkilərin vaxtı təyin olundu. Ə.Topçubaşov və İ.Ziyadxanov Dumanın buraxılmasına etiraz əlaməti olaraq bütün Rusiya xalqlarını buna müqavimət göstərməyə səsləyən məşhur Vıborq çağırışını imzaladıqları üçün 3 aylıq həbs cəzasına məhkum edildilər və gələcəkdə seçkilərdə iştirak etmək hüququndan məhrum oldular. 
II Dövlət dumasında Azərbaycanı bakı quberniyasından H.Z.Tağıyevin oğlu İsmayıl bəy Tağıyev, Bakıda ilk rus-tatar məktəbinin direktoru Mustafa Mahmudov, «Kaspi-Qara dəniz cəmiyyəti»nin mexaniki Zeynal Zeynalov, Yelizavetpol quberniyasından kollec asessoru, Yekatirinador dairə məhkəməsi prokurorunun köməkçisi Fətəli xan Xoyski, kollec asessoru, prokuror köməkçisi Xəlil bəy Xasməmmədov, İrəvan quberniyasından məşhur publisist «Şərqi-Rus» qəzetinin baş redaktoru Məmməd ağa Şahtaxtinski təmsil edirdilər. Z.Zeynalovdan başqa (o, «trudoviklər» fraksiyasının üzvü oldu) azərbaycanlı deputatların hamısı dumanın müsəlman fraksiyasına, F.Xoyski və X.Xasməmmədov isə onun bürosuna daxil oldular. Müsəlman fraksiyası ən aktual məsələlərdə kadetlərlə birlikdə çıxış edirdi. Bundan əlavə fraksiya öz proqramını tərtib etmiş və kitabça şəklində çap etdirmişdi. Fraksiya Rusiyanan bütün müsəlman vətəndaşlarını imperiyanın idarəçilik quruluşunu dəyişdirməyə səy göstərməyə çağırırdı. Konstitusiyalı parlament monarxiyası məqbul dövlət forması hesab olunurdu.
Daha radikal II duma 1907-ci il iyunun 3-də çar tərəfindən buraxıldı. Həmin gün yeni seçki qanunu dərc olundu. Qanuna əsasən həm müxalif partiyaların, həm də milli azlıqların dumada təmsil olunmaları xeyli məhdudlaşdırıldı. Bütün Qafqazda dumada əvvəlki 29 deputat əvəzinə cəmi 10 deputat seçilə bilərdi. Bakı, Yelizavetpol, İrəvan quberniyaları, Dağıstan vilayəti və Zaqatala dairəsi birlikdə 4 nümayəndə (onlardan birinin milliyətcə rus olması şərti ilə) göndərmək hüququna malik idilər. Azərbaycanlılar üçün cəmisi bir yer ayrılmışdı. 1907-ci ilin oktyabrında keçirilən seçkilərin nəticəsində III dumaya 3 quberniyanın azərbaycanlı əhalisindən X.Xasməmmədov seçildi. O, dumada Rusiya müsəlmanlarının hüquqlarının ən fəal müdafiəçisi kimi tanınmışdı. 1912-ci ildə IV dumaya seçkilər elan olundu. İlk dəfə olaraq Bakı sosial-demokratlarından menşevik M.İ.Skobelev dumaya deputat seçildi. Bakı, Yelizavetpol və İrəvan quberniyalarından seçilən 27 yaşlı, mütərəqqi fikirli hüquqşünas Məmmədyusif Cəfərov çıxışlarında Azərbaycan ziyalılarının irəli sürdükləri tələbləri müdafiə edirdi. 
Azərbaycanı təmsil edən deputatlar Ə.Topçubaşov, İ.Ziyadxanov, F.Xoyski, M.Şahtaxtinski, X.Xasməmmədov, M.Cəfərov öz çıxışlarında ildən-ilə daha cəsarətli və radikal tələblər irəli sürür və tək azərbaycanlıların deyil, bütün müsəlmanların söz azadlığı, özünüidarə orqanlarının yaradılması və çar monarxiyası çərçivəsində mühüm olan radikal islahatlar tələblərini səsləndirirdilər.


9. Cənubi Azərbaycanda 1905-1911-ci illər məşrutə inqilabı.

XX əsrin əvvəllərində kəndlərdə feodal istismarının şiddətlənməsi, ölkənin Rusiya və İngiltərənin yarımmüstəmləkəçisinə çevrilməsi, sosial tarazlığın pozulması və İranda, o cümlədən Cənubi Azərbaycanda narazı qüvvələrin sayını xeyli artırmışdı. 
1905-ci ildə Təbrizdə və digər şəhərlərdə çıxışlar baş verdi. Dekabrın 12-də Tehranda bütün ticarət yerləri bağlandı. Bunun ardınca tacir və sənətkarların, milli burjuaziya nümayəndələrinin, demokratik ruhlu ruhanilərin müqəddəs yerlərdə bəstə oturması ilə İranda inqilab başlandı. Tehranla yanaşı Təbrizdə, Ərdəbildə, Xoyda, Zəncanda və digər şəhərlərdə də bazar və dükanlar bağlanıldı. İnqilab iştirakçılarının əsas tələbləri məclis çağrılması, xarici məmurların tutduqları vəzifələrdən kənar edilməsi, onların ölkədən qovulması və s. idi.
1906-cı il avqustun 5-də şah konstitusiya haqqında fərman verdikdən sonra məclisə seçkilər elan edildi. Xalq bəst yerlərini tərk etdi, bazar, dükanlar açıldı. Lakin tezliklə xalq aldadıldığını başa düşdü. 1906-cı ilin sentyabrında Təbrizdə məclisə seçkilər başlandı. Bu məclisdə hərəkat başçılarından əncümən (şura) seçildi. Şuraya müxtəlif təbəqələrdən nümayəndələr seçildilər. Seçkilər Təbrizdə noyabrın 5-də, Azərbaycanın qalan yerlərində isə dekabrın əvvəllərində başa çatdırıldı. Dekabrın 30-da ölüm yatağında olan Müzəffərəddin şah konstitusiyanı imzaladı. Lakin 1907-ci il yanvarın 19-da taxta çıxmış Məhəmmədəli şah atasının imzaladığı konstitusiyanı tanımadı. Bu xəbər Təbrizdə hərəkatın genişlənməsinə təkan verdi. 1907-ci il fevralın 8-də Təbrizdə «Gizli mərkəz»in başçılığı ilə üsyan baş verdi. 
Təbriz əhalisinin bir aylıq inadlı mübarizəsi nəticəsində İran məclisi bir sıra demokratik qərarlar qəbul etdi. Təbrizlilərin ən böyük uğuru isə konstitusiyanın qəbulu idi. Demokratik hərəkatın qarşısını ala bilməyəcəyini görən şah 1907-ci il oktyabrın 7-də qanuna əlavələri imzalamağa məcbur oldu.
Şah rejimi 1908-ci ilin may-iyun aylarında mərkəzdə inqilaba qarşı yenidən hücuma keçdi. Əks-inqilabın amansız tədbirlərinə baxmayaraq, Cənubi Azərbaycanın bir çox şəhərlərində vilayət şuraları, demokratik təşkilatlar fəaliyyətlərini davam etdirirdilər. Tehran əks-inqilabı iyunun 23-də Təbrizdə əyalət şurasına, mücahid qüvvələrinin yerləşdiyi mərkəzlərə hücuma keçdilər. Hücumda irticaçı feodal dəstələri və kazak briqadaları iştirak edirdilər. Səttarxan öz silahdaşları Bağırxan, Hüseynxan və b. ilə birlikdə Təbrizin 11 aylıq müdafiəsində böyük hünər göstərdi. İyulun 1-dən başlayaraq şahın əmri ilə hökumət süvariləri və İranın hər tərəfindən ayrı-ayrı feodalların silahlı qüvvələri Təbriz üzərinə göndərildi.
1908-ci il iyulun 18-də Səttarxan inqilabın tarixində dönüş yaradan bir fədakarlıq etdi. O, kiçik dəstə ilə hücuma keçərək Təbrizin mərkəz hissəsini bütün ağ bayraqlardan təmizlədi və onların yerinə inqilab rəmzi olan qırmızı bayraqlar sancdı.
1908-ci ilin sentyabrında döyüşlərdə qazanılan uğurlardan sonra üsyançılar müdafiədən əks-hücuma keçdilər. Oktyabrın 12-də irtica qüvvələri qaçmağa üz qoydular. Bütün şəhər əks-inqilabçılardan təmizləndi və al bayraqlara büründü.
Şimali Azərbaycan varlılarının bir qismi İran inqilabına yardım göstərməkdən çəkinmirdi. Azərbaycan burjuaziyasının nümayəndələrindən H. Z. Tağıyev, habelə Temirxan şuradan N. Mütəllibovun İran inqilabına yardım olaraq böyük miqdarda pul vəsaiti və silah göndərməsini Rusiyanın İrandakı rəsmi nümayəndələri xüsusi olaraq qeyd edirdilər.
1909-cu il yanvarın sonunda Təbriz şəhəri yenidən əks-inqilabi qüvvələr tərəfindən mühasirəyə alındı. İyulun əvvəlində Məhəmmdəli şah devrildi, onun 14 yaşlı oğlu Əhməd şah elan edildi. Konstitusiya yenidən bərpa edildi. Mərkəzi hökumət İngiltərə və çar Rusiyasının təhriki ilə mücahidlərə başçılıq edən Səttarxan və Bağırxanı Təbrizdən çıxarmağa çalışırdı, bu məqsədlə onları Tehrana çağırdılar. Aprelin 15-də 100 nəfər fədai ilə onlar Tehrana gəldilər. Avqustun 7-də fədailər daşnak Yefremin başçılıq etdiyi 6 minlik silahlı dəstə tərəfindən atəşə tutuldu. Mücahidlərdən 18 nəfər həlak oldu, 40 nəfər, o cümlədən Səttərxan yaralandı. Təbrizə qarşı hücumlar davam edirdi. Bunlar mücahidlər tərəfindən dəf edilsə də, 1911-ci il dekabrın 20-də çar qoşunlarının Təbrizə hücumu və dekabrın 28-də şəhərin düşmən tərəfindən tutulması inqilabın məğlubiyyəti ilə nəticələndi.

10.  Azərbaycanda siyasi təşkilatların və partiyaların yaranması.

Rusiyada olduğu kimi Azərbaycanda da siyasi partiyaların təşəkkülü qərbə nisbətən gec başlamışdı. Azərbaycanda ilk siyasi təşkilat olaraq, 1901-ci ildə RSDFP-nin Bakı komitəsi yaradılmışdı. Onun yaradıcıları və başçıları qeyri millətlərdən olan adamlar olmuşdu. Həmin təşkilatda əsasən rus dilli fəhlələr birləşmişdi.
Azərbaycanda ilk milli təşkilat Məmməd Əmin Rəsulzadənin 1902-ci ildə yaratdığı «Müsəlman gənclər təşkilatı» olmuşdu. Bir az sonra o, Müsəlman demokratik «Müsavat cəmiyyəti» adı ilə gizli fəaliyyət göstərmişdi. 1904-cü ilin oktyabrında, hələ 1903-cü ildə M.Ə.Rəsulzadə və həmkarları tərəfindən təşkil edilmiş «Azərbaycan gənc inqilabçıları dərnəyi» əsasında müsəlman dünyasında ilk sosial-demokrat təşkilatı olan «Hümmət» yaradılmışdı. Onun yaradıcıları Məmməd Əmin Rəsulzadə, M.Mövsümov və M.H.Hacınski olmuşdu. 1905-ci ildə M.Əzizbəyov və N.Nərimanov da bu təşkilata qoşulmuşdular. Sonralar bu təşkilat bolşeviklərin təsirinə düşdüyündən M.Ə.Rəsulzadə və M.H.Hacınski ondan uzaqlaşmışdılar.
1904-cü ildə C.A.Ağamalıoğlu başda olmaqla menşevik istiqamətli «Hümmət» təşkilatı yaradılmışdı.
1903-cü ildə eser partiyasının Bakı təşkilatı fəaliyyətə başladı. Şendrikov qardaşları isə 1904-cü ildə Bakıda «Balaxanı və Bibiheybət fəhlələri ittifaq» adlanan menşevik təşkilatını yaratdılar ki, o da sonralar «Bakı fəhlələri ittifaqı» adlandırıldı.
«Türk sosial-federalistlərin inqilabi komitəsi» 1905-ci ilin fevralında Gəncədə yaradıldı və sonralar o «Federalistlər» partiyası adlandırıldı.
Erməni-müsəlman qarşıdurmasının qızğın çağında Şəfi bəy Rüstəmbəyovun başçılığı ilə 1905-ci ilin yayında «Qeyrət» qrupu yaradıldı. Sonralar «Qeyrət» partiyasına çevrilən bu siyasi təşkilatın işində Ə.B.Rəfibəyov və A.B.Xasməmmədov da yaxından iştirak etdilər.
1905-ci il 17 oktyabr manifestindən sonra Azərbaycanda siyasi partiyaların yaranması sürətləndi. Belə ki, 1905-ci ilin dekabrında kadetlərin Bakı şöbəsi yaradıldı. 1905-ci ilin payızında Bakıda və Təbrizdə Səttarxanın başçılığı ilə «Mücəhhid» partiyası, noyabrda tələbələrin inqilabi-demokratik «Üxüvvət» təşkilatı təsis edildi.
Ermənilərin azərbaycanlılara qarşı milli qırğın siyasətinin qarşısını almaq üçün 1906-cı ilin sentyabrında Bakıda və Gəncədə «Difai» partiyası meydana çıxdı. Onun Bakı şöbəsinə Əhməd bəy Ağayev başçılıq edirdi. Bu partiyanın yaranmasında Ş.B.Rüstəmbəyov, Ələkbər və Xəlil bəy Xasməmmədov qardaşları, İ.B.Ziyadxanov, N.B.Yusifbəyli, M.N.Hacınski, K.B.Mehmandarov, Ə.B.Rəfibəyli və başqaları mühüm rol oynamışdılar.
1907-ci ilin yazında «Müdafiə» partiyası yaradılmışdı. Partiyanın təşkilində A.Qiyasbəyov, H.Sanılı, Ə.Xəlilbəyov və M.Vəkilov fəal iştirak etmişdilər. «Müsavat» partiyasının yaradılması Azərbaycanın ictimai-siyasi həyatında baş verən çox mühüm hadisələrdən biri idi. O, 1911-ci ildə Bakıda Məmməd Əli Rəsulzadə, Tağı Nağıyev, Abbasqulu Kazımzadə, Kərbalayi Vəli Mikayılzadə və Qulamrza Şərifzadə tərəfindən yaradılmışdı. Məmməd Əmin Rəsulzadə 1913-cü ildə mühacirətdən qayıtdıqdan sonra «Müsavat»a daxil olmuş və onun rəhbəri olmuşdu. 1915-ci ildən partiyanın orqanı olan «Açıq söz» nəşrə başlamışdı. Bu partiyanın əsas şüarı «türkləşmək, islamlaşmaq və müasirləşmək» idi.
«Ədalət» partiyası 1917-ci ildə təsis edildi. 1917-ci ilin martında isə N.B.Yusifbəyli tərəfindən «Türk ədəmi mərkəziyyət» partiyası yaradıldı. O 1917-ci ilin iyununda «Müsavat» partiyası ilə birləşdi.
1917-ci ilin mart ayında N.Nərimanov başda olmaqla «Hümmət» təşkilatı öz fəaliyyətini bərpa etdi. 1920-ci ilin fevralında isə «Hümmət», «Ədalət» və RSDFP-nin Bakı komitəsi əsasında Azərbaycan Kommunist partiyası yaradıldı.


XII. I Dünya müharibəsi dövründə Azərbaycanda 
ictimai-siyasi durum.

1. Azərbaycan müharibə edən dövlətlərin 
işğalçılıq planlarında.

I Dünya müharibəsi iki işğalçı bloklar–üçlər (sonra dördlər) ittifaqı və Antanta bloku arasında dünyanı yenidən bölüşdürmək uğrunda gedən müharibə idi.  Bəşəriyyətin bu ağır müharibəsində 38 dövlət iştirak edirdi. Müharibə edən dövlətlərin olduqca əlverişli mövqedə yerləşən, yeraltı və yerüstü sərvətləri ilə seçilən Azərbaycan haqqında müharibə edən dövlətlərin məxsusi planları vardı. Azərbaycanın zəngin nefti onları daha çox maraqlandırırdı. Burada alman, rus, fransız və ingilis rəqabəti özünü daha qabarıq göstərirdi. İngilis inhisarları Bakı neftində daha da möhkəmlənmiş və alman kapitalını bura buraxmamaq, almanlar isə ingilis kapitalını sıxışdırıb çıxarmaq istəyirdi. Bakı neftinə yiyələnmək üçün Türkiyədən istifadə etməyə çalışan Almaniya hökuməti böyük səylər göstərirdi. Rusiyanın boğazlara olan marağının qarşısını almaq üçün müharibədə Almaniya ilə yaxınlaşmışdı.
Müharibədə iştirak edən Türkiyənin planlarında Qafqazda və Rusiyada yaşayan müsəlmanları çarizmin əsarətindən xilas etmək, İranda İngiltərənin nüfuzuna qarşı çıxmaq məqsədləri dururdu. Ona görə də Qafqaz cəbhəsi I Dünya müharibəsinin mühüm döyüş cəbhələrindən biri hesab olunurdu. Burada döyüşlər Rusiya ilə Türkiyə arasında aparılırdı. Türk ordusu Qars-Batum istiqamətindən Cənubi Qafqaza, Azərbaycana hücum etmişdilər. 90 minlik türk qoşununa Ənvər paşa rəhbərlik edirdi. Qafqaz cəbhəsi Qara dənizdən Urmiya gölünə qədər uzanırdı. Qafqaz cəbhəsində almanların köməyi ilə hazırlanmış plana görə rus ordusuna əsas zərbə Sarıqamışda vurulmalı idi. Sarıqamış əməliyyatı 1914-cü il dekabrın 4-də başlanmış, 1918-ci il yanvarın 18-nə kimi davam etmişdi. Bu döyüşdə türk qoşunları məğlubiyyətə uğradı. Burada erməni xəyanəti də ruslara dəstək vermişdi.
Xain ermənilər sonralar, o zamankı hadisələrdən «erməni soyqırımı»nın törədilməsi adı altında öz məqsədləri üçün istifadə etmişdilər və indi də istifadə etməkdədirlər. Ermənilərin iddiasına görə o zaman türklər Şərqi Türkiyədə guya 1,5 milyon (hətta indi bu rəqəmi 3 milyona qədər şişirtmişlər) erməni qətlə yetirilmişdir. Halbuki, o zamanlar Şərqi Türkiyədə ermənilərin sayı 1 milyondan çox deyildi. Türklərə xəyanət edən ermənilər ruslar tərəfindən vuruşmuşdular. Onları zərərsizləşdirmək üçün Osmanlı dövləti onları Ərzurum, Qars, Van və digər ərazilərdən cənuba–Suriya sərhədlərinə köçürməyə məcbur olmuşdu. Ermənilər bu hadisəni dünyaya saxta «erməni soyqırımı» kimi sırımaq istəyir. Həqiqətdə isə o zaman ermənilər milyonlarla türk və kürdü qətlə yetirmişdilər. Sarıqamış əməliyyatından sonra fəallaşan ruslar bütün Cənubi Azərbaycanı işğal etmiş, Türkiyənin Ərzurum, Trapezund, Ərzincan və başqa ərazilərini ələ keçirmişdilər.
Müharibə illərində çarizmin müsəlman xalqlarına etibarsızlığına baxmayaraq Azərbaycanın general-leytenant Əliağa Şıxlınski, general-leytenant Səməd bəy Mehmandarov, general Hüseyn xan Naxçıvanski, general İbrahim ağa Vəkilov, hərbi təyyarəçi Fərrux ağa Qayıbov və b. məşhur hərbiçiləri Rusiya ordu hissələri tərkibində rəşadətlə vuruşmuşdular.


2. Müharibənin Azərbaycanın iqtisadiyyatına və əhalinin 
güzəranına təsiri.

Rusiya tərəfindən işğal edilmiş Şimali Azərbaycanın bütün iqtisadi və mənəvi qüvvələri müharibə üçün səfərbərliyə alınmışdı. Çarın «özgə xalqlardan ibarət 18 yaşından 43 yaşınadək şəxslərin müharibə ilə əlaqədar işlərə cəlb olunması haqqında» 1915-ci il 25 iyun tarixli fərmanı əsasında Azərbaycan kənd əhalisindən əmək qabiliyyətli kişilərin xeyli hissəsi səfərbərliyə alınaraq cəbhə və cəbhəyə yaxın yerlərdə istehkamlar tikmək, yol düzəltmək, körpü salmaq və s. işlərə cəlb olunmuşdular. Azərbaycandan 50 min gənc səfərbərliyə alınmışdı.
Müharibə Azərbaycanın iqtisadi və sosial durumuna da mənfi təsir göstərmişdi. Neft sənayesində durğunluq dərinləşmişdi. Qazma işləri aşağı düşmüşdü. Məsələn, 1914-cü ildəki 52 min sayından (2132 metr) 1917-ci ildə 24 min sayına enmişdi. Təqribən 2 dəfə azalmışdı. Neft hasilatı 1914-cü ildəki 431,7 min puddan 1917-ci ildə 402 min puda enmişdi. 1916-cı ildə Bakıdakı 15 neft-qaz zavodundan 2-si, 9 yağ zavodundan 5-i işləyirdi. Bunlara baxmayaraq, Bakı yenə də neft istehsalında mühüm yer tuturdu. 1916-cı ildə o, dünya neft istehsalının 16 %-ni təşkil edirdi. 
Müharibə illərində də neft hasilatında iri səhmdar cəmiyyətləri mühüm rol oynayırdılar. Məsələn, 6 iri səhmdar cəmiyyəti («Nobel qardaşları», «Bakı neft cəmiyyəti», «Xəzər-Qara dəniz cəmiyyəti», «Rus neft cəmiyyəti» və b.) 1915-ci ildə çıxarılan neftin 38,6%-ni, 1916-cı ildə isə 40%-ə qədərini verirdi. Neft emalı məhsullarının 33 %-i «Nobel qardaşları», «Şibayev və A.Mantaşev» şirkətlərinin payına düşürdü. 1917-ci ildə cəbhə üçün 50 min pud tolyan (ətirli maye) və 90min pud benzin istehsal olunmuşdu.
Azərbaycanda da dəmir yolu və su nəqliyyatının işi pozulmuşdu. Hətta hazır məhsullar daşınıb aparıla bilmirdi.
Müharibə illərində neft sənayesində işçi qüvvəsi məsələsi çətinləşmişdi. Onlardan 13 mini cəbhəyə aparılmışdı. 
Gədəbəydəki mis zavodu da müharibə tələblərini yerinə yetirməyə cəlb olunmuşdu. Onun məhsulları Moskva, Tula və Rusiyanın başqa şəhərlərinin metallurgiya zavodlarına göndərilirdi.
Mahlıc istehsalı da müharibə tələblərinə xidmət edirdi. 1915-ci ildə H. Z. Tağıyevin toxuculuq fabriki cəbhəyə 4 milyon arşın bez və 300 min arşın parusin göndərmişdi. H. Z. Tağıyevin Azərbaycanda və Dağıstanda olan toxuculuq fabrikləri müharibə üçün sifarişləri yerinə yetirirdi. 1915-1916-cı illərdə ipək emalı da aşağı düşmüşdü.
1916-cı ildə Azərbaycanın tütün emalı fabrikləri də cəbhə üçün işləyən müəssisələr sırasına daxil edilmişdi.
Bu illərdə kənd təsərrüfatı istehsalı da müharibə tələblərinə xidmət edirdi. 1914-cü ildə Azərbaycanda 49 mln (48748200) puda yaxın buğda, 17 mln (12545000) puddan çox arpa, 3 mln (3094000) puddan çox çəltik, 2 mln (1760000) puda yaxın pambıq istehsal edilmişdi. Azərbaycanda 1,5 (1469850) mln başa yaxın iri buynuzlu mal-qara, 2 mln-dan çox (2670000) baş davar və s. var idi.
Müharibənin gedişi Azərbaycanın kənd təsərrüfatının inkişafını da ləngitmişdi. Belə ki, 1915-ci ildə əkin sahələri təqribən 300 min (910 des.-dən 620 des.) desyatin, taxıl istehsalı isə 50 % azalmışdı. Texniki bitkilərin, xüsusən pambıq sahələri 1916-cı ildəki 105 min desyatindən 1917-ci ildə 37 min desyatinə enmişdi. Maldarlıq da aşağı düşmüşdü. İribuynuzlu malların sayı 480 min baş, davarların sayı 500 min baş azalmışdı.
Müharibə illərində Azərbaycanda da sosial gərginlik güclənmişdi. Ərzaq qıtlığı yaranmışdı, bahalıq baş vermişdi. Müharibənin son illərində ərzağın qiyməti 300-500% artmışdı. Bakıya taxıl və digər məhsulların gətirilməsi yarıbayarı azalmışdı. Kütlələrin güzəranı olmazın dərəcədə pisləşmişdi. Fəhlələr dilənçi vəziyyətində idilər. Kənddə də vəziyyət bundan yaxşı deyildi.
Bütün bunlar əhali arasında sosial ziddiyyətləri gücləndirdi. 1915-ci ilin əvvəllərində Balaxanı-Sabunçu neft sənayesi şirkəti mədənlərinin fəhlələri tətil etmişdilər. 1915-ci ilin yayında Şəkidə ipəksarıma fabrikinin, Tovuz dəmiryolu fəhlələrinin tətilləri olmuşdu. 1916-cı ilin fevralında Bakıda aclıq və ehtiyacdan cana gələn fəhlələr, əsgər və matroslar ərzaq anbarlarına və mağazalara basqın etmişdilər. Bu polislə toqquşmaya gətirib çıxarmışdı. 1916-cı ildə Bakıda 80-dən artıq tətil olmuşdu. 1915-ci ilin may ayında Lənkəran, 1916-cı ildə Ərəş, Quba, Qazax qəzalarında kəndli həyəcanları olmuşdu.

3. Azərbaycan fevral inqilabı ərəfəsində və ondan
sonrakı dövrdə

1917-ci il fevralın 23-də Petroqradda fəhlələrin tətil və nümayişləri ilə başlanan burjua demokratik inqilabı həmin ayın 28-də çarizmin süqutu ilə başa çatdı. Müvəqqəti hökümətin qərar ilə martın 3-də Cənubi Qafqazın idarə olunması yeni yaradılmış orqana–Xüsusi Zaqafqaziya Komitəsinə (OZAKOM) verildi. Bu komitə Dövlət dumasında regionun milli qruplarını təmsil edən deputatlardan ibarət idi. Yerlərdə həmçinin fəhlə deputatları sovetləri də yaradılmışdı. Bütün bunlar Rusiyanın digər yerlərində olduğu kimi Azərbaycanda da ikihakimiyyətliliyin göstərirdi.
Azərbaycanda inqilabın ilk ayları müxtəlif siyasi cərəyanların, partiyaların, sosial təbəqələrin Müvəqqəti hökumətə etimad göstərməsi və onu müdafiə etməsi ilə səciyyələndi. Bu dövrdə bolşevik, menşevik, eser partiyalarının komitələri leqal fəaliyyətini bərpa etdilər.
Fevral inqilabının qələbəsindən sonra «Müsavat» partiyası geniş siyasi-təşkilati fəaliyyətə başladı. Artıq 1917-ci ilin payızında «Müsavat» Azərbaycanda milli-demokratik hərəkata başçılıq edən, sinfi və sosial mövqeyindən asılı olmayaraq cəmiyyətin müxtəlif təbəqələrini öz arxasınca aparan güclü siyasi partiyaya çevrildi. Monarxiyanın süqutundan bir neçə gün sonra Gəncədə Türk Federalistləri Partiyası yarandı. Bu partiya Rusiya dövlətinin muxtar ərazilərin federasiyasına çevrilməsi ideyası ilə çıxış etdi. Partiyanın yaradıcısı və rəhbəri Nəsib bəy Yusifbəyli idi.
Fevral burjua-demokratik inqilabında Azərbaycan xalqı da çox şey gözləyirdi. M.Ə.Rəsulzadənin fikrincə, 1917-ci il inqilabı məhkum siniflərə hürriyyət, məhkum millətlərə də muxtariyyət verəcəkdi. Muxtariyyət ideyası ilk dəfə Qafqaz müsəlmanlarının aprel ayında keçirilən Bakı qurultayında irəli sürüldü və 1917-ci ilin may ayında Rusiya müsəlmanlarının Moskvada keçirilən qurultayında müdafiə edildi. 
Bolşeviklərin Petroqradda hakimiyyəti ələ alması, onların Azərbaycanda, xüsusilə Bakıda fəallaşmasına səbəb oldu. Oktyabrın 31-də bolşeviklər Bakı Sovetinin təcili iclasının çağrılmasına nail oldular. Burada onlar bir sıra mədən-zavod və ordu komitələri nümayəndələrinin iştirakı ilə hakimiyyəti ələ almaq barədə qətnamə qəbul etdilər. Noyabrın 2-də həmin tərkibdə çağrılmış Sovetin iclasında bolşeviklər Bakıda Sovet hakimiyyətinin qurulduğunu elan etdilər. Sovetin təkhakimiyyətliliyə nail olmasına Bakının digər hakimiyyət strukturları (İctimai təşkilatların İcraiyyə Komitəsi, şəhər duması) mane olurdu. Buna görə bolşeviklər bu hakimiyyət orqanlarını ləğv etmək məqsədilə yeni seçki qanunu qəbul etdilər.
1917-ci ilin dekabrında Bakı Sovetinə yeni seçkilər keçirildi. Yeni İcraiyyə Komitəsinə 6 nəfər bolşevik, 5 daşnak, 4 sol eser, 3 sağ eser, 2 müsavatçı daxil oldu.
1917-ci ilin sonu–1918-ci ilin əvvəlində Cənubi Qafqazda baş verən hadisələr mövcud siyasi şəraitə, həm də siyasi partiyaların fəaliyyətinə ciddi təsir göstərirdi. Bu dövrdə diyar şərti olaraq iki hissəyə parçalanmışdı: Rusiya bolşevizminin dayağına çevrilməkdə olan Bakı şəhəri və Cənubi Qafqazın qalan ərazisi.  
RSFSR XKS-inə tabe olmaq istəməyən Gürcüstan sosial-demokrat partiyası (menşeviklər), «Müsavat», «Daşnaksütyun» və sağ eserlərin nümayəndələri 1917-ci il noyabrın 11-də Tiflisdə keçirdikləri müşavirədə Rusiya bolşevik hökumətinin hakimiyyətini tanımaqdan imtina edərək «Müstəqil Zaqafqaziya hökuməti» yaratmaq haqqında qərar qəbul etdilər. Noyabrın 15-də Zaqafqaziya Komissarlığı yaradıldı. Onun tərkibinə Azərbaycandan F.Xoyski, M.Cəfərov, X.Məlikaslanov daxil oldular.
1917-ci il dekabrın 5-də Ərzincanda Zaqafqaziya Komissarlığı ilə Türkiyə hərbi komandanlığı arasında barışıq sazişi bağlandı. Sazişə görə Qafqaz cəbhələrindən qayıdan rus əsgərləri Bakıdan keçərək Rusiyaya getməli idilər. Yol boyu onlar Azərbaycan kəndlərini talan edir, Bakı Sovetinə xidmət etməyi vətənə qayıtmaqdan üstün tuturdular. Rus ordusu öz silah və hərbi sürsatını erməni və gürcülərə, Bakı bolşeviklərinə verdiyindən, Azərbaycan əhalisi silahlı düşmən qarşısında əliyalın qalmışdı. Azərbaycan fraksiyası bərabər silahlanmaq tələbini irəli sürdükdə, hökumət geri qayıdan rus polklarından birinin tərk-silah edilib, silahlarının azərbaycanlılara verilməsinə razılıq verdi. Buna uyğun olaraq 1918-ci ilin yanvarında Şamxor (Şəmkir) stansiyasnıdan keçən rus polku tərk-silah edildi.
Bakıda bolşeviklərin və erməni partiyalarının əsas rəqibi «Müsavat» idi. Partiyanın muxtariyyət uğrunda mübarizəsi və müsəlmanlar arasında nüfuzunun artması Bakı Sovetini bərk narahat edirdi. Martın 30-da Lənkərana yola düşmək ərəfəsində şəxsi heyəti müsəlmanlardan ibarət olan «Evelina» gəmisinin bolşeviklər tərəfindən tərk-silah edilməsinə cavab olaraq şəhər məscidlərində toplanan müsəlman əhali müsadirə edilmiş silahların qaytarılmasını tələb etdi. Bolşeviklər bu tələbin yerinə yetiriləcəyini vəd etsələr də, həmin günün axşamı Bakıda ilk atəşlər açıldı. Azərbaycanlılara qarşı mart soyqırımı başlanana qədər özlərinin bitərəfliyini elan etmiş «Daşnaksutyun» və Erməni Milli Şurası sonradan Bakı Sovetini müdafiə etdi. Ermənilərin fitnəsi ilə hərbi gəmilər şəhərin müsəlmanlar yaşayan hissəsini top atəşinə tutdular. «Müsavat» liderləri kütləvi qırğının qarşısını almaq məqsədilə martın 31-də Sovetin İcraiyyə Komitəsi ilə danışıqlara başladılar. Buna baxmayaraq şəhərin azərbaycanlılar yaşayan rayonları tamailə məhv edilmiş və şəhərə soxulan erməni əsgərləri tərəfindən dinc əhaliyə qarşı əsl soyqırımı tətbiq edilmişdi. Soyqırım aprel ayının 2-si gecə yarıyadək davam etdi. Üç gün ərzində təkcə Bakıda 32 mindən çox azərbaycanlı qətlə yetirildi. Mart soyqırımı Bakı şəhəri ilə məhdudlaşmadı. Şamaxı, Quba, Xaçmaz, Lənkəran və Salyanda da belə cinayətlər törədildi. Onların arasında ən çox Şamaxı qəzası zərər çəkdi. 
Azərbaycanda mart soyqırımı törətməklə erməni-bolşevik qüvvələri öz qarşılarına daha böyük məqsədlər qoymuşdular. Bunlardan ən əsası isə bütün Azərbaycanı işğal etmək idi. Lakin 1918-ci ilin may ayında Azərbaycan Xalq Cümhuriyyətinin yaranması, milli dövlətçiliyin bərpası, azərbaycanın ərazi bütövlüyü uğrunda ölüm-dirim mübarizəsinin başlanması düşmənlərin bu planlarını pozdu.

4. Bakı Xalq Komissarları Soveti və onun antiazərbaycan,
antidemokratik siyasəti.

1918-ci il mart hadisələrindən sonra Bakıda siyasi vəziyyət bolşeviklərin xeyrinə dəyişməyə başladı. Bolşevik-daşnak liderlərinin antiazərbaycan siyasəti azərbaycanlıların Bakını tərk etməsinə səbəb olmuşdu. Onların bir hissəsi Mərkəzi Asiya və İrana qaçmış, qalan hissəsi isə kəndlərə çəkilmişdilər.
Mart soyqırımından sonra bolşeviklərin antidemokratik siyasəti daha da güclənmişdi. Onların «İnqilabi Müdafiə Komitəsi» adlandırılan orqanı 1918-ci il aprelin ortalarında bolşeviklərin və erməni siyasi partiyalarının mətbuat orqanları istisna olmaqla, bütün digər qəzet və jurnalların bağlanması barədə qərar verdi. «Kaspi», «Baku» qəzetləri «Müsavat» partiyasının orqanı olan «Açıq söz» qəzeti də qadağan olundu. Hərbi səfərbərlik və kommunal-təsərrüfat işlərini öz əlində toplamaq üçün erməni Şaumyanın başçılıq etdiyi Bakı Soveti İcraiyyə Komitəsi aprelin 10-da Evlər Komitəsi yaranması barədə qərar verdi. Həmin gün Əmək Müdafiə Komitəsinin qərarı ilə bütün şəhər nəqliyyatı Bakı Sovetinin sərəncamına verildi. V.Avokyan Bakı və ətraf rayonların yeni komendantı təyin edildi. Erməni Milli Şurasından başqa bütün başqa milli şuraların fəaliyyəti qadağan olundu. Aprelin 20-də F.Xoyskinin başçılıq etdiyi Bakı Şəhər Duması buraxıldı. Nəhayət, 1918-ci il aprelin 25-də tarix ədəbiyyatında Bakı Kommunası adlandırılan BXKS yaradıldı. Bu mart hadisələrinin məntiqi nəticəsi idi.
BXKS-də aparıcı vəzifələri qeyri-millətlərdən olanlar tutmuşdu. XKS sədri və Xarici İşlər Komissarı vəzifəsini S.Şaumyan, Daxili İşlər Komissarı vəzifəsini İ.P.Caparidze, Xalq Təsərrüfatı Komissarı İ.T.Fioletov, Xalq Hərbi və Dəniz İşləri Komissarı İ.Korqanov, Ədliyyə Komissarı A.B.Korinyan (Qabrielyan), Maarif Komissarı N.N.Kolesnikov, Əmək Komissarı D.Zevin və başqaları tutmuşdular. BXKS tərkibində cəmi 3 nəfər azərbaycanlı–N.Nərimanov (Şəhər Təsərrüfatı Komissarı), M.H.Vəzirov (Torpaq Komissarı) və M.Əzizbəyov (Quberniya Komissarı) var idi. Bakı Kommunasının rəhbərliyində ermənilər xüsusi yer tuturdular. Məhz buna görə də, o zaman daşnak Ermənistan Respublikasının liderlərindən biri olan A.Xatişov BXKS-ni «Erməni Sovet Hökuməti» adlandırmışdı. 
Bakı XKS-nin antiazərbaycan siyasətinin bir istiqamətini də Azərbaycanda əsl milli hökumət olan AXC-ini ləğv etmək təşkil edirdi. BXKS-nin sədri Şaumyan 1918-ci il may ayının axırlarında Qafqazda yaradılan milli cümhuriyyətləri «Üç milli satraplıq» adlandırmışdı. Çünki, qanuni Azərbaycan Milli hökumətin yaradılması itaətcəsinə bolşevik Rusiyasının xidmətində oturan Bakı Kommunasının sonu demək idi. Ona görə də, o, ilk gündən milli hökumətə qarşı mübarizəyə başlamışdı. Azərbaycan hökuməti Gəncəyə köçən gün S.Şaumyan Moskvaya yazdığı məktubda Gəncə üzərinə yürüşə qızğın hazırlıq getdiyini bildirirdi. 
Hələ Gəncə üzərinə hücuma başlamazdan əvvəl V.Leninin tapşırığı ilə türk qoşunlarının Azərbaycana gələn yolunu bağlamaq üçün Gürcüstan hökumətinin başçısı N.Jordaniya ilə əlaqəyə girmişdi. O, N.Jordaniyaya vəd etmişdi ki, əgər Gürcüstan türk qoşunlarını öz ərazisəindən Azərbaycana buraxmazsa, Sovet Rusiyası onun müstəqilliyini tanıyacaqdır. Ermənistan hökuməti ilə də bu məzmunda sövdələşmələr aparılmışdı. Lakin, nə Cürcüstan və Ermənistanın cəhdləri, nədə Gürcüstanda möhkəmlənən Almaniyanın təsiri türk qoşunlarının Azərbaycana gəlişinin qarşısını ala bilməmişdi. İyunun 10-da Bakı Kommunasının qoşunları Gəncə üzərinə hücuma başladılar. Onlar iyunun 12-də Kürdəmiri zəbt edib, iyunun 27-də isə Göyçaya yaxınlaşdılar. İyunun 27-dən-iyulun 1-dək gedən şiddətli döyüşlər nəticəsində bolşevik-daşnak blokunun qüvvələri məğlubiyyətə uğradıldılar. Onların Gəncə üzərinə yürüşünün qarşısı alındı. 
Bakı XKS-nin İranda öz vəhşilikləri ilə ad çıxarmış polkovnik Biçeraxovun alayından istifadə etmək niyyəti də baş tutmadı. 1918-ci il iyulun 5-də Xəzər dənizi vasitəsilə Ələtə çıxarılan polkovnik Biçeraxovun dəstəsi tezliklə vəziyyətin ağırlaşdığını görərək, döyüşə girməyərək qüvvəllərini şimal istiqamətinə çəkdi. Bunu görən eser, menşevik və daşnak liderləri Bakı Sovetinin iyulun 16-dakı iclasında Türk-Azərbaycan hücumlarından müdafiə məqsədi ilə ingilisləri Bakıya dəvət etmək təklifi ilə çıxış etdilər. Lakin, bu təklifi həyata keçirə bilmədilər. Belə bir vəziyyəti görən Sovet Rusiyası V.Leninin göstərişi ilə iyulun ortalarında P.K.Petrovun komandası altında olan qoşunu Bakıya göndərdi. Lakin, bu da Bakı Kommunasını xilas etməyə kömək etmədi.
Vəziyyətdən çıxmağı müzakirə etmək üçün iyulun 25-də Bakı Sovetinin təcili iclası toplandı. Eser, menşevik və daşnak bloku yenidən ingilis qoşunlarını Bakıya çağırmaq təkliflərini qaldırdılar. Təklif Bakı Sovetinin iclasında müzakirə edildi. Gərgin mübahisədən sonra 236 səsə qarşı 259 səslə ingilisləri Bakıya dəvət etmək, koalision hökumət yaratmaq barədə qətnamə qəbul edildi. Bolşevik fraksiyası hakimiyyətdən əl çəkmək məcburiyyətində qaldı. Ordu və erməni Milli Şurası rəhbərliyinin tələbi ilə iyulun 31-də BXKS öz səlahiyyətindən əl çəkdi. Komissarlar «Ərdəhan» gəmisində Həştərxana yola düşdülər. Lakin, onlar hələ şəhərdən uzaqlaşmamış, avqustun 1-də eser-menşevik-daşnak bloku zəminində yaradılan «Mərkəzi Xəzər diktaturası» («Sentrokaspi») hökumətinin təcili qərarı ilə BXKS-nin tam heyətində Həştərxana aparan gəmi sahilə qaytarıldı və komissarlar həbs olundular. Konfrans komissarları xalqa xəyanətdə günahlandırıb, onları xalq düşmənləri hesab etmişdi.
Avqustun əvvəllərində komissarlar həbsdən azad olundular. Həmin ayın 12-də bolşeviklərin yeni konfransı keçirildi. Konfrans komissarların Həştərxana getməsi qərarını verdi. Avqustun 13-dən 14-ə keçən gecə komissarlar və onların tərəfdarları 17 paroxoda minərək Bakını tərk edib dənizə çıxdılar. Lakin, «Mərkəzi Xəzər diktaturası»nın hərbi gəmiləri paroxodları geriyə dönməyə məcbur etdilər. Komissarlar yenidən həbs olundular. Sentyabrın 13-də Xalq Cümhuriyyəti və Türkiyənin ordu hissələrinin Bakını azad etmək uğrunda qətiyyətli hücumunun qarşısında aciz olan «Mərkəzi Xəzər diktaturası» və ingilis qoşunları şəhəri tərk etməli oldular. Bakının azad edilməsi ərəfəsində, sentyabrın 14-dən 15-ə keçən gecə komissarlar həbsxanadan çıxa bildilər. Onlar «Türkmənistan» gəmisində Bakıdan Həştərxana yola düşdülər. Lakin, sentyabrın 17-də onların paraxodu ingilis zabitlərinin təzyiqi ilə Krasnovodsk limanına gətirildi. Komissarlar yenidən həbs olundular. Bununla da, Sovet Rusiyasının köməyi ilə bolşevik-daşnak bloku tərəfindən Azərbaycan xalqının iradəsindən asılı olmayaraq təşkil olunmuş Bakı Kommunası ideyasına son qoyuldu.
Bakı Kommunası Azərbaycan tarixinin ən qara və şərəfsiz səhifələrindən birini təşkil edir. O, yarandığı ilk günlərdən fəaliyyətinin son günlərinə kimi antiazərbaycan siyasəti yürütmüşdü. O, Bakını Sovet Rusiyasının ayrılmaz tərkib hissəsi hesab etmiş, onu azərbaycanlılarsız bir şəhərə çevirməyə çalışmışdı. Bu məqsədlə azərbaycanlıların kütləvi soyqırımını təşkil etmiş, Bakını Azərbaycandan ayırmaq niyyətində olmuş, Azərbaycanın müstəqil milli hökumətinə qarşı mübarizə aparmış və onu «inqilabın əks-inqilaba qarşı mübarizəsi» kimi qələmə vermişdi. O, bu şüarlar altında daşnak xilqətli erməni millətçiliyinə xidmət göstərmişdi.










XIII. Azərbaycan Xalq Cümhuriyyəti.
(Onüçüncü mühazirə)
Plan:

1. Azərbaycan Xalq Cümhuriyyətinin yaranması
2. Azərbaycan Xalq Cümhuriyyətinin dövlət quruculuğu
3. Azərbaycan Xalq Cümhuriyyətinin sosial-iqtisadi və mədəni tədbirləri
4. Azərbaycan Xalq Cümhuriyyətinin xarici siyasəti
5. Azərbaycan Xalq Cümhuriyyətinin süqutu və tarixdə yeri

1. Azərbaycan Xalq Cümhuriyyətinin yaranması.

1918-ci il fevralın 13-də Cənubi Qafqazda ali hakimiyyət orqanı–Zaqafqaziya Seymi yaradıldı. Lakin, seymin tərkibinə daxil olan azərbaycan, gürcü və erməni fraksiyaları arasında daxili və xarici siyasətin əsas məsələlərinə münasibətdə ciddi fikir ixtilaflarının olduğu aşkara çıxdı. 1918-ci il aprelin 22-də Zaqafqaziyanın müstəqil federativ respublika elan edilməsi bu ziddiyyətləri aradan qaldırmadı. Fraksiyalar arasında getdikcə güclənən çəkişmələr son nəticədə Seymin fəaliyyətini iflic vəziyyətinə saldı. Belə bir şəraitdə gürcülər Zaqafqaziya Seyminin tərkibindən çıxıb Gürcüstanın dövlət müstəqilliyini elan etmək qərarına gəldilər. 1918-ci il mayın 26-da Zaqafqaziya Seymi özünün buraxıldığını elan etdi və həmin gün Gürcüstanın müstəqilliyi bərpa edildi. Mayın 27-də Seymin müsəlman fraksiyası Azərbaycan Milli Şurasını yaratdı. Qızğın müzakirələrdən sonra Azərbaycan dövlət müstəqilliyinin elan olunması haqda qərar qəbul edildi. 1918-ci il mayın 28-də Milli Şuranın katibi Həsən bəy Ağayev tərəfindən oxunan «İstiqlal bəyannaməsi»ndə deyilirdi:
1. Azərbaycan tamhüquqlu və müstəqil dövlətdir. Zaqafqaziyanın gənub və şərq hissəsindən ibarətdir. Ali hakimiyyət Azərbaycan xalqına məxsusdur.
2. Müstəqil Azərbaycanın siyasi quruluş forması Xalq Cümhuriyyətidir.
3. Azərbaycan Xalq Cümhuriyyəti beynəlxalq birliyin bütün üzvləri, xüsusən həmsərhəd xalqlar və dövlətlərlə dostluq əlaqələri yaradacaq.
4. AXC öz sərhədləri daxilində millətindən, dilindən, ictimai vəziyyətindən və cinsindən asılı olmayaraq bütün vətəndaşlarına tam vətəndaşlıq və siyasi hüquqlur verir.
5. AXC onun ərazisində yaşayan bütün xalqların sərbəst inkişafına şərait yaradacaq.
6. Müəssislər Məclisi çağrılana kimi bütün Azərbaycanın idarəsi başında xalq səsverməsi yolu ilə seçlmiş Milli Şura və onun qarşısında məsuliyyət daşıyan Müvəqqəti hökumət durur.
Milli Şura AXC-nin ilk hökumətini təşkil etməyi F.Xoyskiyə tapşırdı. Müstəqil Azərbaycanın birinci hökumətinin tərkibi belə idi: Nazirlər Şurasının sədri və daxili işlər naziri–F.Xoyski; hərbi nazir–X.P.Sultanov; maliyyə və xalq maarifi naziri–N.Yusifbəyli; xarici işlər naziri–M.Hacınski; yollar, poçt və teleqraf naziri–X.Məlikaslanov; ədliyyə naziri–X.Xasməmmədov; əkinçilik və əmək naziri–Ə.Şeyxülislamov; ticarət və sənaye naziri–M.Cəfərov; dövlət nəzarəti naziri–C.Hacınski.
Yeni yaradılmış Azərbaycan dövlətinin ilk addımlarından biri iyunun 4-də Batumda Osmanlı dövləti ilə sülh və dostluq müqaviləsinin imzalanması oldu. İyun ayının 16-da Azərbaycan hökuməti Tiflisdən Gəncəyə köçdü. Burada Milli Şura güclü müxalifətlə qarşılaşdı. Azərbaycan burjuaziyası və mülkədarlarının müəyyən dairələrinin fikrincə, Milli Şura və onun yaratdığı hökumət artıq sol və inqilabi mövqelərdə dururdu. «İlhaq»ın – Azərbaycanın Türkiyəyə birləşdirilməsinin tərəfdarları olan bu dairələr Milli Şuraya qarşı mübarizəyə başladılar. İyunun 17-də Milli Şuranın növbəti iclasında sədrlik edən M.Ə.Rəsulzadə öz çıxışında yaranmış vəziyyətlə əlaqədar Şuranın buraxılmasını təklif etdi. Həmin gün F.Xoyskinin rəhbərlik etdiyi ikinci hökumət kabineti yaradıldı. On iki nəfərdən ibarət olan bu kabinədə köhnə hökumətin altı üzvü və altı yeni nazir daxil edildi. İyunun 23-də Azərbaycanda yaranmış gərgin vəziyyəti nəzərə alaraq yeni hökumət bütün Azərbaycan ərazisində hərbi vəziyyət elan etdi.

2. Azərbaycan Xalq Cümhuriyyətində dövlət quruculuğu.

Xalq Cümhuriyyətində dövlət quruculuğunun əsas qayəsini demokratik dünya, Avropa standartlarına uyğun siyasi qurum yaratmaq təşkil edirdi. Onun əsas prinsipləri Milli Şura tərəfindən 1918-ci il mayın 28-də elan edilmiş «İstiqlal Bəyannaməsi»ndə təsbit olunmuşdu.
Dövlət quruluşu cəhətdən Azərbaycan Xalq Cümhuriyyəti parlamentli respublika idi. Burada qanunverici hakimiyyət parlamentə, icraedici hakimiyyət isə parlament qarşısında cavabdeh olan hökumətə məxsus idi. Parlament qanunvericiliklə yanaşı, icraedici orqan olan hökuməti təşkil edirdi. 
Azərbaycan parlamenti açılana, yəni 1918-ci il dekabrın 7-nə kimi onun səlahiyyətlərini Müvəqqəti Milli Şura yerinə yetirirdi. Milli Şuranın üzvləri hələ, 1917-ci ilin noyabrında Rusiya Müəssislər Məclisinə seçilmiş deputatlar idi. 1918-ci ilin iyununda Gəncədə yaranmış hökumət böhranı zamanı Milli Şuranın fəaliyyəti dondurulduğundan Şuranın qərarı ilə Azərbaycanda bütün hakimiyyət F.Xoyskinin başçılığı ilə iyunun 19-da təşkil edilmiş hökumət kabinəsinə verilmişdi.
Dövlət quruculuğu sahəsində Xalq Cümhuriyyəti hökumətinin ilk addımlarından biri milli dövlət rəmzlərini qəbul etmək olmuşdu. 1918-ci il iyunun 21-də cümhuriyyətin bayrağı barədə qanun verildi. İlk bayraqda al qumaş üzərində ağ aypara və səkkizguşəli ulduz əks olunmuşdu. 1918-ci il noyabrın 9-da o, üçrəngli (mavi, yaşıl və qırmızı) bayraqla əvəz olundu.
İyunun 27-də türk dilinin dövlət dili olması barədə fərman verildi. Azərbaycan Xalq Cümhuriyyətinin himni qəbul olundu. Himnin sözləri Əhməd Cavadın, musiqisi Üzeyir Hacıbəyovun idi. Avqustun 23-də Azərbaycan vətəndaşlığı haqqında qanun verildi. 1920-ci ilin əvvəlində cümhuriyyətin gerbinin hazırlanması üzrə müsabiqə elan olundu. Lakin, onun qəbul edilməsinə imkan olmadı.
Xalq Cümhuriyyətinin dövlət quruculuğu sahəsində mühüm addımlarındın biri də milli ordunun yaradılması idi. Müstəqillik əldə etmiş Gənubi Qafqaz respublikaları sırasında Azərbaycanın vəziyyəti bu cəhətdən çox acınacaqlı idi. Çar Rusiyası zamanı müsəlmanların, o cümlədən azərbaycanlıların orduya xidmətə çağrılmaması çətinlik yaratmışlar. Azərbaycan Xalq Cümhuriyyəti ilk vaxtlarda müsəlman könüllü dəstələrdən ibarət 600 nəfərlik hərbi hissəyə malik idi. O, 1918-ci il iyunun 26-da milli ordu yaratmaq barədə fərman verdi. Müsəlman korpusu «Əlahiddə Azərbaycan korpusu» adlandırıldı. Zabit kadrları hazırlamaq üçün qısamüddətli kurslar təşkil olundu. 1918-ci ilin avqustunda hərbi səfərbərlik elan olundu. 1918-ci il avqustun 1-də cümhuriyyətin hərbi nazirliyi təsis olundu. Hətta, nazirliyi yaratmaq üçün 10 milyon manat pul ayrıldı. Noyabrın 1-də faktiki olaraq hərbi nazirlik yaradıldı. Baş nazir F.Xoyski hərbi nazir, general  S.Mehmandarov isə nazir müavini vəzifələrinə təyin olundular.
İngilislər Bakıya gəldikdən sonra onların tələbi ilə ordunun qərargahı Gəncəyə köçürüldü. 1918-ci il dekabrın 25-də general S. B. Mehmandarov hərbi nazir, general Ə. Şıxlinski onun müavini, general S. Sülkeviç (Krım tatarı) isə baş qərargah rəisi təyin edildi. Sonradan baş qərargahın rəisi general H. Səlimov təyin olundu.
1919-cu il üçün ordunun sayının 25 minə çatdırılması nəzərdə tutulmuşdu. 
Milli ordunun yaradılmasında Osmanlı hökumətinin mühüm rolu olmuşdu. Azərbaycan hökumətinin müraciətinə cavab olaraq Türkiyənin 5-ci Qafqaz diviziyası Azərbaycana gəlmişdi. O, milli hərbi hissələrlə birləşdirilərək Qafqaz İslam Ordusu adlandırıldı.
1920-ci ilin yanvarı üçün milli ordunun yaradılması əsasən başa çatdırıldı. Artıq onun sıralarında 40 min zabit və əsgər var idi. Ondan 30 mini piyada, 10 mini isə süvari qoşun idi. Ordunun maddi-texniki bazası da möhkəmləndirilirdi. O zaman dövlət büdcəsinin 24%-i ordu yaradılmasına sərf edilmişdi. İtaliya və Türkiyə ilə bağlanmış müqavilələr əsasında ordu üçün xeyli ağır silah və hərbi sursatlar əldə edildi. 
1919-cu ilin sonu–1920-ci illərin əvvəllərində hərbi nazirlik donanma yaratmaq sahəsində də xeyli iş gördü. 
Bu dövrdə daxili işlər və təhlükəsizlik orqanları da təşkil olundu.
Bunlarla yanaşı, bu dövrdə dövlət quruculuğunda mühüm əhəmiyyəti olan gömrük sistemi bərqərar olundu, müstəqil pul vahidi buraxıldı, maliyyə işləri qaydaya salındı, yerlərdə idarə orqanları və polis yaradıldı.
Azərbaycan Xalq Cümhuriyyətinin dövlət quruculuğunda atdığı ən mühüm addımlardan biri də parlamentin yaradılması idi. 1918-ci il dekabrın 7-də Azərbaycan parlamentinin ilk açılış iclası oldu. Bu, nəinki Azərbaycan Xalq Cümhuriyyətinin, hətta şərqin və Türk dünyasının tarixində çox mühüm hadisə idi. Əli- Mərdan bəy Topçubaşov parlametin sədri, Həsən bəy Ağayev sədrin birinci müavini, Rəhim bəy Vəkilov katib seçildi. Ə.M.Topçubaşov xaricdə olduğundan ona H.Ağayev sədrlik etmişdi. 121-ci iclasdan sonra isə birinci müavin seçilmiş M.Y.Cəfərov sədrlik etmişdi.
Parlamentdə 11 daimi komissiya təşkil olunmuşdu. Azərbaycan parlamenti fəaliyyət göstərdiyi 17 ay ərzində 134 iclas keçirmişdi. Parlamentə 270-dən çox qanun layihəsi təqdim olunmuşdu. Onlardan 230-a yaxını müzakirə edilib təsdiq olunmuşdu.
Azərbaycan parlamentinin mühüm addımlarından biri də çağırılması nəzərdə tutulan Müəssislər Məclisinə seçkilər üzrə əsasnamənin qəbul edilməsi idi. O, 1919-cu il iyulun 21-də qəbul olunmuşdu. Əsasnaməyə görə Müəssislər Məclisinə seçkilərdə milliyyətindən, cinsindən, dinindən asılı olmayaraq 20 yaşına çatmış bütün respublika vətəndaşları iştirak edə bilərdi. 
Seçkilər 1920-ci il aprelin 20-nə təyin edilmişdi. Lakin sonrakı hadisələr seçkilərin gerçəkləşməsinə imkan verməmişdi.


3. Azərbaycan Xalq Cümhuriyyətinin sosial-iqtisadi
və mədəni tədbirləri.

Xalq Cümhuriyyəti ilk illərdə hədsiz iqtisadi çətinliklərlə üzləşmişdi. İstehsal çox aşağı düşmüşdü. Hökumətin ilk addımlarından biri sərvətlərin xaricə daşınmasının qarşısını almaq oldu. Bu məqsədlə hökumət 1918-ci il iyunun 27-də xüsusi fərman verdi.
Bakı azad edildikdən sonra sərhəd keçid məntəqələrində, dəmiryol və su nəqliyyatında gömrük xidməti yaradılmağa başlandı. Azad ticarət yaradılması barədə 1918-ci il avqustun 27-də, ticarət donanmasının fəaliyyətinin bərpası haqqında 1918-ci il oktyabrın 30-da fərman verildi. 
Hökumət Gəncədən Bakıya köçdükdən sonra neft sənayesini dirçəltmək sahəsində tədbirlər həyata keçirildi. 1918-ci il oktyabrın 1-də hökumət neft sənayesinin və ticarət donanmasının «milliləşdirilməsinə» aid BXKS-nin qəbul etdiyi bütün qərarların ləğv olunması haqqında fərman verdi. Mədən və zavodlar, gəmilər və s. əvvəlki sahiblərinə qaytarıldı. 
Neft ixracı ilə əlaqədar 1919-cu ilin yayında hökumət xarici şirkətlərlə müqavilələr imzaladı. Azərbaycan neftin Avropa bazarlarına çıxarılması üçün Batumi dəniz limanından istifadə hüququnu əldə etdi. 
Aqrar məsələ Azərbaycan Cümhuriyyətinin iqtisadi siyasətinin əsas istiqamətlərindən biri idi. 1919-cu il fevralın 4-də parlament torpaq islahatı haqqında qanun hazırlamaq üçün S.Ağamalıoğlu başda olmaqla xüsusi komissiya yaratdı. Əmək nazirliyinin hazırladığı qanun layihəsini 1920-ci ilin martında müzakirə etdi. Bu layihədə kənddə yaşayan bütün əhalinin torpaqla təmin edilməsi təklif olunurdu. Lakin onun icrası baş tutmadı. 
1918-ci ilin sentyabrında «Bakı bonu» dövriyyəyə buraxıldı. 1919-cu ilin sentyabrında Dövlət Bankı açıldı.
Azərbaycan Xalq Cümhuriyyəti sosial sahədə də işlər gördü. Burada fəhlə məsələsi başlıca yer tuturdu. Müsavat partiyasının proqramına uyğun olaraq 8 saatlıq iş günü, 16-18 yaşlılar üçün 6 saatlıq iş günü və s. nəzərdə tutulurdu.
Mədəni quruculuq sahəsində görülən işlər daha çox idi. İlk addım olaraq 1918-ci il iyunun 30-da Xalq Maarifi Nazirliyi yaradıldı. Bütün ibtidai məktəblərdə təhsilin ana dilində – türk dilində aparılmasına keçildi. Bundan sonra məktəblərdə oxuyan azərbaycanlıların sayı 3 dəfə artdı. Xalq Cümhuriyyəti dövründə 637 ibtidai, 23 orta ixtisas, 5 realni, 3 müəllimlər seminariyası, 3 Müqəddəs Nina məktəbi, politexnik, ticarət məktəbləri fəaliyyət göstərirdi. Əlifba islahatı keçirmək barədə layihə hazırlanıb parlamentin təsdiqinə verildi. Dərsliklərin hazırlanması üçün tədbirlər görüldü. Bu sahədə atılan ən böyük addım 1919-cu ilin sentyabrında Bakı Dövlət Universitetinin açılması oldu. O, 1919-cu ilin noyabrın 15-dən fəaliyyətə başladı. BDU-nun ilk rektoru V.İ.Razumovski oldu. Bundan başqa Kənd Təsərrüfatı İnstitutu və Dövlət Konservatoriyasının açılması da nəzərdə tutulurdu. Xaricdə təhsil almaq üçün 100 nəfər gənc müxtəlif ölkələrə göndərildi.
Bütün bunlardan başqa elmin inkişafına xidmət etmək üçün 1919-cu ilin dekabrında «Müsəlman Şərqini öyrənən cəmiyyət» yaradıldı, mətbuat barədə parlamentdə qərar qəbul edildi, Dövlət Türk Opera-Dram Teatrı təşkil olundu. Mədəniyyətin inkişafı sahəsində görülən tədbirlərin nəticəsi olaraq ölkədə 11 kitabxana fəaliyyət göstərirdi. 1919-cu ilin dekabrında maddi və mənəvi sərvətlərimizin qorunmasına xidmət edən «İstiqlal Muzeyi»nin açılışı ölkənin mədəni həyatında böyük hadisə idi.
Səhiyyə sahəsində də xeyli işlər görüldü–Səhiyyə Nazirliyi təsis edildi, xəstəxanalar və qospitallar açıldı.
  
4. AXC-nin xarici siyasəti.

1918-1920-ci illərdə AXC-nin xarici siyasətinin əsas istiqaməti Azərbaycanın müstəqilliyinin gerçəkləşməsindən ibarət idi. Azərbaycan hökuməti Azərbaycanın müstəqilliyinin tanınması və qorunub saxlanmasında qərb ölkələrinin himayəsini əldə etmək işinə birinci dərəcəli əhəmiyyət verirdi. Azərbaycan hökumətinin üzvü Ə.M.Topçubaşov İstanbul, Vyana, Berlin, eləcə də Ermənistan və Gürcüstanın mərkəzlərinə səlahiyyətli səfir təyin edilmişdi. O, İstanbulda ikən Ukrayna, İran, Rusiya, ABŞ, İtaliya, İsveç, Hollandiya, Ermənistanın rəsmi nümayəndələri ilə görüşmüş–onlara memorandum təqdim etmişdi. Memorandumda Qafqazın coğrafiyası, onun çar dövründə inzibati bölgüsü, regionun demoqrafik vəziyyəti, aparılan quruculuq işləri, erməni probleminin mahiyyəti, mart soyqırımı, Qarabağ məsələsi barədə məlumat verilir, Azərbaycan Respublikasının müstəqil yaşamağa haqqı olduğu əsaslandırılırdı.
Azərbaycanın müstəqilliyinin tanınması üçün Osmanlı Türkiyəsi də əlindən gələni əsirgəməyəcəyini bildirmişdi. Mudros sazişindən sonra Osamnlı hökumətinin Azərbaycana köməyi minimuma enmişdi. 1918-ci ilin iyulunda Azərbaycanın İstanbuldakı nümayəndə heyəti buradakı İran konsulluğuna AXC-nin yaranması haqqında bəyannamə təqdim etsə də, İran konsulu Azərbaycan adlı müstəqil dövləti tanımadığını bildirmişdi. 1919-cu ilin sentyabrından isə İranın AXC hökumətinə münasibəti dəyişdi, hər iki dövlətin arasında siyasi və iqtisadi ittifaqın yaradılmasını nəzərdə tutan sənəd də qəbul edildi.
Yarandığı gündən Azərbaycan hökuməti qonşu dövlətlərlə mehriban qonşuluq münasibətlərinin yaranmasına çalışır və mübahisəli məsələlərin danışıqlar yolu ilə həll edilməsi tərəfdarı kimi çıxış edirdi. Gürcüstandan fərqli olaraq Ermənistanla münasibətlər çox çətin qurulurdu.
Birinci dünya müharibəsindən sonra qalib dövlətlər müharibədən sonrakı dünyanın vacib məsələlərini həll etmək üçün Parisdə sülh konfransının çağrılmasına qərar verdilər. Azərbaycan parlamentində Parisə getmək üçün seçilən nümayəndə heyəti 1919-cu il yanvarın 20-də İstanbula gəldi. Burada 3 ay yarım gözləməli oldular. Yalnız aprelin 22-də ingilislərin köməyi ilə Parisə yola düşə bildilər və may ayında Versala yetişdilər.
Azərbaycan nümayəndə heyəti mayın 28-də ABŞ prezidenti V.Vilsonla görüşə bildi. Ondan Azərbaycanın istiqlalının tanınmasını, Millətlər Liqasına qəbul olunmasını, ABŞ-la Azərbaycan arasında diplomatik və iqtisadi əlaqələrin bərqərar edilməsini xahiş etdilər. Lakin Vilson Azərbaycan nümayəndələrinə konfederasiya ideyasını müdafiə etməyi məsləhət bilmişdi. Bu məsələyə Gürcüstan və Dağlılar respublikalarının nümayəndə heyətləri də tərəfdar idilər. Ermənistan konfederasiya ideyasının əleyhinə idi. Çünki onun Türkiyəyə, Azərbaycana və Gürcüstana ərazi iddiaları vardı. Ermənilərin təbliğatına qarşı Azərbaycan nümayəndə heyəti Avropa və Amerikanın özündə əks-təbliğat işini təşkil etməli oldu. Onlar ingilis, fransız dillərində bir neçə kitabça hazırlayıb çap etdirmiş, Avropada və Amerikada yayılmasını təşkil etmişdilər. Bu kitabçalarda Azərbaycanın tarixi, əhalisinin antropologiyası, etnik tərkibi, təsərrüfatı, respublikadakı vəziyyət, ermənilərin təcavüzkar hərəkətləri haqqında məlumatlar verilirdi. Nümayəndə heyətinin ən əhəmiyyətli təbliğat işlərindən biri «Paris sülh konfransına Qafqaz Azərbaycanı sülh nümayəndəliyinin tələbləri» adlı kitabın hazırlanması idi. Burada 3 mühüm tələb irəli sürülürdü: 
1. Sülh konfransı Azərbaycanın müstəqilliyini tanısın. 
2. Nümayəndə heyəti sülh konfransının işinə cəlb olunsun. 
3. Azərbaycan Respublikası Millətlər Liqasına qəbul edilsin.
1920-ci il yanvarın 11-də Paris konfransının Ali Şurası tərəfindən Azərbaycanın istiqlalının defakto tanınması və Azərbaycanın beynəlxalq münasibətlərin subyektinə çevrilməsi Azərbaycanın nümayəndə heyətinin diplomatik fəaliyyətinin çox böyük uğuru idi. Bundan sonra Bakıda 20-dən artıq xarici dövlətin nümayəndəliyi açıldı.


5. Azərbaycan Xalq Cümhuriyyətinin
süqutu və tarixdə yeri.

1920-ci ilin əvvəllərində Azərbaycanda vəziyyət çox gərgin idi. Bir tərəfdən sovet müdaxiləsi təhlükəsi, ictimai qüvvəllərin, siyasi partiyaların qütbləşməsi, Azərbaycanın inkişaf yollarına dair baxışların, mövqelərin barışmazlığı, digər tərəfdən iqtisadi və maliyyə böhranının üst-üstə düşməsi Azərbaycan Xalq Cümhuriyyətinin vəziyyətini xeyli gərginləşdirdi. Mövcud quruluşu devirmək yolunu seçən qruplar meydana gəldi. Parlametdə və hökumətdə parçalanma baş verdi.
Azərbaycanın istiqlalının Antanta dövlətləri tərəfindən defakto tanınması da baş verəcək təhlükəni aradan qaldıra bilmədi. Rusiya Azərbaycanın müsətqilliyini tanımır və tanımaq belə istəmirdi. 
Belə bir vəziyyətdə «Müstəqil Sovet Azərbaycanı» şüarı və müstəqil kommunist partiyasının yaradılması məsələsi irəli sürüldü. 1920-ci il fevralı 11-də Bakıda gizli şəraitdə Azərbaycan kommunist təşkilatlarının I qurultayı oldu. Burada bütün kommunist təşkilatlarının Azərbaycan KP adı altında birləşdirildiyi bəyan edildi. Qurultay partiya təşkilatlarını AXC-ni yıxmağa və sovet hökumətini qurmağa istiqamətləndirdi. Bununla yanaşı Rusiyada Azərbaycanı işğal etmək planlarını hazırlayırdılar. Bunun üçün ilk növbədə ermənilərin Qarabağa hücumu təşkil edildi. Qızıl ordu ilə razılığa gələn ermənilər Novruz bayramı günlərində qəflətən Xankəndi qarnizonuna hücum etdilər. Hərbi nazirliyin gördüyü təcili tədbirlər nəticəsində erməni hərbi hissələri Xankəndindən kənarlaşdırıldılar. Lakin ermənilər rusların köməyi ilə Əsgəran qalasını ələ keçirdilər. Əsgəran qalasını geri almaq və Qarabağda erməni qiyamını yatırmaq üçün Azərbaycan hökuməti general Həbib Səlimovun başçılıq etdiyi böyük bir qoşun hissəsini Qarabağa göndərməyə məcbur oldu. Əsgəran qalası tezliklə azad edildi və ermənilərin Qarabağ qiyamı yatırıldı.
Qarabağ hadisələrini təşkil etməklə Rusiya Azərbaycan hökumətinin diqqətini ora yönəltmək istəyirdi. Baş vermiş hadisələr Azərbaycan Parlamentində müzakirə edildi. Bəzi deputatlar Qırmızı ordunun köməyinin zəruri olduğunu qeyd etdilər. Azərbaycan hökuməti şimal sərhədlərində olan qoşunları Qarabağa yönəltməkdə Azərbaycana giriş yolunu açmış oldu. 
1920-ci il aprelin 25-dən 26-a keçən gecə rus qoşunları Azərbaycana şimaldan hücum etdilər. Xaçmazı, Yalamını tutdular və Bakının girəcəyində dayanaraq Azərbaycan hökumətinə hakimiyyəti təhvil vermək haqqında ultimatum göndərdilər. Aprelin 27-də parlamentin iclası keçirildi. Xeyli davam edən müzakirələrdən sonra qan tökülməməsi üçün müəyyən şərtlər daxilində təslim olmağa qərar verildi. Bununla da Azərbaycanın 23 aylıq istiqlalına son qoyuldu. AXC az müddət yaşasa da, XX əsrdə Azərbaycan xalqının həyatında tarixi bir mərhələ açıldı. Xalqımız əsrin sonunda təkrar öz müstəqilliyinə qovuşa bildi.    
    
 


















XIV. Şimali Azərbaycan Sovet imperiyasının
tərkibində.
(On dödüncü mühazirə)
Plan:

1. Azərbaycanda Sovet hakimiyyətinin qurulması. Sovet işğal rejiminə qarşı üsyanlar
2. Azərbaycan SSR tərkibində DQMV-nin, Naxçıvan MSSR-in yaranması
3. Azərbaycanın iqtisadi və sosial həyatı
4. 1920-30-cü illərdə Azərbaycan SSR-də mədəni quruculuq
5. II Dünya müharibəsinin başlanması. Azərbaycan müharibə edən iri dövlətlərin, xüsusən faşist Almaniyasının planlarında
6. Azərbaycanın Böyük Vətən müharibəsində iştirakı
7. Azərbaycanlılarpartizan və antifaşist hərəkatında
8. Elm və mədəniyyət cəbhənin xidmətində
9. Azərbaycan II Dünya müharibəsindən sonrakı dövrdə (1945-1980-ci illər). Sosial iqtisadi inkişaf.
10. Cənubi Azərbaycanda milli-azadlıq hərəkatı (1917-1920-ci illər).
11. S.C.Pişəvərinin başçılığı altında Cənubi Azərbaycanda milli hərəkat. «21 Azər» inqilabı    

1. Azərbaycanda Sovet hakimiyyətinin qurulması. 
Sovet işğal rejiminə qarşı üsyanlar.

Azərbaycan Xalq Cümhuriyyəti devrildikdən və Azərbaycanın Rusiya tərəfindən yenidən işğalından sonra tariximizin sovet dövrü başlandı. XI qırmızı ordu tərəfindən yaradılmış Müvəqqəti İnqilab Komitəsi Azərbaycanı formal olaraq müstəqil Sovet Sosialis Respublikası elan etdi. Komitə yeni hökumətin–Azərbaycan SSR Xalq Komissarları Sovetinin aşağıdakı tərkibini təsdiq etdi: N.Nərimanov-XKS-nin sədri və Xarici İşlər komissarı; H.Sultanov Xalq Daxili İşlər komissarı; Ə.H.Qarayev Xalq Əmək və Ədliyyə komissarı; Q.Musabəyov Xalq əkinçilik, ticarət, sənaye və ərzaq komissarı; M.Hüseynov Xalq Maliyyə komissarı; D.Bünyadzadə Xalq Maarif və Dövlət nəzarəti komissarı; C.Vəzirov Xalq, Poçt və Teleqraf komissarı; A.Əminov Xalq Səhiyyə və Himayə komissarı. XKS-nin sədri N.Nərimanov özü Həştərxanda idi və Bakıda baş verən hadisələrdən xəbərdar deyildi. Əslində Bakıda bütün hakimiyyət Qırmızı ordunun siyasi bölməsiinin rəisi Pankratovun, Kirovun və digər komandirlərinin əlində idi. 
Mayın 5-də RSFSR XKS-nin sədri V.İ.Lenin Azərbaycana göndərdiyi teleqramda müstəqil Azərbaycan SSR-nin tanınmasını bəyan edirdi. 1920-ci il noyabrın 9-da AK(b)PMK, AK(b)P Bakı komitəsi, RK(b)P MK Qafqaz Bürosu, Azərbaycan İnqilab Komitəsi, Bakı Şəhər İcraiyyə Komitəsi, Xalq Komissarları üzvlərinin birgə iclasında, Sovet Azərbaycanının müstəqilliyi haqqında məsələ barədə söhbət aparılarkən İ.V.Stalin demişdi: «Mən Azərbaycanın müstəqilliyinə tərəfdar deyiləm. Kommunistlərin bir hissəsinin digərindən müstəqilliyi ola bilməz».
Azərbaycanın Rusiya nümayəndələri tərəfindən idarə olunması Leninin mövqeyi idi. O, Orconikidzeyə Bakıda qalıb, Azərbaycan İnqilab Komitəsinə ümumi siyasi rəhbərliyi öz üzərinə götürməyi tapşırdı. 
AK(b)P MK-nın və AK(b)P Bakı Komitəsiinin katibləri, eləcə də partiya aparatının bütün məsul işçiləri qeyri-azərbaycanlılardan, xüsusən də ruslardan, ermənilərdən, gürcülərdən təşkil olunurdu. 1920-ci ilin noyabrında AK(b)P MK-nın katibi Q.V.Kaminski olduğu vaxtda siyasi büronun beş üzvündən yalnız ikisi–N.Nərimanov, M.Hüseynov, eləcə də təşkilat bürosunun beş üzvündən ancaq ikisi–D.Bünyadzadə, Ə.Qarayev azərbaycanlı idi.
Az sonra Kaminski tutduğu vəzifədən uzaqlaşdırıldı və intriqaçılıqda böyük təcrübəsi olan S.M.Kirov Azərbaycan KP MK-nın birinci katibi təyin olundu. Onun əsas vəzifəsi Azərbaycanın özəlliklərini məhv etməkdən ibarət olmuşdur. Mikoyan, Sarkis, Mirzoyan, Boqdatyan, Sviridov və b. onun əsas köməkçiləri idilər.
Azərbaycan İnqilab Komitəsi Azərbaycanda Sovet Rusiyası nümunəsi əsasında sosialist iqtisadiyyatına keçməyi nəzərdə tutan qanunlar qəbul etməyə başladı. Mayın 5-də torpaq üzərində xüsusi mülkiyyətin ləğv edilməsi, 15-də respublika ərazisində meşələr, sular və yeraltı sərvətlərin, 24-də neft sənayesinin, iyunun 6-da Xəzər ticarət donanmasının, 9-da bankların, 15-də balıq sənayesinin milliləşdirilməsi barədə Azərbaycan İnqilab Komitəsi özünün dekretlərini verdi.
Xalq Maarifi Komissarlığının 1920-ci il 15 may tarixli qərarı ilə vicdan azadlığı elan olundu, din dövlət və məktəbdən ayrıldı. Milliləşdirilmiş sənayeni idarə etmək üçün 1921-ci ildə Azərbaycan Xalq Təsərrüfatı Şurası yaradıldı, Dövlət Bankı təsis edildi.
1920-ci ilin yazında Bakıya göndərilmiş A.P.Serebrovski bir qədər sonra yaradılan «Azər neftkom»a rəhbərlik etdi.
Azərbaycan SSR-in I Sovetlər qurultayı 1921-ci il mayın 16-19-da çağrılırdı. Qurultay Azərbaycan SSR-in birinci Konstitusiyasını qəbul etdi və eyni zamanda Azərbaycan İnqilab Komitəsini ləğv etdi. Qurultay Azərbaycan Mərkəzi İcraiyyə Komitəsini seçdi və Azərbaycan XKS-ni təşkil etdi. Onun tərkibinə 17 komissarlıq daxil idi. Azərbaycan XKS-nin sədri N.Nərimanov, MİK-nin sədri M.Hacıyev seçildilər.
Yaradılmış yeni rejim AXC-nin istefa vermiş siyasi və dövlət xadimlərinə divan tutmağa başladı. 1920-1921-ci illərdə AXC rəhbərlərindən F.Xoyskini, N.Yusifbəylini, N.Ağayevi, C.Behbudovu, X.Rəfibəylini və onlarla başqalarını qətlə yetirdilər. Ümumən 48 min adam qırmızı terrorun qurbanı oldu. M.Ə.Rəsulzadə həbs edildi. Sonradan o, İ.Stalin tərəfindən həbsdən azad olunaraq Moskvaya aparıldı. 1922-ci ildə o, xaricə mühacirt etdi.
V.İ.Lenin və digər Sovet rəhbərləri Azərbaycan SSR-in rəhbərləri arasında müxtəlif səpkili ixtilaflar yaratmaqla onları bir-birinə qarşı qoyurdular. Onlar N.Nərimanovu hərdən şirnikləşdirici adlarla–»Şərqin Lenini» və s. kimi sözlərlə müdafiə edir, tərifləyir, hərdən də vəzifə hərisi olan, vəzifə xatirinə bütün milləti gudaza verməyə hazır olan adamları ona qarşı qoyur və qızışdırırdılar. N.Nərimanovun dəfələrlə sovet rəhbərlərinin Azərbaycanda yerli hakimiyyətə, onun milli hüquq və mənafeylərinə zidd, şovinist münasibətləri barədə Moskvaya öz etirazını bildirməsi, onun respublika rəhbərliyindən uzaqlaşdırılması ilə nəticələndi. O, əvvəlcə yeni yaranan ZSFSR-də İttifaq soveti sədrlərindən biri, 1922-ci ilin dekabrında isə yeni təsis olunan SSRİ Mərkəzi İcraiyyə Komitəsinin sədrlərindən biri vəzifəsinə seçilməklə Azərbaycandan və bütün səlahiyyətlərindən uzaqlaşdırılırdı. Təbii ki, bütün icra strukturlarından uzaqlaşdırılan Nərimanova danışmaqdan başqa bir şey qalmırdı.
1922-ci il dekabrın 30-da I Ümumittifaq Sovetlər qurultayında yenidən köhnə Rusiya imperiyasını SSRİ adı ilə bərpa edən Lenin yerlərdəki hakimiyyəti daha da zəiflətmiş və onların mərkəzdən asılılığını eləcə də bir-birindən asılılığını artırmışdı.
Azərbaycan SSRİ-nin tərkibinə birbaşa deyil, ZSFSR tərkibində daxil edilmişdi. ZSFSR yaradılan zaman Gürcüstan və Ermənistanın həmin quruma daxil olmaq istəməmələri, naz etmələrinə cavab olaraq Orconikidze açıq şəkildə bildirmişdi ki, bu birləşmədən yalnız Azərbaycan itirəcəkdir. Gürcüstan əvvəl olduğundan artıq alacaq, Ermənistan isə demək olar ki, büdcəsinin yarıdan çoxunu Azərbaycan hesabına ödəyəcək.
XI qırmızı ordunun yerlərdə işğalçı və zorakılıq hərəkətlərinə, özlərini müstəmləkəçilər kimi aparmalarına, kütləvi represiyalara qarşı vətənimizdə elə ilk vaxtlardan narazılıqlar və üsyanlar baş verdi. 1920-ci ilin may-iyun aylarında Gəncədə, Tərtərdə, Ağdamda, Şuşada və Zaqatalada baş verən silahlı üsyanlar XI ordu tərəfindən qəddarcasına yatırıldı. Üsyançılarla yanaşı minlərlə dinc əhali, uşaq, qadın, qoca məhv edildi. Azərbaycan bolşeviklərinin də bir hissəsi bu üsyanların yatırılmasında çox fəallıq göstərmiş və hətta orden və medallar da almışdılar. H.Sultanov Gəncə üsyanının qan içində boğulmasına görə təltif edilənlərdən biri idi.

2. Azərbaycan SSR tərkibində DQMV-nin və 
Naxçıvan MSSR-in yaradılması.

Aprel işğalı ilə Azərbaycan müstəqişlliyini və suverenliyini itirərək Sovetlər adı altında Rusiya imperiyasının tərkibinə daxil edildi. SSRİ rəhbərləri bir müddət yeni işğal olunmuş əyalətlərin–respublikaların gələcək statusunu «müəyyənləşdirmək» məqsədi ilə «diskussiyalar» keçirməyə, Lenin və Stalin tərifi adlı mülahizələr–muxtariyyət, milli-mədəni muxtariyyət, «müstəqillik» məsələləri ətrafında fikirlər irəli sürdülər. Bu fikirlər ermənilərin əlinə əsas verdi. Onlar respublika daxilində muxtariyyət yaratmaq üçün əllərindən gələni etdilər. Əslində bununla onlar Azərbaycanın daxılındə istənilən vaxt hərəkətə gətirilə biləcək partlayıcı maddə yaradırdılar. Özləri kölgədə gizlənib əlaltılarının vasitəsi ilə Dağlıq Qarabağ muxtariyyətinin vacibliyini tez-tez gündəmə gətirən Moskvada Mikoyan, Bakıda isə Mirzoyan və digər erməni bolşevikləri istədiklərinə nail oldular və muxtariyyət məsələsini özləri üçün müsbət həll edə bildilər. Azərbaycanın tərkibində DQMV-nin yaradılması Azərbaycan xalqının iradəsi əleyhinə, onun ərazi bütövlüyünə qarşı qeyri-qanuni zorakı akt nümunəsi idi.
Azərbaycan SSR MİK-nin 1923-cü il 7 iyul tarixli dekreti ilə DQMV-nin yaradılması haqqında qərar qəbul edildi. Qərarın mahiyyətinə gəlincə bu, mərkəzin sərəncamı ilə SSRİ ərazisində öz milli dövlət qurumu olan ermənilərə başqa bir ölkənin tərkibində əlavə dövlət qurumunun yaradılması demək idi. Bununla mərkəz Azərbaycanda erməni millətçiliyinin gücləndirilməsinə imkan yaradır, milli birliyi sarsıtmağa çalışırdı. Bu eyni zamanda Azərbaycan dövlətçiliyinin güclənməsi əleyhinə yönəldilmişdi, milli hüquqların qorunması pərdəsi altında separatizmə gətirən millətçiliyin genişlənməsinə şərait yaradırdı.
Mərkəzin ikibaşlı, perespektivə istiqamətlənmiş siyasətinin nəticəsi idi ki, respublikada milli ənənələrin qorunmasına, dini ayinlərə sərbəst riayət edilməsinə, kargüzarlığın geniş miqyasda Azərbaycan dilində aparılmasına, Azərbaycan dili, ədəbiyyatı, tarixi tədrisinin genişləndirilməsinə məhdudiyyətlər qoyulduğu halda, DQMV-də bunun tam əksi idi.
Zaqafqaziya Mərkəzi İcraiyyə Komitəsinin və Azərbaycan Mərkəzi İcraiyyə Komitəsinin qərarı ilə Naxçıvan muxtar Viləyəti də Azərbaycan SSR-in tərkibində Naxçıvan MSSR-ə çevrildi. 1926-cı il aprelin 18-də V Ümumnaxçıvan Sovetlər qurultayında Naxçıvan MSSR-in ilk Konstitusiyası qəbul edildi.

3. Azərbaycanın iqtisadi və sosial həyatı.

Azərbaycanda sovet hakimiyyəti qurulduqdan sonra bolşeviklər sosializm ideyalarını gerçəkləşdirməyə başladılar. Azərbaycanda Rusiya sovet modelini yaratmaq xətti yeridildi. İlk əvvəl məhdud formada olsa da, Rusiyanın 1918-1920-ci illər təcrübəsi olan hərbi kommunizm siyasətinə aid bir sıra tədbirlər həyata keçirdilər. Bu tədbirlər Azərbaycan kəndlilərinin vəziyyətini ağırlaşdırdı.
 RSFSR-də 1921-ci ilin yazında rəsmən Yeni İqtisadi Siyasətə keçildi. Azərbaycanda ərzaq sapalağı ləğv olundu. Bu Azərbaycanda Yeni İqtisadi Siyasətə keçmək sahəsində ilk addım idi. Azərbaycan kəndlilərin vəziyyətinin son dərəcə ağırlığı ərzaq vergisinin tətbiqinə imkan vermədi. O, 1922-ci ilin yazına qədər ləngidildi. Kəndlilər ərzaq vergisi əvəzinə məhsul rüsumu olan «çanaq vergisi» ödəməyə başladılar. Yeni İqtisadi Siyasətin gec də olsa Azərbaycana tətbiqi qismən də olsa iqtisadi yüksəlişə səbəb oldu. 
Göstərilən dövrdə Azərbaycan iqtisadiyyatının aparıcı sahəsi olan neft sənayesiinin idarə olunmasının yenidən qurulması xüsusi əhəmiyyət kəsb edirdi. 1921-ci ilin sentyabrında «Azneftkom» müstəqil «Azneft» trestinə çevrilərək təsərrüfat hesabına keçdi. O, Azərbaycan XTŞ-nın tərkibindən çıxarılıb RSFSR-in səlahiyyətinə verildi. Sovet Rusiyası neft sənayesinin tezliklə bərpasında, onun üçün ayrıca vəsait ayrılmasında maraqlı idi. Azərbaycan neft sənayesinin bərpasına əgər 1920-1927-ci illərdə 5,5 mln qızıl rubl buraxılmışdısa, əvəzində isə bu müddətdə 380 mln qızıl rublluq neft məhsulu almışdı. SSRİ-nin valyuta fondu da məhz Azərbaycan nefti hesabına formalaşırdı. 1923-1927-ci illər arası neft məhsullarının ixracında Azərbaycanın xüsusi çəkisi orta hesabla 74% olmuşdu.
SSRİ sənayesini bərpa etmək məqsədi ilə 1925-ci ilin dekabrında partiya sənayeləşdirmə xətti götürdü. Azərbaycan da bu möhtəşəm proqrama qoşuldu. Belə ki, 1926-cı il fevralın 3-də Q.Musabəyov (sədr), H.Sultanov, D.Bünyadzadə və başqalarından ibarət sənayeləşdirmə komissiyası yaradıldı və dərhal işə başladı. Komissiya 1926-1930-cu illərdə sənayenin inkişafına dair plan layihələri hazırlamaqla məşğul oldu. 
Azərbaycanda sənayeləşdirilmənin əsas istiqamətlərini neft sənayesinin daha da inkişaf etdirilməsi və elektrikləşdirilmə təşkil edirdi. 20-ci illərin sonu 30-cu illərdə Nefçala, Lökbatan, Qala, Sulutəpə, Korgöz və b. yeni neft yataqları istifadəyə verildi. Neft maşınqayırma sənayesi daha da inkişaf etdirildi. Azərbaycan neftinin hesabına SSRİ neft istehsalı üzrə dünyada ikinci yerə çıxdı. 1937-ci ildə SSRİ-də hasil edilən neftin 76%-ni Azərbaycan verirdi. 1928-1941-ci illərdə Azərbaycanda 60-dan çox iri dövlət sənaye obyektləri işə salınmışdı. Gəncədə toxuculuq kombinatı və pambıq təmizləmə zavodu, Ucarda, Yevlaxda pambıq təmizləmə, Lənkəranda, Ordubadda konserv zavodları tikilib istifadəyə verildi. Baramaçılıq, ipəkçilik müəssisələri yaradıldı. Xalq təsərrüfatı istehsalında sənaye məhsullarının xüsusi çəkisi xeyli yüksəldi.
Şəkidə, Qazaxda, Şəmkirdə, Gəncədə, Xankəndində, Zaqatalada, Salyanda, Füzulidə istilik və su-elektrik stansiyaları istifadəyə verildi. 
30-cu illərdə Bakı-Batumi neft kəmərinin, Ələt-Culfa dəmi yolunun çəkilməsi başa çatdırıldı. SSRİ-də ilk dəfə Bakıda elektrik dəmir yolu işə salındı.
Sənayenin bərpası barədə görülən işlər nəticəsində Azərbaycan aqrar ölkədən aqrar-sənaye ölkəsinə çevrildi. Azərbaycan sovet respublikaları içərisində ümumi məhsul və enerji istehsalına görə 3-cü, metal emalı və maşınqayırma üzrə 4-cü, neft hasilatına görə 1-ci yerə çıxdı.
Sosialist yenidənqurmalarından biri də fərdi kəndli təsərrüfatlarının kollektivləşdirilməsi olmuşdur. 20-30-cu illərdə Azərbaycan kəndində zorakı kollektivləşdirmə həyata keçirildi. İnzibati-amirlik metodu ilə yuxarıdan, zorakılıqla keçirilən kollektivləşdirmə nəticəsində artıq 1940-cı ildə kəndli təsərrüfatının 99%, əkin sahələrinin 100%-i ictimailəşdirildi. 1940-cı ildə respublikada 3429 kolxoz, 50 sovxoz fəaliyyət göstərirdi. Kənd təsərrüfatı məhsulları istehsalı 99% sosialist müəssisələrinin sərəncamına keçmişdi. 
1939-cu ilin oktyabrında respublikanın şimal-şərq hissəsində Samur-Dəvəçi kanalının tikilməsi kənd təsərrüfatı zəhmətkeşlərinin həyatında böyük hadisə oldu. 1940-cı ildə tikintisinin birinci növbəsiinin başa çatması ilə 67 min hektar sahəni suvarmaq mümkün oldu. 
Respublikanın digər rayonlarında da kolxozçular suvarma arxlarının tikintisinə başladılar. Bu isə əkin sahəsini xeyli genişləndirməyə şərait yaradırdı. 1940-cı ildə suvarılan əkin sahəsi 1124 hektara çatdı.
Kollektivləşmənin ən dəhşətli faciələrindən biri, o zaman kənddə nüfuzlu qüvvə olan qolçomaqlara divan tutulması idi. 1930-cu ilin yanvarında onların bir sinif kimi ləğv edilməsi siyasəti irəli sürüldü. Bu siyasətin həyata keçirilməsi nəticəsində yüz minlərlə qolçomaq və varlı kəndli təsərrüfatları dağıdılmış, sahibləri məhv edilmişdi. Kollektivləşdirmə həm də Azərbaycan xalqının milli mənəvi dəyərlərinə qarşı mübarizə ilə müşayət olunmuşdu. Yerlərdə yüzlərlə məscid dağıdılmış və ya anbarlara çevrilmişdi.
Azərbaycanda sosialist yenidənqurmalarının ən başlıca nəticələrindən biri onun Sovet Rusiyasının zəngin və itaətkar xammal bazarına çevrilməsi idi. 30-cu illərin axırlarında Azərbaycan SSR SSRİ-nin yeganə neft və güclü pambıq bazası sayılırdı. 
20-30-cu illərin ən faciəli nəticələrindən biri də kütləvi siyasi represiyaların keçirilməsi idi. Kütləvi represiyalar açıq, demokratik fikirli ziyalılara, partiya və dövlət xadimlərinə qarşı çevrilmişdi. 30-cu illərin sonlarında Azərbaycan K(b)P MK birinci katibi M.C.Bağırovun vasitəsi ilə xalqımızın öz yüksək milli intelektuallığı və istedadlılığı ilə fərqlənən on minlərlə oğul və qızı, ziyalısı məhv edildi. Onlar M.C.Bağırovun ətrafında toplanaraq Daxili İşlər və Dövlət Təhlükəsizlik orqanlarında isti yuva salmış əslən türklərin genetik düşməni olan Sumbatov-Toridze, Qriqoryan, Markaryan, Malyan və b. ermənilər tərəfindən məhv edilmişdi. Həyatlarını Sovet rejimini yaratmağa və möhkəmləndirməyə həsr etmiş partiya və dövlət xadimləri, o cümlədən S.M.Əfəndiyev, Q.Musabəyov, D.Bünyadzadə, R.Axundov, Ə.Qarayev, H.Sultanov, H.Rəhimov, Q.Vəzirov, milli ziyalılardan H.Cavid, M.Müşviq, Ə.Cavad, Ə.Nəzmi, Y.Çəmənzəminli və minlərlə başqaları represiya qurbanları olmuşdular. Ümumən bu illərdə Azərbaycanda 40 mindən çox adam kütləvi represiyaya məruz qalmışdı. Bu adamların mühakiməsi və məhv edilməsində ermənilər mühüm rol oynamışdılar.

4. 20-30-cu illərdə Azərbaycan SSR-də mədəni quruculuq.

Sovet hakimiyyətinin ilk illərindən mədəni quruculuq sahəsində «kommunist ideologiyasını» rəhbər tutan mühüm tədbirlər görülməyə başlandı. Əhalisinin cəmi 9,3%-i savdlı olan Azərbaycanda savadsızlıqla mübarizə ön plana çəkildi. Bu mühüm problemin həllində yeni latın əlifbasına keçmək bir məqsəd kimi qarşıya qoyulmuşdu. 1920-ci ilin noyabrında Azərbaycan SSR Xalq Maarif Komissarlığı yanında əlifba islahatı üzrə komissiya, 1922-ci ilin mayında latın qrafikasına keçilməsi işini aparan Türk Əlifbası Daimi Komitəsi yaradıldı.
1923-cü ilin dekabrında Azərbaycan SSR XKS-nin sədri Q. Musabəyovun başçılığı ilə «savadsızlıqla mübarizə komitəsi» fəaliyyətə başladı. Bütün əhaliyə savad öyrətmək bir vəzifə olaraq qarşıya qoyuldu. 1929-cu il yanvarın 1-dən latın qrafikalı yeni əlifbaya keçilməsi qanuniləşdi. Lakin əldə edilən uğurlara baxmayaraq siyasi məqsədlər naminə 1940-cı il yanvarın 1-dən latın qrafikası rus qrafikası ilə əvəz edildi.
1939-cu ildə bütün respublika əhalisinin savdlılığı 1926-cı ildəki 18,1%-ə qarşı 73,8% təşkil edirdi. 1940-1941-ci tədris ilində respublikanın bütün 3575 ümum təhsil məktəbində 653071 şagird oxuyurdu. Həmin ildə 14,6 min tələbənin təhsil aldığı 16 ali məktəb və 17,4 min şagirdin oxuduğu 91 orta ixtisas tədris müəssisəsi fəaliyyət göstərirdi. İkinci beşillik və üçüncü beşilliyin ilk illərində ali və orta ixtisas təhsili müəssisələrində 40 minə yaxın mütəxəssis hazırlanmışdı.
Sovet hakimiyyətinin ilk illərindən Azərbaycan ziyalılarına «köhnə», «burjua mütəxəssisləri» adı ilə divan tutulurdu. Azərbaycan ziyalılarına qarşı davam edən təzyiq və təqiblərin ən yüksək mərhələsi olan 1937-1938-ci illərdə minki sovet hakimiyyətinə qədər formalaşmış H.Cavid kimi müqtədir ziyalılar, sovet dövründə püxtələşmiş M.Müşviq kimi gənc ziyalılar da represiyalara məruz qalırdılar.
20-30-cu illərdə mədəni quruculuq sahəsində mühüm nailiyyətlər əldə edilmişdi. Azərbaycanda ilk dəfə olaraq dövlət elmi-tədqiqat özəkləri və institutları şəbəkəsi yaradıldı. 1923-cü ildə «Azərbaycanı Tədqiq və Tətəbbö Cəmiyyəti», 1929-cu ildə Azərbaycan Dövlət Elmi-Tədqiqat İnstitutu, 1932-ci ildə institutun əsasında SSRİ  EA Zaqafqaziya filialının Azərbaycan şöbəsi və 1935-ci ildə yaranan SSRİ  EA-nın Azərbaycan filialı respublikanın ictimai-siyasi həyatında, xalq təsərrüfatının inkişafında səmərəli fəaliyyət göstərmişlər. 1936-cı ildə SSRİ  EA-nın Azərbaycan filialında elmi işçilərin ümumi sayı 141 nəfər olduğu halda, 1941-ci ilin əvvəllərində burada 400-ə yaxın elmi işçi, o cümlədən 75 elmlər doktoru, professor və elmlər namizədi çalışırdı. 
Azərbaycanda qadın problemi mühafizəkar qüvvələrlə açıq mübarizədə həll edilirdi. Qadınların ictimai, iqtisadi və mədəni həyata cəlb edilməsi yolunda mühüm addımlar atılırdı.  20-ci illərdə sovet hakimiyyətinin elan etdiyi vicdan və din azadlığı əslində xalqı öz mənəvi köklərindən, adət-ənənələrindən ayırmaq cəhdi idi. Bu dövr həm də islam dininin təqib edilməsi ilə nəzəri cəlb edir. Azərbaycan xalqı özünün tarixinə, mənəviyyatına bağlılığı sayəsində bu illərin ağır sınağından çıxa bildi. Partiya orqanları və Sovet hökuməti ilk günlərdən yaradıcı təşkilatların, ədəbiyyat nümayəndələrinin fəaliyyətini ciddi nəzarət altına almışdı. Azərbaycan hökuməti 1921-ci ilin yanvarında Xalq Maarif Komissarlığı nəzdində teatr, musiqi, təsviri sənət və fotokino yayım şöbələri olan xüsusi incəsənət şöbəsi yaratdı. Azərbaycan İnqilab Komitəsinin 1920-ci il 18 may tarixli dekreti ilə bütün xüsusi incəsənət idarə və təşkilatları milliləşdirilirdi. Mayılov teatrının bazasında Dövlət Teatrı yaradıldı. 1918-ci il qanlı mart hadisələri zamanı erməni daşnakları tərəfindən yandırılmış H.Z.Tağıyev teatrının binası bərpa edildi.
20-ci illərdə milli musiqi sənəti inkişafının əsaslı bazası yaradıldı. Xalq Maarif Komissarlığı ilk mərhələdə «geniş zəhmətkeş proletar kütləsinin musiqi savadı» alması üçün Xalq konservatoriyasının yaradılması haqqında qərar qəbul etdi. 1920-ci ildə açılan Xalq Konservatoriyası, xüsusilə onun Şərq şöbəsi Üzeyir Hacıbəyovun səyi nəticəsində geniş xalq kütləsinin musiqi mədəniyyətinə qovuşmasında mühüm rol oynamışdı. 1921-ci il avqustun 26-da Azərbaycan SSR Xalq Komissarları Sovetinin dekretilə müsəlman Şərqində ilk dəfə Azərbaycan Dövlət Konservatoriyası təsis olundu.  1938-ci ildə Moskvada Azərbaycan incəsənəti on günlüyü xalqın çoxsahəli zəngin mədəniyyətinin, o cümlədən musiqisinin yeni nailiyyətlərinə baxış oldu. Moskvalılar Ü.Hacıbəyovun «Koroğlu» operası və «Arşın mal alan» musiqili komediyası ilə maraqla tanış oldular. SSRİ Böyük Teatrında yekun konsertində gənc bəstəkar Q.Qarayevin  «Könül mahnısı» kontantası ifa olundu.
1920-40-cı illər Azərbaycanda mədəni həyatın bütün sahələrində partiya və dövlət nəzarətinin, sosialist ideologiyasının təsirinin artması və güclənməsi dövrü olmuşdur. Mədəniyyət sahəsində idarəetmənin həddindən artıq mərkəzləşdirilməsi mədəni quruculuğun azad, demokratik inkişafını məhdudlaşdırır, bəzi hallarda milli mədəniyyətin mənafeyinə ziyan vururdu. Eyni zamanda bu illərdə zəhmətkeşlər mədəni quruculuq işlərinə səfərbər edilir, geriliklə mübarizə əsl kütləvi hərəkata çevrilirdi.

5. İkinci Dünya müharibəsinin başlanması.
Azərbaycan müharibə edən iri dövlətlərin, xüsusən faşist 
Almaniyasının planlarında.

İkinci Dünya müharibəsi 1939-cu il sentyabrın 1-də nasist Almaniyasının Polşaya hücumu ilə başlanmışdı. O, 6 il, 1945-ci il sentyabrın 2-nə kimi çəkmişdi. İkinci Dünya müharibəsində dünya əhalisinin 4/5 hissəsini təmsil edən 61 ölkə iştirak etmişdi. Müharibə dövründə 110 milyon adam silahlandırılmışdı. Bəşər cəmiyyətində baş vermiş müharibələrin ən dəhşətlisi olan bu müharibədə 60 milyondan çox adam tələf olmuşdu.
Sovet imperiyasının tərkibində olan Azərbaycan SSR nasist Almaniyasının 1941-ci il iyunun 22-də SSRİ üzərinə hücumundan sonra faktiki olaraq, II Dünya müharibəsinə cəlb edilmişdi. Zəngin yeraltı və yerüstü sərvətlərə, əlverişli coğrafi mövqeyə malik olan Azərbaycana münasibətdə müharibə edən iri dövlətlərin özünəməxsus planları var idi. 
Nasist Almaniyası Azərbaycanın, xüsusən Bakının ələ keçirilməsinə xüsusi əhəmiyyət verirdi. Nasist Almaniyasının Şərq siyasətini özündə əks etdirən «Ost» planında Qafqaza, o cümlədən Azərbaycana xüsusi yer verilirdi. Nasist liderlərindən biri olan Rozenberqin başçılığ ilə yaradılmış Şərq işləri üzrə nazirliyin nəzdində Qafqaz komissarlığı da təşkil edilmişdi. Hələ 1941-ci il aprelin 29-da təsis edilmiş Oldenburq iqtisadi qərargahı tərəfindən hazırlanmış planda Qafqazın, o cümlədən Azərbaycanın zəbt olunması nəzərdə tutulmuşdu. Bu «Edelveys» planı adını almışdı.
Həmin plana görə zəbt edildikdən sonra Qafqaz beş işğal rayonundan ibarət olmalı idi. Onlardan biri də Azərbaycan əlahiddə rayonu idi. «Edelveys» planına Bakının tutulması 1942-ci il sentyabrın 25-nə müəyyən olunmuşdu. Bakı zəbt edildikdən sonra onun nefti «Ost-oyl», «Kontinent-oyl» və b. alman neft şirkətlərinin sərəncamına verilməli idi. Bakı neftinin çıxarılması, emalı və daşınması Almanıiyanın «Kontinental» neft cəmiyyətinə həvalə olunmuşdu. Hələ əvvəlcədən Azərbaycandakı iri sənaye və hərbi obyektlərin dəqiq xəritəsi hazırlanmış, onlara başçılar da təyin edilmişdi. Hitlerin niyyətlərinə görə Bakı Almaniyanın güclü hərbi məntəqəsinə çevrilməli idi.
Nasist Almaniyasının Bakı neftini ələ keçirdikdən sonra şərqə, xüsusən İran körfəzi və Hind okeanına doğru hərəkət etmək planı da mövcud idi. Bakı neftindən bu məqsəd üçün istifadə etmək nəzərdə tutulurdu.
Nasist Almaniyası SSRİ-ni məğlub etdikdən sonra onün ərazisində «Böyük Türküstan» dövləti yaratmaq planını da hazırlamışdı. Bu plana görə Azərbaycan da həmin dövlətin tərkibinə daxil olmalı idi.
ABŞ və Böyük Britaniya da Azərbaycana maraq göstərirdilər. Onların tərtib etdikləri «Vilvet» planına görə Sovet ordusunun Qafqazdan çıxarılıb aparılması, burada isə ABŞ və Böyük Britaniya hərbi qüvvələlrinin yerləşdirilməsi nəzərdə tutulurdu. 
Almaniya azərbaycanlıları Orta Qazaxıstan və Mərkəzi Asiyaya köçürmək şərti ilə Azərbaycanı SSRİ tərkibində saxlamaq niyyətində idi. Məqsəd Azərbaycanın Türkiyə ilə birləşməsinə imkan verməmək və onun şərtlərini, o cümlədən Bakı neftini əldə saxlamaqdan ibarət idi. Bu niyyətin həyata keçirilməsində Ermənistan bufer rolunu oynayan bölgə olmalı idi.

6. Azərbaycanın Böyük Vətən müharibəsində iştirakı.

Böyük Vətən müharibəsinin başlandığı ilk gündən Azərbaycan xalqı ayağa qalxdı, səfərbər edildi, döyüşə atıldı və SSRİ-nin başqa xalqları ilə çiyin-çiyinə alman faşizminə qarşı vuruşdu. Azərbaycan K(b)P MK 1941-ci il iyunun 28-də bütün partiya komitələrinə, yerli təşkilatlara və hakimiyyət orqanlarına məktub göndərdi. Məktubda bütün iş formalarını və hərəkət mexanizmini müharibənin tələblərinə uyğun yenidən qurmaq, xalqın sayıqlığını yüksəltmək, ehtiyat qüvvələrini səfərbər etmək haqqında ciddi tapşırıqlar verildi. 1941-ci ilin dekabrında Azərbaycan K(b)P MK plenumu respublikanın xalq təsərrüfatını hərbi qaydada yenidən qurmağa dair ciddi tapşırıqlar verdi. 
Müharibənin ilk günündən Azərbaycan xalqı «hər şey cəbhə üçün, hər şey qələbə üçün!» şüarı ilə alman faşizminə qarşı mübarizəyə qalxdı. 1945-ci il iyunun 22-də Bakıda izdihamlı mitinq keçirildi. Hamı bir nəfər kimi cəbhəyə getmək barədə öhdəliklər götürdü. Respublikanın bütün rayonlarında insanlar hərbi komissarlıqlara gedib könüllü cəbhəyə getmək haqqında müraciət edirdilər. Müharibənin birinci üç günündə Azərbaycandan 18 min nəfər könüllü ordu sıralarına yola düşdü. İlk günlərdə Azərbaycanın 40 mindən çox oğlan və qızı cəbhəyə getmək üçün hərbi komissarlıqlara ərizə verdi.
Ümumiyyətlə, 1941-1945-ci illərdə Azərbaycandan orduya 700 minə qədər adam səfərbər olunmuşdu ki, onların 11 mindən çoxu qadın idi.
Bakıda, Naxçıvanda, Gəncədə və respublikanın digər bölgələrində müdafiə hazırlıq işləri görülür, hətta bu işə pioner və məktəblilər də cəlb edilmişdi. Yaşayış məntəqələrini qorumaq üçün xalq drujina dəstələri, tibb dəstələri yaradıldı. Bakının on minlərlə əhalisi müdafiə mövqelərinin yaradılmasına cəlb edilmişdi. Gəncədə 12 sənaye müəssisəsi müharibənin tələbləri əsasında yenidən qurulmuş, 26 adda hərbi məhsul istehsal edilirdi. Ölkənin müdafiə fonduna Azərbaycandan 1941-1942-ci illərdə 5457 yük maşını, 672 minik avtomobili, 476 traktor, 50 min at göndərilmişdi. Azərbaycan neftçiləri təkcə 1941-ci ildə 23481 min ton neft çıxarmışdılar. Bu respublika neft sənayesi tarixində rekord göstərici idi.
Beləlikə, müharibə başlanan gündən Azərbaycan xalqı cəbhəyə bütün varlığı ilə kömək edir, ona yanacaq və ərzaq göndərir, canlı qüvvə və müxtəlif texnika yola salır, ağır vəziyyətdə olmasına baxmayaraq fədakarlıq, mətinlik, dözümlülük, əzmkarlıq və əsil qəhrəmanlıq nümayiş etdirirdilər. Bakı döyüşən ordunun əsl cəbbəxanası, «motorlar müharibəsi»ni aparan hərbi texnikanı yanacaqla təmin edən güclü və etibarlı baza, 130 növ silah istehsal edən potensial cəbbəxana idi.
Neft sənayesiinin maddi-texniki bazasını möhkəmləndirmək məqsədilə DMK-nın qərarı ilə ölkənin Cənub və Qərb rayonlarından Bakıya 20 iri müəssisə qurğuları, o cümlədən 250 dəzgah, 12 vaqon mayetökən cihaz, 53 metalkəsən dəzgah və digər alətlər gətirildi. 1942-ci ilin əvvəllərindən başlayaraq «Qırmızı proletariat», «Dzerjinski» adına zavod, «Şmidt» adına maşınqayırma zavodunda poladəritmə sexi işə düşdü. Beləliklə, Bakı cəbhənin hərbi sifarişlərini yerinə yetirməyə başladı və qısa müddətdə güclü strateji və hərbi bazaya çevrildi.
Bakıda aviabombaların hazırlanmasına başlayan gəmi təmiri zavodunun, avtomobil təmiri zavodunun və başqa zavodların kollektivi 12-18 saat işləyir, müxtəlif cür silahlar istehsal edirdilər. Şmidt zavodunda düşməni vahiməyə salan «Katyuşa» hissələri istehsal olunurdu. 
Bakı neftçiləri böyük əzmkarlıq və əmək xarüqələri göstərirdilər. 1942-ci ildə neftçilərimizin gərgin səyləri nəticəsində Azərbaycanın tarixində rekord həcmdə – 23,5 mln ton neft hasil olundu ki, bu da ittifaqda çıxarılan neftin 71,4%-ni təşkil edirdi. Bakı nefti Qızıl ordunun ən etibarlı dayağı idi. Ölkədə istehsal edilən neftin 70-75%-ni, aviasiya benzini istehsalının 85-90%-ni Bakı verirdi. Ümumiyyətlə, müharibə illərində Bakı neftçiləri 75 mln ton neft, 22 mln ton benzin, 22 mln ton sürtgü yağları, 6,5 milyard kubmetr qaz istehsal etmişdilər.
Müharibə illərində Bakı əməkçiləri döyüşən orduya çoxlu yeyinti məhsulları, ərzaq və geyim məmulatı göndərmişdilər. Müharibə illərində Bakıdan cəbhəyə 1260 vaqon suxari, 1100 vaqon makaron məmulatı, 1300 vaqon tütün və siqaret, 1800 vaqon konserv, 350 vaqon ərinmiş yağ, külli miqdarda ət məhsulları, ət-süd məmulatı göndərilmişdi. 1942-ci ilin sonunda Bakıda 31400 yerlik 41 hərbi xəstəxana var idi. Müharibə illərində Bakıda yaralıları müalicə edən çoxlu qospitallar fəaliyyət göstərirdi. Bu qospitallarda 441 mindən çox yaralı və xəstə müalicə olunmuşdu.
1941-1943-cü illərdə Azərbaycan xalqı ölkənin müdafiə fonduna 15,5 kq qızıl, 952,5 kq gümüş, 311 milyon manatlıq istiqraz verdi, müharibə dövründə 1,5 milyard manatlıq istiqraz və lotoreya aldı, tank və təyyarə dəstələri fonduna 230 milyon manat pul ayırdı. Müharibə illərində Azərbaycan əməkçiləri cəbhəyə 1 milyon 419 min ədəd şinel, 4 milyon 227 min dəst yay geyimi, 3 milyon 97 min alt paltarı, 1 milyon 977 min cüt çəkmə, 1 milyon 417 min patron çantası, 1 milyon 468 min dəst trikotaj məmulatı, 1,6 milyon ədəd müxtəlif əşya, 125 min vaqon isti paltar göndərmişdi.
Azərbaycanın kənd zəhmətkeşləri məhsul istehsalını müntəzəm artırmağa nail olurdular. 1942-ci ildə respublikanın kolxoz və sovxozları dövlətə 1941-ci ildən 2 583 934 pud artıq taxıl, 283962 pud ət, 40965 pud yun təhvil verdilər. 1943-cü ildə Azərbaycanın kənd zəhmətkeşləri dövlətə plandan əlavə 1000 pud taxıl, 21,5 min pud ət, 2,2 min pud yun verdilər.
Müharibənin ilk günlərindən minlərlə azərbaycanlı faşizmə qarşı mərdliklə vuruşurdular. Brest qalasının müdafiəsində 44 nəfər azərbaycanlı iştirak etmiş, axır nəfəslərinə qədər qəhrəmanlıqla döyüşmüşdülər.
Kiçik leytenant İsrafil Məmmədov 1941-cı ilin dekabrında Novqorod yaxınlığında Pustinka kəndi uğrunda gedən döyüşlərdə böyük şücaət göstərdi və azərbaycanlılar arasında ilk dəfə olaraq Sovet İttifaqı Qəhrəmanı adına layiq görüldü. 1942-cı ilin qışında Stalinqrad cəbhəsində podpolkovnik Həzi Aslanovun tank polku böyük qəhrəmanlıq göstərdi. 1942-ci il dekabrın 22-də ona Sovet İttifaqı Qəhrəmanı adı verildi. 1944-ci il iyunun 23-30-da general-mayor Həzi Aslanov ikinci dəfə Sovet İttifaqı Qəhrəmanı adı ilə təltif olunmağa təqdim edildi, lakin bu ad ona ölümündən sonra–1991-ci ildə verildi. Həzi Aslanov iki dəfə Sovet İttifaqı Qəhrəmanı adına layiq görülmüş yeganə azərbaycanılıdır.
Borodino çölündəki vuruşmada İdris Vəliyev düşmənin 50-dən çox əsgərini, Leninqrad səmasında təyyarəçi Hüseynbala Əliyev isə 6 alman təyyarəsini məhv etdilər.
1941-ci ilin dekabrında almanlar Moskva ətrafında ciddi məğlubiyyətə uğradılar. Lakin düşmən hələ güclü idi. 1942-ci ilin mayında faşistlər Kerçi, sonra isə Sevastopolu ələ keçirdi və Volqaya tərəf irəlilədi. Avqust ayında Krasnodar, Stavropol və Maykop ələ keçirildi. Bakı böyük təhlükə altında ikən SSRİ Ali Komandanlığı 1942-ci il sentyabrın 9-da Cənubi Qafqaz respublikalarında, o sümlədən Azərbaycanda hərbi vəziyyət elan etdi. Bakı müdafiə rayonu yaradıldı. Şəhər ətrafında istehkamlar qurulurdu. Tankların keçə bilməməsi üçün 16841 maneə yaradıldı, 97 km uzunluqda dərin xəndəklər qazıldı. Arxanı atəş nöqtələri ilə birləşdirən 535 km uzunluqda gizli yol çəkildi. 1 mln 800 min kubmetr torpaq işi görüldü. Düşmən 1942-ci ildə 71, 1943-cü ildə isə 3 dəfə Bakı səmasına soxulmağa cəhd göstərdi, lakin cəsur təyyarəçilər və zenitçilər buna imkan vermədilər, faşistlərin 96 təyyarəçisini məhv etdilər. 
Mozdoku tutduqdan sonra güclü müqavimətlə üzləşən düşmən Bakıya deyil, Nalçik-Orconikidze istiqamətində hərəkətə başladı. 402, 416 və 223-cü Azərbaycan diviziyaları Mozdok rayonunda döyüşür, 77-ci diviziya isə müdafiə əməliyyatlarında iştirak edirdi.
1942-ci ilin avqustundan sovet ordusunun Şimali Qafqaz uğrunda döyüşlərində Azərbaycan diviziyalarının əsgərləri böyük rəşadət göstərdilər. 77-ci diviziya Kerç, Rostov, Stavropol və s. yaşayış məntəqələrinin azad edilməsində iştirak etdi. 402-ci diviziya Mozdok ətrafında 10 yaşayış məntəqəsini düşməndən təmizlədi. 416-cı diviziya Şimali Qafqaz və Azov dənizi sahillərindəki bir sıra yaşayış məntəqələrinin azad edilməsində böyük rol oynadı. Tuapse uğrunda gedən döyüşlərdə Qafur Məmmədov düşmənin 13 əsgərini məhv edərək komandirini həyatı bahasına ölümdən xilas etdi. 
Azərbaycanlı döyüşçülər Stalinqrad döyüşlərində də şücaətlə vuruşmuşdular. Balaoğlan Abbasovun başçılıq etdiyi snayperlər qrupu iki ay ərzində düşmənin 3 minə qədər əsgər və zabitini məhv etdi. 
Alman ordusu 1943-cü ilin fevralında Stalinqrad ətrafında tamamilə darmadağın edildi. Bu qələbə müharibənin gedişində əsaslı dönüş yaratdı. 1943-cü ilin yayında on minlərlə azərbaycanlı bütün cəbhələrdə rəşadətlə vuruşurdu. Nəcəf Əjdərov Oryol şəhərində qələbə bayrağını ucaltdı. Hərbi təyyarəçilər Adil Quliyev və Züleyxa Seyidməmmədova öz igidlikləri ilə fərqləndilər. 416-cı diviziya Taqanroq şəhərinin azad edilməsində göstərdiyi rəşadətə görə ‘‘Taqanroq diviziyası’’ fəxri adına layiq görüldü. 77-ci diviziyaya isə «Simferopol diviziyası» adı verildi. 416-cı və 77-ci diviziyalar 2-ci dərəcəli Suvorov ordeni ilə təltif edildilər.
H.Aslanovun tank briqadası Pribaltikanın azad edilməsində fəal iştirak etdi. O, 1945-ci il yanvarın 24-də döyüş əməliyyatları getməyən bir yerdə, müəmmalı şəkildə güllə yarasından həlak oldu.
Milli Azərbaycan diviziyaları SSRİ ərazisi faşist işğalçılarından təmizləndikdən sonra Şərqi avropanın azad edilməsi əməliyyatlarında da iştirak etdilər. 223-cü diviziya Yuqoslaviyanın azad edilməsində fəal iştirak etdiyinə görə fəxri «Belqrad diviziyası» adını aldı. O, həm də Vyananın faşistlərdən təmizlənməsində böyük rəşadət göstərdi və «Qırmızı bayraq» ordeni ilə təltif edildi.
271-ci diviziya Polşa və Çexoslovakiyanın azad edilməsində yaxından iştirak etdi. Bu döyüşlərdə Ziya Bünyadov da daxil olmaqla 20 nəfər azərbaycanlı Sovet İttifaqı Qəhrəmanı adına layiq görüldülər.
416-cı Azərbaycan diviziyası 1945-ci ilin fevralında düşmənin müqavimətini qırıb, Oder çayı sahilinə çıxdı və Berlin üzərinə yeridi. Azərbaycan döyüşçüləri mayın 2-də Berlinin Brandenburq darvazası üzərinə qələbə bayrağı sancdı. Reyxstaqın alınmasında göstərdiyi rəşadətə görə Yusif Sadıqov Sovet İttifaqı Qəhrəmanı adına layiq görüldü.

7. Azərbaycanlılar partizan və antifaşist hərəkatında.

Döyüşlərdə əsir düşmüş və faşist həbs düşərgələrinə salınmış azərbaycanlıların çoxu əsarətdən qurtarmaq üçün mübarizəni davam etdirir, həbs düşərgələrindən qaçıb partizanlara qoşulurdu. Smolenskdə fəaliyyət göstərən partizan briqadasının qərargah rəisi İsmayıl Əliyev idi. 1943-cü ildə 50 nəfər azərbaycanlı Məmməd Əliyevin başçılığı ilə faşist dəstələrindən qaçaraq Krımda partizan dəstələri ilə birləşərək Ukrayna, Çexoslovakiya və Macarıstanda faşizmə qarşı fəal mübarizə aparmışdılar.
1942-ci ildə polkovnik Ələkbər Əliyev Belorusiyanın Borisov şəhərində fəaliyyət göstərən «Dyada Kolya» partizan birləşməsiinin qərargah rəisi olmuş, 1944-cü ildə Suvorov adına partizan dəstəsinə komandir təyin edilmişdi. Dəstə Almaniyaya aparılan 4 min sovet vətəndaşını xilas etmişdi. Ukraynada S.A.Kovpakın məşhur partizan ordusunda xeyli azərbaycanlı döyüşmüşdü.
Azərbaycanlılar Avropa xalqlarının partizan və antifaşist müqavimət hərəkatlarında iştirak edirdilər. Polşada 1942-ci ilin yazında faşist hərbi əsir düşərgəsində azərbaycanlı əsirlər gizli təşkilat yaratmışdılar. Təşkilata zabitlər Hadi Qiyasbəyov və Mirzəxan Məmmədov rəhbərlik edirdilər. 
1942-ci ildə Fransadakı faşist həbs düşərgələrindən qaçıb partizanlara qoşulan Əhmədiyyə Cəbrayılov «Armed Mişel» adı ilə Fransanın müqavimət hərəkatında fəal iştirak etmiş, bu ölkənin ən yüksək mükafatı–Fəxri legion ordeni ilə təltif edilmişdi.
Stalinqrad döyüşləri vaxtı ağır yaralanaraq əsir düşən Mehdi Hüseynzadə sonradan Yuqoslaviya partizanlarına qoşulmuşdu. Faşistlərə qarşı mübarizədə əfsanəvi qəhrəmanlıq göstərmiş, 700 hərbi əsiri azad etmişdi. O, «Mixaylo» ləqəbi ilə Yuqoslaviya xalq Azadlıq Ordusunun kəşfiyyatçı-təxribat qrupuna rəhbərlik edərək 1000 nəfərdən çox alman zabitini məhv etmişdi. Mehdi Hüseynzadə 1944-cü ildə faşistlərlə döyüşdə xeyli düşmən qırmış və ələ keçməmək üçün son gülləsini özünə vurmuşdur. 1957-ci ildə ona Sovet İttifaqı Qəhrəmanı adı verilmişdi.
İtaliyadakı partizan hərəkatında iştirak etmiş Əli Babayev Qaribaldi adına batalyonun komandiri olmuş, igidliklər göstərmiş, bu ölkənin «Hərbi şücayətinə görə» medalı ilə təltif olunmuşdu. 
İtaliya faşist rejiminin başçısı B.Mussolinini həbs edən partizan dəstəsinin tərkibində Vilayət Hüseynov da var idi.
 «Buhenvald» ölüm düşərgəsində yaradılan gizli təşkilatın rəhbərlərindən biri olan Əkbər Ağayev faşistlərə qarşı mübarizə aparmışdır. Fəaliyyətinin üstü açılandan sonra o, faşistlər tərəfindən güllələnmişdi.
Dünyanın antifaşist qüvvələrinin səyi nəticəsində böyük qələbə əldə olundu, mayın 8-də Almaniya qeyd-şərtsiz təslim aktını imzaladı. 9 may 1945-ci il tarixə Qələbə günü kimi daxil oldu. 
Lakin II Dünya müharibəsi davam edirdi. SSRİ avqustun 9-da təcavüzkar Yaponiyaya qarşı müharibəyə qoşuldu. Sentyabrın 2-də Yaponiyanın təslim olması ilə müharibə qurtardı. 
SSRİ müharibədən qalib çıxdı. Bu qələbənin əldə edilməsində Azərbaycan xalqının böyük rolu oldu. Sovet ordusunun texnikasını Bakı nefti hərəkətə gətirirdi. Onlarla azərbaycanlı sərkərdə Həzi Aslanov, Akim Abbasov, Mehdi Mahmudov, Yaqub Quliyev, Həbibbulla Hüseynov, Aslan Vəzirov və başqaları ölkəni faşizm bəlasından qurtarmaq üçün böyük hərbi təşkilatçılıq qabiliyyəti və əsgəri rəşadət göstərdilər. Xalqın mərd oğullarından 47 nəfəri Azərbaycandan cəbhəyə gedən başqa millətlərin nümayəndələrindən isə 74 nəfəri döyüşlərdəki rəşadətinə görə Sovet İttifaqı Qəhrəmanı adına layiq görüldü. 30 nəfər Şöhrət ordeninin hər üç dərəcəsi ilə, 176 min nəfər isə müxtəlif orden və medallarla təltif edildi.


8. Elm və mədəniyyət cəbhənin xidmətində.

Müharibə illərində Azərbaycanın elm və mədəniyyət xadimləri, maarif, ədəbiyyat və incəsənət nümayəndələri, çoxsaylı azərbaycan ziyalıları öz fədakar əməyi və zəhməti ilə faşist almaniyasına qarşı ədalətli mübarizəyə, böyük tarixi qələbəyə həlledici kömək və yardım etmiş, arxa cəbhə ilə ön cəbhənin möhkəm və sarsılmaz birliyinin təmin edilməsinin uğurlu həlli yolunda səylə və yorulmadan çalışmışlar.
Müharibə dövründə Azərbaycanın kimyaçı və tibb alimləri misilsiz işlər görmüş, müxtəlif cür silahlar və partladıcı hərbi sursatlar hazırlamış, bir çox qiymətli təkliflər irəli sürmüşdülər. 1941-ci ilin yayında Bakıda ilk hidrogen birləşmələri qrupu hazırlandı. Yusif Məmmədəliyevin rəhbərliyi ilə bir qrup alim 28 gün laboratoriyadan çıxmayaraq, neft-kimya elmində böyük hadisə olan yüksək oktanlı aviasiya benzini əldə etdi. Alimlərimiz mühüm hərbi əhəmiyyəti olan müxtəlif partladıcı maddə, təyyarə, tank və hərbi maşınlar üçün sürtgü yağları, metalkəsən dəzgahlar, avtomat qurğu silahları və digər silah növləri hazırlamışdılar. Kimyaçı alimlərimizin köməyi ilə 100 növ neft-kimya məhsulları, o cümlədən 38 növ sürtgü yağı, 9 adda təyyarə benzini, 8 növ dizel yağı istehsal edilirdi.
Respublikamızın bioloq alimləri Azərbaycan ərazisində bitən bitkilərdən ucuz başa gələn və həm də keyfiyyətli müxtəlif dərman növləri icad etdilər. Onların köməyi ilə efir yağı əldə edilirdi. Professor Mustafa Topçubaşov tibb elminə, xüsusən cərahiyyə elminə böyük yeniliklər gətirmişdi.
Azərbaycan alimləri Mirəli Qaşqayın və Şamil Əzizbəyovun rəhbərliyi ilə strateji xammal-odadavamlı gil, fosforit yataqları aşkar etdilər. «Azneft» geoloqları tərəfindən aparılmış kəşfiyyat işləri nəticəsində 850 neft mənbəyi kəşf edildi. Professor Əziz Əliyevin səirliyi ilə 1942-ci ildə «Yaralı döyüşçülərə və xəstələrə kömək komitəsi» yaradıldı.
İctimai və humanitar elmlər sahəsində çalışan alimlər xalqın qəhrəmanlıq tarixindən bəhs edilən əsərlər yazırdılar.
Azərbaycan incəsənətinin görkəmli xadimləri və bəstəkarları yeni-yeni musiqi əsərləri, marş, simfoniya, mahnı və balladalar yaradırdılar. Üzeyir Hacıbəyov, Səid Rüstəmov, Süleyman Ələsgərov, Bülbül, Cahangir Cahangirov, Niyazi və başqaları yaratdıqları musiqi ilə cəbhələrdə döyüşçülərə mənəvi ruh və qida verir, onlarda qələbəyə möhkəm inam və əqidə yaradırdılar.
1945-ci il martın 23-də SSRİ Elmlər Akademiyasının Azərbaycan filialı əsasında Azərbaycan SSR Elmlər Akademiyası yaradıldı ki, bu da respublikamızda elmin inkişafında mühüm rol oynadı.
Böyük Vətən müharibəsi illərində Azərbaycan ədəbiyyatı, mədəniyyəti və incəsənəti respublikamızın görkəmli ziyalılarının qələm tutan əli ilə daha təsirli idi və əsgərləri qələbəyə ruhlandırırdı. Müharibənin ilk günlərində Səməd Vurğun yazdığı «Vətən keşiyində», «Şəfqət bacısı», «Qızıl şahinlər», «Komsomol maışı», «Vətən eşqi» və b. şerləri ilə ön və arxa cəbhədə vuruşan döyüşçü əsgərlərimizi, kənd əməkçilərini qələbəyə ruhlandırır, adamlara mənəvi dəstək verirdi. Moskva, Leninqrad, Sevastopol, Stalinqrad, Volqa, Qafqaz uğrunda gedən döyüşlər zamanı əsgərlərimizi ruhlandıran Azərbaycan poeziyasının yeni-yeni nümunələri yazıldı. Səməd Vurğunun «Moskva», «Salam Moskva», «Rus Ordusu», M. Rahimin «Nataşanın ölümü», M.Dilbazinin «Sevastopolun qəhrəman döyüşçülərinə», «Sevinc» adlı şerləri xalqlar dostluğuna həsr edilmişdi. 1941-1945-ci illərdə partizan mübarizəsinə həsr edilmiş şerlər yazılmışdı. S.Vurğun «İgid şahin», «Qəhrəmanın hünəri», «Partizan Babaş», Ə. Cəmilin «Bəxtiyar», Z.Xəlilin «On üç dost», M.Rahimin «Onu Don qucaqladı» və b. şerləri yazıldı.
Azərbaycan yazıçıları və dramaturqları, o cümlədən Mir Cəlalın «Ananın köməyi», M.Hüseynin «Nişan üzüyü», S.Rəhimovun «Medalyon», M.İbrahimovun «Məhəbbət», R.Rzanın «Vəfa», M.Hüseyn və İ.Əfəndiyevin «İntizar», A.Şaiqin «Vətən», Z.Xəlilin «İntiqam»  əsərlərində qadınların qəhrəmanlığı, döyüşçülərin igidliyi vəsf edilirdi. Həmin vaxt Səməd Vurğun «Fərhad və Şirin», M.Hüseyn «Nizami», M.S.Ordubadi «Dumanlı Təbriz» kimi monumental əsərlərini yaratdılar.

9. Azərbaycan II Dünya müharibəsindən sonrakı dövrdə
(1945-1980-cı illər). Sosial-iqtisadi inkişaf.

II Cahan müharibəsindən sonrakı illərdə dünyada nüfuzu daha da artan Sovet imperiyası güclü hərbi-siyasi və nüvə silahına malik qüvvəyə çevrildi. Sosializm bir sistem kimi formalaşdı. Bütün bunlar həm mərkəzdə, həm də yerlərdə totalitar rejimin, inzibati amirlik idarəsinin güclənməsinə səbəb oldu.
Müharibənin ağır nəticələri tezliklə aradan qaldırıldı. Müharibədən sonra iki beşillik ərzində 108 iri sənaye müəssisəsi tikilib istifadəyə verildi, fəhlə və qulluqçuların sayı iki dəfə artdı, istehsalatda müasir texnika və texnologiyalar tətbiq olundu. Yeni neft və qaz yataqlarının aşkar edilib istismara verilməsi keçən 10 ilin ən böyük uğurları idi. Dünyada ilk dəfə 1948-ci ildə açıq dənizdə estakadalar quruldu və neft istehsalına başlanıldı. Bütün bunların nəticəsində neft hasilatı 1,4 dəfə artdı, yeni emal müəssisələri, o cümlədən 1953-cü ildə yeni Bakı Neftayırma zavodu istifadəyə verildi.
Müharibədən sonrakı ötən illər ərzində respublikada kimya, dağ-mədən, qara və əlvan metallurgiya, energetika və digər sənaye sahələri inkişaf etdi, Sumqayıt, Mingəçevir, Daşkəsən, Əli Bayramlı kimi yeni sənaye mərkəzləri yarandı. Həmin sənaye mərkəzlərindən Sumqayıtda 1945-ci ildə kimya, 1952-ci ildə boru-prokat, sintetik kauçuk, 1955-ci ildə aliminium zavodları, 1951-ci ildə Qaradağ sement zavodu, 1954-cü ildə Abşeronda «Şimal» dövlət rayon elektrik stansiyası, 1954-cü ildə Mingəçevirdə su elektrik stansiyası, 1954-cü ildə Daşkəsən Filiz saflaşdırma kombinatı, 1961-ci ildə Bakı qaz emalı zavodu, 1958-1966-cı illərdə Mingəçevir kabel, Bakı poladəritmə, Sabunçu şin, Sumqayıt superfosfat, Gəncə alminium zavodları, 1968-ci ildə Əli Bayramlı İstilik-elektrik stansiyası, tikilib istifadəyə verildi. Ötən illər ərzində onlarla yerli, yüngül, yeyinti sənaye müəssisələri də inşa edildi.
1962-ci ildə Bakı-Krasnovodsk gəmi-bərə yolu, 1967-ci ildə Yevlax-Bərdə-Ağdam dəmir yolu, 1967-ci ildə Bakı metrosunun ilk 6 stansiyası işə düşdü. Tikinti, ələxüsus mənzil tikintisi sahəsində də xeyli işlər görüldü.
Bu illərdə respublikanın kənd təsərrüfatında da müəyyən dəyişikliklər olsa da, vəziyyət çox ürəkaçan deyildi. Taxıl və pambıq istehsalı getdikcə azalırdı. Kənd təsərrüfatındakı  vəziyyətin ağırlığına baxmayaraq iqtisadiyyatın bu sahəsindəki istehsalın, maddi-texniki bazasının qismən yaxşılaşdırılması, kənd təsərrüfatı məhsullarının istehsalına, xüsusən meyvə-tərəvəz, üzüm, çay yarpağı, tütün istehsalına diqqət artırıldı. Respublikada mal-qaranın sayı müharibədən əvvəlki səviyyəyə çatdırıldı.
Əhalinin sosial təminatında da bir sıra tədbirlərin görülməsinə baxmayaraq çətinliklər qalmaqda idi. Əmək haqqı yaşayış minimiumu həddindən aşağı idi. 1961-ci ildə keçirilən pul islahatı da belə vəziyyətə təsir göstərə bilmədi. «Kommunizm qurmaq» ideyası ortadaykən SSRİ-də, o cümlədən Azərbaycanda çörək qıtlığı yarandı.
Belə bir şəraitdə, 1969-cü ilin iyulunda Azərbaycan rəhbərliyinə böyük siyasətçi Heydər Əliyev gətirildi. Ümumilli liderimiz Heydər Əliyevin respublika rəhbərliyinə gəlməsi ilə azərbaycanın ictimai, sosial-iqtisadi və mədəni inkişafında yeni mərhələ başlandı, respublikada idarəçilik sistemi möhkəmləndirildi və orada milli kadrlara meydan açıldı. Azərbaycandan minlərlə gənc sovet birliyinin aparıcı tədris və elm ocaqlarına təhsil almağa göndərildi. Respublikada plan intizamı möhkəmləndirildi, kadrlara tələbkarlıq, tapşırılan iş üçün məsuliyyət artdı, ictimai təşkilatların rolu cəmiyyətin həyatında xeyli yüksəldi, rüşvətxorluq və korrupsiya kimi eybəcər hallara qarşı mübarizə gücləndi.
Heydər Əliyevin rəhbərliyi dövründə respublikada 250-dən çox zavod, fabrik, sex istifadəyə verildi, 600 mindən yuxarı yeni iş yerləri açıldı. Xalq təsərrüfatının inkişafına 21,3 milyard rubl vəsait cəlb olundu. Sənayenin əsas fondlarının 69%-i yeniləndirildi, təchizat 2,7 dəfə artdı. Azərbaycan iqtisadiyyatının aparıcı sahəsi olan neft sənayesinə məhz diqqətin artırılmasının nəticəsi idi ki, yeni yataqlar kəşf edildi. «Xəzər», «Şelf» tipli müasir üzən qazma qurğuları yaradıldı, neftayırma zavodlarında ELOU-AVT qurğuları işə salındı. Nef-maşınqayırma sənayesi sürətlə inkişaf etdi, Zaqafqaziyada ən iri poladtökmə, dərin dəniz özülləri zavodları tikildi. 70-ci illərdə Bakı məişət kondisionerləri zavodu, «Ulduz» elektrik cihazqayırma, «Azon», «Sumqayıt məişət kompressorları», «Bakı ağır elektrik qaynaq avadanlığı» zavodları işə düşdü. Onlarla istehlak malları istehsal edən, o cümlədən Abşeron, Siyəzən broyler fabrikləri, Bakı şampan zavodları, habelə Bakıda iki evtikmə kombinatları, Sumqayıt şüşə zavodu, Ələt ağac emalı kombinatı və b. müəssisələr tikilib istifadəyə verildi.
Azərbaycanın enerji müstəqilliyinin təmini üçün Araz, Tərtər, Şəmkir Su elektrik stansiyaları və Mingəçevirdə 8 böyük enerji bloku işə salındı.
Kolxoz, sovxozların maddi-texniki bazasının möhkəmləndirilməsi, melyorasiya qurğularının işə salınması sahəsində böyük işlər görüldü, üzümçülük, pambıqçılıq, tərəvəzçilik, maldarlıq daha da inkişaf etdirildi. Bütün bu görülən işlər sahəsində əvvəlki 50 ildə olduğu qədər məhsul istehsal edildi, kənd təsərrüfatı məhsulları istehsalı 3 dəfəyə yaxın artmış oldu.
70-80-ci illərin əvvəllərində respublikada geniş sosial-mədəni quruculuq proqramı həyata keçirildi. Bakı, Sumqayıt, Gəncə, Əli Bayramlı və başqa şəhərlər daha da böyüdü, yeni yaşayış massivləri salındı. Qeyd olunan illərdə 20 milyon kvadrat metr mənzil sahəsi, yüzlərlə müasir, yaraşıqlı binalar tikildi, yollar çəkildi, körpülər, parklar salındı.

10. Cənubi Azərbaycanda milli azadlıq hərəkatı 
(1917-1920-ci illər).

Rusiyada Fevral inqilabı və Oktyabr çevrilişindən sonra Şimali Azərbaycanda baş verən köklü dəyişikliklər cənubi Azərbaycana da öz təsirini göstərdi. Birinci Dünya müharibəsi dövründə İran özünü bitərəf elan etsə də, onun şimal-qərb rayonları, o cümlədən Cənubi Azərbaycan torpaqları Antanta və alman-türk blokunun hərbi əməliyyatlar meydanına çevrilmişdi. Müharibə illərində ölkədə bahalıq artmışdı, aclıq və yoluxucu xəstəliklər tüğyan edirdi. İran irticasının dayağı olan çarizmin süqutu geniş xalq kütləsi və demokratik qüvvələr tərəfindən Tehran hakimiyyətinin yerlərdə, o cümlədən Cənubi Azərbaycanda zəifləməsi kimi qəbul edildi.
  Əhalinin çıxışlarına İran Demokrat Partiyasının (İDP) Azərbaycan Əyalət Komitəsi istiqamət verirdi. Komitəyə İran məşrutə inqilabının (1905-1911) səngərlərində mətinləşmiş Şeyx Məhəmməd Xiyabani rəhbərlik edirdi. Sərabda, Ərdəbildə, Zəncanda, Urmiyada İDP-nin yerli komitələri yaradılmışdı. 
1917-ci il avqustun 24-də Təbrizdə İDP-nin Azərbaycan Əyalət Komitəsinin konfransı açıldı. Konfrans Azərbaycan Demokrat Firqəsini (ADF) müstəqil elan edərək, Şeyx Məhəmməd Xiyabani başda olmaqla onun Mərkəzi Komitəsini seçdi.
1918-ci ilin əvvəllərində Rusiya öz qoşunlarını İrandan çıxartdı. İngiltərə isə İrandan qonşu dövlətlərə qarşı müdaxilə üçün hücum meydanı kimi istifadə etməyi planlaşdırırdı. 1918-ci ilin yanvarında ingilislər general Denstervilin komandanlığı altında İrana xüsusi hərbi dəstə göndərdilər. Bu dəstə Ənzəlini və Rəşti, sonra isə Bakını işğal etməli idi. Onlar Türkiyə «təhlükəsini» bəhanə edərək Cənubi Azərbaycanın şəhərlərini, o cümlədən Xoy və Urmiyanı ələ keçirib, orada ingilis zabitlərinin komandanlığı altında polis və qoşun dəstələri yaratdılar. Cənubi Azərbaycanın şimal-qərbində keçmiş rus və fransız zabitlərinin, Amerika missionerlərinin təhriki ilə aysorlar, ermənilər və kürdlər azərbaycanlılara qarşı qırğınlar törədirdilər.
1918-ci ilin əvvəllərində Türkiyə hərbi hissələrinin Cənubi Azərbaycana daxil olması bu qırğınların qarşısını aldı. Onlar mart ayında Maku xanlığını, may ayında Urmiya və Salması, bir qədər sonra Təbrizi tutdular və 1918-ci il noyabrın sonunadək əyalətdə qaldılar. Türklər 1918-ci ilin noyabrında qoşunlarını buradan çıxardıqdan sonra, ingilislər İranın şimal-qərbini ələ keçirdilər. Tikmədaşda (Təbrizin 60 km-liyində) Marağa və Miyanə yaxınlığında yerləşən ingilis hərbi hissələri bütün cənubi Azərbaycanı, o cümlədən Təbrizi zəbt etdilər. İranı siyasi və iqtisadi cəhətdən İngiltərədən asılı hala salan, 1919-cu il avqustun 9-da ölkənin talanmasına şərait yaradan İngiltərə-İran sazaşi kütlələri ayağa qaldırdı.
Sazişin bağlanması Cənubi Azərbaycanda genişlənən milli azadlıq hərəkatına yeni təkan verdi. Əyalətdə ingilis müstəmləkələrinə və İran hökumətinə qarşı mübarizə şiddətləndi. 1919-cu il oktyabrın sonlarında baş vermiş üsyan nəticəsində vali Təbrizdən qovuldu. Çıxışlar 1920-ci ilin əvvəllərindən davam etdi.
1920-ci il aprel ayının ilk günlərində ADF-nin üzvlərindən bir neçəsinin həbs edilməsi yeni üsyanının başlanmasına təkan verdi. Cənubi Azərbaycandakı milli azadlıq hərəkatı yeni mərhələyə daxil oldu, hərəkat silahlı üsyan xarakteri aldı. Üsyançılar iki gün müddətində dövlət idarələrini ələ keçirdilər. Polis dəstələri Təbrizi tərk etməyə məcbur oldular. Silahlı üsyan qan tökülmədən qələbə çaldı. Aprelin 7-də Xiyabani Təbriz əhalisi qarşısında çıxış edərək bildirdi: «Azərbaycanın adını Azadıstana dəyişərək, bu gündən bu adı rəsmi ad kimi elan edirik».
Təbrizdə başlanmış üsyan tədricən Cənubi Azərbaycanın başqa mahal və şəhərlərini də əhatə edirdi. Təbriz üsyanının qələbəsindən az sonra, Xoy mahalında, Ərdəbil, Astara, Mərağa, Əhər və Zəncanda üsyanlar baş verdi.
1920-ci il iyunun 23-də ADF-nin qərarı ilə İİH əsasında yaradılmış Milli hökumət (MH) «Təcəddüd» qəzeti redaksiyası binasından Alaqapıya köçürüldü.
Milli hökumət ticarət burjuaziyasının aşağı və orta təbəqələrinin xüsusi mülkiyyətinin toxunulmazlığına təminat verirdi. MH ingilis imperialistlərinin və onların əlaltıları olan İran irticaçılarının ölkədəki ağalığına qarşı siyasət yeridir, ümumxalq mənafeyinə cavab verən demokratik dəyişikliklər həyata keçirirdi.
Xiyabani deyirdi: «Təbriz İrana nicat verəcəkdir». Hərəkat rəhbərləri İranda şahlığın ləğvinə və respublika yaradılmasına çalışırdılar. MH kənd təsərrüfatı, maarif, maliyyə, səhiyyə, ədliyyə və s. sahələrdə islahatlar həyata keçirməyə başladı.
Cənubi Azərbaycandakı milli azadlıq və demokratik hərəkat İngiltərənin İrandakı nümayəndələrini və onlarla əlbir olan İranın mərkəzi hökumətini son dərəcə narahat edirdi. Danışıqlarla üsyançılara təsir edə bilməyəcəyini görən İranın yeni baş naziri Müşirüddövlə üsyançılara qarşı yeni hücum hazırladı. Sentyabrın 12-də əksinqilabi qüvvələr sübh çağı üsyançılar üzərinə hücuma keçdilər.
Ciddi müqavimətə baxmayaraq, əksinqilabi qüvvələr sentyabrın 12-də Alaqapını ələ keçirdilər, sentyabrın 14-də isə «Təcəddüd» qəzeti binasını dağıtdılar. Əksinqilabi qüvvələrin sayca üsyançılardan çox olmasına baxmayaraq, üsyançılar sentyabrın 14-dək son damla qanlarına qədər qəhrəmancasına vuruşurdular. Sentyabrın 14-də Xiyabani öldürüldü. İrticaçılar üsyançılara amansız divan tutdular. Onların evləri yandırıldı, yüzlərlə üsyançı həbs, edam və ya sürgün edildi. Beləliklə, Cənubi Azərbaycandakı hərəkat ingilis qüvvələrinin bilavasitə köməyi ilə İran irticası tərəfindən yatırıldı.

11. S.C.Pişəvərinin başçılığı altında Cənubi Azərbaycanda 
milli hərəkat. ‘‘21 Azər’‘ inqilabı.

1945-ci ilin yayında Cənubi Azərbaycanda demokratik hərəkatın ikinci mərhələsi başlandı. Tehranın irticaçı dairələri milli-demokratik hərəkatın düşmənləri ilə əlbir olaraq əhalinin müxtəlif qrupları arasında toqquşmalar təşkil edirdilər.
Hadisələrin gedişi Azərbaycan demokratlarını müdafiə tədbirləri görməyə məcbur etdi. 1945-ci ilin sentyabr ayında Azərbaycanın bir sıra yerlərində silahlı fədai dəstələri yaranmağa başladı. Fədailər quldur dəstələrinin basqınlarını dəf edir, şəhər və qəsəbələrin, kəndlərin təhlükəsizliyini təmin edirdilər. 
Cənubi Azərbaycanda milli-demokratik və azadlıq hərəkatının gedişini İ.V.Stalin diqqət mərkəzində saxlayırdı. O, Azərbaycan Demokratik Firqəsinin yaradılmasında, təşkilata Seyid Cəfər Pişəvərinin başçılıq etməsində israrlı olub, hərəkatın maddi-mənəvi təminatı haqqında M.C.Bağırova göstərişlər vermişdi. 1945-ci ilin avqustunda Pişəvərinin Sovet Azərbaycanında M.C.Bağırovla görüşü olmuşdu. Sovetlərin dönüklüyündən ehtiyat edən Pişəvəri böyük tərəddüdən sonra tarixin Azərbaycan xalqının taleyi üçün verdiyi bu nadir imkandan istifadə etməyə razılıq vermişdi. Sentyabrın 13-də ADF təsisçilərinin ilk konfransı keçirildi.
1945-ci il oktyabrın 2-4-də ADF-nin qurultayı keçirildi. Qurultayda S.C.Pişəvəri başda olmaqla partiyanın Mərkəzi Komitəsi seçildi.
Mərkəzi hökumətin demokratik hərəkata qarşı geniş silahlı hücumu müqabilində ADF açıq şəkildə fədai dəstələri yaratmağa başladı. Noyabrın 17-dən dekabrın əvvəllərinədək Marağa, Maku, Mərənd, Sərab, Ərdəbil, Astara, Zəncan şəhərlərində, sonra isə Azərbaycanın digər yerlərində hakimiyyət orqanları yaradıldı. Noyabrın 21-də Azərbaycan Xalq Konqresi çağrıldı. Özünü Müəssisələr Məclisi elan etmiş konqres ümumi seçkilər yolu ilə Milli Məclisin formalaşması və Milli hökumətin yaradılması tələbini irəli sürdü. Noyabrın 27-dən dekabrın 1-dək Cənubi Azərbaycanda seçkilər keçirildi. Əhali ADF-nin namizədlərinə səs verdi. Dekabrın 12-də toplanmış Milli Məclis Seyid Cəfər Pişəvərinin başçılığı ilə Milli hökumət yaratdı. 
Milli hökumətin yaranması ilə Cənubi Azərbaycanda demokratik hərəkatın üçüncü–milli quruculuq mərhələsi başlandı. Milli hökumət qarşısında duran əsas vəzifə yerlərdə yeni inzibati-ərazi orqanlarının yaradılması idi. Demokratik hərəkatın mühüm tələblərindən biri də zəhmətkeşlərin xeyrinə sosial-iqtisadi islahatların keçirilməsi idi.
Milli hökumətin ən böyük nailiyyəti 1945-ci il yanvarın 6-da Milli məclis tərəfindən qəbul edilmiş «Dil haqqında qanun» oldu. Qanuna görə Azərbaycan dili bütün Azərbaycan ərazisində rəsmi dövlət dili elan olunurdu. Qısa zamanda ana dilində dərsliklərin, müxtəlif ədəbiyyat, qəzet və jurnalların nəşr edilməsinə, radioverilişlərin təşkilinə başlanıldı. Onlarca kitabxana və qiraətxana, kənd yerlərində yüzlərlə yeni məktəblər açıldı. Müxtəlif yaradıcılıq birlikləri və təşkilatları, muzeylər yaradıldı. Bütün bunlar milli-mədəni inqilab üçün şərait yaradır, demokratik hərəkatı möhkəmləndirirdi. 
Cənubi Azərbaycanda milli demokratik hərəkatın uğurları Tehranın hakim dairələrində böyük təşviş yaradırdı. 1946-cı ilin iyununda Təbrizdə müqavilə imzalandı. Razılıq əldə edilməsi naminə Milli hökumət ciddi güzəştlərə getməli oldu. Müqaviləyə görə, Azərbaycandakı Milli hökumət Azərbaycan əyalət əncüməni statusunu qəbul etdi.
Bütün hazırlıq işləri başa çatdıqdan sonra İran hökuməti ultimatum şəklində əyalət əncüməninə bildirdi ki, yeni parlament seçkilərində qayda-qanunu təmin etmək üçün Azərbaycana qoşun yeridilməlidir. Əslində isə bu Azərbaycana silahlı basqın idi. Odur ki, dekabrın 1-də bir neçə istəqamətdə hücuma keçən mərkəzi hökumət qoşunları ilə fədailər arasında qanlı döyüşlər başlandı. Hökumət qoşunlarının hərbi cəhətdən qat-qat üstünlüyünə baxmayaraq, Milli hökumətin qoşunları Zəncan, Miyanə, Marağa cəbhələrində əks-hücuma keçərək düşmənə zərbələr endirdilər. Lakin Milli hökumət qüvvələri qan tökülməsi, vətəndaş müharibəsinin baş vermə təhlükəsini aradan qaldırmaq üçün silahlı qüvvələrə döyüşləri dayandırmaq göstərişi verdi. Müqavimətsiz irəliləyən İran qoşunu dekabrın 12-də Təbrizə daxil oldu. Minlərlə adam güllələndi və həbsə alındı. Kütləvi təqiblər başlandı. Milli hakimiyyət dövründə az-çox fəallıq göstərən kəndlilər, fəhlələr, ziyalılar, bir çox sahibkarlar təqiblərə məruz qaldılar. ADF və Milli hökumətin rəhbərləri güllələndilər, dar ağacından asıldılar. Hərəkatın fəalları İranın cənub bölgələrinə sürgün edildilər. Cəza tədbirlərindən xilas olmaq üçün on minlərlə vətənpərvər mühacirət etməyə məcbur oldu. Onların çox hissəsi Azərbaycan SSR-yə keçdi. Bir illik xalq hakimiyyəti dövründə əldə edilmiş bütün naliyyətlər məhv edildi. Təbriz universiteti, filarmoniyası və b. mədəniyyət ocaqları dağıdıldı, ana dilindəki kitablar, dərsliklər yandırıldı. 
Hərəkatın lideri Seyid Cəfər Pişəvəri 1946-cı il dekabrın 11-də yaxın silahdaşları ilə birlikdə zor gücünə Sovet İttifaqına gətirildi. İrana qayıtmaqda israrlı olan S.C.Pişəvəri 1947-ci il iyulun 14-də Şimali Azərbaycanda müəmmalı avtomobil qəzası nəticəsində dünyasını dəyişdi.
Beləliklə, 1941-1946-cı illər milli-azadlıq hərəkatı məğlubiyyətə uğradı. 

   XV. Azərbaycan müstəqil inkişaf yollarında.
(On beşinci mühazirə)

1. Dağlıq Qarabağ konfilikti. Ermənistan-Azərbaycan münasibətlərinin kəskinləşməsi
2. Milli hərəkatın başlanması. Ölkədə siyasi vəziyyətin dəyişməsi
3. Azərbaycanın dövlət müstəqilliyi. İctimai- iqtisadi və hərbi-siyasi vəziyyət (1991-1993-cü illər)
4. Qurtuluş hərəkatı. Ölkəni parçalamaq və dövlət çevrilişi cəhdlərinin qarşısının alınması
5. Hüquqi, demokratik vəvətəndaş cəmiyyəti quruculuğu
6. İqtisadi islahatlar. İqtisadi inkişaf və sosial dirçəliş
7. Xarici siyasətdə uğurlar
8. Azərbaycanın iqtisadi, siyasi və mədəni həyatında yeni mərhələ.(2003-2008-ci illər)
 
1. Dağlıq Qarabağ konflikti, Ermənistan-Azərbaycan
münasibətlərinin kəskinləşməsi.

SSRİ-də «yenidənqurma» prosesini mərkəzdən qaçan qüvvələr fəallaşdırdığı vaxt erməni amilindən imperiyanı dağıtmaq istəyən dövlətlər istifadə etməyə çalışırdılar. Həm mərkəz, həm də Avropa tərəfindən himayə olunduqlarını görən erməni millətçiləri fəallaşdılar. Ermənilər ilk növbədə Azərbaycanda təxribatlara əl atdılar. Bakıda yeni təmir olunmuş Opera və Balet teatrı binasını yandırdılar, nəqliyyatda bir çox partlayışlar törətdilər, onların Bakıda və Sumqayıtda iri zavodlarda partlayış törətmək planlarının üstü açıldı. Bütün bunlar milli münaqişəni getdikcə alovlandırdı və dərinləşdirdi. 1986-cı ildən azərbaycanın Dağlıq Qarabağ bölgəsində erməni milli separatçılıq təbliğatı geniş xarakter aldı. Ermənilər «Böyük Ermənistan» uğrunda mübarizəni yenidən genişləndirmək üçün əlverişli şəraitin yaranmasından bəhrələnməyə çalışdılar. M.Qorbaçov və onun «şahnazaryanlar», «aqanbekyanlar» kimi ətrafı erməniləri açıq aşkar himayə edirdilər.
Erməni yazarlarının tarixi saxtalaşdıran, azərbaycanlıları təhqir edən qızışdırıcı əsərləri erməni millətçilərinin daha davakar xarakter almasında, milli münaqişənin alovlanmasında daha müstəsna rol oynadı. Dağlıq Qarabağın Ermənistana birləşdirilməsi vacibliyini sübut etmək niyyəti ilə ermənistandan dünyanın 30-dan çox dövlətinə və beynəlxalq təşkilatlara 300 min erməninin imzası ilə müraciətnamələr göndərildi. 1987-ci ilin oktyabrından tarixi Azərbaycan şəhəri olan Ermənistanın paytaxtı İrəvanda mitinqlər başlandı. Erməni hərəkatına bir qrup erməni millətçisi, kommunist daşnaklar, DTK agentləri rəhbərlik edirdilər. «Qarabağ» komitəsinin Azərbaycanda, xüsusən Dağlıq Qarabağda uzun müddət fəaliyyət göstərən gizli təşkilatı «Krunk» adı altında açıq mübarizəyə başladı. Bütün bu hadisələrə Azərbaycanın maymaq rəhbərliyi tam biganəlik göstərdi.
Ermənistan SSR ərazisindən 1988-ci ildən başlayaraq öz dədə-baba yurdundan–Ermənistanın tərkibində olan tarixi Qərbi Azərbaycan  torpaqlarından 230 min azərbaycanlı qovuldu, əmlakları dağıdıldı, 214 nəfər vəhşicəsinə öldürüldü, 1154 nəfər yaralandı, qız-gəlinlər təhqir olundu. Həmin vaxt 15 mindən çox kürd və bir neçə min rus Ermənistandan çıxarıldı. 
İrəvanda ardıcıl olaraq antitürk mitinqləri keçirilir, «Ermənistanı türklərdən təmizləməli», «Ermənistanda yalnız ermənilər yaşamalıdır» şüarları irəli sürülürdü. Azərbaycanın Dağlıq Qarabağ Muxtar Vilayətindəki ermənilər bundan ruhlanaraq daha da fəallaşdılar. 1988-ci il fevralın 20-də Vilayət Deputatları Sovetinin (azərbaycanlı deputatların iştirakı olmadan) sessiyası belə bir tələblə Azərbaycan SSR Ali Sovetinə vilayəti Ermənistana birləşdirmək tələbi ilə müraciət etdi. Ermənistan SSR Ali Soveti 15 iyun 1988-ci il tarixli qərarı ilə Azərbaycan SSR-in daxili işlərinə kobudcasına müdaxilə edərək DQMV-ni Ermənistanın tərkibinə daxil etməyə razılıq verdi. Azərbaycan SSR Ali Soveti 11-ci çağırış 7-ci sessiyası 17 iyun 1988-ci il tarixli qərarı ilə DQMV-nin erməni derutatlarının 20 fevral tarixli qərarını qeyri-qanuni akt kimi ləğv etdi. Respublika rəhbərliyinin acizliyi üzündən hadisələr erməni separatçıları və onların havadarlarının qurduqları plan üzrə gedirdi. Azərbaycanlıları günahlandırmaq, beynəlxalq ictimaiyyətə vəhşi obrazında təqdim etmək məqsədi ilə 1988-ci il fevralın 27-28-də Sumqayıt fitnəkarlığını törətdilər. İstintaq sübut etdi ki, burada baş verən cinayətlərin əsas təşkilatçıları və icraçılar elə ermənilər özləri olmuşlar.

2. Milli hərəkatın başlanması. Ölkədə siyasi
vəziyyətin dəyişməsi.

Mərkəzin 1988-ci ilin əvvəllərindən başlayaraq Dağlıq Qarabağ məsələsinin ədalətli həllində Azərbaycana qarşı qərəzli siyasət yeritməsi, respublika rəhbərliyinin xalqın taleyinə açıq-aşkar laqeydlik nümayiş etdirməsi geniş xalq kütlələri içərisində qəzəb və etirazlara səbəb oldu. Bu özünü respublikanın bütün şəhər və kəndlərini bürüyən və xalqın milli birliyini göstərən Meydan hərəkatında büruzə verdi. Xalqın kortəbii hərəkatının ən yüksək mərhələsi 1988-ci il noyabrın 17-dən dekabrın 5-dək Bakıda Azadlıq meydanında fasiləsiz mitinq idi. Dekabrın 5-də şəhərə hərbi qüvvə yeridildi, mitinq dağıdıldı. Bakıda komendant saatı elan edildi. 17 noyabr xalqımızın tarixinə «Milli dirçəliş günü» kimi daxil oldu.
Ermənilərin SSRİ rəhbərliyinə arxalanaraq məqsədyönlü, ardıcıl hərəkətlər etdiyi vaxt, Azərbaycanda heç bir qüvvə adekvat və konstruktiv addımlar atmağa qadir olmadı. Buna həm mərkəz, həm də respublika rəhbərləri ciddi maneə törətdilər.
Erməni separatçılığına rəvac verən SSRİ rəhbərliyi Azərbaycanın hüquqlarını tapdalayaraq Dağlıq Qarabağın ondan qoparılması üçün bir sıra addımlar attdı. Mərkəz 1988-ci il martın 24-də bu vilayətin sosial-iqtisadi inkişafını sürətləndirmək tədbirləri haqqında qərar qəbul etməklə əslində onun Azərbaycanın tabeçiliyindən çıxarılmasının əsasını qoydu. SSRİ Ali Soveti Rəyasət Heyəti vəziyyəti nizama salmaq üçün Azərbaycanın hüquqlarını yenidən kobud surətdə pozaraq 1989-cu il yanvarın 12-də «Azərbaycan SSR-in DQMV-də xüsusi idarəçilik formasının tətbiqi haqqında» qərar qəbul etdi. Birbaşa mərkəzi hökumətə tabe olan Xüsusi İdarə Komitəsi (XİK) yaradıldı və ermənipərəst mövqeyi ilə tanınan A.Volski onun başçısı təyin edildi. XİK vilayətdə qayda-qanunu bərpa etmək əvəzinə onu Azərbaycana bağlayan iqtisadi əlaqələrin tam qırılmasına, azərbaycanlıların buradan qovulmasına, ermənilərin silahlanmasına və quldur dəstələrində birləşməsinə şərait yaratdı.
Azərbaycan xalqının təkidli tələbi ilə SSRİ Ali Soveti 1989-cu il noyabrın 28-də Dağlıq Qarabağda XİK-i ləğv etdi və vilayətin idarəsi SSRİ Ali Soveti xüsusi komissiyasının nəzarəti altında Azərbaycan SSR Təşkilat Komitəsinə tapşırıldı. Bu qərardan sonra azğınlaşan Ermənistan SSR rəhbərliyi 1989-cu il dekabrın 1-də «Ermənistan SSR-ə Dağlıq Qarabağı birləşdirmək haqqında» qeyri-qanuni qərar qəbul etdi. Bununla da Ermənistanın Azərbaycana qarşı təcavüzünün faktiki siyasi və hərbi əsası qoyuldu. 
Respublikanın tanınmış, nüfuzlu şəxsiyyətlərinin erməni separatizminə, imperiya rəhbərlərinin ədalətsizliyinə, respublika «liderlərinin» acizliyinə qarşı qəzəblənmiş xalqa rəhbərlik etməsinə yol verməmək üçün hakim dairələr, xüsusi xidmət idarələri dəridən-qabıqdan çıxır, xalqın labüd təşkilatlanmasını siyasi təcrübəsi olmayan şəxslərin ətrafında baş verməsinə şərait yaradırdılar. 1989-cu il iyulun 16-da Azərbaycan Xalq Cəbhəsi təsis edildi və Əbülfəz Elçibəy onun sədri oldu. Azərbaycan SSR Nazirlər Soveti 1989-cu ilin oktyabrında AXC-ni rəsmi qeydə aldı. AXC xalq arasında geniş sosial bazaya malik idi. Heydər Əliyevin təbirincə desək, onun rəhbərliyində «özünü böyük siyasətçi sayan, səriştəsiz adamlar çox idi. Xalq arasından çıxmış bu insanlar öz maraqlarını, öz şəxsi ambisiyalırını, hakimiyyət pərəstisliklərini ümummilli mənafelərdən üstün tutdular». Həm Ə.Vəzirov başda olmaqla respublika rəhbərliyi, həm də «yeni xalq liderləri» xalqın gücünü düşmənə qarşı birləşdirmək əvəzinə hakimiyyət uğrunda mübarizəyə başladılar. 
Xalqın qəzəbi isə son həddə çatmışdı. Bir sıra rayonlarda hakimiyyət çevrilişi baş vermişdi. «Sərhəd hərəkatı» meydana gəlmiş, insanlar cənublu bacı-qardaşları ilə görüşmək üçün özbaşına dövlət sərhədlərinə yürüş edərək qurğuları dağıtmışdılar. Bakıda respublika rəhbərliyinin istefası tələbi ilə mitinqlər keçirildi.
Bakıda minlərlə adam sovet ordusunu şəhərə buraxmamaq məqsədilə küçələrə çıxmışdı. Xalqın gözünü qorxutmaq üçün xəbərdarlıq etmədən yanvarın 19-da saat 21-dən hərbi hissələr paytaxta yeridildi. «Bakı əməliyyatına» SSRİ müdafiə naziri D.Yazov şəxsən rəhbərlik edirdi. Ordu əliyalın əhaliyə qarşı hücuma keçdi, xüsusi qəddarlıqla misli görünməmiş vəhşiliklər törətdi. 131 dinc sakin öldürüldü. 744 nəfər yaralandı, 400 nəfər həbs olundu. Faciəyə münasibət bildirən Ümummilli Liderimiz  Heydər  Əliyev  belə münasibət bildirmişdi. «Ayağa qalxan xalqın inam və iradəsini qırmaq, milli mənliyini alçaltmaq və sovet hərb maşınının gücünü nümayiş etdirmək məqsədilə həyata keçirilmiş 20 yanvar faciəsi totalitar kommunist rejiminin Azərbaycan xalqına qarşı hərbi təcavüzü və cinayəti idi».
Lakin respublika rəhbərləri yenə də xalqa kömək etmədilər. Ə.Vəzirov gizlicə Moskvaya qaçdı, başqaları gözləmə mövqeyi tutdu. Onlar hətta yanvarın 21-də bir neçə deputatın təşəbbüsü ilə çağrılmış fövqəladə sessiyada iştirak etmədilər, bu sessiyanı «qeyri-qanuni yığıncaq» adlandırdılar. Sessiyanın ordunu şəhərdən çıxarmaq və fövqəladə vəziyyəti ləğv etmək haqqında qararları yerinə yetirilmədi.
1990-cı il yanvarın 21-də, o zaman Moskvada ciddi təqib şəraitində yaşayan Heydər Əliyev Azərbaycan daimi nümayəndəliyinə gələrək təşkil olunmuş mitinqdə çıxış etdi. Öz çıxışında o, 20 yanvar hadisəsinə ən düzgün siyasi qiymət verdi. O, imperiya rəhbərliyini öz vətəndaşlarına qarşı çıxan qatillər adlandırdı.
Bakıda 3 günlük matəm elan edildi. «Azadlıq» meydanında izdihamlı mitinq keçirildi. Xalq öz şəhid qəhrəmanları ilə vidalaşırdı. Mitinqdə və matəm mərasimində iki milyona yaxın adam iştirak etmişdi. «Qanlı yanvar» şəhidləri keçmişdə Kirov parkı adlanan yerdə əbədi olaraq torpağa tapşırıldılar. İndi ora «Şəhidlər xiyabanı» adlanır. Bu faciəli hadisələr respublikada rəhbərliyin növbəti dəyişdirilməsinə gətirib çıxardı.
1991-ci il avqustun 18-19-da Sovet rəhbərliyindəki mühafizəkarlar SSRİ-nin vitse-prezidenti G.Yanayev başda olmaqla dövlət çevrilişi cəhdi göstərdilər. Onlar Krımda (Forosda) istirahət edən M. Qorbaçovu neytrallaşdırıb, Dövlət Fövqəladə Vəziyyət Komitəsi (QKGP) yaratdılar və bütün hakimiyyəti öz əllərinə aldılar. Kommunist Partiyası bu çevrilişi müdafiə etdi. Azərbaycan rəhbərliyində də ona tərəfdar çıxanlar oldu. 1991-ci il avqustun 22-də Bakının Nizami meydanında keçirilən izdihamlı mitinq Azərbaycan rəhbərliyinin dövlət çevrilişinə münasibətini pislədi.
Lakin, çevriliş baş tutmadı. B.Yeltsin başda olmaqla demokratik qüvvələr onu ləğv etdilər.

3. Azərbaycanın dövlət müstəqilliyi. İctimai-iqtisadi və
hərbi-siyasi vəziyyət (1991-1993-cü illər).

Avqustun 25-27-də Bakının Azadlıq meydanında bir milyona yaxın adamın iştirak etdiyi ümumşəhər mitinqləri keçirildi. Naxçıvanda da mitinqlər səngimək bilmirdi. Avqustun 26-da Muxtar Respublika Ali Məclisinin fövqəladə sessiyası açıldı. Muxtar Respublika ərazisində AKP və komsomolun fəaliyyəti dayandırıldı, onların bütün strukturları ləğv edildi.
Azərbaycan Respublikası Ali Sovetinin xalqın tələbi ilə çağrılmış növbədənkənar sessiyasının 1991-ci il avqustun 30-da saat 13:30-da Azərbaycan Respublikasının dövlət müstəqilliyinin bərpa edilməsi haqqında qəbul etdiyi –»Azadlıq Bəyannaməsi»ndə qeyd olunurdu: «Azərbaycan Respublikasının Ali Soveti xalqın ali dövlət mənafeylərini rəhbər tutaraq və onun iradəsini ifadə edərək… Azərbaycan Respublikasının dövlət müstəqilliyinin BMT-nin nizamnaməsində, digər beynəlxalq hüquq paktlarında və konvensiyalarında təsbit edilmiş prinsipləri müvafiq surətdə beynəlxalq birliyin üzvü olan dövlətlər və Birləşmiş Millətlər Təşkilatı tərəfindən tanınmasına ümid bəsləyərək Azərbaycan Respublikasının dövlət müstəqilliyinin bərpa olunmasını elan edir». 
Ulu öndər Heydər Əliyevin az əvvəl keçirilmiş referendumun nəticələrinin ləğv edilməsi, «Azadlıq Bəyannaməsi»nin legitimliyini təmin etmək üçün yeni referendum keçirmək təklifi qulaq ardına vuruldu.
1991-ci il sentyabrın 3-də Naxçıvan MR Ali Məclisi dəfələrlə namizədliyini geri götürməsinə baxmayaraq Heydər Əliyevi xalqın təkidli tələbi ilə Ali Məclisin sədri seçdi.
Oktyabrın 19-da Azərbaycan Respublikası Ali Sovetinin sessiyası Azərbaycana M. Qorboçovun iqtisadi birlik barədə müqavilə bağlamaq təşəbbüsünə qoşulmasına etiraz etdi. Azərbaycan noyabrın 14-də Moskva yaxınlığında Novo-Oqoryovada M. Qorbaçovun «Suveren dövlətlər ittifaqı» yaratmaq niyyətinə tərəfdar çıxmadı. 
Nəhayət 1991-ci il oktyabrın 18-də Azərbaycan Respublikası Ali Sovetinin sesiyasında «Azərbaycan Respublikasının Dövlət Müstəqilliyi Haqqında Konstitusiya Aktı» yekdilliklə qəbul edildi.
Konstitusiya Aktında qeyd olunurdu ki, Azərbaycan dövləti müstəqil, unitar və dünyəvi dövlətdir. SSRİ-nin Azərbaycan ərazisindəki bütün daşınar və daşınmaz mülkiyyəti Azərbaycan Respublikasının mülkiyyəti hesab olunur. Siyasi, iqtisadi və mədəni həyatını öz tarixi və milli ənənələrinə, ümumbəşəri dəyərlərə uyğun inkişaf etdirmək Azərbaycan xalqının ayrılmaz, inkaredilməz və bölünməz hüququdur. Azərbaycan xalqı Azərbaycan Respublikası ərazisində, ondan kənarda yaşayan Azərbaycan dövlətinə, onun qanunlarına tabe olan bütün Azərbaycan Respublikası vətəndaşlarından ibarətdir. Siyasi hakimiyyət xalqa məxsusdur, bu suveren hakimiyyət parlament, ali icra orqanı və məhkəmələr, ümumi, birbaşa, gizli, bərabər səsvermə yolu ilə seçilmiş nümayəndələr vasitəsi ilə həyata keçirilir. Respublika ərazisi və sərhədləri toxunulmazdır. Təbii ehtiyatlar Azərbaycan Respublikasına məxsusdur. İqtisadi fəaliyyət bazar münasibətləri və azad sahibkarlığa əsaslanır. Qanunla müəyyənləşdirilmiş hallardan başqa, məcburi əmək qadağandır. Zəhmətkeşlərin qanunla tənzimlənən tətil hüququ vardır. Konstitusiya Aktında vətəndaşların seçib-seçilmək, siyasi partiya və birliklər yaratmaq hüququ, respublikanı müdafiə etmək, qanunlara danışıqsız əməl etmək vəzifələri və s. təsbit olunurdu.
Lakin Azərbaycanın  o zamankı rəhbərliyi hələ imperiyanın iflasdan xilas olacağına və öz hakimiyyətini qoruyub saxlaya biləcəyinə ümidini itirmirdi. Respublikanın dövlət müstəqilliyinin bərpası haqqında Konstitusiya Aktının referendumla təsdiq edilməsi Respublika Prezidenti A. Mütəllibov və onun ətrafı tərəfindən bilərəkdən uzadılırdı.      
1991-ci il noyabrın 20-də Xocəvəndə rayonunun Qarakənd yaxınlığında respublikanın bir sıra yüksək rütbəli məmurlarının olduğu vertalyotun erməni separatçıları tərəfindən vurulması respublikada gərginliyi daha da artırdı.
Dekbabrın 8-də Brest şəhəri yaxınlığındakı «Viskuli» iqamətgahında slavyan respublikaları–Rusiya Federasiyası, Ukrayna və Belorusiya respublikalarının rəhbərləri Müstəqil Dövlətlər Birliyi (MDB) yaratmaq haqqında müqavilə imzaladılar. Azərbaycan prezidenti A.Mütəllibov xalqın razılığı olmadan 1991-ci il dekabrın 21-də Almaatada MDB ilə münasibətləri müəyyən edən müqavilələr imzaladı. Lakin, Milli Məclis onları təsdiq etmədi. Azərbaycan MDB-yə rəsmi olaraq H. Əliyev vaxtında, 1993-cü il sentyabrın 24-də daxil oldu.
Azərbaycan Respublikasında dekabrın 29 ümumxalq səsverməsi keçirildi. Referendum bülleteninə bir sual yazılmışdı. «Siz Azərbaycan Respublikasının Dövlət Müstəqilliyi haqqında Azərbaycan Respublikası Ali Sovetinin qəbul etdiyi Konstitusiya Aktına tərəfdarsınızmı?» Səsvermə hüququ olanların 95%-dən çoxu referendumda iştirak etdi. Azərbaycan xalqı yekdilliklə respublikanın dövlət müstəqilliyinə tərəfdar çıxdı.
1992-ci il mayın 27-də Milli Məclis Azərbaycan Respublikasının Dövlət Himnini (Musiqisi: Üzeyir Hacıbəyovun, sözləri: Əhməd Cavadındır), 1993-cü il fevralın 23-də isə üçrəngli dairəvi qalxan üzərində, içində alov olan səkkiz guşəli ulduz təsvirli Dövlət Gerbini təsdiq etdi.
SSRİ-nin dağılması, imperiyapərəst qüvvələrin onun bərpa olunmasına göstərdiyi cəhdlərə baxmayaraq xalqların mübarizəsi sayəsində Sovet respublikaları dövlət müstəqilliyi əldə etdilər. Tarix XX əsrdə Azərbaycan xalqına dövlət müstəqilliyini  yenidən elan etmək imkanı verdi. Lakin xalq müstəqil dövlətçiliyini qurmaq, onu inkişaf etdirmək, möhkəmləndirmək və müdafiə etmək yolunda məşəqqətlərlə üzləşdi.  
Dağlıq Qarabağ məsələsi gərgin olaraq qalırdı. Erməni separatçıları Ermənistan və Rusiya hərbiçilərinin dəstəyi ilə bir-birinin ardınca Azərbaycan kəndlərini yandırıb, dağıdırdılar.
Erməni separatçıları hələ 1991-ci il sentyabrın 2-də qeyri-qanuni olaraq DQMV-ni müstəqil «Dağlıq Qarabağ Respublikası» elan etdilər. Goranboy (Şaumyankənd) rayonununu da onun tərkibinə daxil etmək barədə qərar qəbul etdilər.
Azərbaycanda nizami ordu yox idi. Bütün sərhədyanı rayonlarda ərazi özünümüdafiə qüvvələri hələ ordunun yaradılması demək deyildi. Bundan istifadə edən ermənilər zaman-zaman Azərbaycan kəndlərini işğal etməyə başladılar. 
1992-ci il fevralın 25-də saat 21:00-da erməni hərbi birləşmələri Xankəndində yerləşən 366-cı rus alayının köməyi ilə Xocalı soyqırımını törətdilər. Soyqırımın nəticəsmndə 613 nəfər öldürüldü, 487  nəfər yaralandı, 1275 nəfər əsir alındı, 8 ailə bütövlükdə məhv edildi.
     Xocalı faciəsi respublikada siyasi durumu daha da gərginləşdirdi. 1992-ci il martın 3-də prezident sarayı qarşısında istefa tələbi ilə piket keçirildi. Martın 5-də Ali Sovetin sədri E.Qafarova istefa verdi. Onun yerinə Yaqub Məmmədov seçildi. Bununla kifayətlənməyən piketçilər martın 6-da daha izdihamlı mitinq keçirdilər. Nəhayət, A. Mütəllibov prezidentlikdən istefa verməyə məcbur oldu. Nazirlər Kabineti buraxıldı. Yeni Dövlət Müdafiə Komitəsi yaradıldı. Martın 17-də ixtisasca riyaziyyat müəllimi olan Rəhim Qazıyev Müdafiə Naziri təyin olundu. Y.Məmmədovun koalision hökumət yaratmaq cəhdləri baş tutmadı. 
Qarabağ münaqişəsini həll etmək üçün 1992-ci il martın 31-də Avropada Təhlükəsizlik və Əməkdaşlıq Müşavirəsinin (ATƏM) üzvü olan dövlətlərin Xarici İşlər Şurası ilə beynəlxalq konfrans çağrılması və Azərbaycanda ATƏM-in daimi nümayəndəliyinin açılması haqqında saziş bağlanıldı. Az sonra martın 24-də Azərbaycan və Ermənistanla bərabər 11 nüfuzlu dövlətin təmsil olunduğu Minsk qrupu təşkil edildi. O, indi də fəaliyyət göstərir.
Daxili çəkişmələr, vəzifə hərisliyi vəziyyəti daha da çətinləşdirdi. 1992-ci il mayın 7-dən 8-nə keçən gecə erməni hərbi birləşmələri 80 T-22 tank və 6000-ə yaxın qüvvə ilə Şuşaya hücum etdi. Mayın 8-də axşam Şuşa işğal olundu. 
A.Mütəllibov tərəfdarlarının təzyiqi ilə 1992-ci il mayın 14-də Ali Sovetin iclası çağrıldı. Demblok üzvlərinin etirazına baxmayaraq A.Mütəllibov yenidən prezident vəzifəsinə qaytarıldı. İyunun 7-nə təyin olunmuş prezident seçkiləri ləğv olundu. Mayın  15-də  demokratik qüvvələrin və xalqın təzyiqi altında  dövlət hakimiyyəti iddiasından əl çəkərək gizlicə Rusiyaya qaçdı.
1992-ci il mayın 18-də keçirilmiş sessiyada Y.Məmmədovun Ali Sovetin sədri vəzifəsindən istefası qəbul olundu. İsa Qəmbər Ali Sovetin sədri seçildi. 
Vəzifə uğrunda mübarizənin getdiyi şəraitdə, mayın 18-də erməni hərbi qüvvələri tərəfindən Laçın zəbt olundu. Bu zaman Naxçıvanda da vəziyyət yaxşı deyildi. 1992-ci il mayın 18-də ermənilər Naxçıvana hücum etdilər. Türkiyə və Naxçıvan rəhbərliyinin səyi nəticəsində mayın 24-də döyüşlər kəsildi. 
1992-ci il iyunun 7-də prezident seçkiləri keçirildi. Ə.Elçibəy əksəriyyət səs aldığına görə Azərbaycan respublikasının prezidenti seçildi.
Beləliklə, Azərbaycan Respublikasında Xalq Cəbhəsi Müsavvt blokunun hakimiyyəti formalaşdı. Bu hakimiyyət bir il bir ay fəaliyyət göstərdi.
Ordunun çox pis vəziyyəti olduğu bir şəraitdə 1992-ci ilin sonları – 1993-cü ilin əvvəllərində Müdafiə Naziri R.Qazıyev tərəfindən Azərbaycan silahlı qüvvələrinin döyüşlərə cəlb edilməsi uğursuz alındı. Bundan istifadə edən erməni silahlı qüvvələri rusların köməyi ilə 1993-cü ilin fevralında Ağdərə istiqamətində əks hücuma keçdilər və azad olmuş əraziləri yenidən işğal etdilər. Onlar, 1993-cü il aprelin 3-də Kəlbəcəri ələ keçirdilər. R.Qazıyev müdafiə naziri, S.Hüseynov korpus komandiri vəzifələrinidən azad olundular. AXC–Müsavat hökuməti xarici siyasətdə də ciddi səhvlərə yol vermişdi. O zaman iqtidarın imperiya xilqətli Rusiya ilə tarazlaşdırılmamış xarici siyasəti də müstəqil Azərbaycanın ictimai-siyasi durumunu daha da pisləşdirmişdi. Rusiya düşmən Ermənistanı silahlandırır. Dağlıq Qarabağ qarasaqqallılarına hər cür yardım edir, şimalda «sadvalçılar», cənubda Talış-Muğan separatçılarına, qərbdə Sürət Hüseynovçulara və b. dağıdıcı qüvvələrə dəstək verirdi. Nəhayət, ölkədə yaranmış bu vəziyyət hərbi-siyasi qarşıdurmaya gətirib çıxardı. İndi xalqın nəzəri ölkənin xilaskarı olacaq böyük siyasətçi Heydər Əliyevə tikilmişdi.

4. Qurtuluş hərəkatı, Ölkəni parçalamaq və dövlət 
çevrilişi cəhdlərinin qarşısının alınması.

Hakimiyyətə gələnlərin kamil dövlət adamları olmadığını görən xarici və daxili düşmən qüvvələr Azərbaycanı bir neçə yerə parçalanma həddinə gətirdilər. Xalqın müqəddəs arzuları, ümidləri puça çıxdı, ölkədə vətəndaş itaətsizliyi, vətəndaş qarşıdurması yarandı. Təzəcə yaranan respublikada özünü büruzə verən özbaşnalıq, hakimiyyətsizlik onu məhv olmaq dərəcəsinə gətirdi. İqtisadi böhran, inflyasiya tüğyan etməyə başladı, çörək üçün gecə növbələri yarandı. Xalq qorxu içində yaşamağa məhkum edildi.
Xalq içərisində dayaqlarını itirməkdə olan hakim dairələr  xalqın böyük oğlu Heydər Əliyevin nüfuzundan ehtiyatlanaraq onun Naxçıvan MR-də gördüyü quruculuq işlərinə mane olmaq yolunu tutdular. Naxçıvan MR-ə enerji verilməsi, Bakı-Naxçıvan qatarının hərəkəti dayandırıldı. Naxçıvan MR blokadaya alındı. Muxtar Respublika ağır günlər yaşadı. Naxçıvan Ali Məclisinin sədri Heydər Əliyev yorulmaq bilmədən çalışır və regionun taleyüklü məsələlərini müvəffəqiyyətlə həll edirdi. Türkiyədən kredit alındı. 1992-ci il mayın 28-də Sədərəkdə «Ümid» körpüsü açıldı. İranla da münasibətlər qaydaya salındı. Naxçıvan qonşu ölkələrdən enerji almaqla tələbatın qismən də olsa ödənilməsinə nail oldu.
Xalqın qabaqcıl qüvvələrinin başçılığı ilə ölkədə Qurtuluş hərəkatı başladı. Xalq böyük fəlakətin yaxınlığını hiss edir və bütün ümidlərini Heydər Əliyevə bağlayırdı. Azərbaycanın 91 nəfər tanınmış ziyalısı 1992-ci il oktyabrın 16-da «Səs» qəzeti vasitəsilə Heydər Əliyevə müraciət edərək, onu xahişlə böyük siyasətə dəvət etdi. 
Hakimiyyət dairələri Heydər Əliyevin zəngin təcrübəsindən və mahir siyasətçi potensialından faydalanmaq əvəzinə, onun artan nüfuzundan xoflanaraq Naxçıvanda çevriliş etməyə və Xalq Cəbhəsini hakimiyyətə gətirməyə cəhd etdilər. Xalq Cəbhəsinin silahlı dəstələri Daxili İşlər Nazirliyinin binasını, televiziya studiyasını ələ keçirsələr də, Heydər Əliyevin çağırışı ilə ayağa qalxan əhali onları geri oturtdu. Xalqın H.Əliyevi hakimiyyətdə görmək istəyinin nəticəsi olaraq 1992-ci il noyabrın 21-də Naxçıvanda Heydər Əliyevin sədrliyi ilə Yeni Azərbaycan Partiyası (YAP) yaradıldı. Partiyanın Heydər Əliyev tərəfindən hazırlanmış Proqram və Nizamnaməsi müzakirə olunub qəbul edildi. Heydər Əliyev yekdilliklə partiyanın sədri seçildi. Partiyanın həmin tarixli bəyanatında qeyd olunurdu ki, bu partiyanın başlıca proqram məqsədi dövlət müstəqilliyinin möhkəmləndirilməsi, ərazi bütövlüyü, demokratik hüquqi dövlət, ictimai həmrəylik, sabit və sosial istiqamətli iqtisadiyyat yaratmaqdan, demokratik islahatlar həyata keçirmək uğrunda mübarizə aparmaqdan ibarətdir. Bu zaman hakimiyyət uğrunda AXC-nin öz daxilində, əvvəlki iqtidarın əlaltıları və Rusiyaya xidmət edən ayrı-ayrı şəxslər və qruplar arasında mübarizə genişlənməkdə idi.
1993-cü ilin iyununda Gəncədə hərbi qiyam baş verdi. S.Hüseynovun təsiri ilə 709 saylı hərbi hissə Müdafiə Nazirliyinə tabe olmurdu. Ə. Hümbətov isə tabeliyində olan silahlı qüvvələrə söykənərək cənub bölgəsində qondarma «Talış-Muğan Respublikası» yaratmağa çalışırdı. Separatçı ünsürlər eyni vaxtda ölkəmizin şimal-şərq bölgəsində «Ləzgistan dövləti» yaratmaq xülyasına düşmüşdülər. Bunlar hamısı Moskvadan idarə olunurdu. İyunun 4-də hökumət hərbi qiyamı yatırmaq üçün Gəncəyə 3 minədək canlı qüvvə və hərbi texnika yeritdi. Ölkədə vətəndaş müharibəsi başlandı. 709 saylı hərbi hissənin kazarmaları, hava limanı dağıdıldı. 35 nəfər həlak oldu. 135 nəfər yaralandı. Qiyamçılar tərəfindən 1200 döyüşçü, respublika prokuroru girov götürüldü. Onlar hakimiyyəti silah gücünə ələ keçirmək üçün Bakıya Ali Sovet sədrinin, baş nazirin, bir qədər sonra isə prezidentin istefa verməsi tələbi ilə ultimatum göndərdilər, savab almadılar və Bakıya doğru hərəkət etdilər.
   Heydər Əliyev öz məsləhətləri ilə xalqı yaxınlaşmaqda olan daha böyük fəlakətlərdən qurtarmaq üçün iqtidara yol göstərməyə çalışırdı. Bu məsləhətlərə məhəl qoymayan, səriştəsiz siyasəti ilə ölkəni parçalamaq, vətəndaş müharibəsi həddinə gətirmiş dövlət rəhbərləri son anda kömək üçün Heydər Əliyevə müraciət etdi. Heydər Əliyev 1993-cü il iyunun 9-da hökumətin onun ardınca göndərdiyi təyyarə ilə Bakıya gəldi. Xalq xilaskarını sevinclə qarşıladı. Bu dövrdə azərbaycanın taleyi sanki Gəncədə həll edilirdi. Genişlənməkdə olan vətəndaş müharibəsi təhlükəini aradan qaldırmaq üçün H.Əliyev iyunun 13-14-də Gəncədə oldu. Gəncə əhalisinin «Heydər baba, qurtar xalqı bu bəladan» şüarları ilə küçələrə çıxması sankı xalqın, ədalətin kömək diləyən səsi idi. Heydər Əliyev Azərbaycanı qardaş qırğınından qurtarmaq üçün düşünülmüş siyasi manevr edərək S.Hüseynov başda olmaqla hərbi müxalifəti zərərsizləşdirə bildi.
1993-cü il iyunun 15-də Heydər Əliyev Ali Sovetin sədri seçildi. Bu gün tarixə «Milli Qurtuluş Günü» kimi daxil oldu. Vətəndaş müharibəsinin, separatçılığın qarşısı alındı. Həmçinin zorakı yolla hakimiyyəti dəyişmək ənənəsinə birdəfəlik son qoyuldu. Azərbaycan dövlətçiliyini və müstəqilliyini qoruyub saxlamaq mümkün oldu. 
Prezident Əbülfəz Elçibəy iyunun 18-də gecə xəbər vermədən paytaxtı tərk edib anadan olduğu Ordubad rayonuna getdi. Ona dəfələrlə edilən geri qayıtmaq təklifləri cavabsız qalda. İyunun 24-də Milli Məclis prezident səlahiyyətlərini Ali Sovetin sədri Heydər Əliyevə həvalə etdi.
Heydər Əliyev vətəndaş müharibəsini dayandırmaq üçün S. Hüseynovu baş nazir vəzifəsinə təyin etdi və onu öz sayıq nəzarəti altında saxladı. Azərbaycan ərazisinin parçalamaq təhlükəsini aradan qaldırmaq üçün böyük səylər göstərdi.
Ə.Hümbətov 1993-cü ilin avqust ayında tabeçiliyində olan batalyonları Füzuli bölgəsindən geri çəkməklə respublikanın 7 cənub rayonunda «Talış-Muğan Respublikası» yarandığını elan etmiş, «hökumət» qurmuşdu. Heydər Əliyev həmin bölgədən olan deputatlar, ziyalılar və ağsaqqallarla görüşdü, televiziya vasitəsilə bölgə əhalisinə müraciət etdi. Kortəbii mitinq dalğası Ə.Hümbətov və onun əhatəsini süpürüb atdı, «TMR» ləğv edildi. Ölkənin şimal-şərq sərhəddində sadvalçıların özbaşnalığına da son qoyuldu. Beləliklə, Azərbaycanın parçalanması təhlükəsi aradan qalxdı. 
1993-cü ilin avqustunda Cəbrayıl, Füzuli, Qubadlı rayonları işğal olundu. 
Ölkənin müstəqilliyinə qənim kəsilmiş, xaricdən idarə olunan qüvvələrin hakimiyyəti ələ keçirmək üçün heç nədən çəkinmədiyini görən xalq Heydər Əliyevin ətrafında daha sıx birləşməyə başladı. Milli Məclisin qərarı ilə 1993-cü il avqustun 29-da prezident Ə.Elçibəyə etimad haqqında referendum keçirildi və referendumda iştirak edənlərin 97,5%-i prezidentə etimadsızlıq göstərdi. 1993-cü il oktyabrın 3-də Azərbaycan xalqı öz xilaskarı Heydər Əliyevi alternativ əsasla səs çoxluğu ilə Azərbaycan Respublikasının Prezidenti seçdi. Dövlət başçısı kimi fəaliyyətə başladığı ilk gündən Heydər Əliyev ölkəmizin daxili və xarici siyasət proqramını hazırladı. O, dağıdılmış iqtisadiyyatın bərpa və inkişaf etdirilməsinin strategiyasını müəyyənləşdirdi, azad bazar iqtisadiyyatına doğru dərin və əhatəli sosial-iqtisadi, siyasi və mədəni islahatlar kursunu inkişaf etdirdi. Prezident Heydər Əliyev qısa zamanda ölkənin sosial-iqtisadi, siyasi və mədəni inkişafının əsaslandırılmış proqramını hazırladı. Məhz onun təşəbbüsü ilə 1993-cü il sentyabrın 24-də Azərbaycan MDB-yə daxil oldu.
Prezident fərmanı ilə 1993-cü il noyabrın 1-də Dövlət Müdafiə Şurası yaradıldı, ordu quruculuğu, müdafiə məsələləri geniş müzakirə olundu, müvafiq qərarlar qəbul edildi. Azərbaycan ordusunun döyüş hazırlığının yüksəldilməsi dövlət rəhbərliyinin ciddi nəzarəti altına alındı. Beyləqan istiqamətində hücuma keçən düşmən xeyli itki verib geri çəkilməyə məcbur oldu. Əks hücumlar uğurlu oldu. Etibar İsmayılovun Xankəndi istiqamətində pusquya düşən kəşfiyyatçı dostlarını xilas etmək üçün qumbara ilə özünü düşmən tankının altına atıb partlatması xalqın qəhrəmanlıq tarixində şərəfli səhifələrdən biridir. Ölümündən sonra E.İsmayılova Milli Qəhrəman adı verildi. 1994-cü ilin əvvəllərində Milli Ordunun hücum əməliyyatı nəticəsində Füzuli rayonunun Horadiz qəsəbəsi və 22 kəndi, Cəbrayıl və Kəlbəcər rayonlarının bir sıra yaşayış məntəqələri düşməndən azad edildi. Kəlbəcər, Laçın yolu istiqamətində də müvəffəqiyyətlər qazanıldı. Döyüşlərdə erməni faşistləri və onların tərəfində vuruşanlar ağır itki verdilər. Dörd min düşmən əsgər və zabiti, 50 zirehli texnika, 15 artilleriya qurğusu məhv edildi.
Azərbaycan ordusunun möhkəmlənməsi, respublikanın NATO-ya yaxınlaşması Rusiyanın hakim dairələrini narahat etdiyindən Ermənistana hərbi yardımı daha da artırdılar. Rusiya 1992-ci ilin martında yaradılmış Minsk qrupunun üzvlərindən biri olmasına baxmayaraq, münaqişəni yatırmaq əvəzinə imperiyapərəst siyasətindən əl çəkməyərək, Ermənistanın xeyrinə saziş layihəsi təklif etdi.
Azərbaycanın sazişi imzalamaqdan imtina etməsi Ermənistanın təcavüzünü daha da genişləndirdi. Ağdam və Ağdərə rayonlarının bir neçə yaşayış mətəqəsi işğal edildi. Ermənilərin itkisi daha böyük idi. Qəhrəman Milli ordumuz düşmənin hücumlarının qarşısını ala bildi.
Uğurlu xarici siyasət nəticəsində 1994-cü il mayın 12-də atəşkəs əldə edildi. Ordu quruculuğunu möhkəmləndirmək məqsədilə vaxt qazanmaq üçün atəşkəs elan edilməsi taktiki gediş idi.
1994-cü il sentyabrın 20-də Prezident Heydər Əliyevin təşəbbüsü ilə iqtisadi və siyasi təfəkkürün bəhrəsi olan, milli həyatımızda qlobal əhəmiyyətə malik «Əsrin müqaviləsi» imzalandı. ABŞ prezidenti B.Klintonun təbrikində deyilirdi: «Birləşmiş Ştatlar tarixdə bu növ sazişlər arasında ən böyüyü olan bu müqaviləni alqışlayır. Biz çox şadıq ki, Siz qüdrətli iqtisadi gələcəyə doğru bu həlledici addımı atdınız». «Əsrin müqaviləsi»nin imzalanması müstəqilliyimizin əleyhadarlarını daha da hiddətləndirdi.
Cəmiyyətdə vahimə yaratmaq üçün onlar Milli Təhlükəsizlik Nazirliyi istintaq təcridxanasından dövləti cinayətdə ittiham olunan dörd dustağı qaçırmağa nail oldular. Sentyabrın 29-da daha ağır cinayət törədildi. Ali Sovetin sədr müavini Afiyəddin Cəlilov və prezident yanında xüsusi idarənin rəisi Şəmsi Rəhimov qətlə yetirildi. Bu, prezidentin əhatəsini zəiflətmək üçün siyasi terror aktı idi. Oktyabrın 2-də pozucu qüvvələrin təsiri ilə Xüsusi Təyinatlı Polis Dəstəsinin 30-a yaxın döyüşçüsü Respublika prokurorluğunun binasını zəbt etdi. Oktyabrın 4-də Gəncədə S. Hüseynovun tərəfdarları icra hakimiyyətinin binasını tutdular.
Oktyabrın 3-dən 4-nə keçən gecə prezident daha bir siyasi sayıqlıq göstərərək, dövlət müstəqilliyinin xilası naminə radio və televiziya ilə xalqa müraciət etdi. Gecə yarısı olmasına baxmayaraq, yüz minlərlə adam dövlətçiliyin müdafiəsinə qalxaraq prezident sarayı qarşısında toplaşdı. Xalq və Heydər Əliyev birliyini görən qiyamçılar geri çəkilməli oldular.
1995-ci ilin martında yenidən dövlət çevrilişi cəhdi baş verdi. Martın 13-də Xüsusi Təyinatlı Polis Dəstəsi əməkdaşları Ağstafa və Qazax rayonlarında dövlət idarələrini ələ keçirdilər. Bakıda isə R.Cavadov Prezidentin və Ali Sovet sədrinin istefası tələbi ilə çıxış etdi. «8-ci kilometr» qəsəbəsində məskən salmış qiyamçılar, iqtidarın silahları könüllü təhvil vermək tələbinə  məhəl qoymayıb, hökumət idarələrini və Prezident sarayını ələ keçirmək üçün şəhər istiqamətində hücuma cəht etdilər, hökumət qüvvələrinin çevik əməliyyatları nəticəsində onların qarşısı alındı. 


5. Hüquqi demokratik və vətəndaş cəmiyyəti
quruculuğu.

Azərbaycan 1995-ci ilin ortalarında bütün qeyri-qanuni silahlı qüvvəllərdən xilas olmuş, tamamilə möhkəmlənmiş, keyfiyyətcə yeni bir mərhələyə daxil olmuş, dövlət quruculuğunda böyük işlərə başlamaq üçün möhkəm içtimai-siyasi sabitlik yaradılmışdır. Bütün çətinliklərə baxmayaraq, Respublikada demokratik dövlət, vətəndaş cəmiyyəti quruculuğu prosesi  sürətlə davam etdirilirdi.
Müstəqil Azərbaycan Respublikasının ilk Konstitusiyasının hazırlanması üçün prezidentin rəhbərliyi ilə  komissiya təşkil edildi. Komissiya Azərbaycan xalqının milli-mənəvi dəyərləri nəzərə alınmaqla, qabaqcıl demokratik ölkələrin təcrübəsi əsasında «Azərbaycan Respublikasının Konstitusiya» layihəsini hazırladı. O, ümumxalq müzakirəsindən keçdikdən sonra 1995-ci il noyabrın 12-də ümumxalq səs verməsi (referendum) ilə qəbul edildi. Konstitusiya ölkədə demokratik, hüquqi, dünyəvi və unitar dövlət qurulması işinə hüquqi zəmin yaratdı. Konstitusiyada dövlətin müstəqilliyini, suverenliyini və ərazi bütövlüyünü qorumaq, cəmiyyətin demokratikləşdirilməsi və vətəndaş cəmiyyətinin bərqərar olmasına nail olmaq, qanunların aliliyini təmin edən hüquqi, dünyəvi dövlət qurmaq, bazar iqtisadiyyatına xas olan münasibətlərin formalaşmasını təmin etmək və s. kimi niyyətlər təsbit olunmuşdur. 
Dünyada çox az konstitusiya tapılar ki, onda insan hüquqlarına, onların təminatlarına Azərbaycan Respublikasındakı qədər əhəmiyyət verilsin. Bu ali sənəddə göstərilmişdi ki, qanunvericilik, icra və məhkkəmə hakimiyyəti orqanlarının borcu insan və vətəndaş hüqüqlarını və azadlıqlarını gözləmək və qorumaqdır. 
Konstitusiyada ən mühüm cəhətlərdən biri də hakimiyyət bölgüsünün müəyyən edilməsidir. Konstitusiyaya görə dövlət hakimiyyəti qanunvericilik, icra, məhkəmə hakimiyyətlərinə bölünür. Qanunvericilik hakimiyyətini Milli Məclis, icra hakimiyyətini prezident və məhkkəmə hakimiyyətini isə müstəqil məhkəmələr həyata keçirirlər.
1998-ci iln aprelin 28-də Naxçıvan MR-ın Konstitusiyası qəbul edildi. Konstitusiyaya görə Naxçıvan Muxtar Respublikasının dövlət qurluşu Azərbaycan Respublikasının dövlət qurluşundan fərqlənir. Azərbaycan Respublikası Prezident Respublikasıdırsa, Naxçıvan Muxtar Respublikasında parlament üsul idarəsi mövcuddur. Muxtar Respublikanın Nazirlər Kabineti Ali Məclis tərəfindən formalaşdırılır və onun qarşısında məhsuliyyət daşıyır. 
Beləliklə, Müstəqil Azərbaycan Respublikasının Konstitusiyasının qəbulu ilə ölkədə azad bazar iqtisadiyyatına əsaslanan dünyəvi hüquqi, demokratik vətəndaş cəmiyyəti qurmağın hüquqi əsası yarandı.
 Demokratik, hüquqi dövlət quruculuğunda mühüm addımlardan biri də 1995-ci il noyabrın 12-də demokratik parlament seçkilərinin keçirilməsidir. Ümumxalq səsverməsi nəticəsində 125 deputatdan ibarət Müstəqil azərbaycanın demokratik parlamenti yaradıldı. Parlamentin qəbul etdiyi qanunlar əsasında Azərbaycanda siyasi, iqtisadi, hüquqi, demokratik islahatlar həyata keçirildi. 
İnkişaf etmiş dövlətlərin hüquqi və demokratik dövlət quruculuğu ənənə və təcrübələrinə, beynəlxalq hüquq normalarına uyğun qanunlar hazırlamaq məqsədi ilə 1996-cı ilin fevralında prezident yanında xüsusi hüquqi islahatlar komissiyası yaradıldı. İnkişaf etmiş dövlətlərin təcrübəsindən istifadə əsasında dövlət idarəetmə sistemində islahatlar üçün proqram hazırlandı. Bununla əlaqədar 1998-ci ilin dekabrında prezidentin fərmanı verildi, xüsusi komissiya yaradıldı. 1998-ci ilin fevralında Azərbaycan Prezidenti «İnsan və vətəndaş hüquqlarının və azadlıqlarının təmin edilməsi haqqında» fərman imzaladı. 1998-ci ilin 6 avqustunda senzura ləğv edildi. Eyni zamanda «Kütləvi informasiya vasitələri haqqında», «Dini etiqad azadlığı haqqında», «Ölkədən getmək və ölkəyə gəlmək haqqında», «Sərbəst toplaşmaq azadlığı haqqında» və b. qanunlar qəbul olundu. 1998-ci ilin fevralında Prezidentin təşəbbüsü ilə Respublikada ölüm cəzası ləğv olundu. Elə həmin ildə Konstitusiya məhkəməsi yaradıldı. 1999-cu il dekabrın 12-də Azərbaycan Respublikasında ilk bələdiyyə seçkiləri keçirildi.
Artıq 2000-ci ildə Respublikada rəsmi qeydə alınmış 34 siyasi partiya, 1000-dən sox ictimai birlik və təşkilat fəaliyyət göstərirdi.
Bunlardan başqa Azərbaycanda «Vətən Cəmiyyəti», «Heydər Əliyev Fondu», «Azərbaycan Mədəniyyəti Fondu», «İnkişaf Assosiyasiyası», «Bakı İncəsənət Mərkəzi», respublikada yaşayan azsaylı etnik qrupların mərkəzləri, birlikləri və icmaları yaradılaraq fəaliyyət göstərməkdədir.
Azərbaycanda hüquqi, demokratik vətəndaş cəmiyyəti quruculuğunun mühüm amillərindən biri də qadın hərəkatına rəvac verilməsidir . 1998-ci ilin yanvarında qadın problemləri üzrə Dövlət Kommissiyasının yaradılması, sonradan onun «Ailə və Qadınlar problemləri Dövlət Komitəsi»nə çevrilməsi, 2000-ci ilin martında «Azərbaycan Respublikasında dövlət qadın siyasətinin həyata keçirilməsi haqqında» prezident fərmanının verilməsi ölkəmizdə qadın hərəkatına diqqət və qayğının bariz nümunələridir. Bunun nəticəsidir ki, 2001-ci ildə respublikada qadın təşkilatlarının sayı 40-ı keçmişdir.
Hüquqi, demokratik vətəndaş cəmiyyəti quruculuğunda respublika əhalisinin təqribən 55%-ni təşkil edən gənclərin də mühüm yeri vardır. Ulu öndərimizin fərmanı ilə 1994-cü il iyulun 26-da Gənclər və İdman Nazirliyinin yaradılmasını buna misal göstərmək olar. Dövlət gənclər siyasətinin hazırlanması və həyata keçirilməsində müstəqil Azərbaycan gənclərinin 1996-cı il fevralın 2-də keçirilmiş 1-ci və 1999-cu il martın 2-3-də olmuş 2-ci forumlarının və onlarda Heydər Əliyevin nitqlərinin mühüm rolu olmuşdur. Məhz bu forumların nəticəsi olaraq, Prezident Heydər Əliyevin imzası ilə 1999-cu il iyulun 29-da «Dövlət gənclər siyasəti haqqında» fərman verilmişdi.
Hüquqi, demokratik vətəndaş cəmiyyətinin formalaşmasının ən mühüm istiqamətlərindən biri də söz və vicdan azadlığının təmin olunmasıdır. Azərbaycan Respublikası Prezidentinin «Azərbaycan Respublikasında söz, fikir və məlumat azadlığının təmin edilməsi sahəsində əlavə tədbirlər haqqında» 1998-ci il 6 avqust tarixli fərmanı kütləvi informasiya vasitələrinin sərbəst inkişafı yolunda mühüm addım olmuşdu. 1999-cu ilin sonunda «Kütləvi informasiya vasitələri haqqında» yeni qanun qəbul edilmişdi. Prezidentin 2001-ci ilin dekabrında «Kütləvi informasiya vasitələrinə dövlət qayğısının artırılması sahəsində əlavə tədbirlər» haqqında, 2001-ci ilin oktyabrında «Milli televiziya və Radio Şurası» yaradılması haqqında sərəncamları kütləvi informasiya vasitələrinin inkişafında mühüm rol oynamışdı.
İnsanların azad düşünməsi, sərbəst siyasi-ictimai fəaliyyət göstərməsi, qeyri-demokratik, zorakı əməllərin dəf olunması üçün cəmiyyətdə münasib imkanlar yaradıldı. 

6. İqtisadi islahatlar. İqtisadi inkişaf və sosial dirçəliş

SSRİ-də 80-ci illərin ikinci yarısında başlanan siyasi proseslər müttəfiq respublikaların, o cümlədən Azərbaycanın da iqtisadiyyatına və sosial- mədəni həyatına ağır zərbələr vurdu. Sovet imperiyasının dağılması ilə respublikanın köhnə iqtisadi əlaqələri kəsilmişdi. Müəssisələrin istehsal gücü azalmışdı. Xammal və materiallara təlabat ödənmirdi. Əsas istehsal vasitələri azalmışdı. 
Sənayenin aparıcı sahəsi olan neft sektorunda vəziyyət daha ağır idi. 4000-dən çox neft quyusunda hasilat dayanmışdı. Ermənistanın Azərbaycana qarşı təcavüzkar müharibəsi iqtisadiyyata ciddi ziyan vurmuşdu. Milli gəlirin  üçdə biri müharibəyə xərclənirdi. Ərazimizin  dörddə biri hərbi əməliyyat meydanına çevrilmişdi. Bir milyon hektar kənd təsərrüfatı sahəsi, 65 min baş qaramal, 240 min baş davar, 173 sənaye obyekti, 200-dən çox faydalı qazıntı yataqları, o cümlədən  4 qızıl, üç civə, iki qranit, iki mərmər, 10 mineral su  mədəni, 250 min hektar meşə sahəsi, o cümlədən Zəngilanda dünyada ikinci, Avropada isə 1-ci 107 hektar çinar meşəsi düşmən əlinə keçmişdi. Respublikanın mövcud iqtisadi və mədəni potensialından, yüksək ixtisaslı mütəxəssislərdən də səmərəli istifadə olunmurdu. Yeni iqtisadi münasibətlərin yaradılmasında, əsaslı iqtisadi islahatların tətbiq edilməsində cəsarətsizlik iqtisadi böhranın əsas səbəblərindəndir. Belə bir şəraitdə hakimiyyətə gələn  Heydər Əliyev tez bir zamanda dövlət intizamını gücləndirib, siyasi sabitlik yaratdı və iqtisadi tənəzzülün qarşısını almaq üçün ciddi tədbirlər görməyə başladı. 1994- cü ilin əvvəllərində milli valyuta–manat respublika ərasisində yeganə ödəniz vasitəsi elan olundu. Beynəlxalq Valyuta Fondu və Ümumdünya Bankı ilə müqavilələr bağlandı. Azərbaycan Avropa  Yenidənqurma və İnkişaf Bankına qoşuldu. Bəzi sahələrə vəsait ayrılması dayandırıldı. Büdcə kəsirinə ciddi nəzarət edildi, onun artmasına yol verilmədi. Nəticədə 1995-ci ildə inflyasiya kəskin  surətdə azaldı. 1998-ci ildə tam aradan qalxdı. Manatın məzənnəsi (dollara nisbətən) artdı. 
Dövlət mülkiyyətinin özəlləşdirilməsinə dair proqrama uyğun olaraq, 1995-1997-ci illərdə 20 min kiçik dövlət müəssisəsi  özəlləşdirildi. Kiçik və orta sahibkarlığa dövlət köməyinə dair proqram qəbul edildi. Respublikanın kifayət qədər vəsaiti olmadığından xarici kapitalı cəlb etmək üçün «açıq qapı» siyasətinə keçildi. Gömrük vergisi azaldıldı.
1994-cü ilin aprelində xarici ticarətin sərbəstləşdirilməsi haqqında fərman verildi. Xarici iqtisadi əlaqələr liberallaşdırıldı. Respublikada onlarla yeni sənaye müəssisəsi, sex, qurğu işə salındı. 1994-1995-ci illərdə neftayırma zavodlarında iki yeni Alov 2 qurğusu işləməyə başladı. Sumqayıtda, Daşkəsəndə bəzi zavodlar yenidən işə salındı. 2000-ci ildə Şəmkir – Yenikənd su-elektrik stansiyası istifadəyə verildi.        
İqtisadiyyatın struktur dəyişmələrinin mühüm istiqamətlərindən biridə aqrar islahatın həyata keçirilməsi oldu. 1995-ci ilin martında  «Dövlət aqrar islahatı» komissiyası yaradıldı. Prezident Heydər Əliyevin rəhbərliyi altında hazırlanan, onun siyasi iradəsinin məhsulu olan «Torpaq islahatı haqqında» qanun 1996-cı il iyulun 16-da qəbul edildi. Qanuna görə torpaq postsovet respublikalarından fərqli olaraq kənddə yaşayan vətəndaşların xüsusi mülkiyyətinə pulsuz verildi.  Azərbaycan Respublikasının vahid torpaq fondu əsasında üç–dövlət, bələdiyyə və xüsusi torpaq mülkiyyəti forması müəyyən olundu. Azərbaycanda mövcud olan kənd təssərüfatı torpaqlarının 22 faizi-bir milyon 911 min hektar xüsusi, 45 faizi dövlət, 33 faizi bələdiyyə mülkiyyətinə verildi. Prezident tərəfindən verilmiş «Dövlət torpaqları haqqında», «Torpaq vergisi haqqında» qanunlar və normatiıv aktlar qəbul olundu. Bu qanunun qəbulundan sonra rayonda torpaqlar istifadəçilər üzrə inventarlaşdırıldı, iqtisadi cəhətdən qiymətləndirildi. 1996-cı ilin iyulunda aqrar kredit kassaları yaradıldı. Respublikada 3,5 milyon vətəndaşa torpaq payı ayrıldı. Əsrin sonlarında kənd təsərrüfatında sahibkarlığa əsaslanan 23 min kəndli (fermer) təsərrüfatı, yüzlərlə istehlak kooperativi, kiçik müəssisə fəaliyyət göstərirdi. Respublikada qaramalın 92,3%-i, davarın 91%-i özəl təsərrüfatlarda idi. 
Aqrar islahatla bağlı 1996-cı ilin oktyabrında «Sudan pullu istifadə haqqında əsasnamə» qəbul olunması meliorasiya xidmətinin yaxşılaşdırılmasına imkan yaratdı. Bütün bunların nəticəsi olaraq, aqrar sahədə də gözə çarpan irəliləyişlər baş verdi. 1998-ci ildə kənd təsərrüfatı məhsullarının istehsalının illik artımı 4% təşkil etmişdisə, 1999-cu ildə 7,1% olmuşdur. 
Azərbaycan 100-dən çox ölkə ilə ticarət əlaqələri saxlayırdı. 2000-ci ildən xarici ticarətdə idxal ixracı üstələməyə başlamışdı.
Böyük iqtisadi çətinliklərə baxmayaraq, adamların güzəranının yaxşılaşdırılması, sosial müdafiəsi məsələləri Prezidentin daim diqqət mərkəzində idi. Qaçqınların və məcburi köçgünlərin sosial müdafiəsini təmin etmək üçün xüsusi proqram qəbul olundu və həyata keçirildi.
Büdcədən maliyyələşdirilən təşkilatlarda işçilərin əmək haqları bir neçə dəfə artırıldı, aztəminatlı ailələrin sosial müdafiəsi gücləndirildi. 1999-cu ilin avqustunda dövlət büdcəsindən maliyyələşdirilən bir sıra müəssisə və təşkilatlarda işləyən fəhlə və qulluqçuların əmək haqları 1,8 dəfə, 2000-ci il yanvarın 1-dən təhsil işçilərinin, aprelin 1-dən elm, səhiyyə, mədəniyyət və sosial təminat sahələrində  çalışanların əmək haqları 25 % artırılmışdı.
Bir qrup ədəbiyyat, incəsənət və elm xadiminə, gənc istedadlara fərdi təqaüdlər müəyyən edildi. 2002- ci ildə orta aylıq əmək haqqı 315 min manat idi. Maaşlar və pensiyalar vaxtında verilirdi. 
2001- ci ildə xarici neft şirkətləri və onlara xidmət göstərən başqa xarici şirkətlərdə yüksək əmək haqqı alan 10 mindən çox Azərbaycan vətəndaşı çalışırdı. 
1995-2000-ci illərdə dövlət büdcəsindən sosial məqsədlər üçün xərclər üç dəfəyə qədər artmışdı. Müharibə əlillərinin mənzil şəraitini yaxşılaşdırmaq üçün evlər tikilir, növbə ilə pulsuz paylanırdı.
2002-ci ilin iyunundan etibarən xalq qarşısında mühüm xidmətləri olan şəxslərə yüksək prezident təqaüdüdü verilməyə başlandı. 
İnsanların rifah halını yaxşılaşdırmaq üçün perezidentin təşəbbüsü ilə ölkədə «Yoxsulluğun azaldılması üzrə dövlət Proqramı» hazırlandı. Proqramda iqtisadiyyatın tarazlı şəkildə inkişaf etdirilməsi, özəlləşdirmənin sürətləndirilməsi, sahibkarlığın inkişaf etdirilməsi, yeni iş yerlərinin açılması tədbirləri müəyyən edilmişdi.
Azərbaycan Respublikasının Prezidenti Heydər Əliyevin 1994-cü ildə əsasını qoyduğu müstəqil Azərbaycanın neft strategiyası  XXI əsrin ilk illərində daha böyük uğurla davam etdirildi. 1997-ci ilə nisbətən 2002-ci ildə neft hasilatının həcmi təxminən 1,7 dəfə artmışdı. Bu artım, əsasən, birinci neft müqaviləsi üzrə «Günəşli» yatağında hasilata başlanması nəticəsində təmin edilmişdi. 
Siyasətdə neft amilindən istifadə olunması ölkəmizin neft strategiyasının tərkib hissəsidir. Bu siyasətin uğurla həyata keçirilməsi dövlətimizin həmin şirkətlərin mənsub olduqları ölkələrlə siyasi və mədəni əməkdaşlığını genişləndirməklə yanaşı, onlarda Azərbaycan dövlətinin siyasi və iqtisadi xəttinə olan etimadı artırır. Neft amili Azərbaycanın beynəlxalq aləmdə mövqeyinin möhkəmlənməsinə də kömək edir.
Ölkəmizin neft strategiyasının əsas istiqamətlərindən biri Azərbaycan neftinin və qazının dünya bazarlarına nəql edilməsindən ibarətdir. Əsası ötən əsrin sonlarında qoyulmuş, Bakı-Tbilisi-Ceyhan Əsas İxrac Boru Kəsməri artıq raellığa çevrilmişdir. 2002-ci il sentyabrın 18-də Səngəçal sahil terminalında Azərbaycan, Türkiyə və Gürcüstan dövlətlərinin başçılarının iştiriakı ilə Bakı-Tbilisi-Ceyhan İxrac Boru Kəmərinin Azərbaycan hissəsinin təməli qoyulmuşdur. Belə bir mərasim isə 2003-cü il mayın 23-də Gürcüstan ərazisində həyata keçirilmişdir.
«Günəşli» yatağında aparılan uğurlu qazma işləri Azərbaycanı həm də qaz ixracatçısına çevirmək üzrədir. Bu məqsədlə 2001-ci il martın 12-də Türkiyə Cümhuriyyəti, sentyabrın 29-da isə Gürcüstan Respublikası  ilə Bakı-Tbilisi-Ərzurum qaz kəməri vasitəsilə Azərbaycan qazının tranziti, nəqli və satışı haqqında sazişlər imzalanmışdır. 2003-cü il fevralın 27-dən bu layihənin inşasına başlanmışdır.
Neft sənayesinin infrastrukturunun müasirləşdirilməsi sahəsində  də uğurlu addımlar atılmışdır. 2003-cü il iyulun 24-də «Lider» dəniz qazma qurğusu istifadəyə verilmişdir. Bu,  min ton su qatında kəşfiyyat işləri aparmağa imkan verən nəhəng bir dəniz qazma qurgusudur.
2005- ci ilin fevralında «Azəri-Çıraq-Günəşli yataqlarının Mərkəzi Azəri hissəsindən ilkin neftin  hasilatına başlanmışdır». 
Yeni əsrin başlanğıcında da kənd təsərrüfatı Azərbaycan iqtisadiyyatının başlıca sahələrindən biri olaraq qalmaqdadır. Azərbaycanda aparılan aqrar islahatların səciyyəvi xüsusiyyəti həm də ondan ibarətdir ki, kənd təsərrüfatında torpaq sahələri ilə yanaşı, bütün əmlak və texnika  özəlləşdirilmişdir.
Torpaqların özəlləşdirilməsi nəticəsində Azərbaycan kəndinin sosial siması dəyişmişdir. Nəticədə kənddə müxtəlif mülkiyyət mənsubiyyətinə malik təsərrüfatçılıq qurumları formalaşmış və çoxukladlı iqtisadiyyat yaradılmışdır. Yəni 840 min ailə torpaq mülkiyyətçisi hüququ qazanmışdır. İqtisadiyyatın aqrar sektorunda dövlətin inhisarçılıq sistemi  liberallaşdırılmış,  istehsal və satış problemlərinin bütövlükdə azad bazar qanunları ilə həll edilməsinə şərait yaradılmışdır. 
Ölkədə sahibkarlığın inkişafına dövlət qayğısının artırılmasını, bu sahədə mövcud problemləri vaxtaşırı təhlil edərək, tədbirlər görülməsini təmin etmək məqsədi ilə 2002-ci il avqustun 27-də respublika prezidenti yanında Sahibkarlar Şurası yaradılmışdır. Bu sahədə yeridilmiş səmərəli siyasətin nəticəsində milli kapitalizm yararlanaraq, formalaşmışdır. Ölkə iqtisadiyyatının aparıcı  sahələrində əldə olunmuş uğurlar digər sahələrin də inkişaf etirilməsinə diqqəti artırmaq imkanı yaratmışdır. 1998-2002-ci illərdə 1 saylı Bakı istilik Elektrik Mərkəzinin (İEM), Mingəçevir SES-in, Şimal  DRES-in yenidən qurulması, Bakı ətrafında yüksək gərginlikli şəbəkələrin yeniləşdirilməsi, Yenikənd SES-in üç blokunun istifadəyə verilməsi nəticəsində elektrik enerjisi istehsalı xeyli artmışdır. 
Kimya sənayesinin uzun sürən böhrandan çıxarılması üçün də müəyyən işlər görülmüşdür. 2001-ci ildə Yaponiyanın İqtisadi Əməkdaşlıq Bankından alınan kreditlər hesabına Sumqayıtda Etilepropilen zavodu əsaslı şəkildə yenidən qurulmuş, burada yüksək təzyiqli buxar qurğusu isə salınmışdır. 
Dünya Bankının krediti hesabına Neftçala yeni Balıqyetişdirmə zavodu işə salınmışdır. Xaçmazda istifadəyə verilmiş «Şimal» konserv zavodu bölgələrdə əhalinin məşğulluğunun təmin edilməsi, yerli və xarici sahibkarların iqtisadiyyatın müxtəlif sahələrinə sərmayə qoymalarına nail olmaq sahələrində Azərbaycan  dövlətinin səmərəli siyasət yeritdiyini sübut edir. 
Tikinti–abadlıq işləri də böyük vüsət almışdır. Bakının, Sumqayıtın, Gəncənin, eləcə də, digər yaşayış mərkəzlərinin sosial-iqtisadi inkişafına dair kompleks proqramlar həyata keçirilir. 2003-cü il iyulun 7 də Avropa Komissiyasının maliyyə köməyi ilə  inşa olunmuş Bakı metropolitenin 20-ci  stansiyası  olan H.Aslanov stansiyasında qatarların hərəkəti başlanmışdır.
İqtisadiyyatın sürətli inkişafı ölkə əhalisinin sosial-məişət şəraitinin yaxşılaşdırılması, həyat səviyyəsinin yüksəldilməsi sahəsində də, tədbirlərin həyata keçirilməsini təmin etmişdir. 2003-2005-ci ildə əhalinin bütün təbəqələrinin əmək haqları müxtəlif səviyyələrdə artırılmışdır. 2005-ci ildə ümumtəhsil məktəblərinin I–XI sinif şagirdlərinin pulsuz dərsliklə təmin edilməsi işi başa çatdırılacaqdır. 
2002-2005-ci illər üçün «Yoxsulluğun azaldılması və iqtisadi inkişaf  sahəsində Dövlət proqramı»nda nəzərdə tutulmuş tədbirlər iqtisadi və sosial sahələri tam əhatə etmişdir. 
2004-cü ilin 11 fevralında qəbul edilmiş  «Azərbaycan Respublikası regionlarının sosial iqtisadi inkişafı Dövlət proqramı»na müvafiq olaraq 2004- cü ildə müxtəlif bölgələrdə 20-dən çox yeni sənaye obyekti işə salınmış, 135 mindən artıq iş yeri açılmışdır. Ölkəmizin valyuta ehtiyatlarının miqdarı 1 mld. 800 min dollara çatmışdır.

7. Xarici siyasətdə uğurlar.

1991-92- ci illərdə Azərbaycan  bir çox beynəlxalq qurumlara, o cümlədən İslam Konfransı Təşkilatına, İqtisadi Əməkdaşlıq Təşkilatına (EKO), BMT-yə, habelə Avropada Təhlükəsizlik və Əməkdaşlıq Təşkilatına (ATƏT), Qara Dəniz İqtisadi Əməkdaşlıq Birliyinə daxil olmuş, 1975-ci il Helsinki Yekun Aktına qoşulmuşdur. 1992-ci ilin martında Dağlıq Qarabağ münaqişəsini həll etmək  üçün  ATƏT-in Minsk qrupu təşkil edilmişdir. 
1993-cü ilin II yarısında Azərbaycan Respublikasının xarici siyasəti daha məqsədyönlü  və uğurlu olmuşdur. Heydər Əliyev dövlətin xarici siyasətini xalqın maraqlarını, dünyada baş verən ciddi dəyişiklikləri, beynəlxalq sistemin sürətlə qloballaşması ilə əlaqədar yeniləşməsini nəzərə almaqla praqmatik əsasda qurdu. Qonşu dövlətlərlə münasibətlər nizama salındı. Ölkə 1993-cü il sentyabrın 24-də Müstəqil Dövlətlər Birliyinə, dekabrın 20-də Paris Xartiyasına, 1994-cü il mayın 4-də NATO-nun «Sülh naminə tərəfdaşlıq» proqramına qoşuldu, 1997-ci ilin sentyabrında Azərbaycan, Ukrayna, Gürcüstan və Moldova  respublikaları GUAM təşkilatı yaratdılar. Sonralar bu birliyə Özbəkistan Respublikası da qoşuldu. 2001-ci il iyunun 6-7-də Yaltada GUÖAM ölkələri başçılarının görüşündə qəbul olunmuş «Yalta xartiyası»nda bu təşkilatın iqtisadi sahələrdə əməkdaşlığa üstünlük verəcəyi elan edildi.
Ölkədə aparılan müstəqil, «açıq qapı» siyasəti sayəsində Azərbaycan beynəlxalq aləmdə və bölgədə nüfuzlu dövlətə çevrildi. 1997-ci il iyulun 3-4-də Azərbaycan prezidenti Rusiya Federasiyasına, 27 iyul-10 avqustda isə ABŞ-a rəsmi səfər etdi. ABŞ-la münasibətlər strateji əməkdaşlıq səviyyəsinə yüksəldi 1998-ci il fevralın 24-28-də Azərbaycan Prezidenti Heydər Əliyev Yaponiyaya rəsmi səfər etdi.
2001-ci il yanvarın 9-da Rusiya Federasiyasının prezidenti V.Putin Bakıya rəsmi səfərə gəldi. Səfər zamanı «Bakı bəyannaməsi» qəbul edildi. 2001-ci ilin may ayında Bakıya gələn RF hərbi naziri Ermənistanla Azərbaycan arasında silahlı münaqişə olarsa, Rusiyanın neytral qalacağını bəyan etdi. 
Prezident Heydər Əliyev Ermənistan–Azərbaycan münaqişəsinin mümkün qədər qan tökülmədən, qırğın və dağıntılara yol vermədən, dinc vasitələrlə həll etmək xəttini götürmüşdü. Onun siyasi uzaqgörənliyi və iradəsi sayəsində ATƏT-in Lissabon sammitində (1996, dekabr) Azərbaycanın mövqeyi dünyanın 53 dövləti tərəfindən (ABŞ, Rusiya, Fransa və b.) tanındı və müdafiə olundu. Lakin Ermənistanın tutduğu qeyri-konstruktiv mövqe-BMT-nin Təhlükəsizlik şurasının erməni silahlı qüvvələrinin işğal olunmuş ərazilərdən qeyd-şərtsiz çıxarılmasını tələb edən 1993-cü il 822 (30 aprel), 853 (29 iyul), 874 (14 oktyabr) və 884 (11 noyabr) saylı qətnamələrinə əməl etməməsi, Azərbaycanın ərazi bütövlüyünü tanımaması, Dağlıq Qarabağa Azərbaycan Respublikası tərkibində yüksək özünüidarə statusu–muxtariyyətin, oranın bütün əhalisinə–ermənilərə və azərbaycanlılara təhlükəsizlik təminatının verilməsi prinsipləri ilə razılaşmaması iki dövlət başçısının şəxsi görüşlərində, o cümlədən Ki-Uest görüşündə (2001, aprel) qarşılıqlı kompromisə getməyə hazır olmaması ilə əlaqədar münaqişənin həlli uzanır. 
Azərbaycan Respublikasının Avropa İttifaqı ilə əməkdaşlığı daha da genişləndi, 2002-ci ildə Avropa İttifaqı ilə «Tərəfdaşlıq və Əməkdaşlıq sazişi»nin (1992) yerinə yetirilməsinə dair milli prqram hazırlandı. 2002-ci il fevralın 25-26-da Avropa İttifaqı–Azərbaycan Parlament Əməkdaşlığı Komitəsinin Brüsseldə keçirilmiş iclasında qeyd edildiyi kimi, siyasi, iqtisadi, hüquqi islahatların aparılması Azərbaycanın Avropaya inteqrasiyası üçün yeni perspektivlər açdı.
2002-ci il oktyabrın 2-də Azərbaycan Respublikası BMT-nin «İqtisadi və sosial şurasına» üzv seçildi.
2002-ci ilin yanvar ayında Rusiya ilə Türkiyə arasında hərbi əməkdaşlıq haqqında müqavilə imzalandı, Türkiyənin Qafqazda nüfuzu xeyli artdı. 2002-ci il yanvarın 24-də Azərbaycanın dövlət başçısı RF-na rəsmi səfər etdi. Bağlanmış müqavilələr hər iki dövlət arasında qarşılıqlı faydalı münasibətlərin inkişafını istiqamətləndirdi. Azərbaycandakı Qəbələ strateji İnformasiya Mərkəzi 10 il müddətinə Rusiyaya icarəyə verildi. Respublikalar arasında  iqtisadi əməkdaşlıq haqqında 12 illik müqavilə imzalandı. 2002-ci il sentyabrın 23-də Azərbaycan və Rusiya prezidentləri Kremldə «Rusiya Federasiyası və Azərbaycan Respublikası arasında Xəzər dənizi dibinin həmhüdud sahələrinin bölgüsü haqqında saziş» imzaladılar. İki ölkə arasında təhsillə bağlı sənədlərin, namizədlik və doktorluq diplomlarının tanınması haqqında hökumətlərarası sazişlər imzalandı. Azərbaycan–Rusiya əlaqələrinin bütün sahələrini daha da inkişaf etdirmək üçün imkanlar genişləndi. 
ABŞ–Azərbaycan münasibətləri strateji tərəfdaşlıq mərhələsinə yüksəldi, Xəzər dənizi enerji ehtiyatlarının məniməsnilməsində, neft və qaz hasilatı və nəqlində ABŞ şirkətlərinin geniş iştirakı Azərbaycan–ABŞ əlaqələrinin inkişafına güclü təkan verdi. 
Heydər Əliyev ATƏT-in  İstanbul Sammitində (1999, noyabr) «Cənubi Qafqazda Təhlükəsiszlik və Əməkdaşlıq paktı»nın təsis edilməsi təşəbbüsü ilə çıxış etdi. Lakin Ermənistan bu təşəbbüsün reallaşmasına mane oldu. 
Azərbaycan dövləti hərbi sahədə NATO ilə sıx əməkdaşlığa   üstünlük verdi. Azərbaycanın məhdud hərbi kontingenti Kosovada və Əfqənistanda sülhməramlı qüvvəllərin keçirdiyi əməliyyatlarda iştirak etdi. 2002-ci il noyabrın 18–də NATO Parlament Assambleyasının (PA) İstanbulda keçirilən iclasında Azərbaycan Respublikası bu təşkilata Assosiativ  üzv qəbul olundu. 2002-ci il noyabrın 22-də Avropa–Atlantika Tərəfdaşlıq Şurasının (AATŞ) Praqada  keçirilmiş Zirvə görüşündə prezident Heydər Əliyev Azərbaycanın AATŞ-də iştirakının əhəmiyyəti haqqında demişdir: «Dünya son dərəcə mürrəkəb bir dövr yaşayır. Beynəlxalq terrorizim bəzi dövlətlərin dəstəyindən istifadə edərək dünya nizamına qarşı  hərəkət edir, ekstremizm, təcavüskar millətçilik və davakar separatizm  idieologiyası əsasında yeni qarşıdurma xətləri yaratmağa çalışır, sərhədləri yenidən bölməyə və dəyişməyə cəhd göstərir. Beynəlxalq sistemin ümumi təhlükəyə qarşı səmərəli mübarizə qabliyyəti ciddi sınağa çəkilir. 11 sentyabr faciəsindən dərhal sonra Avroatlantika birliyi antiterror koalisiyası yaratdı və Azərbaycan ilk gündən bu koalisiyaya qoşuldu. Biz bu gün də başqa ölkələr və beynəlxalq təşkilatlarla birlikdə bu təhlükələrə qarşı əlimizdən gələni edirik».
2001-ci il yanvarın 25-də Azərbaycan Respublikası Avropa Şurasına tamhüquqlu üzv qəbul olundu. Millət vəkili İlham Əliyevin başçılıq etdiyi Azərbaycan Parlamentinin AŞ-dakı nümayəndə heyəti bu təşkilatda səmərəli fəaliyyət göstərməyə başladı. 2001-ci il aprelin 24-də Azərbaycan nümayəndə heyəti AŞ tribunasından Ermənistanın azərbaycanlılara qarşı soyqırım siyasəti yeritdiyini, işğal etdiyi Azərbaycan ərazilərində, o cümlədən Dağlıq Qarabağda narkotik maddələr istehsal etdiyini, bu vasitə ilə əldə edilən vəsaitlə ordu saxladığını, terrorçu dəstələr yaratdığını əsaslandırılmış şəkildə bütün dünyaya bəyan etdi. May ayında AŞ Nazirlər Komitəsinin 108-ci sessiyası Konsensusla Azərbaycanın təşəbbüsü ilə Avropa dövlətlərinin, o cümlədən Azərbaycanın ərazi bütövlüyünü təsdiq edən xüsusi kommünike qəbul etdi. İyun ayında AŞ Parlament Assambleyasının sessiyasında İlham Əliyev Ermənistanın Azərbaycanın işğal olunmuş ərazilərində tarix və mədəniyyət abidələrini dağıtmasını, təbiətin amansızcasına korlanmasına şərait yaradılmasını faktlarla ifşa etdi. AŞ Nazirlər Kabineti terrorizmə qarşı mübarizə elan edərkən Azərbaycan Respublikası birincilər sırasında onunla bir mövqedə olduğunu bəyan etdi, ərazisindən ABŞ silahlı qüvvələrinin istifadə etməsi üçün imkanlar yaratdı. Oktyabr ayının sonlarında ABŞ senatı 907-ci maddəyə əlavəni müvəqqəti olaraq dayandırmaq üçün prezidentə səlahiyyət verdi. ABŞ prezidenti Corc Buş 2002-ci il yanarın 28-də bu səlahiyyəti reallaşdırdı. Az sonra ABŞ Azərbaycana silah satışına qoyulmuş qadağanı aradan qaldırdı. Təhlükəsizlik tədbirlərində Azərbaycana kömək etməyə başladı.
Azərbaycan Respublikası və ABŞ arasında münasibətlərin daha da yaxınlaşmasında 2002-ci ilin oktyabrında millət vəkili, ARDNŞ-nin I vitse-prezidenti İlham Əliyevin ABŞ-ın vitse-prezidenti Riçard Çeyni, dövlət katibinin I müavini Riçard Armitac, ABŞ prezidentinin Milli Təhlükəsizlik məsələləri üzrə müşavirənin müavini Stiven Keydi, müdafiə, energetika, maliyyə, ticarət nazirliklərinin, habelə Beynəlxalq Valyuta Fondunun, Dünya Bankının rəhbəri ilə görüşləri, Con Hopkins Universitetinin Mərkəzi Asiya və Qafqaz Araşdırmaları İnstitutunda «Cənubi Qafqaz və Xəzər bölgəsi: Bakıdan baxış» mövzusunda çıxışı, Madlen Olbrayt, Vrent Skoutroft və b. görkəmli siyasətçilərlə fikir mübadiləsi mühüm əhəmiyyət kəsb etdi. V.Skoutroft bu görüşdən sonra demişdi: «…Mən Azərbaycanın gələcəyinə nikbin baxıram. İlham Əliyev bizə güclü siyasətçi təsiri bağışlayır».
2001-ci ilin yanvarında Parisdə Azərbaycan və Ermənistan prezidentlərinin növbəti görüşü oldu.
2001-ci il fevralın 23-də Azərbaycan Respublikasının Milli Məclisi Erəmnistan–Azərbaycan Dağlıq Qarabağ münaqişəsinin sülh yolu ilə həll olunması prosesinə aid məsələni müzakirə etdi. ATƏT-in təklifləri əvvəlcədən ictimaiyyətə çatdırıldı. Müzakirəyə bütün siyasi partiyalar, təklifləri olan şəxslər dəvət olundular. Müzakirələr göstərdi ki, Azərbaycan cəmiyyətinin münaqişənin həlli üçün güzəşt imkanları tükənmişdir. Bu fikir Azərbaycan ziyalılarının 2001-ci il mayın 30-da yaydıqları bəyanatda daha açıq ifadə olunurdu: «Biz sülh tərəfdarıyıq, müharibə başlanmasının, qan tökülməsinin əleyhinəyik, amma sülhdən daha vacib vətənimizin əzəli torpaqlarının qaytarılmasıdır. Lazım gələrsə, bu yolda BMT Nizamnaməsinə uyğun olaraq təcavüzkara qarşı güc tətbiq edilməsi də istisna olunmamalıdır». 
2001-ci ildə Azərbaycan və Ermənistan prezidentlərinin yeni formatda–Minsk qrupu həmsədrlərinin iştirakı ilə Paris (4-6 mart), Ki–Uest (3 aprel) görüşləri, bütün təzyiqlərə baxmayaraq, Azərbaycanın mövqelərinin dəyişməzliyini nümayiş etdirdi. 
AATŞ-nin üzvü olan ölkələrin dövlət və hökumət başçılarının 2002-ci il noyabrın 22-də Praqada keçirilmiş Zirvə görüşündə Prezident Heydər Əliyev demişdir: «Nə qədər ki, gec deyil, dünya birliyi beynəlxalq hüququn norma və prinsiplərinə uyğun olaraq, Azərbaycanın suverenliyinin və ərazi bütövlüyünün tam bərpa olunması əsasında münaqişənin sülh yolu ilə tənzimlənməsi üçün əlindən gələni etməlidir». 2005-ci ildə Azərbaycanın xarici siyasətinin əsas istiqamətini Ermənistan–Azərbaycan Dağlıq Qarabağ münaqişəsinin həlli sahəsində görülən işlər təşkil etmişdir. Azərbaycanın təşəbbüsü ilə BMT Dağlıq Qarabağ münaqişəsini Baş Assambleyanın sessiyasının gündəliyinə salmış, ATƏT işğal edilmiş ərazilərə faktaraşdırma missiyasını göndərmiş, Avropa Şurası yanvarın 25-də qətnamə qəbul etmiş və Ermənistan işğalçı dövlət kimi tanınmışdır.
1991-ci il noyabrın 9-da Azərbaycan Respublikasının müstəqilliyini tanıyan ilk dövlət Türkiyə Respublikası oldu. 1992-ci il yanvar ayının 14-də Azərbaycanla Türkiyə arasında diplomatik münasibətlər yaradırdı, iki ölkə arasında əlaqələrin inkişafı üçün prespektivlər açıldı. Azərbaycan Respublikası Prezidenti Heydər  Əliyevin 1994-cü ildə Türkiyəyə ilk rəsmi səfəri əlaqələrin inkişafına yeni təkan verdi. 1995-ci il dekabrın 7-9-da Türkiyə Respublikasının Prezidenti Süleyman Dəmirəl Azərbaycan Respublikasına rəsmi səfəri zamanı imzalanmış bir sıra sənədlər ikitərəfli əlaqələrin çərçivəsini hərbi-texniki və elm sahələrində əməkdaşlığa dair bir sıra sənədlər imzalandı. Qarşılıqlı münasibətlərin hüquqi-normativ əsaslarının genişlənməsi iki ölkə arasında siyasi-iqtisadi, elmi-mədəni, hərbi və başqa sahələrdə əməkdaşlığın inkişafı üçün yeni perespektivlər açdı. Azərbaycan Respublikası Türkiyə ilə regional və beynəlxalq təşkilatlar çərçivəsində birgə səmərəli işbirliyi yaradaraq BMT, ATƏT, Avropa Şurası, Qara Dəniz iqtisadi əməkdaşlıq Təşkilatı, Türkdilli Dövlətlər Birliyi, EKO, İKT ilə uğurlu əməkdaşlıq edir. 1997 il mayın 5- 8 də Azərbaycan Respublikası Prezidenti Heydər Əliyev Türkiyədə rəsmi səfərdə olarakən Azərbaycan Respublikası hökuməti və Türkiyə Respublikası hökuməti arasında strateji əməkdaşlığın dərinləşdirilməsi haqqında bəyannamə və digər əhəmiyyətli sənədlər imzalandı. Ermənistan–Azərbaycan Dağlıq Qarabağ münaqişəsinin başlandığı gündən Türkiyə Respublikası Azərbaycan Respublikasının  beynəlxalq hüqüq normalarına uyğun haqlı tələbələrini ardıcıl müdafiə etmiş, Respublikanın ərazi bütövlüyünün bərpa olunması üçün böyük səylər göstərmişdir. Qafqaz regionunda həyata keçirilən qlobal iqtisadi layihələrin reallaşdırılmasında Azərbaycan Respublikası Türkiyənin yaxından iştirakına daim xüsusi diqqət yetirir. 1998- il sentyabrın  8-9–da Bakıda keçirilən «Böyük İpək yolu» nun bərpasına dair beynəlxalq konfransında Türkiyə Prezidenti  S.Dəmirəl də iştirak etdi. İki tərəfli münasibətlərdə mühüm yeri Xəzər dənizinin enerji resurlarının dünya bazalarına nəql olunması məsələsi  təşkil edir. 1999 cü il noyabrın 18- də ATƏT–in İstanbul Zirvə toplantısında Azərbaycan Respublikası Prezidenti Heydər Əliyev, Gürcüstan Respublikası Prezidenti E.Şevarnadze və Türkiyə Cümhuriyyətinin Prezidenti S.Dəmirəl «Xam neftin Azərbaycan Respublikası,Gürcüstan və Türkiyə Cümhuriyyətinin əraziləri ilə Bakı-Tbilisi-Ceyhan Əsas İxrac Boru Kəməri vasitəsilə nəql edilməsinə dair» saziş imzaladılar. 
Eyni zamanda «Şahdəniz» yatağından hasil olunan təbii qazın Bakı-Tbilisi-Ərzurum marşurutu ilə Türkiyəyə nəqli üçün qaz boru kəmərinin inşası haqqında qərar qəbul  edildi.
Azərbaycan Türkiyə hərbi əməkdaşlığı ildən  ilə genişlənərək Azərbaycan ordusu üçün zabit kadrlarının hazırlanmasına, maddi-texniki bazasının möhkəmlənməsinə və ordunun NATO standartları səviyyəsində qurulmasına mühüm yardım göstərir. 1999-2002-ci illərdə hərbi əməkdaşlıq sahəsində imzalanmış bir sıra sənədlər iki ölkə arasında hərbi əlaqələrin əməli xarakter almasına təsir göstərdi. 
Türkiyə prezidenti Əhməd Necdət Sezər 2000-ci il iyulun 11-12-də  ilk xarici səfərini Azərbaycana etdi. 2001-ci ilin martında isə Azərbaycan Respublikasının Prezidenti  Heydər Əliyevin Türkiyəyə rəsmi səfəri iki ölkə arasında strateji əməkdaşlığın daha da dərinləşməsinə səbəb oldu. Türkiyə-Azərbaycan əlaqələrinin inikşafında Azərbaycan Respublikasının Prezidenti İlham Əliyevin 2004-cü il aprelin 13-15-də Türkiyəyə rəsmi səfəri mühüm rol oynadı. Səfər zamanı Azərbaycan Respublikası ilə Türkiyə Respublikası arasında birgə bəyanat, bir sıra sahələrdə əməkdaşlığın daha da genişləndirilməsi üçün sənədlər imzalandı.
Azərbaycan digər qonşu ölkə olan İran İslam Respublikası ilə də hər iki tərəf üçün faydalı normal siyasi-iqtisadi və  mədəni münasibətlər qurur. 1993-cü ildə İran İslam Respublikasının  Prezidenti Ə.Ə.Rəfsəncaninin Azərbaycana səfəri, bir il sonra Prezident Heydər Əliyevin Tehrana  rəsmi səfəri, səfərlər zamanı imzalanmış sənədlər İran-Azərbaycan münasibətlərinin yaxınlaşmasına  təkan verdi və dövlətlərarası əlaqələrin hüquqi bazasını yaratdı. 1996-cı ildə Azərbaycan Respublikası Prezidenti Heydər  Əliyev İrana yeni rəsmi səfər etdi və aparılan danışıqlar zamanı bir sıra sahələri əhatə edən  sənədlər imzalandı.
Azərbaycan Respublikasının Prezidenti Heydər Əliyevin İrana rəsmi səfəri zamanı 2002-ci il mayın 20–də imzalanmış  «Azərbaycan Respublikası  ilə İran İslam Respublikası arasında dostluq və əməkdaşlıq münasibətlərinin prinsipləri haqqında» müqavilə iki dövlət arasında münasibətlərin nizamlanmasına mühüm təsir göstərdi.
2004 ildə Təbriz şəhərində Azərbaycan Respublikasının Baş konsulluğu açıldı. Prezident  İlham Əliyevin 2005-ci il yanvarın 24-26-da İrana rəsmi səfəri  ikitərəfli münasibətlərin inkişafına öz müsbət təsirini göstərdi.
SSRİ süqut etdikdən sonra Gürcüstanla olan münasibətlər Azərbaycan Reçspublikası üçün xüsusi əhəmiyyət kəsb edir. 1991-ci ildən hər iki ölkədə baş verən proseslər, daxili və xarici vəziyyətin oxşarlığı, geosiyası maraqların  üst- üstə düşməsi yaxşı müttəfiqlik münasibətlərinin yaranmasına səbəb oldu. Azərbaycanla Gürcüstan arasında diplomatik əlaqələr 1992-ci ildə yaradıldı. 1995- ci ildə  Bakıda Gürcüstan səfirliyinin və 1996-cı ildə Tbilisidə Azərbaycan Respublikası səfirliyinin  açılması ikitərəfli əlaqələrin keyfiyyətcə yeni inkişafına təkan verdi. Gürcüstanla Azərbaycan arasında yaranmış  ikitərəfli dostluq münasibətləri Azərbaycan Respublikası Prezidenti H.Əliyevin 1996- cı ildə Tbilisiyə rəsmi səfərindən sonra daha da inkişaf etməyə başladı. Həmin səfər zamanı «Dostluq əməkdaşlıq və qarşılıqlı təhlükəsizlik» və «Qafqaz regionunda  sülh, təhlükəsizlik və əməkdaşlıq» haqqında bəyannamələr imzalandı. İndiyədək Azərbaycan Respublikası ilə Gürcüstan arasında 70–dən artıq dövlət və hökumətlərarası saziş imzalanmışdır. Bu gün Gürcüstanla Azərbaycan Respublikasını Bakı-Supsa, Bakı -Tblisi-Ceyhan, Bakı-Tbilisi-Ərzurum və  TRASEKA kimi  qlobal enerji, nəqliyyat–kommunikasiya layihələri birləşdirir. 
2004- cü il martın 4-5-də Gürcüstan Prezidenti M.Saakaşvilinin Bakıya rəsmi səfəri zamanı «Azərbaycan Respublikasının və Gürcüstanın  birgə bəyannaməsi», «Təhsil sahəsində əməkdaşlıq haqqında  saziş», «Azərbaycan  Respublikası ilə Gürcüstan   hökuməti arasında  informasiya sahəsində əməkdaşlıq haqqında saziş» imzalandı. 2004-cü ilin iyul ayında Azərbaycan Respublikası Prezidenti İlham Əliyev Gürcüstana səfəri zamanı iki tərəfli münasibətlər, əməkdaşlıq məsələləri müzakirə olundu və dövlətlərarası münasibətlərə dair bir sıra problemlər üzrə razılıq əldə olundu.
2006 il aprelin 25-28-də Azərbaycan Respublikasının Prezidenti İlham Əliyevin ABŞ-a ilk rəsmi səfəri oldu.
Həmin il iyunun 19-da ölkə həyatında mühüm hadisə baş verdi. Bakıda İslam Konfransı Təşkilatı ölkələrinin xarici işlər nazirlərinin sessiyası keçirildi. 
Azərbaycan Respublikası digər dünya ölkələri, o cümlədən İngiltərə. Almaniya, Fransa, Pakistan, Çin, Yaponiya, Rumıniya, Sloveniya və başqa ölkələrlə sıx əlaqələr qurur.
Beləliklə, dövlət müstəqilliyinin bərpa olunmasından sonra tarazlaşdırılmış və çoxşaxəli xarici siyasət kursunu həyata keçirən Azərbaycan Respublikası 1993-2006-cı illərdə Avropa strukturları ilə hərtərəfli inteqrasiya xəttini fəal surətdə həyata keçirmiş, aparıcı dünya ölkələri ilə, həmçinin etnik və dini yaxınlığı ilə seçilən Şərq ölkələri, xüsusilə Türkiyə ilə qarşılıqlı münasibətlərin inkişaf etməsinə nail olmuşdur.

8. Azərbaycanın iqtisadi, siyasi və mədəni həyatında
yeni mərhələ (2003 2008-ci illər).

Azərbaycanın daxili sabitliyinə, yüksək iqtisadi, siyasi, elmi, mədəni inkişafına və düzgün xarici siyasət strategiyasına nail olan Heydər Əliyev kimi böyük tarixi şəxsiyyətdən sonra ölkəni idaprə etmək asan məsələ deyildi. Bu missiyanı yalnız Azərbaycan reallıqlarını düzgün qiymətləndirə bilən və Heydər Əliyevin siyasi kursunu layiqincə davam etdirməyə qadir olan şəxs yerinə yetirə bilərdi.
Belə bir vəziyyətdə 2003-cü il oktyabr ayının 15-də Azərbaycan Respublikasının Prezidentliyinə alternativ əsasda keçirilən seçkilərdə Yeni Azərbaycan Partiyası sədrinin birinci müavini İlham Əliyev böyük səs çoxluğu ilə qələbə qazandı. O, prezident seçildikdən sonra Heydər Əliyev siyasi kursunu layiqincə davam etdirəcəyini bildirərək respublikanın taleyüklü məsələlərinin həllinə cəsarətlə girişdi. İlk olaraq ölkə başçısı 24 noyabr 2003-cü il tarixli «Azərbaycan Respublikasında sosial iqtisadi inkişafın sürətləndirilməsi tədbirləri haqqında» fərman imzaladı. Az bir müddət ərzində təsərrüfatın bütün sahələrində müsbət irəliləyişlər özünü göstərdi.
Bunun ardınca Prezident İlham Əliyev 11 fevral 2004-cü il tarixli «Azərbaycan Respublikası regionlarının sosial-iqtisadi inkişafı Dövlət Proqramının təsdiq edilməsi haqqında (2004-2008-ci illər)» fərman verdi. 2003-2006-cı illər ərzində ümumi daxili məhsul istehsalı 84%, o cümlədən sənaye məhsulu 2 dəfə, kənd təsərrüfatı məhsulu 11,3%, inşaat işlərinə yönəldilmiş investisiya 83,8%, yük daşınması 79,4%, rabitə 2,3 dəfə, əmtəə dövriyyəsi 44%artmışdır.
Həmin müddətdə sənaye müəssisələrinin və fərdi sahibkarların birgə səyi nəticəsində sənaye məhsulu istehsalı hər il orta hesabla 28,5% artaraq 26,8 milyard manata çatmışdır. İstehsal edilmiş sənaye məhsulunun 61,3% mədənçıxarma, 33% emal sənayesi, qalan hissəsi isə elektroenergetika, qaz və suyun istehsalı və bölüşdürülməsi müəssisələrinin payına düşmüşdür. Azərbaycanda 63,4 milyon ton xam neft, 16,5 milyard kub metr qaz hasil edilmiş, 66,4 milyard kvt-saat elektrik enerjisi, 2,6 mln ton avtomobil benzini, 5,8 mln ton dizel yanacağı, 2,1 mln ton ağ neft, 182,6 min ton etilen, 97,8 min ton propilen, 4,3 milyon ton sement, 420 min kubmetr kərpic, 853,5 min ton alüminium oksidi və sair məhsullar istehsal olunmuşdur.
Respublikamızda qeyri neft sektorunun inkişafına xüsusi diqqət yetirilməsi nəticəsində bir sıra müəssisələr, o cümlədən Bakıda yüksək keyfiyyətli müxtəlif gön-dəri məmulatları istehsal edən «Gön-dəri» ASC, Şamaxıda müasir standartlara cavab verən, müxtəlif ölçülü televizorlar istehsal edən Türkiyə, Cənubi Koreya və Çin ilə birgə müəssisə olan «Star LTD» zavodu, İmişlidə şəkər istehsal edən «Azərbaycan şəkər İstehsalat Birliyi» MMS, Astara və Şəkidə elektrik enerjisi istehsal edən mobil tipli stansiyalar, Gəncə və Şamaxıda avtomobil zavodları istismara verilmişdir. Bunun nəticəsidir ki, 2003-2006-cı illərdə qeyri-neft sektorunda sənaye məhsulu istehsalı hər il orta hesabla 10,8 faiz artmışdır.
Uğurla həyata keçirilən məqsədyönlü iqtisadi siyasət nəticəsində bütün sahələrdə olduğu kimi kənd təsərrüfatının inkişafına da xüsusi diqqət yetirilmiş, sahibkarlığa qayğı isə dövlətin vacib məsələsi kimi gündəmdə olmuşdur. 
«Aqrar bölmədə lizinqin genişləndirilməsi sahəsində əlavə tədbirlər haqqında» Azərbaycan Respublikası Prezidentinin 2004-cü il 23 oktyabr tarixli sərəncamı aqrar sahədə qarşıda duran başlıca vəzifələrdən biri olan istehsalçının zəruri kənd təsərrüfatı texnikası ilə təchizatının yaxşılaşdırılması, keyfiyyətli məhsul yetişdirilməsi və onun itkisiz yığılması məqsədini nəzərdə tutur.
Fərmanda irəli sürülən vəzifələrin həyata keçirilməsi nəticəsində 2003-cü illə müqayisədə 2006-cı ildə taxıl istehsalı 3%., pambıq istehsalı 33,7%, tütün istehsalı 24,8%, kartof 12,3%, yem istehsalı 5,5%, iribuynuzlu mal-qaranın, qoyun və keçilərin sayı isə 9,1-9,5% artmışdır. 
Tikinti sahəsində də mühüm uğurlar qazanılmışdır. Belə ki, 2003-2006- cı illər ərzində 28 iri sənaye müəssisəsi-»Borubetonlaşdırma» zavodu, Apşeron rayonunda «Azbetonit», Xaçmaz rayonunda «Qafqaz» konserv zavodu, Nefçala rayonunda nərə balığı yetişdirmə zavodları, Ağstafa rayonunda yumşaq mebel fabriki, Lənkəran royununda tərəvəz emalı və pivə zavodları, Şimal  DRES–də  buxar–qaz turbinli elektirik stansiyası, Yenikənd SES–də turbin, Minkəçevir SES-də  generator, Vayxr Hidroqovşağında su ambarı, Bakı «İstilik elektrik mərkəzi–1» də turbinli istilik elektrik və buxar istehsal edən qurğular, Şamaxı rayonunda televizor, Masallı rayonunda şəkər istehsalı, Şəki şəhərində meyvə şirəsi  emalı, İmişli rayonunda şəkər zavodları, Haxçıvanda meyvə qurusu emal edən və halva istehsal edən sexlər, Astara və Şəki rayonlarında mobil tipli elektrik stansiyası, Astara və Lənkəran rayonlarında tamat istehsalı zavodları, Qax rayonunda fındıq emalı sexi, Naxçıvan şəhərində çörək zavodu və süd məhsulları emal edən müəsissə, Şərur, Culfa, Ordubad, Sədərək və Şəki rayonlarında dəyirmanlar, Babək rayonunda beton istehsal edən zavod, habelə ümumi sahəsi 5,1 milyon kvadrat metr yaşayış evləri, Həzi Aslanov adına metro stansiyası, Heydər Əliyev adına Beynəlxalq Hava Limanında Yük Terminalı, Naxçıvan Beynəlxalq Aeraportu, Culfa- Naxçıvan magistral qaz kəməri, Naxçıvan Muxtar Respublikasının ərazisində yeni qaz kəməri, Ələt-Qazməmməd və Gəncə-Qazax yolunun bir hissəsi, Beləsuvar rayonunda aftomabil yolu, ölkənin müxtəlif bölgələrində 477,4 min  nömrəlik aftomat telefon stansiyaları tikilib istifadəyə verilmişdir. 
Ölkədə məskunlaşmış qaçqınlar və məcburu köçgünlərin mənzil şəraitinin yaxşılaşdırılmasına xüsusi qayğı göstərilərək Beləsuvar rayonunda 2560, Fizuli rayonunda 2021, Ağdam rayonunda 126, Yevlax rayonunda 65, Şəmkir rayonunda 126, Bakı şəhərinin Ramana qəsəbəsində 160, Mehdiabad qəsəbəsində 50, İsmayıllı şəhərində Qarabağ müharibəsi əlliləri üçün 27 mənzilli yeni yaşayış evləri tikilmiş və 2007- ci ildə arıq bütün çadır şəhərcikləri ləğv edilmiş, soydaşlarımız yeni mənzillərə köçürülmüşlər. Bərdə, Quba, Lənkəran, Şamaxı, və Masallı rayonlarında Olimpiya İdman Komleksi, Lənkəran rayoununda isə 15 min yerlik stadion tikilib istifadəyə verilmişdir.
Respublikamız üçün önəmli əhəmiyyət kəsb edən Ümumilli lideriimz Heydər Əliyevin səyi nəticəsində ərsəyə gələn Bakı-Tbilisi-Ceyhan neft ixrac boru kəmərinin 2006- cı ilin may ayında istismara verilməsi Prezident İlham Əliyevin ən böyük nailiyyətlərindəndir. Bundan başqa-Bakı-Tbilisi-Ərzurum qaz kəmərinin çəklişi uğurla başa çatdırılmış və artıq 2007- ci ilin birinci rübündən başlayaraq «Şahdəniz» yatağından çıxarılan Azərbaycan qazı bu qaz kəməri vasitəsilə ixrac edilməyə başlamışdır.  Bakı-Tbilisi-Qars dəmir yolu xəttinin çəklişi isə 2007- ci il fevralın 7- də Tblisidə Azərbaycan, Gürcüstan və Türkiyyənin dövlət başçılarının görüşündən sonra reallaşmış, hal –hazırda  tikintisi davam etdirilir. Bakıda avtomabil yollarında tıxacların qarşısını almaq üçün beynəlxalq standartlara cavab verən körpülərin və yeraltı keçidlərin tikintisi uğurla davam etdirilir. 
TRASEKA proqramı çərçivəsində fəaliyyət göstərən Avropa-Qafqaz- Asiya nəqliyyat dəhlizi Beynəlxalq dəhlizə çevrilmişdir.  2003-2006-cı illər ərzində dəhlizin Azərbaycan hissəsində 133,3 milyon ton və ya nəqliyyat sektorunda bütün daşımaların 35,4 faizi qədər yük daşınmışdır. Hazırda bu dəhliz vasitəsilə yükdaşınmasında dəmir yolu nəqliyyatı 59, 2 faiz, avtomabil nəqliyyatı 26 ,7 faiz, dəniz nəqliyyatı isə 14,1 faiz paya malikdir. Ölkədə fəaliyyət göstərən hər beş müəssisədən biri kompüterə malikdir və bu müəssisələrdə çalışan 60, 2 min işçi kompüterdən, 11,1 min işçi isə internetdən istifadə edir.
2003-2006- cı illər ərzində Azərbaycan 140 dan çox dövlətlə xarici ticarət əməliyyatları aparmış, bu sahədə əldə olunmuş naliyyətlər nəticəsində xarici ticarət dövriyyəsinin ümumi həcmi 22,7 milyard ABŞ dollarına,  o cümlədən idxal 11,1 milyard dollara, ixrac isə 11, 6 milyard dollara çatmışdı. Ölkə iqtisadiyyatına yönəldilmiş xarici investisiyanın həcmi nəzərə carpacaq qədər artmışdır. Bu dövrdə iqtisadiyyatımızın inkişafına 14 milyard dollar məbləğində xarici investisiya  cəlb edilmişdir. 
Ölkə iqtisadiyyatında ardıcıl aparılan və iqtisadi islahatların dərinləşməsində mühüm əhəmiyyət kəsb edən  özəlləşdirmə prosesinin həyata keçirilməsi nəticəsində 2004-2005- ci illərdə, 2006- cı ilin birinci yarısında ümumi dəyəri 29, 4 milyon manat olan 6043 kiçik müəssisə və obyekt, o cümlədən 114 sənaye, 474 ticarət , 248 məişət xidməti, 166 iaşə müəssəsi, 88 tikinti həşkilatı, 29 yanacaq doldurma məntəqəsi, 2105 nəqliyyat müəssisəsi və nəqliyyat vasitəsi, 62  kommunal təssərüfatı obyekti və 2757 digər obyekt və avadanlıqlar özəlləşdirilmişdir.
Ümumiyyətlə Azərbaycan iqtisadiyyatının dinamik inkişafı sonrakı illərdə də uğurla davam etdirilmişdir. Belə ki, təkcə 2007- ci ildə ölkəmizdə  ümumi daxili məhsul istehsalı təxminən 25 % artmış, 42 milyon ton neft hasil edilmişdir.
Dövlət başçısı İlham Əliyev Azərbaycanın ərzaq təhlükəsizliyi  məsələsini də daim diqqətdə saxlamışdır. Onun «Azərbaycan Respublikasında  əhalinin ərzaq məhsulları ilə etibarlı təminatına dair dövlət  Proqramının hazırlanması haqqında» 1 may 2008-ci il tarixli sərəncamı böyük əhəmiyyətə malikdir.
Bütün bunların nəticəsində ötən müddət ərzində Azərbaycan iqtisadiyyatı 2,6 dəfə, sənaye istehsalı  2,5 dəfə, əmək haqqı 8,3 dəfə, təqaüdlər 4 dəfə artmış, adambaşına düşən gəlir 5500 dollar olmuşdur. Həm də 5 il ərzində respublikamızda  766 min yeni iş yerləri açılmışdır ki, onun da 548 mini daimi idi. Açılmış iş yerlərinin  80%-i regionların rayına düşür. Respublikamızın yoxsulluq səviyyəsi 2003-cü ildəki 49%-dən 2008-ci ilin sonunda 13,2%-ə düşmüşdür. Valyuta ehtiyatı isə 18 milyard dollardan artıqdı.
Ötən müddət ərzində ölkə iqtisadiyyatının inkişafı ilə yanaşı səhiyyə, elm, təhsil, mədəniyyət, ədəbiyyat  sahələrində, həmçinin milli-mənəvi, dini dəyərlərin qorunması və möhkəmləndirilməsi istiqamtində də mühüm uğurlara nail olunmuşdur.
Səhiyyənin inkişafı dövlətin qarşısında duran ən mühüm vəzifələrdən biri kimi daim diqqət mərkəzində olmuşdur. Belə ki, son 5 ildə respublikamızın müxtəlif regionldarında müasir tipli avadanlıqlarla təchiz edilmiş onlarla xəstəxanalar, diaqnostika mərkəzləri, ambulatoriya–polikilinika müəssisələri tikilib istifadəyə verilmişdir.
Xalqımızın həyatında təhsilin önəmli rol oynadığını diqqətdə saxlayan ölkə başçısı bu sahənin inkişafına xüsusi qayğı göstərmişdir.  Buna görədir ki, son beş il ərzində respublikamızda  müasir tələblərə cavab verən 1600 yeni məktəb tikilib istifadəyə verilmiş və hamısı da kompüterdə təmin  olunmuşdu. Bu məktəblərin 1300–ü regionların payına düşür. Bu sahəyə ayrılan dövlət xərcləri də artırılaraq bir milyard  manatdan artıq olmuşdur.
Təhsildə ən mühüm nailiyyətlərdən biri kimi onu qeyd etmək lazımdır ki, bütün I-XI sinif şagirdlərinin dərsliklərlə pulsuz təminatı başa çatdırılmış, məktəblərin bir hissəsi  kompyuterlərlə  təmin edilmişdir və bu iş uğurla davam etdirilir. 
Ötən müddət ərzində tələbə mübadiləsinə də xüsusi diqqət yetirilmişdir. Belə ki, hazırda 1182 nəfər azərbaycanlı gənc xarici ölkələrin aparıcı universitetlərində ölkəmiz üçün zəruri olan ixtisaslara yiyələnmiş, respublikamızın ali məktəblərində isə 38 xarici ölkədən 3613 nəfər tələbə təhsil almışdır. Ölkə başçısının 2007- ci il 16 aprel tarixli «2007-2015–ci illərdə Azərbaycan gənclərinin xarici ölkələrdə  təhsil üzrə Dövlət Proqramı»nın təsdiq edilməsi barədə imzaladığı fərman bu sahəyə olan diqqətin bariz nümunəsidir.
Bu dövrdə mədəni quruculuq sahəsində də mühüm addımlar atılmışdır. Yeni parklar və istirahət guşələri salınmış, Avropa sdantartları səviyyəsində otellər, ticarət və xidmət obyektləri yaradılmışdır. Kitabxanalar və teatr binaları yüksək səviyyədə təmir edilmiş, tanınmış dövlət, elm və mədəniyyət xadimlərinin yubleylərinin keçirilməsi üçün prezident fərmanları imzalanmışdır.   
Ölkə rəhbərliyinin idmana olan qayğısı nəticəsində mühüm naliyyətlər qazanılmışdır.  Belə ki, idmançılarımız Olimpiya oyunlarında, dünya və Avropa çempionatlarında, beynəlxalq yarışlarda idmanın ayrı- ayrı növlərində böyük uğurlar qazanmışlar.
Azərbaycanda elmin, təhsilin, mədəniyyətin,  səhiyyənin və idmanın inkişaafında Heydər Əliyev Fondunun rolunu xüsusi qeyd etmək lazımdır. Milli Məclisin  deputatı YUNESKO və İSESKO –nun xoşməramlı səfiri, Mehriban xanım Əliyevanın rəhbərlik etdiyi bu fond qaçqın və məcburi köçkünlərin, uşaq evlərinin, internat məktəblərin, müxtəlif ağır xəstəliklərdən əziyyət çəkən insanların problemlərini daim  diqqtdə saxlamışdır. Fondun həyata keçirdiyi «Uşaq evləri və internat məktəblərinin inkişafı Proqramı» bilavasitə Mehriban xanım Əliyevanın təşəbbüsü ilə hazırlanmışdır. Bakıda və ətraf qəsəbələrdə yerləşən uşaq evləri və internat məktəblərdə mövcud olan problemlər öyrənilmiş, onların aradan qaldırılması üçün əməli işlər görülmüşdür. Fond tərəfindən səhiyyə sahəsində həyata keçirilən layihələr içərisində talasimiyanın müalicəsi və profilaktikası üçün milli proqramlar hazırlaması və həyata keçirilməsi önəmli əhəmiyyətə malikdir. 
Heydər Əliyev Fondu ölkəmizin inkişafında təhsilin önəmli rol oynadığını nəzərə alaraq bu sahədə də bir neçə layihə hazırlayaraq həyata keçirmişdir. Bunlardan ən mühümü «Yeniləşən Azərbaycana yeni məktəb» proqramıdır. Mehriban  xanım Əliyevanın həşəbbüsü ilə hazırlanan bu  proqram çərçivəsində, əsasən ucqar bölgələrdə, dağlıq rayonlarda məktəblər tikilərək istifadəyə verilmişdir.
Fond tərəfindən həcminə və keyfiyyətinə görə ölkədə analoqu olmayan  «Azərbaycan» informasiya portalı yaradılmış, ingilis dilində  «Qarabağ həqiqətləri» toplusu, fransız, alman, ərəb və rus dillərində «Qarabağın  tarixi haqqında məlumat», «Qarabağ münaqişəsinin başlaması», ‘‘Xocalı soyqırımı», «Azərbaycana qarşı erməni təcavüzünün nəticələri», «Erməni terror təşkilatlatlarının Azərbaycana qarşı fəaliyyəti» adları altında bukletlər nəşr olunmuşdur. Heydər Əliyev fondunun Azərbaycan Elmlər Akademiyasının İnsan Hüquqları İnstitutu mütəxəssisləri ilə birgə hazırladıqları  ‘Pirlər və müharibə’’ kitabında Azərbaycanı Ermənistan silahlı qüvvəlləri tərəfindən işğal olunmuş rayonlarında düşmən tapdağı altında qalan ziyarətgahlar, dağıdılmış tarixi memarlıq abidələri, pirlər haqqında ətraflı məlumatlar öz əksini tapmışdır. 2005- ci ildən başlayaraq fond bir sıra xarici nəşrlərin Azərbaycan dilinə tərcüməsi üzərində də işlər aparmışdır. Fondun ən mühüm işlərindən biri kimi Azərbaycan muğam və aşıq sənətinin inkişafı yolunda önəmli addımlar atmasıdır. Dahi Azərbaycan bəstəkarı Üzeyir Hacıbəyovun 120, Akademik Yusif Məmmədəliyevin 100 illik yubleyləri  də fond tərəfindən qeyd edilmişdir. 
Ölkə prezidenti İlham Əliyevin Respublikanın regionlarına ardıcıl səfərlərini müşahidə edən Mehriban xanım Əliyeva ayrı-ayrı ucqar əyalətlərdən məktəblərə, xəstəxanalara, uşaq təhsil tərbiyə  müəssisələrinə baş çəkmiş, yerli sakinlərlə görüşüb onların problemlərini dinləmiş və görüşlər zamanı diqqətə çatdırılan sosial- mədəni problemlər az sonra Heydər Əliyev Fondu tərəfindən öz həllini tapmışdır.
Ulu öndərimiz Heydər Əliyevin tarazlaşdırılmış xarici siyasət kursu ötən müddət ərzində prezident İlham Əliyev tərəfindən uğurla davam etdirilmiş və Azərbaycan dövlətinin xarici siyasət xətti dəyişməz və dönməz olmuşdur. Belə ki, respublikamızın inkişafı, naliyyətləri barədə dünya birliyinin ətraflı məlumatlandırılması, xaricdəki diasporumuzun fəaliyyətinin  gücləndirilməsi, Ermənistan-Azərbaycan, Dağlıq Qarabağ münaqişəsinin ölkəmizin maraqlarına uyğun nizamlanması üçün müasir təbliğat metodlarından yaradıcılıqla istifadə edilərək çevik diplomatik addımlar atılması Azərbaycanın xarici siyasətində öz əksini tapmışdır. 
Ölkəmizin qərb ailəsinə inteqrasiyasının reallaşdırılması, bölgədə təhlükəsizliyin  və regionun inkişafı naminə əməkdaşlıqda maraqlı olan dövlətlərlə daha geniş münasibətlər yaratmaq sahəsində də önəmli addımlar atılmış, beynəlxalq terrorizmə və digər bu kimi elemetlərə qarşı mübarizədə isə Azərbaycan həmişə ön sırada olmuşdur. Ən mühüm vəzifələrdən biri kimi böyük dövlətlərlə sıx əlaqələr yaradılması təmin edilmiş və bütün ölkələrlə münasibətləri beynəlxalq hüquq normalarına uyğun tərzdə qurmaq üçün əməli işlər görülmüşdür. Azərbaycan dünyadakı müxtəlif beynəlxalq və regional təşkilatların işlərinə fəal qoşulmaqla böyük dünya siyasətində özünün lazımınca iştirakına nail ola bilmişdir. Eyni zamanda Dağlıq Qarabağ münaqişəsinin həlli yolunda bəzən Azərbaycana qarşı tətbiq edilən ikili standartları aradan qaldırmaq üçün qətiyyətli addımlar atılmışdır.
Prezident İlham Əliyevin rəhbərliyi altında Azərbaycanda içtimai- siyasi sabitliyin bərqərar olması, bütün sahələrdə aparılan demokratik islahatların uğurlu nəticələri ölkəmizin beynəlxalq nüfuzunu daha da artırmış və onu dünyanın aparıcı dövlətlərindən birinə çevirmişdir.   

